
        
            
                
            
        

    
	ГИ ДЕ МОПАССАН

	 

	ХОНГОР НАЙЗ - 2

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁРДУГААР ХЭСЭГ

	 

	
I

	Жорж Дюруа хуучин заншилдаа эргэж оржээ. Өнөөх л Константинополийн гудамжны доод давхрын умгар жижиг байрандаа, хувь заяаныхаа эргэхийг хүлээн байгаа хүний байдалтай мөчиг тачигхан суусаар байлаа. Тэр ч байтугай де Марель авгайтай холбоотой нь гэр бүлийн холбоо шиг санагдаж, шинэ үүрэгт ажилд биеэ урьдаас сургах мэт байх болсонд явдаг хүүхэн нь чингэж харилцааныхаа сайхан дэг журамтай болсныг гайхаж

	— Чи манай хар хүнээс илүү бэртэгчин юм аа. Уг нь хуучнаараа л байх байсан юм гэж байн байн хэлж инээд тохуу хийнэ.

	Форестье авгай ирээгүй л байв. Тэр Каннд жаахан саатаж дөрөвдүгээр сарын дундуураас нааш очихгүй гэдгээ бичсэн хэр нь салдаг дээрээ ярилцсан зүйлийг огт дурдалгүй өнгөрчээ. Дюруа хүлээсээр л. Дюруа түүнийг эргэлзэж эхлэх юм бол ямар ч хамаагүй арга хэрэглэнэ, эцсийн эцэст сууж л байж таарна гэж хатуу шийдлээ. Тэгэхдээ аз хийморьдоо итгэж, зүрх сэтгэлийг дагуулах авьяастайдаа найдаж, ямар ч хүүхэн зөвшөөрөхгүй байж чадахааргүй тийм үл ойлгогдох давагдашгүй хүчин надад байна гэж бодно.

	Шийдвэрлэх цаг ойрхон ирснийг мэдэгдсэн товчхон зурвас авсан нь

	 

	«Би Парист ирчхээд байна. Манайхаар ирээрэй.

	Мадлена Форестье» 

	 

	гэсэн бичиг байжээ.

	Тэр зурвас өглөөний есөн цагийн шуудангаар ирснийг аваад өдрийн гурван цаг гэхэд тэднийд оччихсон байв. Форестье авгай хөөрхнөөр мишээн угтаж, хоёр гараа өөдөөс нь сунгав. Тийнхүү бие биеэ ширтэн хэдэн хором зогсож

	— Тийм аймшигтай үед минь очсон чинь ямар сайн байв аа! гэж шивгэнэхэд

	— Би таны юу л гэснийг хийхэд бэлэн шүү дээ гэж Дюруа хариулав.

	Хоёул суулаа. Хүүхэн сонин юм яриач гэж, Вальтерынхан, сонины газрынхан, сонины талаар асуув. Ер сониноо их дурсаж явсан бололтой.

	— Би сониноосоо хол өнчирч гүйцлээ. Сэтгэлээрээ сэтгүүлч болсон хүн юм аа. Яах ч байсан би сонины ажилд дуртай болсон хүн дээ гэж үнэнээ хэлээд дуугүй болов. Түүний инээмсэглэх, үг хэлэх өнгөнд ямар нэгэн юм сануулах мэт байсанд Дюруа зориг орж, яараад хэрэггүй гэж бодсон анхныхаа шийдвэрийг өөрчлөхөд хүрч,

	— Тэр тийм байж!.. Та одоо... Та одоо... тэр ажлаа... Дюруа гэдэг овогтойгоор эрхлэн явуулж болохгүй нь юу байсан юм бэ? гэж түг тагхийн бахардангуй асуувал хүүхэн гэнэт төв царайлаад

	— Энэ тухай одоохондоо ярихаа больё доо гэж аяархан хэлээд гараа мөрөн дээр нь тавьжээ.

	Гэвч Дюруа, миний хэлснийг зөвшөөрч байна гэж таагаад өмнө нь өвдөг сөхрөн унаж 

	— Баярлалаа, баярлалаа, би танд ямар их дурлана вэ! гэж дээр дээрээс нь хэлээд гарыг нь учир зүггүй үнсэж гарчээ.

	Хүүхэн босоход Дюруа ч мөн адил босолцож, гэнэт хүүхний царай маш цайсныг хармагцаа, би таалагдаж байгаа юм байна, магадгүй аль хэдийнээс ч таалагдсан байж болох нь гэж ойлгов. Урд урдаасаа харан зогссон тул Дюруа тэр завшааныг ашиглан, хүүхнийг өөр лүүгээ татаад духан дээр нь маш удаанаар их л хүндэтгэн энхрийлсэн байдалтай үнслээ.

	Хүүхэн гараас нь мултраад

	— Найз минь, би шийдсэн юм алга. Гэхдээ «за» гээд хэлчих цаг ирж болох юм. Харин та намайг зөвшөөртөл энэ асуудлыг маш нууц байлгана гэж амлах ёстой гэж чандлан захив.

	Дюруа ам тангараг тавиад тэднийхээс гарахдаа тэнгэрийн умдаг атгасан мэт явжээ.

	Тэр өдрөөс хойш Дюруа түүнтэй юм ярихдаа маш төлөв намбатай байж хүүхний ирээдүйн талаар, амьдралаа холбох төлөвлөгөөнийхөө талаар «цаашдаа» гэж ярих өнгөнд зүгээр нэг зөвшөөрснөөс хавьгүй илүү янаг дотно байдал мэдэгдсэн учир тодорхой хариу шаардахаа нэгэнт больжээ.

	Дюруа гар хумхилгүй ажиллаж, хуримаа хийх өдрөө хэд гурван мөнгөтэй байхын тулд жаахан мөнгө хуримтлуулахыг хичээх болов. Чингэж одоогийн нь харамч байдал хуучин цагийн нь үрэлгэнтэй тэнцэж иржээ.

	Зун намрын цаг өнгөрсөн боловч урьдын адил хэн ч сэжиг авсангүй, учир нь тэр хоёр цөөн уулзаж, нууж хавчганах байдлыг огт гаргадаггүй байж.

	Нэгэн орой Мадлена нүд рүү нь эгцлэн ширтээд

	— Та өөрсдийнхөө бодож байгаагийн талаар де Марель авгайд юу ч хэлээгүй юу? гэж асуухад нь

	— Үгүй, хайрт минь. Би танд нууцыг хадгална гэж ам тангараг тавьсан шүү дээ. Энэ тухай нэг ч амьд амьтан мэдээгүй гэж хариулсанд

	— За одоо түүнд хэлж болно. Би Вальтерынханд мэдэгдэнэ. Энэ долоон хоногт шүү, болно биз? гэлээ.

	Дюруа царайгаа улайлгаж

	— Тэгье тэгье, маргааш л хэлье гэвэл хүүхэн түүний зовсныг мэдээгүй хүн болох гэсэн мэт харцаа алгуурхан хажуу тийш нь болгоод

	— Таныг зөвшөөрвөл, бид хоёр тавдугаар сарын эхээр сууж болох юм. Тэгвэл бүрэн ёс төртэй болох биз гэв.

	— Таны юу л гэснийг баяртай дагана гэж Дюруаг хэлэхэд

	— Би тавдугаар сарын аравны бямба гарагт хийвэл их дуртай байна. Яг миний төрсөн өдөр юм л даа гэв.

	— Тавдугаар сарын арван, бололгүй яах вэ гэвэл 

	— Таны эх эцэг Руаны ойролцоо байдаг гэсэн байх аа, тийм үү? Тэгж та надад ярьсан бил үү? гэлээ.

	— Тийм дээ, Руаны ойролцоо, Кантлед бий гэхэд нь

	— Юу хийдэг юм бэ? гэж хүүхэн асуув.

	— Өчүүхэн наймаа хийхчээн болдог юм даа гэхэд нь 

	— Аа! Би, тэдэнтэй тань танилцах сан гэж мөрөөддөг гэхлээр Дюруа машид сандарч эргэлзэн

	— Тэгэхдээ... тэд маань... ер нь л... гээд хэлэх үгээ олж ядсанаа, зоригтой байх ёстой гэж зүрхээ чангалаад

	— Хайрт минь, тэд тариачин улс, нэг муу мухлаг эрхэлдэг юм, намайг эрдэмтэй хүн болгох гэж байдгаа барсан улс. Би тэднээсээ ичиж байна, тэдний энгийн хээгүй зан, юм мэддэггүй бүдүүлэг нь танд тусгүй санагдаж болох юм шүү дээ түс тас гэж хэлж орхилоо.

	Форестье авгай сайхнаар мишилзэн инээмсэглэхэд хамаг нүүр нь энхрий хайр, элэгсэг халуун сэтгэлээр гэрэлтэн гийжээ.

	— Тэгж болохгүй, би тэднийг их хайрлана. Заавал тэдэн дээрээ очно шүү. Энэ тухайд сүүлд яримз. Манай эх эцэг ч гэсэн мөн өөрцгүй жирийн хүмүүс байсан... Гэвч тэд минь нас барцгаасан. Энэ дэлхий дээр хэн ч алга... гэснээ, — Танаас өөр хүн алга гэж нэмж хэлэв.

	Одоо болтол нэг ч хүүхэн ингэж сэтгэлээ илчлэхийг үзээгүй явсан болохоор Дюруа туйлын их догдлон уярч сэтгэл татагджээ.

	— Би бас жаал бодож үзлээ. Гэвч тайлбарлахад их хэцүү юм л даа гэж хүүхнийг хэлэхэд

	— Чухам юу вэ? гэж Дюруа шалгаав.

	— Хайрт минь, надад ч гэсэн аливаа эмэгтэй хүний адил нэг дутагдал, нэг этгээд зан байх бололтой юм. Би их л гял цал, гоё юманд дуртай хүн дээ. Язгууртан овогтой байвал их жаргалтай байх сан. Хоёулаа гэр бүл болох үеэр та тайж гаралтай болчхож болохгүй юм уу? гэж хүүхэн хэлээд буруу үг хэлчихсэн мэтээр царайгаа час улайлгажээ.

	— Би тэр талаар бодож үзсээн гэвч тийм амархан бүтэхгүй юм шиг байна лээ гэж Дюруа санаа амар хариулсанд

	— Яагаад тэр бил ээ? гэж асуув.

	Дюруа инээд алдаж,

	— Амьтны доог болохоос айж байна гэвэл хүүхэн гайхаж мөрөө хавчаад

	— Юу гэсэн үг вэ! Цөмөөрөө л ингэдэг юм, дооглож байгаа хүн ер алга. Өөрийнхөө овгийг «Дю Руа»1 гээд л хоёр үг болгочих. Тун сайхан тохирно шүү дээ! гэвэл Дюруа юм мэддэг хүний байртайгаар

	— Үгүй, болохгүй! Энэ чинь дэндүү энгийн, дэндүү дуураймал, дэндүү элээсэн арга байна. Би хувьдаа эхлээд төрсөн тосгоныхоо нэрийг утга зохиолын нууц нэрээ болгож авъя, дараа нь түүнээ сэмхэн овгийнхоо ард залгаад сүүлд нь таны хэлдгээр хоёр хуваачихъя гэж бодсон юм аа гэсэнд

	— Таны тосгоныг Кантле гэдэг байх аа? гэж авгай асуувал

	— Тийм гэв.

	Хүүхэн жаахан бодоод

	— Надад энэ төгсгөл нь таалагдахгүй байна. Хүүш ээ, наад үгийг чинь яльгүй өөрчилчхөж болохгүй юу? Кантле гэнэ ээ? гэж хэлэв.

	Форестье авгай ширээн дээрээс үзэг авч янз бүрийн овог бичиж, бичихэд эвтэй эсэхийг нь ажиглалаа. Тэгснээ гэнэт дуу алдан

	— За боллоо, энийг хараарай гээд «Дюруа де Кантель авгай» гэж бичсэн цаас сарвайжээ.

	— Тийм ээ, тун оносон байна гэж Дюруа хэдэн хором бодоод ихэмсэг байдлаар хэлэхэд нь

	— Дюруа де Кантель, Дюруа де Кантель, Дюруа де Кантель авгай ямар догь вэ? Ямар догь вэ! гэж хүүхэн бөөн баяр болон шагшив.

	Форестье авгай итгэл төгс цааш үргэлжлэн ярьсан нь

	— Энэ асуудалд цөм зүв зүгээр хандахыг та үзнэ ээ. Ганцхан цаг алдаж л болохгүй. Хойшлуулбал хожимдоно шүү. Та маргаашаас эхлээд өөрийнхөө бичсэн өгүүлэлд «Дюруа де Кантель» гэж, тэмдэглэлд зүгээр л «Дюруа» гээд гарынхаа үсгийг зурах хэрэгтэй. Ийм юм сэтгүүлчдийн дунд зөндөө байдаг болохоор таны нууц нэрийг хэн ч гайхахгүй. Хурим хийх өдөр хүртлээ ганц нэг юмыг нь өөрчлөмз, тэгээд нөхдөдөө тайлбарлахдаа, албан ажлаасаа болоод жаахан зовсондоо «дю» угтварыг одоо болтол хэрэглээгүй юм гэхэд л болно, ер тайлбарлахгүй байсан ч яах вэ дээ. Таны аавыг хэн гэдэг вэ?

	— Александр гэдэг гэвэл

	— Александр, Александр гэж хэд дахин хэлж, дуудлага нь ямаршуу сонсогдохыг чагнаад цагаан цаас авч

	гэж бичлээ.

	Авгай бичсэн зүйлээ нүднээсээ холдуулж хараад их сайн болсонд нь сэтгэл ханаж

	— Сайн чиг аргыг нь олбол юу ч гэгчийг бүтээж болох ажээ гэв.

	Дюруа тэднийхээс гарахдаа хойшид «дю Руа» юм уу бүр «Дю Руа де Кантель» гэж өөрийгөө нэрлэнэ дээ гэсэн бат итгэлтэй явсан тул харан байтал бие махбод нь өсөх мэт санагджээ. Алхах гишгэх нь эршүүд золбоотой болоод, дээгүүр харж, сахлынхаа үзүүрийг дэгжин гэгчээр имэрчээ. Түүний бодлоор тайж хүн л ийм харагдах ёстой байжээ. Санаа сэтгэлээр маш их бадрангуй явсан тул уулзсан хүн болгонд

	— Намайг дю Руа де Кантель гэдэг юм шүү гэж хэлмээр бодогдов.

	Гэвч гэртээ ирээд де Марель авгайг санахдаа сэтгэл нь түгшиж, маргааш уулзъя гэсэн захидлыг нэн даруй бичлээ.

	Дараа нь аливаад ноцтой ханддаггүй төрөлхийн салан палан зангаараа, за тэр яадаг юм гэсэн байртай гараа саваад дажгүй сууж улсын төсвийг бэхжүүлэх зорилгоор шинэ албан татвар гаргах ёстой гэсэн хурц дайчин өгүүллээ бичих ажилдаа оржээ.

	Дюруа тэрхүү тайж гаралтайг заасан угтвар үгийн төлөө жилд зуун франк бароноос эхлээд ван хүртэлх хэргэмээс жилд таван зуугаас мянган франк хураан авах хэрэгтэй гэж үзэв.

	Тэгээд доор нь «Д. де Кантель» гэж гарын үсгээ зурав.

	Маргааш нь явдаг хүүхнийхээ явуулсан «хөх хуудаснаас» өдрийн нэг цагт ирнэ гэдгийг нь мэдлээ. 

	Дюруа шууд л нүүрэнд нь үнэнээ хэлж орхиё, тэгээд гэнэт цочирсон цочроо нь гарангуут энэ шигээрээ үхэн үхтлээ ганц бие явах аргагүй байна, де Марель гуай нэгэнт л нөгөө ертөнцөд очихоос үхтлээ дургүйцэж байгаагаас хойш хууль ёсны гэргийтэй болохыг бодоход хүрлээ гэж учир шалтгаанаа сайтар ойлгуулъя гэж бодсон тул зүрх алдасхийж байжээ.

	Гэсэн хэдий боловч нэг л эвгүй оргиод үүдний хонх жингэнэнгүүт зүрх нь хүчтэй дэлсэв.

	Хүүхэн өөдөөс нь угтан гүйж

	— Сайн уу, Хонгор найз! гэлээ.

	Гэвч Дюруагийн хөндий хүйтэн байдлыг дорхон нь мэдэж

	— Чи яав аа? гээд эгцлэн ширтэхэд нь

	— Суу. Чи бид хоёрт ярих юм байна гэжээ.

	Де Марель авгай малгайгаа ч авалгүй, зөвхөн гадуур нимгэн алчуураа сөхөөд, юу гэхийг нь хүлээн суув.

	Дюруа юу гэж эхлэхээ бодон доош харснаа

	— Хайрт минь, миний хэлэх зүйл сэтгэлийг минь хачин их хөдөлгөж, зовоож шаналгаж байна. Би чамд их хайртай, бүр хамаг сэтгэлээрээ хайртай болохоороо чамайг зовооно гэхээс миний хэлэх зүйл ч яамай байна гэж хэлэхэд нь де Марель авгайн царай цайж бие нь чичиргэнэн, 

	— Юу бол оо вэ? Хэлээч дээ, тэгээд! гэж шивгэнэв. 

	Тэгэхэд нь нэг талаар эмгэнэлтэй, нөгөө талаар хэлчихэд эвгүй ч, аятайхан юмыг ярихдаа голцуу гаргадаг хиймэл гунигтайгаар

	— Юу болов гэвэл, би гэрлэх боллоо гэж шийдмэг гэгч нь хэлж орхилоо.

	Хүүхний цээжнээс эмзэглэн ёолох авиа гарсан нь хүүхнүүдийн ухаан алдахынхаа өмнө дуу тавьдаг чимээ байлаа. Хүүхэн амь тэмцэж бачимдаад нэг ч үг хэлж чадахаа болив.

	Хүүхний дуугүй байгааг ашиглан

	— Ингэж шийдэхээс өмнө чи намайг ямар их тарчилсан гэж санана. Үнэндээ би чинь мөнгө ч үгүй, тодорхой байр суурь ч үгүй явна шүү дээ. Гав ганцаараа Парис хотод төөрч явна. Миний дэргэд байж, надад зөвлөгөө өгч, намайг тайтгаруулан түшиг болох хүн хэрэгтэй байна. Би тэгээд амьдралын хань, нөхөр болох хүнээ эрээд, түүнээ ч оллоо! гэж хэлэв.

	Тийнхүү Дюруа дуугүй болж хариу хэлэхийг нь хүлээв. Хүүхнийг дүрсхийн уурлаж, хамаагаа алдан, муу муухай юм хэлэх байхдаа гэж боджээ.

	Де Марель авгай цохихыг нь болиулах гэсэн мэт зүрхэн тушаагаа дарж суухдаа тасалдангуй дээр дээр амьсгаадан цээж нь оволзож, толгой нь чичиргэнэв.

	Дюруа сандлын түшлэг дээр тавьсан гарыг нь барьтал угз татан авч

	— Ай, бурхан минь! гэж өөрийн мэдрэлгүй юм шиг шивгэнэн дуугарлаа.

	Дюруа өвдөг сөхрөн суусан боловч биед нь хүрч зүрхэлсэнгүй. Дюруагийн хувьд, хүүхэн яаж ч зэрлэг догшин аашлах нь хамаагүй, гагцхүү дуугүй байх нь л аймшигтай байжээ.

	— Кло минь, бяцхан хонгор Кло минь, миний оронд өөрийгөө төлөөлүүлээд үз л дээ, намайг ойлгохыг хичээ л дээ. Ай халаг, би чамтай суудаг бол ямар их жаргалтай байх сан бол! Гэтэл чи минь хар хүнтэй байж байдаг. Би өөр яах вэ дээ? Чи сайн бод л доо. Би нийгмийн дотор байр суурь олж авах ёстой, үүний тул айл гэрийн голомт хэрэгтэй байна. Чи мэддэг ч болоосой!.. Чиний хар хүнийг алахад бэлхэн явсан үе ч бас бий шүү... гэж аяархан ярив.

	Түүний гэтэх мэт аяархан ялдам дуу нь хөгжмийн эгшиг гэмээр байлаа.

	Сувдан хэлхээ мэт хоёр том нулимс хүүхний дүрлийн ширтсэн нүднээс бөнжийн гараад хацрыг нь даган урсаж, сормуус дээр нь дараагийн дуслууд бий болох нь үзэгдлээ.

	— Битгий уйл, Кло, битгий уйл, би чамайг гуйя! Миний дотор хачин байна гэж Дюруа шивгэнэв.

	Нэрээ бодсон хийгээд эмэгтэй хүний ихэмсэг зан нь асар их тэвчээр гаргуулан биеийг нь бариулсан учир

	— Тэр чинь хэн бэ? гэж эхэр татаж байгаа эмэгтэй хүнээс гардаг аргаа барсан дуугаар асуухад нь түр зуур эргэлзсэнээ тэртэй тэргүй хэлэхээс хойш гэж бодоод 

	— Мадлена Форестье гэж шууд хэллээ.

	Энэ нэрийг сонсоод де Марель авгай хамаг биеэрээ давхийн цочиж, дахиад л гүн бодолд дарагдан гөлрөхдөө өмнө нь Дюруа өвдөг сөхрөн суугааг ер мэдээгүй юм шиг харагдав.

	Сувдан хэлхээ дусал дуслаар гарч ирээд хоёр хацрыг нь даган урссаар байлаа. 

	Хүүхэн босов. Дюруа түүнийг нэг ч үг хэлэлгүй, нэг ч зэмлэх байдал гаргалгүй, өөрөөр хэлбэл уучлалгүй явах гэж байна гэж бодмогцоо сэтгэлийн угаас гомдон гоморхож тогтоохыг оролдохдоо, булцгар хоёр хөлийг нь тэврэн авбал булчин шөрмөс нь хэрхэн эсэргүүцэн чангарсныг хувцасны гаднаас мэдэв.

	— Ингээд битгий яв л даа, өршөөж хайрлаач гэж Жорж гуйв. 

	Де Марель авгай Дюруагийн дээрээс нулимсандаа манагалзсан нүдээр цөхрөн ширтсэн нь эмэгтэй хүнээс сэтгэлийнхээ хамаг зовлонг илтгэн үзүүлдэг туйлын гунигтай бишрэм харц байв.

	— Надад... хэлэх юм алга даа... надад... энд байгаад байх хэрэгцээ алга... чи... чиний зөв... чи... чи... зөв хүнээ олжээ... шивгэнэв.

	Огцом хөдөлж биеэ суга татаад хаалга чиглэхэд нь Дюруа дахин тогтоосонгүй орхижээ.

	Дюруа дээш босохдоо санаанд ороогүй байтлаа муухай юмтай тохиолдож балмагдсан мэт байсан ч төдхөн биеэ барьж

	— За яах вэ, тун тоогүй юм боллоо, биш ээ их сайн юм боллоо. Хэл амгүй шувтарлаа байна... Чухам энийг л би хүссэн юм чинь дээ гэж өөрөө өөртөө хэлэв.

	Сэтгэлийн нь бөөн хар бүлх арилж, ямар ч холбогдолгүй чөлөөтэй болоод одоо шинэ амьдралаа зохиоход саад болох юм юу ч үгүй боллоо гэж бодмогц, азтайдаа бахархан илүүдэл хүчээ хийх газраа олж ядахдаа хувь заяатайгаа халз тулаан хийх мэт хана туургаа балбаж гарчээ.

	Форестье авгайн

	— Та де Марель авгайд хэлэв үү? гэсэн асуултад

	— Хэлэлгүй яах вэ гэж хэнэг ч үгүй хариулсан байна. 

	Форестье авгай сайхан нүдээрээ турших мэт ажаад.

	— Тэгэхэд чинь гутарсангүй юу? гэж асуувал

	— Огт үгүй. Харин чиг их сайн байна гэсэн гэлээ.

	Шинэ сонин түргэн зуур тархаж, нэг хэсэг нь гайхаж, нэг хэсэг нь тэгнэ гэж мэдэж байсан юм аа гэлцэж, нөгөө нэг хэсэг нь гайхах юм алга даа гэсэн байртай мушилзан инээмсэглэцгээжээ.

	Одоо шог найрууллынхаа сүүлд «Д. де Кантель», тэмдэглэлийнхээ ард «Дюруа», сонинд тасралтгүй өгдөг улс төрийн өгүүллийнхээ доор «Дю Руа» гэж бичдэг болсон Дюруа маань өдрийн хагасыг болзоот хүүхнийхээ дэргэд өнгөрөөх бөгөөд хүүхэн ч түүнтэй эгч дүүгийн ёсоор гайхах юмгүй жирийн харьцах боловч чингэж цаанаа энхрийлсэн байдалтай үнэхээрийн энгийн харьцаанд нь залуу эрийг хүссэн тэмүүлэл мэдэгдэх төдий үзэгдсэн ч нэгэн зүйл дутагдлаа мэтээр нуух ажээ. Хүүхэн гэрлэх үедээ гэрчээс өөр хүнийг байлгах хэрэггүй, тэр оройдоо Руан руу гарна гэж Дюруатай тохиролцжээ. Тийн хадам аав ээжтэйгээ уулзаж, хэдэн хоног айлчлахыг хүссэн байна.

	Дюруа тийшээ очихоо больё гэж ятгасан боловч амжилт ололгүй арга буюу зөвшөөрөн бууж өглөө.

	Тэр хоёр хэнийг ч уриагүй болохоороо сүмийн ёслол хийсний хэрэггүй гэж үзээд тавдугаар сарын арванд хотын захиргаанд орж, гэртээ ирмэгцээ юмаа бэлтгээд, оройн зургаан цагийн галт тэргээр Сен-Лазарын буудлаас хөдөлж Нормандыг зүглэжээ.

	Вагондоо хоёулхнаа болохоос өмнө тухтай үг сольж ер чадсангүй. Нэгэнт явж замд орсноо мэдээд хоёул бие биеэ харж жаахан ичингүйрснээ нуухын тулд инээлдлээ.

	Галт тэрэг яван явсаар Батиньолийн буудлын урт тавцанг ардаа орхиж, хотын бэхлэлтээс Сена хүртэл үргэлжилдэг тачир өвстэй тал газар гарч ирэв.

	Жорж эхнэртэйгээ хоёул хааяа энэхэн тэрхнийг ярилцаж явснаа дахиад л цонхоор гадагш харцгаалаа.

	Тэд Аньерийн гүүрээр гарахдаа хөлөг онгоц, суудлын завь, загасчны завиар дүүрэн голыг хармагц баяр баясгалангаар бялхав. Тавдугаар сарын илчит нарны ташуу туяа хөлөг онгоц ба өнгөрч буй өдрийн халуунд дарагдсан юм шиг гялтганах мяралзах юмгүй тогтуун усанд тусна. Голын тэхий дунд дарвуулт завь хоёр том гурвалжин цагаан даавуугаа дэлгэн өчүүхэн төдий салхины аясаар хөдлөх нь нисэхийг завдан буй асар том шувууг санагдуулна.

	— Би Парисын хавь ойрд их дуртай, энд загас идсэн минь хамгийн сайхан санагддаг юм гэж Дюруаг аяархан ярихад нь хүүхэн тосож аваад

	— Завь яагаа вэ! Нар жаргаж байхад усаар явахад мөн ч сайхан шүү дээ гэв.

	Тэд өнгөрснийг магтахаас түдгэлзэх мэт чимээгүй болцгоон бодлогошрохдоо магадгүй харамсан хар буусан ч байж болох юм.

	Дюруа эхнэрийнхээ урдаас харан сууж явснаа гарыг нь авч алгуурхан үнсээд

	— Паристаа эргэж ирсэн хойноо хааяа Шато руу очиж хоол идэж байх юм шүү гэхэд нь

	— Бидний ажил барагдахгүй биз дээ! гэж хүүхэн хэлэхдээ дууны нь өнгөнд «Ашигтай юмны төлөө аятайхан юмнаас хагацах хэрэгтэй» гэж хэлэх гэсэн мэт санагдав.

	Дюруа хүүхний гарыг барьсан хэвээрээ, яасхийгээд улам ойртож энхрийлье дээ гэж арга олж ядав. Түүний өмнө гэнэн бага охин байсан бол огтхон зовохгүй дайрах байсан бол Мадленыг сүрхий доогтой ухаалаг хүүхэн гэж үзээд яаж ч чадахгүй явлаа. Нэг үгээр хэлбэл эвгүй байдалд орж, дэндүү хулчгар юм уу, эсвэл бүр дэндүү эрээ цээргүй санагдчих вий, дэндүү удаан юм уу, эсвэл бүр дэндүү тэвчээргүй санагдчих вий гэж болгоомжилсон хэрэг билээ.

	Дюруа гарыг нь жаахан чангахан атгаад авсан боловч хүүхэн чингэж өдөхөд нь хариу өгсөнгүй. Тэгэхлээр нь

	— Таныг миний эхнэр болчихсон явж байна гэж санахад нэг л хачин байх юм гэв.

	Энэ үг хүүхний гайхаш төрүүлсэн бололтой.

	— Яагаад тэр бил ээ? гэж асуухад нь

	— Мэдэхгүй юм. Надад л гайхалтай байна. Би таныг үнсмээр байна, тэгээд таныг үнсэх эрхтэй болсноо санахад нэг л гайхалтай юм байна шүү дээ гэв.

	Хүүхэн хацраа тавьж өгсөнд эгч дүүгээ үнсэхийн адилаар тайвуухан үнсэв.

	Дюруа цааш нь

	— Би таныг анх хараад л, Форестьегийн урилгаар танайд хооллох гэж очсон тэр нэг өдрийг санаж байна уу, «Ай халаг, ийм авгайг л олоод суух сан!» гэж бодогдож билээ. Одоо тэр хүсэл биелчихсэн, би тэр хүнээ авчихсан явж байх юм даа гэж ярихад нь

	— Та их эелдэг хүн юм аа гэж хүүхэн нүд рүү нь эгц ширтэж жоготой инээмсэглэн шивгэнэв.

	«Би дэндүү хөндий хүйтэн хандаж байгаа юм байна. Ингэж болохгүй шүү. Зоригтойхон шиг орох хэрэгтэй» гэж Дюруа дотроо шийдээд хүүхэнд хандаж

	— Та Форестьетэй яаж танилцсан бэ? гэж асуув. Гэтэл хүүхэн

	— Та бид хоёр чинь тэр хүний тухай ярих гэж Руан руу явж байгаа юм гэж үү? гэж ээлжид нь залирхгаар сөргүүлэн асуужээ.

	Дюруа час улайж

	— Би ер нь бүтэл муутай явна шүү. Таны дэргэд л зовоод ийм болчих юм гэв.

	Энэ үг хүүхэнд аятайхан санагдсан тул

	— Юу гэсэн үг вэ? Яагаад тэгдэг бил ээ? гэхэд нь Дюруа бүр ойртож хажууд нь суулаа.

	Тэгтэл хүүхэн

	— Тэр бугыг хар аа! гэж хашхирав.

	Галт тэрэг Сен-Жермений ойд явсан бөгөөд хүүхнийг харсаар байтал айн үргэсэн гөрөөс ганцхан харайгаад явган замыг хөндлөн гарчээ.

	Дюруаг гэнэт тонгойж хүзүүнд нь уруулаа наан наатал Мадлена онгорхой цонхоор харсан хэвээрээ явлаа. Энэ нь дурлалт эрийн барагтайд салдаггүй үнсэлт байжээ.

	Хүүхэн хэдэн минут хөдлөхгүй сууснаа толгойгоо өргөж

	— За боль л доо, гижиг хүргээд байна гэв.

	Гэвч улам улам газар авч байгаа энхрийлэл зогссонгүйгээр үл барам хэр нь хар сахалтай уруулаа хүүхний зөөлөн цагаахан бие дээгүүр зугуухан болгоомжтой явуулсаар байжээ.

	Хүүхэн биеэ цэхэлж

	— За боль л доо! гэлээ.

	Тэгэхэд нь Дюруа баруун гараараа толгойг нь тэврээд нүүрийг нь нааш харуулмагцаа болжмор дайрсан харцага мэт уруул руу нь шунан шимж орлоо.

	Мадлена тэлчилж хөдлөн, биеэ салгахыг хичээж түлхэлсээр эцэст чадаж

	— Боль гэж байна! гэж дахин шаарджээ.

	Гэвч Дюруа үгэнд нь орсонгүй, бүх биеийг нь агдлан тэврээд чичиргэнэсэн шунаг уруулаар учир нажиргүй үнсэж үлгэн, ар тийш нь дэрэн дээр унагахыг завдлаа.

	Мадлена арайхийж биеэ салгаад бушуухан босож

	— Жорж оо, та боль л доо! Та бид хоёр чинь ямар хүүхэд биш дээ, Руан ортол тэвчиж чадна шүү дээ гэжээ.

	Дюруа хүүхний сайхан ухаан зарсанд гал нь буурсхийн, ув улаан болчихсон суужээ. Тэгсээр бие нь тавиурч урьдын байдалдаа ороход

	— За яах вэ, би Руан хүртэл тэвчье, харин та надаас үг дуулна гэж битгий горьдоорой. Миний хариу шийтгэл энэ дээ. Одоо дөнгөж Пуассид яваа гэдгээ бодоорой гэж хөгжилтэйеэ хэлбэл

	— Тэгвэл би ганцаараа яриад яваад байна даа гэж Мадлена хэлэв.

	Тэгээд Дюруагийн хажууд тайван сууж, Паристаа эргэж ирэхэд нь ямар ямар ажил хүлээж байгааг дэлгэрэнгүй ярив. Түрүүчийн хар хүнтэйгээ сууж байсан тэр байрандаа үлдэнэ, сонины газар Форестьегийн хийж байсан ажил цалин хөлстэйгөө цуг Дюруад шилжинэ гэдгийг дурдав.

	Бас гэр бүл болж хамтран амьдрахын эд материалын талыг аль хэдийн яг таг тооцоолж амжсан байжээ.

	Үүнд эд хөрөнгөө хоёр хэсэг байлгаж эзэмшихээс өгсүүлээд үхэж үрэгдэх, салж сарних, нэг юм уу хэд хэдэн хүүхэдтэй болох зэргийн амьдралын аливаа тохиолдолд хэрхэхийг урьдаас төлөвлөжээ. Дюруагийн амаар бол дөрвөн мянган франктай, түүнээс мянга таван зууг нь өр тавьж авсан гэх бөгөөд бусад нь энэ жил хувь заяандаа өөрчлөлт орохыг хүлээж байхдаа хуримтлуулсан мөнгө гэжээ. Мадленагийн амаар бол Форестьегээс үлдсэн дөчин мянган франктай ажээ. 

	Мадлена түрүүч хар хүнээ санамагц

	— Их нямбай, тун гамтай, маш ажилсаг хүн байсан юм шүү. Богинохон хугацаанд бүхэл насныхаа эд хөрөнгө олчих хүн байсан сан гэж магтан ярьсанд Дюруа шал өөр юм бодож явсан тул ер анхаарсангүй.

	Мадлена байсхийгээд дуугүй болж, цаанаа нэг юм бодох мэт болсноо түрүүн эхэлсэн үгээ цааш үргэлжлүүлэн

	— Та гурав дөрөвхөн жилийн дараа гучаас дөчин мянган франк хуримтлуулж чадна. Шарль байсан бол тийм мөнгө олж чадах л байсан даа гэж ярихад нь Жорж түүний сургаал үгнээс залхаад шууд яриан дундуур нь орж

	— Тэр хүний тухай ярих гэж та бид хоёр Руан руу яваагүй гэдгээ би мэдэж байна гэв.

	Мадлена Жоржийн хацар дээр аяархан алгадаад авч 

	— Нээрэн тийм шүү, би бүр мартчихаж гээд инээд алдав.

	Дюруа үгэнд оромтгой хүүхэд шиг өвдөг дээрээ гараа тавин суулаа.

	— Та ямар тэнэг юм шиг байна вэ гэж хүүхнийг хэлэхэд

	— Та л намайг ийм болголоо шүү дээ, одоо лав энэ байдлаасаа гарч чадахгүй байх аа гэж хэлбэл

	— Яагаад тэр бил ээ? гэв.

	— Яагаад гэвэл та манай аж ахуйг удирдаад зогсохгүй намайг хүртэл жолоодох учраас. Үнэндээ ч та бэлэвсэн авгай гэсэндээ таны мэдэлд бүх юм байгаа биз! гэж Дюруа хариулав.

	Хүүхэн гайхаж

	— Та ер нь юу гэх гээд байна аа? гэвэл

	— Би юу? Таны мэдлэг боловсрол миний мунхаг харанхуйг арилгаж, нөхөртэй хүүхний туршлага чинь ганц бие миний сураагүйг сургах ёстой л гэх гэж байна гэв.

	— Арай дэндэж байгаа юм биш үү? гэж Мадлена дуу алдахад

	— Огт дэндээгүй байна. Би эмэгтэй хүнийг мэдэхгүй, тийм биз дээ? Тэгвэл та бэлэвсэн авгай юм чинь эрэгтэйчүүдийг сайн мэднэ, тийм биз дээ? Та өнөө орой намайг хүмүүжүүлж эхэлнэ, тийм үү? Тэр ч байтугай та хүсвэл одоохон ч эхэлж болно гэвэл

	— Уухай, энэ тухайд та надад найдаж байгаа юм биз дээ! гэж хүүхэн баясан сэргэж ирсэнд

	— Тэгэлгүй яах вэ, би танд л найдна, хамгийн гол нь та надад хорин удаа хичээл заагаад л намайг боловсролтой хүн болгочхож чадна гэж үзэж байна... Арван удаагийн хичээлд нь үндсэн зүйл болох уншлага, үсгийн дүрэм зааж, нөгөө аравт нь дасгал, уран үгийн сургууль хийлгэнэ биз... Би үнэндээ юм мэдэхгүй, бүр юу ч мэдэхгүй хүн шүү дээ! гэж хичээл хариулж байгаа хүүхэд шиг хүлцэнгүй байдалтай хэлэв.

	Мадлена түрүү түрүүчийнхээс улам хөгжилтэй болж

	— Чи тэнэг хүн юм аа! гэвэл

	— Нэгнээ л чи намайг «чи» гэснээс хойш би ч чамайг дагана. Тэгээд миний хайр дурлал хором өнгөрөх тутам хүчтэй болж, Руан орох зам улам урт болсон шиг байгааг чамд хэлье! гэлээ.

	Дюруа одоо жүжиглэх мэт ярьж, нэг юм хэлчхээд нүүр амаа маяглуулах нь дээд зэргийн салан задгай байдлын аливаа дүрсгүйтэлд дассан залуу эмэгтэйг зугаацуулах ажээ.

	Мадлена Дюруаг байн байн нүдний булангаар ширтэхэд үнэхээр цэвэрхэн эр шиг харагдаж, далд нэгэн хүслийг бадруулах нь хэдийгээр тэсэж тэвчээд хоолныхоо дараа идэх нь зүйтэйг мэдсээр хэр нь модны мөчрөөс бөнжийн унжсан жимсийг хараад хорхой хүрдэгтэй адилхан байлаа.

	Залуу хүүхэн чингэж томоогүй юм бодсондоо ичингүйрэн үл мэдэг улайжээ. Тэгснээ

	— Миний хонгор сурагч, миний туршлага, миний асар их туршлагад итгэгтүн. Вагон дотор үнсэлцээд хэрэг байдаггүй юм шүү. Тэгвэл сонирхолгүй болгож орхидог юм гээд улам улаан болж

	— Боловсроогүй тариаг хаддаггүй юм гэж шивгэнэжээ.

	Дюруа жуумалзан инээмсэглэж, тэрхүү хөөрхөн амнаас гарсан битүүлэг утгатай үгэнд сэргэж ирэв. Тэгснээ маани унших мэт чимээгүй уруулаа хөдөлгөж хэрээслэн залбираад

	— Өөрийн биеийг нүгэлт бодлоос хаацайлан хамгаалдаг Антоний гэгээний таалал дор даатганам. Ингээд би мөс шиг болох нь тэр гэж жавхлантайяа хэллээ.

	Нэг мэдэхэд шөнө болж, ич этгээдэд орших нүд алдам талыг үдшийн бүрэнхий нимгэн алчуур мэтээр нөмрөн авлаа. Галт тэрэг Сена мөрнийг даган явж байв. Залуу хос төмөр замын далан дагуу өнгөлмөл төмөрлөг өргөн тууз мэт урсах голын ус, жаргах нарны туяанд улбар ягаан өнгөөр толботон үзэгдэх тэнгэрээс буусан хүрэн улаан гэрлийг сонирхон харж явлаа. Тэрхүү туяа цацраг аажим аажмаар бүдгэрсээр үнсэн өнгөтэй болж замхрах нь гунигтай ажээ. Харин уудам тал үдшийн харуй бүрий болох бүрд гүйгээд өнгөрдөг жихрүүдэс хүрэм үхлийн өмнөх чичиргээгээр чичрэн дагжих мэт болоод түнэр харанхуйд автав.

	Үдшийн гуниг нээлттэй цонхоор орж ирээд саяхан хөгжөөнтэй явснаа гэнэт дуугаа хураасан залуу гэр бүлийнхний сэтгэл санааг бүрхэн бүүдийлгэжээ.

	Тэр хоёр бие биедээ шахаж суугаад тавдугаар сарын цэлмэг сайхан өдрийн гунигт төгсгөлийг ажиглан явав.

	Мантед ирэхэд нь тосон дэн асааж, вагон доторх бор цэмбэн бүрээсийг сүүмэлзсэн бүдэг шар гэрлээр гэрэлтүүлэв.

	Дюруа Мадленаг тэвэрч биедээ наалдууллаа. Түрүүчийн оргилсон хүсэл нь намуухан тайван энхрийлэн эрхлүүлэх зөөлхөн ааш болон хувирчээ.

	— Миний бяцхан Мад, би чамайгаа эгнэгт хайрлана гэж дуулдахтай үгүйтэй шивгэнэнэ.

	Түүний гэтэх мэт дуу хүүхний сэтгэлийг хөдөлгөж, хамаг биеийг нь сэрхийн цочоосонд хүүхэн, жаахан налж, Дюруагийн хацрыг халуун зөөлөн хөх дээрээ аятайхан тааруулаад уруулаа цорвойжээ.

	Ийнхүү удтал дуу шуугүй салалгүй озолдон үнсэлцэж байснаа хоёр бие гэв гэнэт галзуу мэт харилцан тэмүүлж солбицон зөрөлцөөд, ойрхон зуур ширүүн тэмцэл болж, үзэгдэх төдий хугацаанд хамаа намбаагүйгээр тачаалыг тайлан номхотгоцгоожээ. Дараа нь хоёулаа жаахан ядарч гонсойсхийсэн боловч бие биеэ эрхлүүлэн ноолох нь хэвээрээ тас тэврэлцэн явсаар зогсох газарт ойртсоны дохио болгон бух тэрэг яндангаа дуугарахаас нааш тавилцсангүй.

	Мадлена хурууныхаа үзүүрээр санчгийнхаа задарсан үсийг илэх зуураа

	— Ямар тэнэг юм болов оо! Бид хоёр яг л хүүхэд шиг явна гэв.

	Гэвч Дюруа хүүхний хоёр гарыг ээлжлэн ухаан мэдээгүй юм шиг учир зүггүй үнсэж,

	— Миний бяцхан Мад, би чамайгаа бишрэн хайрлаж байна гэж хэлэв.

	Тэд Руан орон ортол бараг хөдлөлгүй, хоёр хацраа наагаад шөнийн харанхуйд байн байн сүүмэлзэн өнгөрөх гэрэлтэй байшинг онгорхой цонхоор харж явжээ. Чингэж бие биедээ ойрхон яваадаа жаргалаа эдэлж, харилцан энхрийлэх нь улам улам нялууран янагшиж хамаагаа алдан хожмын маргаашийг хоёулаа мөрөөдөцгөөв.

	Гол руу харсан цонхтой нэгэн зочид буудалд бууж, жаал зугаа юм идсэн болоод шалавхан унтацгаалаа. Өглөө зарц хүүхэн яг найман цагт сэрээв.

	Тэдний байгаа унтлагын өрөөнд цайг нь оруулж өгсөн тул нэг нэг аяга уугаад, Дюруа эхнэрээ харж харж баясан чанга тэврэхдээ олдохуйяа бэрх ховор нандин эрдэнэ олсон хүн лүгээ адил байлаа.

	— Миний бяцхан Мад, би чамдаа маш их... бүр их... зөндөө хайртай... гэж шивгэнэлээ.

	Мадлена сэтгэл хангалуун байдалтай итгэлтэйгээр инээмсэглээд

	— Би ч бас... тийм шиг байна... гэж түүнийг үнсэнгээ хариулав.

	Энэхэн үес Дюруа гэртээ очиж яваагаа бодмогц бас л санаа зовлоо. Эхнэртээ олон дахин сануулж, урьдаас учрыг ойлгуулан ятгаж, урмыг нь хугалахгүйг хичээсэн ч энэ удаа тэр тухай дахин сэргээж ярих нь зүйтэй гэж үзээд

	— Тэд нар минь ёстой нэг тариачин улс даа, дуурьд гардаг хиймэл тариачин биш гэж мэдээрэй гэхэд нь хүүхэн инээд алдаж

	— Мэдэлгүй яах вэ, чи надад хэлсэн шүү дээ. За алив босоорой, би чамаас болоод босож чадахгүй байна гэжээ.

	Дюруа орноос дэвхрэн бууж, оймсоо өмсөж байх зуураа

	— Бид их л тохь муутай байх байх даа. Миний өрөөнд сүрлэн дэвсгэртэй ганц муу хуучин орноос өөр юм юу ч байхгүй. Манай энэ Кантлед чинь үс ноосон дэвсгэр байдгийг мэдэх ч үгүй гэж учирлахад нь Мадлена бөөн баяр болж

	— Тэгээд яагаа вэ, тэр шиг сайхан юм гэж байх уу даа, чамтайгаа цуг нойргүй хоночхоод гэв гэнэт тахиа дуугарахыг сонсоно шүү дээ! гэжээ.

	Мадлена үслэг цагаан даавуугаар хийсэн өглөөнийхөө халхгар хувцас өмсөхийг Дюруа хармагц таниад нэг л эвгүйрхэв. Яагаад тэр бил ээ? Авгайд нь өчнөөн төчнөөн өглөөний өмсгөл бийг маш сайн мэднэ. Тэгэхлээр дахин цоо шинээр хувцас хунар авах хэрэгтэй болж байна уу? Яадаг санж, дураараа л болно биз, харин түрүүчийн нөхрийг байхад өмсөж байсан гэрийн хувцас, шөнийн цамц, ер янаг дурлалын аливаа өмсгөлийг нь харах дургүй байжээ. Нэг үгээр хэлбэл тэрхүү зөөлөн дулаахан даавуунд Форестьегийн бие хүрсний ямархан нэгэн ул мөр бий юм шиг санагдаад болж өгсөнгүй.

	Дюруа тамхи асааж, цонхон дээр очив.

	Усан онгоцны зогсоол хийгээд олон тооны дарвуулт хөнгөн хөлөг, палтгар намхан галт онгоц, хяхтнан дуугарсан өргөгч цамхгийн тусламжтайгаар ачаагаа буулгаж байгаа өргөн мөрнийг харахад аль хэдийнээс мэддэг хэр нь маш сүртэй санагдсанд

	— Ямар гоё юм бэ, золиг чамайг! гэж дуун алдав.

	Мадлена гүйж ирээд мөрөн дээр нь хоёр гараа тавьж, наалинхай зөөлнөөр наалдан зогсоод таг дуугүй болж, үзэсгэлэн сайхныг гөлрөн мэл гайхсанаа

	— Ай, ямар сайхан юм бэ, ямар гоё юм бэ! Голын усанд ийм олон хөлөг онгоц байдгийн чинээ санасангүй! гэж дахин давтан хэлэв.

	Тэд хэд хоногийн өмнө хэл мэдээ өгсөн болохоороо хөгшчүүл дээрээ ирж өглөөний унд хоол идэх ёстой байжээ. Ингээд нэг цагийн дараа гэхэд хуучин тогоо шиг хангир янгир дуугарсан задгай сүйхэнд суучихсан явлаа. Эхлээд уйтгар хүрэм модот харгуй үзүүр төгсгөлгүй юм шиг үргэлжилснээ зүлэгтэй газар залгаж, нэгэн гол дундуур нь урссантай дайралдаж, харгуй нь уул өөд чиглэхэд Мадлена нэлээд ядрав. Тэр ямбий сүйхний нэг буланд шахаж суугаад наранд ил гарч, түүний зөөлөн илчинд бүүвэйлэгдэн хөдөө нутгийн саруул сайхан агаарын бүлээн амьсгаанд бие тавиран алжаагаад, удалгүй үүрэглэж эхлэв.

	— Алив тэрийг хараарай гэж нөхөр нь сэрээв.

	Тэд уулын тэхий дундаас нэлээд өнгөрөөд зогссон нь аянчин жуулчин бүхэнд үзүүлдэг үзэсгэлэнтэй сайхнаараа нэрд гарсан газар байжээ.

	Тэртээ доор тунгалаг мөрөн нүд алдам талын дундуур урсаж буйг харцгаав. Тоо томшгүй жижиг арал довцог бүхий тэр гол тэртээ холоос нааш тахиралдан урссаар Руан хүрдгийнхээ даваан дээр тойроод гарчээ. Голын наад биед өглөөний манан дундаас үзэгдэх хотын барилга байшингийн дээвэр нь нарны туяанд алтран гялалзаж, асар том эрдэнийн чулуу мэт сүмийн хонхнууд нь хурц шовх, хавтгай зантгар, хэврэг бөх янз бүр үзэгдэж, хаан төрийн сүлд титэм сийлбэрлээстэй дугариг, дөрвөлжин үзүүртэй үзүүргүй хонхны байр цамхаг харагдаж, энэ бүх гот маягийн сүмийн шовх оройноос дээш дэлхийд хамгийн өндөр этгээд сонин, гайхалтай урт дуганы орой тэнгэрт цойлох мэт гагцаар ёрдойжээ.

	Түүн тушаа, голын цаад биед Сен-Северийн хавь газрын зах зух дахь үйлдвэрийн яндан сүндэрлэх нь бөөрөнхий нарийхан агаад дээгүүрээ зантгар харагдав.

	Өндрөөрөө эн чацуу хонхны шовгороосоо тоогоор хавьгүй олон тэдгээр яндангийн өндөр тоосгон баганууд цэлмэг тэнгэрийг чулуун нүүрсний хар утаагаар утах нь аажимдаа уудам талын дээгүүр түгэн замхарна. 

	Хеопс хааны пирамид2 шиг (энэ бол хүний гараар бүтсэн өндрүүдээс хоёрт ордог өндөр билээ) тэнгэрт цойлон гарсан өндөр яндан аварга том «Цахилгаан» гэдэг гал сөнөөх газрын хоолой нь зэргэлдээ орших, өөртэй нь бараг чацуу суваргын шовх оройтой хослон харагдах бөгөөд түрүүчийнх нь мөнхөд утаа савсуулан хөдөлмөрлөж байдаг үйлдвэрийн хаан, сүүлчийнх нь шовгор оройт сүм дуганы хаан гэмээр ажээ.

	Ажилчны суудаг хотын захаас нарсан ой залгаж, Сена мөрөн хуучин шинэ хоёр хотын дундуур өнгөрч, цааш урсахдаа ой модоор бүрхмэл тахиралдсан эрэг үүсгэж, зарим газраа цагаан хад чулууг нь ил гарган явсаар дахин нэг том гэгчийн хагас дугуй үүсгээд бараа тасарчээ. Голыг уруудан өгсөн явах галт онгоц ялаан чинээ үзэгдэж, өтгөн хар утаа багшруулан чиргүүлт хөлөг авч явна. Голын усан доторх бяцхан арлууд зарим газраа хэлхэлдэн тогтож, зарим газраа том жижиг сувдан эрих мэт янз бүрээрээ хол ойр харагдана.

	Зорчин явагчдын ханатлаа харахыг хүлээн зогсоо хөтөч нь хэн ямар давхаргын хүн хэд хэчнээн хугацаанд сонирхдогийг нь урьдын туршлагаараа мэдэх бүлгээ.

	Тэд зогссон газраасаа хөдөлмөгц Дюруа хэдэн зуун метрийн газраас угтан айсуй хоёр хөгшнийг харчхаад дэвхрэн бууж

	— Манайхан байна! Би танилаа гэж чанга хэлэв.

	Эр эм хоёр тариачин эв хавгүй майжганан алхаж, мөрөөрөө байн байн шүргэлцэлдсээр ирж явав. Эрэгтэй нь намхан пагдгар, улаан хацартай, нас өндөр болж нэлээн гэдэслэсэн ч бие чийрэг харагдав. Эмэгтэй нь эвхийсэн өндөр янхир, уйтгартай царайтай нь ёстой нэг өсөх наснаасаа өдий хүртэл хар ажил хийж, хар хүнийхээ орсон гарсантай нийлж ууж наргиж байхад огт инээж үзээгүй хөдөөгийн хөдөлмөрч эмэгтэй байлаа. 

	Мадлена мөн өөрцгүй сүйхнээс буугаад тэрхүү хөөрхийлөлтэй хоёрыг үзмэгцээ зүрх шимширсэн учраа өөрөө ч ойлгосонгүй. Тэд ийм дэгжин болсон хүүгээ таньсангүй, бас энэ цагаан платьтай ганган авгайг манай бэр юм гэж ой ухаандаа ч оруулсангүй.

	Тэд сүйх тэрэгнээс түрүүлэн яваа хот газрын хүмүүсийг ойшоолгүй, удтал хүлээсэн хүүгээ угтахаар дуугарах завгүй яаран явцгаажээ.

	Тэр хоёр хажуугаар нь зөрөөд өнгөрөхөөр чигтэй болоход нь Жорж инээж

	— Дюруа аав, сайн уу! гэж хашхирав.

	Өвгөн эмгэн хоёр мэл гайхаж цэл хөхрөн хөшөө шиг зогсчихсоноо эмгэн нь түрүүлэн сэхээ орж, урагш алхан

	— Хүү минь чи юү? гэж асуулаа.

	— Тэгэлгүй яах вэ, өөр хэн байх бил ээ, Дюруа ээж ээ! гэж Жорж хэлээд өөдөөс нь угтан очиж, хүүгийн ёсоор хоёр хацрыг нь шовхийтэл үнсэв. Дараа нь бөөний панзчин нарын өмсдөг шиг өндөр гозгор хар торгон руан малгайгаа аваад тосон ирсэн аавтайгаа хацар хацраа нийлүүлэн тэврэлцэв. Тэгээд

	— Энэ манай авгай гэж Жорж танилцуулав.

	Тариачид Мадленаг харав. Тэд түүнийг харахдаа гайхалтай юм үзсэн шиг айн түгших байдалтай бөгөөд өвгөнд учир олж ядаж байхдаа бас сэтгэл хангалуун болж дэмжих санаа төрсөн бол эмгэнд атаархан дургүйцэх сэтгэл төржээ.

	Өвгөн угаас золбоотойн дээр уусан архи дарсны халуунд ам халсан тул жоготойгоор нүд ирмээд зориг орж

	— Тэгэхлээр энэ хүнийг чинь үнсэж болох байна уу, үгүй юу? гэж асуувал

	— Дураараа л бол гэж хүү нь хариулав.

	Тэртэй тэргүй эвгүй байдалд орсон Мадлена, өвгөнд хацраа тавьж өгөхөд нь өвгөн хөдөөгийн маягаар чанга гэгч шовхийтэл таалаад гарынхаа араар уруулаа шудран арчлаа.

	Эмгэн мөн адил таалсан боловч цаанаа дургүйцэн зэвүүрхэх тул ёс төдий болжээ. Эмгэн үнэндээ ийм бэртэй болно гэж санаагүй байжээ. Түүний бодлоор бол болсон алим шиг улаан, сайн үүлдрийн гүү шиг тарган цатгалан хөдөө нутгийн гамбагар улаан бүсгүй хэрэгтэй байж. Тэгвэл энэ олон нугалаас хуниас болсон хувцастай хулмас ханхлуулсан хүүхэн завхай зайдан эмийг л санагдуулав. Ер эмгэний боддогоор бол сүрчиг бүхэн хулмас шиг байжээ.

	Залуу гэр бүлийн ачааг тээсэн сүйх тэрэгний араас цөмөөрөө явцгаав.

	Өвгөн хүүгээ сугадан алхаагаа жаахан удаашруулаад

	— За тэгээд ажил үйл ямаршуу явна даа? гэж асуусанд

	— Хэлэх юм алга, их сайн гэвэл

	— Эр хүн! Эр хүн! Энэ авгай чинь хэчнээн хөрөнгөтэй ирэв дээ? гэж асуужээ.

	— Дөчин мянган франктай гэж Жоржийг хариулахад баярласандаа шогшрон исгэрч

	— Өө золиг гэж! гэхээс өөр юм хэлж чадсангүй. Учир нь тэр их мөнгө дуулаад сүрхий балмагджээ... 

	Дараа нь ихэмсэг байдлаар итгэл төгс

	— Сайхан амьтан юм аа, хэлэх юм алга! гэв.

	Үнэндээ Мадлена түүний санаанд таарчээ. Аавтан цагтаа авгай хүүхнийг яггүй мэддэгт тооцогддог байсан болохоор аргагүй би зээ.

	Мадлена хадам ээжтэйгээ дуу шуугүй зэрэгцэн явлаа. Эрэгтэйчүүл удалгүй тэдний араас гүйцэн ирцгээв.

	Тэд зам дагуу тогтсон жижигхэн тосгонд ойртон очив. Арав арваараа замынхаа хоёр талд байрласан байшин дотор хот маягаар барьсан байшин ч үзэгдэж, сүрэл, ваараар дээвэрлэсэн ердийн шавар тоосгон байшин ч харагдав. Тосгоны зүүн гар талын хамгийн захад дээвэртээ хонгилтой дан байшин байгаа нь Дюруа өвгөний эрхэлдэг «Сайхан зураг» гэдэг газар байлаа. Эртний заншлаар хаалган дээрээ нарсны мөчир хадсан нь ам цангасан хэн боловч орж болохыг бэлгэджээ.

	Өглөөний хоолыг танхимд хоёр жижиг бүтээлгээр бүтээсэн нийлүүлмэл ширээн дээр бэлтгэжээ. Ажил хамсалцаж байсан айлын нь авгай ганган хүүхнийг хараад доор тонгойн хүндэтгэж, дараа нь Жоржийг танимагцаа

	— Ай бурхан тэнгэр, энэ чинь чи юу даа, хөөрхий минь? гэж дуу алдахад

	— Тийм ээ, би байна, Брюлен ээж! гэж Жорж баясгалантай хариулаад эх эцэг хоёроо үнссэн шигээ адилхан үнслээ.

	Тэгээд эхнэртээ хандаж

	— Өрөөндөө оръё, малгай тавих газар олдох байх гэв.

	Дюруа Мадленаг дагуулан баруун гар талын хаалгаар чулуун шалтай сэрүүхэн өрөөнд орууллаа. Өрөөний ханыг шохойдсон тул цав цагаан агаад орны дээр хулдаасан даавуун хөшиг өлгөжээ. Бумба дээрх цовдолмол бурхан, хөх өнгийн дал модны дор байгаа Поль, Виржини3 хоёр ба зээрд морьтой I Напалеоныг дүрсэлсэн хоёр тосон бар үзэгдсэн нь энэхүү цэвэрхэн боловч уйтгар хүрэм өрөөний урдаа барих гоёл болжээ.

	Жорж хоёулхнаа болмогц Мадленаг үнсэж

	— Сайн байна уу, Мад. Би хөгшчүүл дээрээ ирсэндээ баяртай байна. Парист байхад ер санагддаггүй хэр нь хүрээд ирчихлээр их аятайхан байдаг юм гэв.

	Гэтэл аав нь завсрын ханыг нударгаар балбаж

	— Бушуулцгаагаарай, шөл гаргаад ирсэн шүү! гэхэд танхимд орцгоолоо.

	Чингэж, тун мэдлэг чадвар муутай тааруулсан хөдөө газрын өглөөний хоол нэгэн хэсэгтээ салахгүй үргэлжлэв. Эхлээд хонины мах тавьж дараа нь хиам өгөөд, тэрнийхээ сүүлд өндөгний нухаш тавилаа. Алимын архи, бас хэд хэдэн аяга дарс уусан өвгөн Дюруа ам халан ааш хөгжилтэй болж, уран цэцэн, сонин хачин яриа урсгаж гарлаа. Тэгэхдээ том баярт зориулан нөөцөлж байсан наргиантай явдлыг дээр дээрээс нь хөвүүлж, ичмээр ичмээр, зовмоор зовмоор алиа шогийг нөхдөд нь учирсан мэтээр ярилаа. Хэдийгээр Жорж тэдгээрийг нь цээжээр мэдэх боловч инээж баясаж байжээ. Тийн инээсний учир бол төрсөн газрын агаарт согтож, хар бага наснаас мэдэх газар ус, том жижиг аливаа юм бүхнийг хармагц урьдын бодол сэргэж, өнгөрснийг дурсан санагдуулах төрөлх нутагтаа ирснээс болжээ. Тэр нь хаалган дээрх цавчсаны ор, ямар нэгэн үл ялих зүйлийг санагдуулсан гурван хөлт сандал, газар шорооны уур амьсгаа, ойр тойрны ой мод, давирхайн хүчтэй үнэр, орон байрын үнэр тогтвор усны үнэр, аргал хорголын үнэр байжээ.

	Тэгэхэд эмгэн Дюруа өнөө л уйтгартай баргар царайлсан хэвээрээ таг дуугүй сууж бэрийгээ үзэн ядан ширтэнэ. Тийм ээ, хатуу хүтүү ажилд хамаг бие нь эвдэрч, эвэр даарь ургасан гартай хөдөлмөрч тариачин хүн ийм дургүй хүрэм хотын ганган хүүхнийг таалахгүй нь мэдээж бөгөөд бэр нь нэг л бузар булай завхай зайдан, өвчин эмгэгтэй, нүгэл хийхээс өөр хийх ажилгүй хүний биелсэн дүр мэт санагдах нь мэдээж билээ. Эмгэн хааяа хааяа босож хоол тавих юм уу, галуун хүзүүтээс иссэн шар дарс, хийжүүлсэн ус шиг бөглөөгөө бууддаг хөөсөрсөн, амттай улаан архи аягална.

	Мадлена юу ч идэж уусангүй, хэнтэй ч ярьсангүй гуниглан суув. Уруулаас нь байнга салдаггүй инээмсэглэл алга болж оронд нь яая гэх вэ гэсэн хүлцэнгүй байдал илэрч, их л гонсойж, сэтгэлээр унасан харагдлаа. Юунаас болов оо? Өөрөө л ийшээ ирье гэсэн шүү дээ. Тариачин айл, жирийн тариачныд очиж явна гэдгээ мэдэж л байсан. Ер нь хэзээ ч нэг юмыг шүтэж нөгөөгөөс нь дээр тавьдаггүй зантай атлаа энэ тариачдыг яагаад хүсэх болов оо?

	Ер нь тэгээд энийгээ мэдсэн гэж үү дээ? Эмэгтэй хүн заавал этгээд, байгаа юмнаас өөр юмыг хүсэж байдаг шүү дээ! Магадгүй, энэ хүмүүс хол газраас дурлам сайхан санагдав уу? Дурлам сайхнаа байя гэхэд нэлээд дээгүүр, нэлээд сайн, нэлээд баяр хөгжөөнтэй, нэлээд үзэсгэлэнтэй санагдсан хэрэг биз. Мөн түүнчлэн тэднийг уран зохиолд гардаг шиг боловсон зөв хүмүүжилтэй байх гэж ерөөсөө ч бодоогүй юм. Тэгвэл яагаад одоо ялих ялихгүй юм бүхэн, өчүүхэн төдий бүдүүлэг байдал, хөдөөх тариачны хэлэх ярих, инээх хөдлөх, аашлах авирлах нь түүний дургүй хүргэв ээ?

	Мадлена ээжээ дурсан санав. Ээж нь Сен-Денид сургууль хийж гэрийн багш болсон хүн байжээ. Тэгснээ нэгэн хүний хайрыг татаж удаан бололгүй, Мадленаг арван хоёртой байхад үгүйрч хоосроод уй гашуу болж нас барсан юм санж. Мадлена ээжийнхээ талаар амьтан хүнд цухуйлгадаггүй явсан билээ. Үл мэдэгдэх нэгэн хүн Мадленаг боловсролтой болгосон нь лав эцэг нь байсан биз. Тэр чухам ямар хүн байсныг бүүр түүр гадарлах боловч мэдэлгүй хоцорчээ.

	Өглөөний хоол хавьд төгсөх шинжгүй, хүмүүс нэмж ирсээр байв. Тэд өвгөн Дюруагийн амрыг эрж, Жоржийг хармагц хоолойгоо татан шагширцгааж, залуу хүүхнийг нүд буландан ажаад жоготойгоор ирмэцгээх нь «Жорж Дюруа ч сайн эр ээ! Дэгээдээд авсан авгайг нь хараач!» гэлцэх мэт ажээ.

	Бусад бага шиг танил нь модон ширээнээ сууцгааж, «Литр!», «Аяга!», «Хоёр хундага шарз!», «Аяга рапайль дарс!» гэх мэтээр хашхиралдан, хар цагаан ясаар тас түс хийлгэн нүх шахаж эхэллээ.

	Энэ үед эмгэн Дюруа байн байн орж гарч, уйтгартай царайлсан хэвээрээ хүмүүсийг үйлчилж, тэднээс мөнгийг нь авч, хөх даавуун хормогчийнхоо үзүүрээр ширээг арчин цэвэрлэж явав.

	Шавар гаанс, хямд янжуурын утаанд тасалгаа битүүрэхэд Мадлена ханиаж

	— Гарвал яасан юм бэ? Би сууж чадахгүй нь гэжээ.

	Гэвч хооллож дуусаагүй цаг тул өвгөн Дюруа дургүйцэв. Тэгэхлээр нь ширээний араас босож, харчуулыг шарзтай кофе уухыг хүлээхээр шийдээд хаалганы дэргэдэх сандалд суулаа.

	Жаахан байзнатал Жорж босоод ирж 

	— Хоёулаа Сена руу гүйж очоод ирэх үү, тэгэх үү? гэсэнд

	— Тэгье, тэгье. Явъя! гэж Мадлена уухайн тас зөвшөөрөв.

	Тэр хоёр уулнаас буугаад Круассаас завь хөлслөн авлаа. Тийнхүү алжаасан биесээ амрааж, арлын дэргэд уд модны сүүдэрт, хаврын наранд ээж, үл мэдэг чичрэх усны долгионд бүүвэйлүүлэн өдрийн хагасыг өнгөрөөгөөд харанхуй болоход гэртээ буцаж ирлээ.

	Тосон дэнгийн гэрэлд оройн хоол идэцгээсэн нь Мадленад өглөөний хоолноос ч уйтгартай санагдав. Өвгөн Дюруа шартаад дув дуугүй, эмгэн нь битүү ууртаа бэлхийчихсэн суув.

	Бүдэг гэрэлтсэн зэгэл хананд тийм гэхийн аргагүй хачин хачин хөдөлж байгаа том том хамартай сүүдэр тусаж, хэн нэг нь сүүмэлзэн чичиргэнэх дэнгийн дөлнөөс хажуу тийшээ хармагц л ханан дээр өвсний ац шиг сэрээ барьсан асар том гарын дүрс, үлгэрийн мангасын ам шиг аймаар том ам ангайж харагдана.

	Мадлена хоолоо идэж дуусмагц нь тамхины утаа асгарч цутгасан архины үнэр үүрд шингэсэн энэ муухай өрөөнд удахыг хүссэнгүй тул эр нөхрөө аваад гадагш гарчээ.

	— Чи мөн ч их уйдав шүү гэж Жорж гадаа гарсан хойноо хэлэхэд нь хүүхэн тэгээгүй гэхээр завдтал, Жорж цааш залган,

	— Худлаа. Би цөмийг нь харж байна. Чамайг дургүй байгаа бол маргааш өглөө явъя л даа гэхэд нь

	— Тэгсэн ч яах вэ дээ гэж цаанаа дуртай зөвшөөрлөө.

	Тэднийг харанхуй хар шөнө бүрхэн авсан өндөр өндөр мододтой их ойн нарийхан замаар алгуурхан явахад хэдийгээр энхрий дулаахан тас харанхуй шөнө ч гэлээ үл мэдэг чимээ, сарчигнах, сэржигнэх, амьсгаа авах мэт элдэв дуун тасарсангүй.

	— Бид хаана явна вэ? гэж хүүхнийг асуухад

	— Ойд гэж Жорж хариулав.

	— Энэ ой их үү? гэхэд нь

	— Маш их, Францын хамгийн их ойн нэг шүү дээ гэж тайлбарлав.

	Газар шороо, мод чулуу, хаг хөвдийн үнэр, унуул дархины үнэр, бэлцийн түрүүлж байгаа нахианы үнэр, ер ойн гүний хуучин шинэ үнэр хослон анхилсан нь эндхийн юм бүхэн үүрэглэн байх мэт ажээ. Мадленаг дээшээ харахад моддын завсраар од мичид үзэгдэх бөгөөд нэг ч мөчир хөдлөөгүй хэр нь тойрон хүрээлсэн их ойн навч намаа дуулдах төдий сэржигнэх нь мэдэгдэнэ.

	Тэгтэл хамаг бие нь хачин эвгүйгээр дагжих шиг болоод сэтгэлд нь сэв ороход, зүрх нь үл ухагдах гунигаар дүүрэв. Энэ юунаас болов оо? Энэ асуудалд хариу өгч чадсангүй. Гэвч гав ганцаараа орхигдож, гав ганцаараа төөрч, амьдаараа авслуулсан мэт болж дээгүүрээ үл мэдэг сэрвэлзэх төдий энэ их амьгүй багануудын дунд цорын ганцаараа яваа юм шиг, зүг бүрээс нь аюул заналхийлэн байх мэт гэнэт бодогджээ.

	— Миний айдас хүрээд байна. Буцъя даа гэж түүнийг аяархан шивгэнэхэд Жорж

	— За яах вэ, буцъя л даа гэжээ.

	— Парис руугаа... маргааш өглөөгүүр явах уу? гэхэд нь

	— Тийм ээ, маргааш гэв.

	— Маргааш өглөө шүү! гэхэд нь

	— Чиний л дураар болъё, өглөө явсан ч болно гэлээ. Тэднийг ирэхэд хөгшчүүл нь орондоо орцгоосон байлаа.

	Мадлена тэр шөнө маш муу унтжээ. Учир юун гэвэл чихэнд дасаагүй хөдөө газрын элдэв чимээ байн байн сэрээж, шар шувуу дуугарч, гэрийн хаяанд хашаатай эр гахай хүржигнэж хуухираад, бараг шөнө дундаас эхлээд азарган тахиа орилоод салсангүй.

	Мадлена үүр тэмдгэрэхтэй зэрэг л аль хэдийн хөл дээрээ босчихсон, явах замдаа юмаа төхөөрч эхлэв.

	Жорж явах болсноо хөгшчүүлдээ хэлэхэд, тэд нь эхлээд сандарч балмагдсан боловч төдхөн хэнээс шалтгаалсныг нь гадарлаад гайгүй болцгоов. Тэгээд өвгөн

	— Бид ойрдоо уулзах болов уу? гэж л асуужээ.

	— Уулзалгүй яах вэ, ирэх зун уулзана гэхэд нь

	— За, тийм байж гэлээ. 

	Хажуугаас эмгэн

	— Сүүлд нь л амаа битгий бариарай гэхээс өөр юу хэлэх вэ дээ! гэж аман дотроо ууртай захилаа.

	Жорж тэднийхээ санааг засах бодолтой хоёр зуун франк өглөө. Нэгэн жаал хүүг унаанд илгээсэн нь арван цагт тэрэг аваад ирж залуу хос хөгшчүүлээ үнсээд мордлоо.

	Уулнаас бууж явах үедээ Жорж инээд алдаж

	— За, би чамд өмнө нь хэл ээ биз дээ. Би чамайг эх эцэгтэйгээ Дю Руа де Кантель гуайнхантай танилцуулах хэрэггүй л байсан юм гэхэд Мадлена ч бас инээж

	— Одоо болоход их л сайхан улс шиг санагдаж байна. Би лав эдэнд их хайртай байх байх аа. Паристаа очсон хойноо нэг юм авч бэлэг явуулна аа гэв.

	Мадлена жаахан чимээгүй явснаа

	— Дю Руа де Кантель... Бидний урилгын бичиг хүмүүст ер гайхалтай санагдахгүйг чи үзнэ дээ. Бид чиний аав ээжийн эзэмшилд очиж долоо хоноод ирсэн гэж хэлнэ гээд Жоржид наалдаж, сахалд нь уруулаа хүргээд авч, — Сайн байна уу, Жорж оо! гэхэд нь

	— Сайн, сайн байна уу, Мад? гээд бүсэлхийгээр нь тэврэн авчээ.

	Өглөөний нар гийсэн өргөн талын дундуур урссан голын ус мөнгөн тууз мэт тахирлан, үйлдвэрийн яндан бүхнээс багил хар утаа багшран, хуучин хотын дээгүүр сүмийн шовгор оройт хонхны байр ёрдойлдох нь алсад харагдлаа.

	
II

	Дю Руагийнхныг нийслэлдээ эргэж ирснээс хойш хоёр хоног өнгөрчээ. Жорж үүрэгт ажилдаа хэдийнээ орчихсон, намайг мэдээллийн хэлтсийн эрхлэгчээс чөлөөлж, Форестьегийн хийж байсан ажилд томилох биз, тэгвэл ч улс төрийн бодлогод хамаг биеэ зориулна даа гэж битүү горьдож байжээ.

	Жорж энэ үдэш тэртээ нэгэн цагт түрүүчийн хар хүнийх байсан бол одоо өөрийн нь гэр болсон байр луугаа санаа сэтгэл маш сайхан явахдаа дур булаам хөөрхөн царай нь хаашаа ч зайлах аргагүй нөлөөлж, мэдэгдэлгүйгээр улам улам газар авч эрхэндээ оруулах тийшээ хандаж байгаа эхнэрээ тэврэн үнсэхийг яарчээ. Жорж Лоретийн эх дагинын сүмийн нэг буланд байх цэцгийн дэлгүүрийн хажууд ирээд Мадленад цэцэг аваачиж барья гэж нэн даруй, хараахан дэлбээлж гүйцээгүй баглаа сарнай, анхилам үнэртэй бүхэл бүтэн боодол цоморлог авав.

	Шинэ байрныхаа шат болгоны толинд өөрийгөө хараад их л маадайж, бас энэ байшинд анх түрүүн хэрхэн орсноо үргэлж санаж явлаа.

	Түлхүүрээ гэртээ мартсан тул Мадлены зөвлөснөөр үлдээсэн өнөөх зарц үүд онгойлгож өгөв.

	— Дю Руа авгай гэртээ бий юу? гэхэд нь

	— Бий бий, ноёнтон гэлээ.

	Жорж хоолны өрөөн дундуур өнгөрөхдөө гурван хүний ширээ зассаныг үзээд машид гайхав. Хоолны өрөөг зочдын өрөөнөөс тусгаарласан хөшиг жаахан сөхөгдсөний завсраар Мадлена харагдсан нь түүний барьж ирсэнтэй эгээ адилхан сарнай цэцгийн баглааг зуухан дээрх ваарт зоож байх нь тэр ээ. Гэнэт Жоржийн уур хүрч, эхнэртээ үйлчилж баясуулан, жаргалаа эдэлнэ дээ гэж аль эртнээс бодож явсан бодлоо өөр хүнд хулгайлуулсан мэт тун эвгүйрхэв.

	— Чи өөр хүн урьчихсан юм уу? гэж ормогц асуувал хүүхэн эргэж харалгүй өнөө цэцгээ оролдсон хэвээрээ

	— Тэгсэн ч гэхэд хэцүү, тэгээгүй ч гэхэд хэцүү. Тогтсон заншил ёсоор миний хуучин найз де Водрек гүн ирнэ. Үүнээс урьд даваа гараг болгонд манайд хооллодог байсан юм гэхэд нь

	— Өө тийм үү! Их сайн байна гэж аман дотроо бувтнав. 

	Тэгээд ард нь баглаа цэцгээ барьсан хэвээр зогсож, түүнээ нуух уу, хаях уу гэдгээ мэдэхээ байсан ч зүрх гаргаж

	— Хүүеэ, би чамд сарнай цэцэг авчирсан гээд хэлж орхилоо.

	Мадлена инээмсэглэн эргэж

	— Чи ямар сайн бэ! гэж дуу алдаад, маш баярласан байдалтай гараа сарвайлгаж, уруулаа цорвойлгон ойртоход нь Жорж даруй тайвшрав.

	Хүүхэн цэцгийг авч үнэрлээд, туйлаас баярласан хүүхэд шиг хөгжин, түрүүчийн ваарын дэргэд байсан хоосон ваарт аваачиж хийлээ.

	— Ямар сайхан юм бэ! Манай зуухыг харахад аятайхан боллоо гэж донжийг нь олсондоо баясан хэлэв.

	Тэгснээ гэнэт

	— Водрек сайхан эр шүү, та хоёр лав дорхноо ам хэлээ ололцоно оо гэж яахын аргагүй итгэлтэй хэллээ.

	Хонх жингэнэж, гүн ирснийг мэдэгдэв. Гүн гэртээ орох мэт тайван, итгэл төгс бөгөөд сайхан гэгчээр нахилзан бөхөлзөж Мадлены хөөрхөн жижиг хурууг үнсээд, эр нөхөр өөд нь эргэж элэгсгээр гар сарвайн

	— Эрхэм Дю Руа сайн сууж байна уу? гэв.

	Нарийн чанд ихэмсэг нь элэгсэг дотно занд байраа тавьж өгснийг бодоход байдал хэрхэн өөрчлөгдсөнийг үзтэл мэдэгдүүлэв. Үүнийг Жорж ихэд гайхсан бөгөөд тийм талтай байдлын хариу болгож мөн л эелдэг байхаар шийдлээ. Түүнээс таван минут өнгөрөхөд тэр хоёр арав хорин жилийн танил мэт төө зайгүй болчихсон сууцгаажээ.

	— Би та хоёрыг орхичихъё. Гал зуухаар оролгүй болохгүй нь гэж Мадлена мишилзэн хэлээд гарч одоход хоёул хойноос нь харсаар хоцров.

	Мадленаг эргэж ирэхэд сайх хоёр ямар нэгэн шинэ жүжигтэй холбогдуулан театрын тухай хэтэрхий санаа нийлэн ярилцах нь бүрэн санал нэгтэй байсны ачаар нэн даруй үүссэн, харилцан биесийг хүндэтгэх байдал царайд нь илэрхий харагдлаа.

	Үдийн хоол унжирч сунжралгүй их сайхан болов. Гүн энэхүү сайхан зант залуу хосын гэрт тун ч тухтай суусаар үдэш орой болгоод явахад нь Мадлена нөхөртөө

	— Их сонин хүн байгаа биз? Ойртож танилцсан цагт хожоотой хүн шүү. Миний ёстой нэг шалгарсан үнэнч нөхөр дөө. Ай халаг, хэрэв энэ хүн... гээд үгээ гүйцээсэнгүй болиход Жорж

	— Тийм ээ, их нүдэнд дулаахан эр байна. Бид хоёр лав дотнын найз болох байх аа гэж бодогдлоо гэвэл

	— Чи бид хоёрт унтахынхаа өмнө хийх ажил бий шүү. Би Водрек орж ирсэн болохоор хоолны өмнө хэлж амжсангүй. Мароккод чухал үйл явдал болсныг өнөөдөр дууллаа. Энийг надад ирээдүйн сайд депутат Ларош-Матье ярьсан. Чи бид хоёр бөөн шуугиан дэгдээх том өгүүлэл бичих хэрэгтэй байна. Баримт, тоо бай нь надад байна. Шалавхан сууж ажилдаа оръё. Дэнгээ аваарай гэж Мадлена хэллээ.

	Жорж дэнгээ авч, хоёул ажлын тасалгаа руугаа оров.

	Номын шүүгээнд нөгөө л ном хэвээрээ, орой дээр нь Форестьегийн үхэхийнхээ урьдхан Жуаны булан орж авсан гурван ваар тавиастай, талийгаачийн хөл дороо дэвсдэг үслэг бяцхан хивс ширээн доор Дю Руагийн хөлийг хүлээн хэвтжээ. Дю Руа сууж, түрүүч хар хүний үзүүрийг нь жаахан хэмлэсэн зааны ясан үзэг авлаа.

	Мадлена тамхи асааж, зуух налан зогсоод шинэ сониноо ярьж, дараа нь өөрийнхөө бодлыг гаргаж хэлээд бичих өгүүллийнхээ төлөвлөгөөг боловсруулав.

	Жорж түүний үгийг анхааралтай сонсож, тэмдэглэн авч байснаа, хүүхнийг ярьж дуусахад энэ асуудалтай холбогдуулан саналаа хэлж, улам гүнзгийрүүлэн өөрийнхөө төлөвлөгөөг дэвшүүлэхдээ нэг өгүүлэл бус, бүр одоогийн яамны эсрэг чиглэсэн бүхэл бүтэн ажлын төлөвлөгөө болгожээ. Энэ дайралт нь зөвхөн эхлэл болох ёстой байв. Мадленад Жоржийн санал маш их боломжийг нээх мэт тун сонирхолтой санагдсанд тамхиа хүртэл хаяад

	— Тийм... тийм... Маш сайн... Ёстой догь... Их сайн... гэж байн байн шивгэнэж байв.

	Тэгээд Жоржийг ярьж дуусахад

	— За одоо бичнэ дээ гэв.

	Гэвч Жоржид эхлээд бичих нь дандаа хэцүү санагддаг тул энэ удаад ч гэсэн үгээ олохгүй сандарлаа. Мадлена тэрийг нь мэдчихээд түүний мөрөн дээр зөөлхөн дараад, өгүүлбэр өгүүлбэрээр чихэнд нь шивгэнэн хэлж эхэллээ.

	Тэгэхдээ байн байн зогсож

	— Чи ингэж хэлбэл дуртай байна уу? гэж түдгэлзэх байдалтай асуухад нь Дю Руа

	— Тийм тийм, яг ингэж бичих дуртай байна гэж байлаа.

	Гагцхүү эмэгтэй хүний санаанаас гарах ёжтой хорон үгээр сайд нарын зөвлөлийн даргыг хүний мөсгүйгээр дайрахдаа тэр хүний нүүр царайг явуулж буй улс төрийн бодлоготой нь жишиж доромжлох нь инээд хүрэхгүй байх аргагүйн зэрэгцээ хүүхний ажигч гярхайг бишрэхээс өөр замгүй байв.

	Энэ үед Дю Руа түүний тэр хорон үгэн дээр хааяа хааяа хэдэн үг нэмж, утгыг нь улам гүнзгий болгохын хажуугаар уран хурц болгоно. Түүнээс гадна мэдээнд зориулан тэмдэглэсэн зүйлээ найруулах үедээ элдэв зүйлийг зальтайгаар цухуйлгаад орхих эрдэмд сайн сурсныхаа ачаар Мадлены хэлж байгаа зарим зүйл нь үнэмшил багатай юм уу хэн нэгнийг дайрсан санагдвал зөвхөн өнгөц дурдаад өнгөрч, ингэснээрээ уншигч хүнд шууд түс тас бичсэнээс хавьгүй илүү жинтэйгээр ойлгогдохуйц болгоно.

	Жорж өгүүллээ бичиж дуусаад оргилуун сэтгэгдэлтэйгээр чанга уншив.

	Өгүүлэл хоёуланд нь маш сайн болсон санагдсанд дөнгөж сая л бие биеийнхээ авьяас эрдмийг үзсэн мэтээр инээмсэглэн баярлаж хөгжицгөөн, хайрлаж өхөөрдсөн нүдээр харилцан ширтэлцэж, улмаар санаа сэтгэлээр ойр нь бие махбодын ойртох хүслэн болон хувирахад ухасхийн тэврэлцээд салахгүй үнсэлцжээ.

	Дю Руа дэнгээ барьж

	— За одоо бүүвэй бүүвэй болно доо гэж хэлэхэд нүд нь очтон гялалзав.

	— За миний багш түрүүлээд явна даа, та чинь зам гэрэлтүүлэгч шүү дээ гэж хүүхэн хэлэв.

	Жоржийг унтлагын өрөө рүү явахад хүүхэн араас нь даган, хурууныхаа үзүүрээр шилэн хүзүүг нь гижигдэн шавджээ. Жорж их гижигтэй юм санж.

	«Жорж Дю Руа де Кантель» гэсэн нэртэйгээр гарсан өгүүлэл бөөн шуугиан дэгдээлээ. Танхимд сандрал учруулсан учир өвгөн Вальтер түүнийг дуудаж баяр хүргээд тэр дорхноо нь «Францын аж байдал» сонины улс төрийн хэлтсийн эрхлэгчээр томилов. Мэдээллийн ажил дахиад л Буаренарт шилжжээ.

	Тэр өдрөөс эхлэн «Францын аж байдал» сонин яамны эсрэг урьдаас нарийн боловсруулсан галзуу ширүүн дайралт явуулах боллоо. Энэхүү нэг үе хортой, нэг үе төв, нэг үе шогтой, нэг үе хорсолтой болох уран бөгөөд заавал баримттай байдаг маргаанд тус сонины намуухан хэр нь цаанаа хэрсүү өнгө бүхнийг гайхан бишрүүлж, бусад сонин түүнээс байнга эш татаж, заримдаа бүхэл бүтэн догол мөрөөр нь авч тавьдаг болоход засгийн эрхэнд байгаа хүмүүс энэ айхтар үл үзэгдэх дайсныг цагдаагийн газартай элбэж байгаад амыг нь барьчих арга байна уу, үгүй юу гэж ухаан зарах болов.

	Дю Руа улс төрийн мэдлэгтний дунд ихээхэн нэр хүндтэй боллоо. Тэр өөрийнхөө нэр хүнд хэрхэн өсөж байгааг хүмүүсийн гар барих, нахилзах дохилзохоор баримжаалан мэдэх болж, гэргийнхээ хувьд гэвэл авхаалж сэргэлэн оюун ухаан, дуулаагүй юм гэж үгүй, танихгүй хүн гэж үгүйг нь гайхан шагшдаг байжээ.

	Түүнийг гэртээ харих болгонд зочдынх нь өрөөнд эсвэл нэг сенатч, эсвэл нэг депутат, эсвэл нэг шүүгч, эсвэл нэг генерал заавал байх бөгөөд тэд цөмөөрөө Мадленатай хуучин найзын ёсоор хүндэтгэлтэй ч хээгүй харьцана. Мадлена эдэнтэй хаана танилцав аа? гэвэл олны газар явж байгаад л танилцсан гэж хэлнэ. Тэгэхдээ тэдний итгэл найдвар, дур сэтгэлийг яаж тат аа бол? Энэ асуудал Жоржийн хувьд таавар байжээ.

	Тийн «Энэ хүүхэн мундаг дипломат болж болох хүн шүү» гэж бодно.

	Мадлена хоолондоо хоцорч ирэх нь олонтоо бөгөөд сэтгэл хөөрч улайчихсан, амьсгаадсаар гүйж ороод малгайгаа ч авалгүй

	— Чи бид хоёр ч өнөөдөр хийх юмтай даа. Чи бод л доо шүүх яамны сайд холимог комиссын4 гишүүн байсан хоёр хүнийг шүүгчээр томилсон байна шүү дээ. Гайгүй ээ, бид ч нэг сайн болгож тавина даа, санаанаас нь хавьд гарахгүй болтол авна даа! гэх мэтийн сонин юм ярьжээ.

	Тэр сайдыг хэдэн өдөр дараалан дайрчээ.

	Де Водрек гүнгийн дараа мягмар гараг болгонд Фонтэний гудамжнаа хооллодог депутат Ларош-Матье тэдний гарыг барьж, ихэд тавлан баясаад

	— Чөтгөр ав гэж, ёстой нэг айхтар бүлэглэл юм даа! Бид одоо л ялахгүй бол... гэж дахин дахин хэлдэг болов.

	Тэр хүн сэтгэлийнхээ гүнд, аль эртнээс зүтгэсэн гадаад явдлын яамны сайдын тушаалдаа шургачхаж болно хэмээн найддаг байжээ.

	Энэ бол өөрийн гэсэн өнгө царай, үзэл бодол ч үгүй, авьяас чадал ч үгүй, зориг ч үгүй, гийгүүлэх мэдлэг ч үгүй улс төрийн барагтайхан зүтгэлтэн, зүгээр нэг захын хоцрогдсон хотын өмгөөлөгч төдий бөгөөд хөдөө газраа их юм болдог, бүгд найрамдах улсын талыг баригчийн хуурамч баг өмссөн зальт этгээд, дайсагнагч намын дунд эвтэйхэн хоёр нүүр гарган явдаг бүх нийтийн сонгуулийн эрх гэгчийн бууц дээр хэдэн зуугаараа ургадаг хортой хоргүй нь мэдэгдэхгүй мөөгний нэгэн билээ.

	Тэр угаас ганцаараа товойх эрх тушаалд дуртайн хувьд өөрийн нөхөд, тэр бүх депутат болдог үл бүтэх хогийн найзуудынхаа дунд их л ухаантайд тооцогддог, эрх тушаал ахихад хэрэг болохуйц зэгсэн ганган, зэгсэн боловсролтой, зэгсэн задгай, зэгсэн арга бааштай байжээ. Тэгээд ч тэр урсгалаараа явж буй есөн шидийн олон, тохиолдлоор өнгөн дээр хөвж гарсан нэртэй түшмэдийн учир үл олдох нийгэмлэгийн дотор сүрхий амжилт олжээ.

	Түүнийг газар сайгүй ярьж, «Ларош сайд болно» гэлцэх бөгөөд үүнд бусдаас илүүгээр өөрөө итгэнэ.

	Тэр, өвгөн Вальтерын сонины нэг гол хувь нийлүүлэгч, дотнын шадар нь, санхүүгийн олон олон үйл ажиллагаанд биеэр оролцогч нь байв.

	Дю Руа Ларош-Матьег дэмжин, ирээдүйд надад хэрэг болно хэмээн итгэж, зарим талаар найдлага тавина. Ер нь чиг Ларош-Матье баярлах цагийнхаа ирэхэд Хүндэт легионы одонгоор шагнана гэж ам өгсөн Форестьегийн ажлыг цааш үргэлжлүүлж байгаа юм чинь одоо тэр одон Мадлены хоёр дахь нөхөрт оногдох нь мэдээж. Үнэндээ түрүүчийнхээс өөр болсон юм алга байлаа.

	Энэ нь дэндүү үзтэл ил учир Дю Руатай цуг ажилладаг хүмүүс байнга нүүрээ хийх газаргүй болтол нь түлж, уур цухлыг нь хүргэнэ.

	Түүнийг «Форестьегээс» өөр нэрээр нэрлэхээ бүр больжээ.

	Түүнийг ажил дээрээ орж ирэнгүүт нэг нь

	— Хөөе, Форестье! гэж дуудав.

	Дю Руа дуулаагүй хүн болоод захидалтай хайрцгийг онгичиход өнөө хүн

	— Хүүш ээ, Форестье! гэж улам чангаар дуудахад тэнд байгсад нирхийтэл инээлдлээ.

	Дю Руаг эрхлэгчийн өрөө рүү орохоор явахад нөгөө хүн зогсоож

	— Уучлаарай! Би чамайг дуудсан юм байхгүй юу. Тусгүй юм болсон нь мэдээж, гэхдээ би чамайг хөөрхий Шарльтай үргэлж андуурах юм аа. Чиний өгүүлэл Форестьегийн өгүүлэлтэй нүгэлтэй адил болдгоос тэгдэг юм. Тэр талаар хэн ч гэсэн андуурна шүү гэж хэлэв.

	Дю Руа хариу юу ч хэлсэнгүй, гэвч цаанаа шатаж хорсохдоо талийгаачийг үзэн ядаж эхэлжээ.

	Тэр ч байтугай нэг хүн, улс төрийн хэлтсийн шинэ эрхлэгчийн бичсэн өгүүлэл өмнөх хүнийхээсээ хэлбэрээрээ ч, агуулгаараа ч огт ялгагдахгүй гэж гайхан хэлэхийг дуулаад

	— Тийм ээ, яг л Форестье байна, тэгэхдээ арай илүү цогтой, арай илүү зоригтой, арай илүү боловсролтой юм байна гэжээ.

	Нэгэн удаа Дю Руа шүүгээгээ онгойлготол Форестьегийн модон бөмбөгийг гашуудлын хар даавуугаар ороогоод, Сен-Потений удирдлагаар тоглодог өөрийнх нь модон бөмбөгийг ягаан туузаар ороочихсон байжээ. Бүх тоглоомыг том жижгээр нь нэг эгнээ болгон тэр тавиур дээр тавьснаас гадна музейн үзмэрийн тайлбар шиг бичиг байсан нь «Форестье ба К°-ийн цуглуулга, байсан юм. Одоо уламжилсан хүн нь Форестье Дю Руа мөн. Баталгаатай эрхтэй. Амьдралын аливаа учрал болон аян замд ашиглаж болох маш бөх эд шүү» гэжээ.

	Дю Руа тайвуухан шүүгээгээ хаагаад тэгэхээс тэгэх гэж чангаар

	— Атаархуу тэнэг хүн хааяагүй л байх юм даа! гэж хэлэв.

	Гэвч нэрээ боддог нэрэлхүү зан нь заавал гомдоох юм уу хардах эргэлзэх сэтгэлийг төрүүлж, жирийн нэг сурвалжлагч ч бай, суут яруу найрагч ч бай, бичгийн хүнд байдгийн адилаар Дю Руагийн хор шарыг хөдөлгөхгүй байж чадсангүй.

	«Форестье» гэдэг үг чихийг нь хангинуулж, тэр нэрийг сонсохоосоо айж, сонсовч царай нь улайх шиг санагддаг боллоо.

	Дю Руа тэр нэрийг хор шар маажсан доог, тэр ч байтугай бараг доромжлолд тооцох болов. Нэг үгээр хэлбэл «Эхнэр чинь үргэлж хүний юмыг хийж өгдөг байсан шигээ чиний ч юмыг хийж өгч байна. Чи тэр эхнэргүй бол амбан явахгүй сэн» гэж хашхирсантай адил санагдана.

	Форестьег, Мадлена үгүйгээр амбан явахгүй гэвэл дуртай зөвшөөрөх хэр нь өөрийгөө болоод ирмэгц «Тэгж ярихгүй ээ!» гэж бодно.

	Гэртээ бүр ч хачин байх болов. Одоо гэрт байгаа юм бүхэн ор дэр, гоё чамин зүйлс, ер нь түүний гар хүрсэн болгон талийгаачийг санагдуулах боллоо. Анхандаа энэ талаар огт юм боддоггүй байсан бол хамт ажилладаг нөхдийнхөө хорон үгэнд сэтгэл нь гүнзгий шархлаад урьд нь огт анзаардаггүй өчүүхэн зүйл одоо тэр шархыг нь хөндөх болжээ.

	Түүний гар хүрсэн юм болгон Шарлийн гарыг нүдэнд үзэгдүүлэх шиг болоод, үзсэн харсан, гартаа авсан болгон нь тэртээ нэгэн цагт Шарлийн мэдэлд байж, Шарль тэдгээрийг худалдаж аваад эзэмшиж, хайрлаж ариглаж байсан нь санагдаж, түүгээр ч барахгүй Мадлена хэзээ нэгэн үед түүнтэй дотно байсан гэдгийг бодохдоо хор нь буцлах болжээ.

	Энэхүү үл ойлгогдох дотоодын эсэргүүцлийг өөрөө ч заримдаа гайхаж «Чөтгөр ав, би яаж байгаа нь энэ вэ? Мадленаг найз нартай нь хардахгүй байгаа шүү дээ. Юу хийж өдөр өнгөргөдгийг нь би ер сонирхдоггүй. Хаашаа явах, хэдийд ирэхийг нь асуудаггүй мөртөө тэр муу мал Форестьег санахтайгаа зэрэг л шатаад явчих юм!» гэж өөртөө хэлнэ.

	«Үнэндээ Шарль тэнэг амьтан шүү дээ. Тэрэнд нь миний уур хүрэлгүй яах вэ. Мадлена тийм илжигтэй сууж байсныг бодохоос л уур хүрэх юм» гэж бас бодно.

	Дю Руа «Тэр мал, Мадленад юугаараа илүү санагдсан юм бол?» гэж үргэлж өөрөөсөө асууна.

	Зүүгээр хатгах мэт сэтгэлийг нь хөндсөн юм болгон, Мадлены ч тэр, зарц нарын ч тэр амнаас үргэлж гарч байдаг Шарлиас болоод уур цухал нь бадарч өдөр хоног хойшлох тутам ихсэв.

	Дю Руа амттай хоолонд дуртай байжээ. Тэгээд нэгэн орой

	— Манайх чинь яахлаараа амттай юм хийх ээ болив оо? Чи ердөө захихгүй юм гэж хэлэхэд нь Мадлена

	— Тэр үнэн шүү, би мартчихаад байгаа юм. Шарль тийм юмыг үзэж чаддаггүй байсан болохоор л... гэж хөгжилтэйеэ хариулан завдтал Дю Руа тэсгэлгүй уурлан үгийг нь тас цохиж

	— Чиний наадах чинь залхааж гүйцлээ. Юм л бол Шарль... Шарль... Шарль тийм ч юманд дуртай байсан, Шарль ийм ч юманд дуртай байсан гэнэ шүү. Үхэж далд орсон Шарлийг зүгээр байлгах цаг болсон байх гэж загнажээ.

	Тийн гэнэт учир зүггүй уурлахад нь Мадлена түүнийг алмайран ширтэж, угаас овсгоотой хүн гэсэндээ, энэ чинь аминдаа хардаж байгаа юм байна, талийгаачтай хардах сэтгэл нь түүний нэр гарах болгонд улам улам хүчтэй болж байгаа юм байна хэмээн гадарлажээ.

	Энэ явдал Мадленад шал дэмий юм шиг санагдсан байж болно, юутай ч гэсэн тэр удаа аятайхан санагдсан нь мэдээж. Тэгээд ч хариу үг хэлсэнгүй билээ.

	Дю Руад ч гэсэн тэгж аашилсан нь ичгэвтэр санагджээ. Гэвч биеэ барьж чадсангүй. Хоолны дараа тэр оройдоо ээлжит өгүүллээ бичихээр явтлаа шалан дээр дэвссэн жижиг хивсэнд хөлөөрөө тээглэж, хуйлаад тавьчих гээд чадсангүй уурлан өшиглөж зайлуулаад

	— Шарлийн тагалцаг дандаа хүйт оргиж явдаг байсан биз? гэж ёжтойгоор инээн асуужээ.

	Мадлена ч бас инээж

	— Тийм ээ, салхи цохиулчих вий л гэж байдаг сан! Уушги муутай байсан шүү дээ гэхэд нь хорсолтойгоор тосон авч

	— Тэрийгээ ч баталсан биз дээ. Миний аз болоход тэр шүү гэж нухацтайхан хэлээд Мадлены гарыг үнсжээ.

	Гэвч Дю Руа унтахаар хэвтсэн хойноо бас л нөгөө бодолдоо ээрэгдэн зовов. Тэр дахиад л

	— Цаад Шарль чинь шөнөдөө чихээр салхи цохино гээд малгайтайгаа унтдаг байсан байж таарна биз? гэлээ. 

	Тэгэхэд нь Мадлена тоглоом болгох санаатай

	— Үгүй ээ, торгон алчуураар толгойгоо боодог байсан гэжээ.

	Жорж тэгэлгүй дээ гэсэн байртай мөрөө хавчаад өөрийгөө дээгүүрт бодсон хүний шинжтэйгээр

	— Ёстой нэг усан тэнэг! гэж жигшин зэвүүцэн хэлэв. Тэр өдрөөс хойш Жоржийн ярьдаг юм нь Шарль болжээ. Тийн юм болгон дээр нэрийг нь гаргаж, хязгааргүй өрөвдсөн хүний дүртэйгээр «Хөөрхий Шарль» гэхээс өөрөөр нэрлэхээ бүр болилоо.

	Ажлынхаа газар хэдэнтээ «Форестье» гэж дуудуулаад гэртээ ирсэн хойно талийгаачийг хортой хоргүйгээр шоглож битүүдээ хариугаа аван сэтгэлээ баясгах болов. Тэгэхдээ түүний дутагдал, инээдэмтэй тал, дуртай зүйлийг бахаа ханатал тоочиж, нэмж чимж хачирлан ярих нь авгайгаа үл үзэгдэх аюулт өрсөлдөгчид нь талтай байдгийг бүрмөсөн болиулах гэсэн мэт байлаа.

	— Мад аа, нэг өдөр өнөө муу тэнэг Шарль "тарган хүн туранхай хүнээс заавал тэнхээтэй байдаг юм" гэж батлах гээд байсныг санаж байна уу? гэж асуув.

	Тэгснээ, жаал байзнаад талийгаачтай холбогдсон аливаа нууц, янагийн холбооны талаар Мадленаас шалгаагаад салахаа болив. Мадлена дургүйцэж зовоод, хариу хэлэхийг хүссэнгүй. Гэтэл Дю Руа салахгүй шалгаасан хэвээрээ

	— За чи хэл л дээ! Цаадах чинь, өнөөдөх юмны үед ёстой нэг балиар байдаг байсан байх даа, тийм биз? гэж асуусанд

	— Чи хүн зүгээр байлгаад өгөөч, тэр хүнээр одоо болсон хойно оролдоод яах нь вэ гэж Мадлена шазуураа зуун хариуллаа.

	Гэтэл Дю Руа больсонгүй.

	— Үгүй, чи хэл л дээ! Өвөрт чинь байхдаа баавгай шиг хөшүүн болхи байсан биз, үнэн үү? Ёстой нэг адгуус даа! гэж хэлээд л байв.

	Тавдугаар сарын сүүлчээр нэг үдэш, цонхныхоо наана тамхи татаж байснаа дотор бүгчимдээд байхлаар нь гадаа явъя гэж санаад

	— Мад аа, миний хүү ээ, Булоны ой руу явах уу? гэхэд нь Мадлена ч уухайн тас

	— Юун сайн юм бэ, явъя л даа гэлээ.

	Тэд задгай тэргэнд суугаад Елисейи талыг өнгөрч Булоны ойн замаар орлоо. Халуун усны газар шиг халуун агаар халж, онгорхой цоргоор гарч байгаа уураар амьсгалсан юм шиг санагдуулдаг Парисын салхигүй шөнийн нэгэн байлаа. Үй түмэн сүйх тэрэг тоо томшгүй дурлалт хосыг хөвчийн сэрүүн рүү зөөж, үзүүр төгсгөлгүй мэт хойно хойноосоо цуварна.

	Мадлена Жорж нарын сониуч нүдний өмнүүр цайвар хувцаст эмэгтэй, бараан хувцаст эрэгтэйчүүд сүйх тэргэнд тэврэлцэн сууж жирэлзэн өнгөрнө. Дурлалт хосын үзүүр төгсгөлгүй цуваа од түгж, халуу дүүгсэн шөнө Булоны ой руу чиглэжээ. Түг тагхийн өнхрөх дугуйны дуунаас өөр чимээ үл сонсогдоно. Тэд тэрэг болгонд хос хосоороо бие биедээ шахан, ар тийшээ налж суугаад, чимээ имээ ч үгүй, ирээдүйд бие сэтгэлээ жаргаахын амтат бодолд мансууран явна. Бүгчим халуун үдшийн бүрэнхий үнсэх озохоор дүүрсэн мэт, агаар ч гэсэн янаглан нялуурах, адгуус амьтан мэт тачаадан тэмүүлэхээс болоод улам бүгчим, улам амь тэмцэм болсон мэт, тэрхүү нэгэн янзын эрмэлзэл, нэгэн янзын гал дөлөнд автсан хосууд эргэн тойрондоо шунал тачаалыг тархаан түгээж, тэрхүү дурлалын дугуйт тэргэн дээгүүр ойртон хавьтахын үл үзэгдэх энхрий хүслэн хөшиглөн буусан мэт санагдана.

	Жорж Мадлена хоёр ч тэр хүслэнд автан дуниарч, бүгчим халуунаас үл мэдэг мансуурсан, сэтгэл догдолсондоо болоод дуу шуу ч үгүйгээр гар гараа чанга атгалцан явав.

	Тэд хотын бэхлэлтийн цаанаас эхэлдэг замын тахир хүрмэгцээ аанай л үнсэлцэж гарлаа.

	Мадлена жаахан ичингүйрэх мэтээр

	— Чи бид хоёр дахиад л өнөө Руан орох замд явсан шигээ хүүхэд шиг аашилж байх шив гэлээ.

	Төгөл рүү орохын алдад тэр их цуваа хоёр саллаа. Одоо залуу гэр бүлийн явж байгаа Нуурын зам гэгчид тэрэг нэлээд цөөрч, ойн доторх түнэр харанхуй, навч мөчрөөс доогуур шижигнэн урсах горхины шийг, нойтон навчны үнэр сэнгэнэсэн агаар, од түгсэн шөнийн сэрүүн зэрэг нь залуу хосын үнсэлцээг элэг зүрхэнд онцгой шингэм нууцгай сайхан болгоно.

	Жорж хүүхнийг бие рүүгээ татаж

	— Миний бяцхан Мад! хэмээн шивгэнэвэл

	— Танай тосгоны хажуудах ойг санаж байна уу, их аймшигтай байсан шүү! Зэрлэг араатан дүүрэн, зах хязгааргүй их ой шиг санагдсан. Тэгэхэд энд их сайхан байна. Салхи яг л энхрийлж байгаа юм шиг илээд л, чи чинь энэ ойгоос цааш Севр байдгийг мэднэ биз дээ? гэж Мадлена ярив.

	— Тэгэхдээ манай нутгийн ойд буга, үнэг, бор гөрөөс, бодон гахай л байдаг юм, хааяа ганц нэг ойн цагдаагийн байшин дайралдахаас өөр юмгүй шүү гэж Жорж нутгаа өмөөрөн магтав.

	Гэтэл тэгж талийгаачийн нэрийг хэлэхдээ5 ширэнгэн дотроос дуудуулсан мэтээр айхтар цочиж, хэл нь эргэхээ байчихжээ. Ийнхүү дахиад л зүрх нь шимширч, нөгөө гайхал салдаггүй, хатгаж зовоогоод зүгээр суулгахаа байдаг хар нь хөдөлж, үүнээс урьд дайсан болоод байсан шигээ бие сэтгэлийг нь эзэмдэн авчээ.

	Дю Руа хэсэг дуугүй явснаа

	— Чи ийшээ оройдоо Шарльтайгаа хамт ирдэг байсан уу? гэж асуухад нь

	— Ирэхээр барах уу, үргэлж ирдэг байсан гэж Мадлена хариулав.

	Тэгтэл Дю Руад гэв гэнэт гэртээ харимаар санагдаж, Форестьегийн дүр, бодол санаанаас нь гарахаа болиод тарчилган зовоож эхэлсэн тул бодсон ч Форестье, ярьсан ч Форестье болчихжээ. Тэгээд

	— Мад аа! хэмээн хорсолтойгоор дуудав.

	— Хайрт минь, юу гээ вэ? гэхэд нь

	— Чи Шарлийг араар нь тавьдаг байсан уу? гэж асуужээ.

	— Чи бас л өнөөдөхөө ярих нь уу, ямар өвчтэй юм бэ! гэж хүүхэн ихэд жигших мэт өгүүлэхэд нь Жорж зүгээр болсонгүй.

	— Хайрт минь, ний нуугүй хэлчих л дээ, үнэнээ хэлчих л дээ! Чи араар нь тавьдаг байсан, тийм үү? Араар нь тавьдаг байснаа хэл л дээ! гэжээ.

	Мадлена ийм юм дуулсан аливаа эмэгтэйн адилаар битүү зовоод хариу юу ч хэлсэнгүй.

	— Чөтгөр ав, Форестьегийн толгой ч ёстой нэг араараа тавиулж байхад таарсан толгой доо. Аргагүй л таарсан толгой доо! Түүнийг араараа тавиулж байсныг мэдвэл надад их сайхан баймаар байна. Тийм тэнэг мангар толгой ч ёстой нэг зохино доо, тийм үү? гэж Дю Руа шалгаагаад Мадленаг нэг юм санаад инээмсэглэж байна гэж бодонгуутаа дахин цааш нь, — Алив, хэл л дээ! Зовох юм юу байсан юм бэ? Чи түүнийг араар нь тавьдаг байна аа өөр хүнд биш, чухам надад хэлэх чинь маш зугаатай хэрэг шүү дээ гэв.

	Үнэндээ Дю Руа тэр муу ямбий Шарль, үхээрийн буг болсон үзэшгүй муухай Шарль тэгж амьтны доог болж байсныг дуулах сан гэж тэсгэлгүй хүсэн тэмүүлэхийн зэрэгцээ өөр нэг нэлээн бүдэг бодол байсан нь сониуч, хэрэгт дурладаг зан нь байлаа.

	— Мад аа, миний бяцхан Мад, чи хэлчих л дээ, би гуйя! Ёстой тэгүүлж байхдаа таарсан амьтан шүү дээ. Хэрэв чи түүнийг араар нь тавьдаггүй байсан бол чиний зүгээс гаргасан асар том алдаа гэж мэдээрэй. За алив, Мад аа, үнэнээ хэлчих л дээ! гэж дахин дахин хэлээд салсангүй.

	Дю Руагийн чингэж зүтгээд байгаа нь Мадленад инээдэмтэй санагдсан бололтой үл мэдэг мушилзан инээмсэглэв.

	Дю Руа уруулаа чихэнд нь хүргэн алдаж

	— За алив... за... үнэнээ хэлчих л дээ! гэхэд нь Мадлена огцом хөдөлж биеэ холдуулаад

	— Чи ямар өвчтэй эд вэ! Ийм юманд чинь юу гэж хариулах юм бэ? гэж эгдүүцэн хэлжээ.

	Мадлены хэлсэн үгний ер бусын өнгөнд Дю Руагийн хамаг бие хүйт оргиж, хөшиж хөрөх шиг болоод санаа сэтгэлээр балмагдсан хүний адил амьсгаа нь боогджээ.

	Одоо сүйх тэрэг тэнгэрийн од мичдийг мандал дээрээ тусган хөвүүлсэн нуурыг хэжин явав. Усан дээр хоёр хун яаралгүйхэн хөвж яваа нь харанхуйн дундаас мэдэгдэх төдий бүртэлзэнэ.

	Жорж зөөвөрчинд хандаж «Эргээд яваарай!» гэж чанга хэлэхэд, тэрэг эргэж битүү ойн харанхуйд, том том дэнлүүгээ нүд шиг гялалзуулан бүлтийлгэсэн, алгуурхан яваа олон тэрэгний өөдөөс явжээ.

	«Мадлена сая ямар хачин дуугаар хэлэв ээ! Үнэнээ хэлж байгаа нь энэ үү?» гэж Дю Руа өөрөөсөө асууна. Түрүүч, нөхрөөсөө урваж байсан байх нь гэж бараг л бүрэн итгэмэгцээ уушги зүрх нь амаараа гарах шахтал уурлаж, одоохон хүүхнээ зодож нүдэж, багалзуурдан, үсийг нь үгтээмээр санагджээ.

	Ай хэрэв «Үгүй шүү, хайрт минь, би чамаас өөр хүнтэй ойртоогүй, Шарлиас урвасан минь гэвэл чи л байна» гэсэн бол уу, энхрийлж таалж, шүтэж бишрэх байжээ!

	Дю Руа гараа зөрүүлж, тэнгэр өөд гөлрөн хөдлөхгүй сууж, дэндүү ихээр сэтгэл хөдөлсөн болохоороо хуучин бодолдоо эргэж орох чадалгүй болов. Зөвхөн эм хүний этгээд аашнаас болоод түмэн бодолд орсон эрийн хорсол занал дотор нь бөөгнөрөн хурж байгааг мэдэрчээ. Тийн анх удаагаа битүү эргэлзэх сэтгэл төрсөн эр нөхрийн тайтгаршгүй түгшүүрт автагдав. Үнэн хэрэгтээ үхсэн хүн Форестьетэй хардаж, хардах хардахдаа ер бишийн зовуурьтайгаар хардаж, нэгэнт л Шарлиас урваж байсан юм бол би яаж итгэх вэ? гэж бодсон байна.

	Гэвч бага багахнаар сэтгэлээ зассаар, дотуур хөндүүрээ албадан дарж «Хүүхнүүд цөм завхай юм, эднийг зөвхөн ашиглах л хэрэгтэй, харин сэтгэлээ өгч зовсны хэрэг огт байхгүй» гэж бодлоо.

	Хар буусан сэтгэл нь доромжлох гашуун үг хэлүүлэхийг шаардсан ч амнаасаа гаргалгүй тэсэж «Орчлон гэдэг чадалтай хүний мэдэлд юм, тэгэхлээр чадалтай, юм болгоноос дээгүүр байх хэрэгтэй» гэж дотроо давтан хэлэв.

	Тэрэг түргэлэн явсаар хотын бэхлэлтийг ардаа орхив. Дю Руа өмнөө асар том бүрээнээс туссан туяа мэт үдшийн гэгээ цайран байхыг харлаа. Хол ойрын чанга сул янз бүрийн чимээг агуулсан үл ойлгогдох, тасралтгүй шуугиан гарах нь амьдралын дуулим хүчит лугшилт, Парис хотын хүнд амьсгал буюу зуны шөнө ядарсандаа бахардан амь тэмцэж буй аварга амьтны амьсгал ажээ. 

	Жорж «Ийм юмнаас болоод сэтгэлээ зовоож явбал тэнэг хэрэг. Хүн гэгч хар толгойгоо л бодох ёстой. Зориг байвал бүхнийг ялна. Хар амиа бодох нь бүхнийг шийднэ. Эд баялаг алдар нэрийн төлөө хар амиа хичээх нь хайр сэтгэл, эмэгтэй хүний энхрийллээс хавьгүй илүү юм» гэж бодлоо.

	Тэдний өмнө Ялгуусан хаалга гайхал том хөлөөрөө тулгалан харагдах нь хот орох зам дээр бүдүүн болхи лужир эр зогсоод, мөдхөн өргөн гудамжаар орж алхахыг завдалхийлэх мэт ханагдав.

	Жорж, Мадлена хоёр, таг чиг тэврэлцэн зууралдсан хосуудыг гэрт нь буцааж, хүсэл болсон хөнжилд нь оруулахаар хотын зүг яваа олон сүйхтэй бас л дайралдав. Нэг үгээр хэлбэл бүх хүн төрөлхтөн баяр жаргал, дур тачаалдаа мансууран хажуу дэргэдүүр нь өнгөрөх мэт байжээ.

	Мадлена хар хүнийхээ сэтгэл хэрхэн хямарч явааг зарим талаар нь гадарлаад

	— Найз аа, чи юу бод оо вэ? Чи бүр хагас цаг юу ч дуугарсангүй гэж ердийн эелдэг дуугаараа асуувал

	— Энэ тэнэгүүд яаж тэврэлдэхийг нь харж явна. Тэгээд амьдралд ганц нэг сонирхмоор юм байдаг ажээ гэж өөртөө хэлж явна гэж мушийн инээх аядсанд

	— Тийм шүү... заримдаа бүр аятайхан байдаг гээч гэж Мадлена аяархан хэлэхэд нь

	— Аятайхан аятайхан гэнэ. Өөр аятайхан юм байхгүй болоод л тэр дээ гэв.

	Жоржийн бодол улам гүнзгийрч амьдралын сайхан хучлагыг хайр найргүйгээр хуу татсаар байлаа. «Санаснаа хийж чадахгүй юм уу, зовох нь тэнэгээс тэнэг юм байна. Би сүүлийн үед сэтгэлээ шаналгаж, зовж байсан минь юутай тэнэг вэ» гэж бодов. Одоо Форестьегийн дүр нүдэнд харагдахдаа огтхон ч уурлуулахаа болив. Ер нь дөнгөж сая эвлэрээд, дахин анд найз нар болсон шиг санагдсанд «Сайн өвгөн шүү!» гэж хашхирмаар бодогджээ.

	Тийн дуугүй явах нь Мадленад зовлонтой байсан тул

	— Замдаа Тортониор орж мөхөөлдөс идвэл сайн юм сан гэв.

	Жорж хүүхнийг халти харвал, яг хажуугаасаа харагдсан нүүр, цагаан шаргал үсийг нь цайны газрын хийн дэнлүү тодхон гэрэлтүүлж байлаа.

	«Сайхан хүүхэн юм аа. За яах вэ, сайн л биз. Хонгор минь, чи бид хоёрыг ёстой л ороо нь ороогоо олж дээ гэж, хэлэлцэж болох байна. Харин надтай хамт ажилладаг хүмүүс дахиад надаар оролдох юм бол цусыг нь холино доо» гэж бодов.

	Тэгснээ «Тэгье л дээ, хайрт минь» гэж хэлээд сэжиглэж явснаа дүйвээх санаатай түүнийг үнслээ.

	Мадленад хар хүний нь уруул мөс шиг хүйтэн санагдлаа. 

	Гэвч Дю Руа цайны газрын үүдэн дээр ирээд Мадленаг сүйхнээс буухад нь туслах үедээ хэзээнийхээрээ инээмсэглэн талимаарч байж билээ.

	
III

	Дю Руа маргааш нь ажил дээрээ ирмэгц Буаренартай шууд уулзаж

	— Эрхэм минь, чамаас хүсэх нэг зүйл байна. Сүүлийн үед манай зарим хорон үгтэнд намайг «Форестье» гэх нь илүү тааламжтай санагддаг болсон бололтой. Энэ явдал миний дургүйг хүргэж эхэлж байна. Дахиад тэгж ам гарсан хүнийг наагаад өгнө гэж байна гэж тэдэнд сануулаарай. Тоглоом маань шоглоом болж сэлэм жаддаа хүрэх эсэхийг өөрснөө мэднэ биз. Би чамд хандаж байгаагийн учир бол чи нэгдэж, тэвчээртэй, юмыг энхийн замаар аргалж чаддаг хүн, хоёрдож нэгэнт миний шүүгчээр ажиллаж үзсэн учраас ингэж байгаа юм шүү гэж захижээ.

	Буаренар тэр даалгаврыг нь биелүүлнэ гэж ам өгөв. Дю Руд элдэв ажлаар хөөцөлдөж яваад цагийн дараа эргэж ирэхэд нь нэг ч хүн «Форестье» гэж дуудахаа больсон байлаа.

	Тэр гэртээ ирээд зочдын өрөөнд эмэгтэй хүний дуу гарч буйг дуулаад

	— Хэн байгаа юм бэ? гэж асуухад нь зарц 

	— Вальтер авгай, де Марель авгай хоёр ирсэн гэж хариулав.

	Тэр үгийг сонсмогц Жоржийн дотор палхийгээд явчихсан боловч дорхноо биеэ барьж «Юу л болбол болог!» гэж өөртөө хэлээд хаалга татан оржээ.

	Клотильда зуухны дэргэд цонхны гэрэлд сууж байв. Жоржийг хармагц жаахан улайх шиг санагдлаа. Жорж эхлээд Вальтер авгай, хоёр талд нь харуулын цэрэг шиг суусан охидын зүг мэхийн ёсолж мэндлээд, явж байсан хүүхэн өөдөө эргэхэд, хүүхэн гараа сарвайлаа. Жорж гарыг нь барихдаа «Би танд урьдын хэвээр дурлаж байна» гэж хэлэх мэтээр учиртайхан атгасанд, хүүхэн ч мөн тэгж атгав.

	— Сайн сууж байна уу? Та бид хоёр уулзаагүй мөн ч удаж дээ гэж Жоржийн хэлэхэд

	— Сайн сайн. Хонгор найз та, сайн биз дээ? гэж Клотильда юу ч болоогүй юм шиг дажгүй асуугаад Мадленад хандаж, — Урьдынх шигээ Хонгор найз гэхийг зөвшөөрөх юм байгаа биз дээ? гэвэл Мадлена

	— Бололгүй яах вэ, чамайг яаж ч байсан би зөвшөөрнө гэв. 

	Гагцхүү түүний хэлэх өнгөнд ялимгүй ёжилсон байдал мэдэгдлээ.

	Вальтер авгай, Жак Ривалийн ганц бие суудаг байрандаа зохиосон баяр цэнгээнийг ярьж дээд зиндааны авгай хүүхнүүд очих ёстой туялзуур жадны том тэмцээн болох гэж байгааг өгүүллээ. Тэр

	— Их сонин шүү. Гэвч би аргаа бараад байна. Манай хар хүн яг тэр үеэр эзгүй байх учраас бидэнтэй цуг явах хүн алга гэж ярилаа.

	Дю Руа тэр даруй би явалцахад бэлэн гэдгээ мэдэгдэж, авгай ч зөвшөөрч

	— Тэгвэл манай охид ч, би ч танд их баярлана гэлээ.

	Дю Руа Вальтерын хоёр охины багыг нь ажиглаж «Энэ бяцхан Сюзанна тун зүгээр бүсгүй юм даа, ер нь тун аятайхан юм» гэж бодов. Охин бие намхан ч гоолиг, гуя нь бүдүүрээгүй, бэлхүүс нарийхан, хөх нь дөнгөж ургаж яваа, уран зураач хүний жижиг бийрээр уйгагүй урлан зурсан мэт бор нүдтэй, хөөрхөн нүүртэй нь цагаан шар үстэй хүүхэлдэйг санагдуулж, нэг ч үрчлээ, нэг ч толбогүй индүүдсэн юм шиг гилгэр, цав цагаан арьс, зориуд маяглуулан замбараагүй болгосон сайхан буржгар санчиг тэргүүтэн нь түүнээс үлэмж жижигхэн охины гарт заримдаа харагддаг өндөр үнэтэй, сайхан хүүхэлдэйтэй эгээ адилхан ажээ.

	Том охин Роза царай муутай, туранхай, нүдэнд өртөмгүй нь хүний анхаарал татдаг ч үгүй, хүн үг өдөж ярьдаг ч үгүй, ер нь яриад байх юм юу ч үгүй бүсгүйчүүдийн нэг байлаа.

	Вальтер авгай босож Жоржид хандан

	— За тэгэхлээр би танд найдъя. Ирэх долоо хоногийн пүрэв гарагийн хоёр цагт шүү гэхэд нь

	— Таны хэлснээр болъё, эрхэм хатагтай гэв. 

	Вальтерынхныг явмагц де Марель авгай ч бас босож

	— Хонгор найз аа, баяртай! гэлээ.

	Одоо Клотильда түүний гарыг удтал чанга атгажээ. Ийнхүү талтай байгаагаа хэл үггүйгээр илэрхийлсэнд нь Жоржийн сэтгэл хөдөлж өөрт нь үнэнээсээ дурлаж байж болзошгүй энэ бодох санах юмгүй цагаан цайлган хүүхэнд дахиад л татагдаж байгаагаа мэдэрлээ.

	Тэгээд «Маргааш л очиж уулздаг хэрэг» гэж шийдлээ.

	Хоёулхнаа үлдсэн хойноо Мадлена үнэнээсээ хөгжилтэй инээд алдаж, Жоржийг сайтар ажиглан ширтээд

	— Вальтер авгай чиний хойноос үхэж байгааг чи мэддэг үү? гэж асуухад нь

	— Битгий дэмий ярь л даа! гэж итгэмжгүйхэн дуугаар хариулав.

	— Тийм гэм дээ, үнэн шүү, чамайг харахдаа баярлаж хачин болдгийг нь ярианаас нь мэдэж авлаа. Нэг л биш болсон шүү! Охид минь чам шиг нөхөртэй болоосой гэж хүсдэг шиг байна!.. Аз болоход өөрөө л тэр талаар зүтгэхгүй нь сайн байна гэж Мадлена хэллээ.

	Үүгээрээ чухам юу хэлэх гэснийг нь Жорж ойлгосонгүй.

	— Сайн байна гэсэн чинь юү гэсэн үг вэ? гэж асуувал

	— Ай, Вальтер авгай гэдэг чинь энэ насандаа хов живд өртөх юм гаргаагүй хүн шүү, мэдэж байна уу, бүр нэг ч удаа шүү гэж Мадлена хэлсэн үгэндээ эзэн боддог эмэгтэйн байдлаар андгайлан хэлээд, — Аль чиг юманд хэлэх өөгүйгээр байж чаддаг юм. Чи хар хүнийг нь надаас дутуугүй мэднэ газар. Харин энэ хүүхэн үү, шал өөр шүү. Гэлээ гэхдээ еврей хүнтэй суусандаа маш их шаналсан ч үнэнч хэвээрээ л үлдсэн юм. Ёстой нэг томоотой хүн шүү гэв.

	Дю Руа гайхаж

	— Би бас л еврей юм гэж санадаг байсан гэвэл

	— Энэ хүүхэн үү? Тэгж ярихгүй. Мадлены хорооллын хамаг сайн байгууллагын тэтгэгч авгай байхгүй юу. Бүр сүмд очиж гэрлэснийг нь яана. Эзэнтэн ёсыг бодож хэрээсэлсэн эсэхийг мэдэхгүй юм, аль эсвэл шашин номынхон маань хараа ч үгүй болоод өнгөрсөн юм бил үү, бүү мэд гэв.

	— Тэгэхлээр... тэр чинь... надад дурласан болж таарч байна уу? гэж Жоржийг эг магхийн дуугарахад

	— Бүрмөсөн эргэлтгүй дурласан гээч. Хэрэв чамайг надтай суугаагүй сэн бол би чамд Сюзаннатай нь суу гэж зөвлөмөөр байна санж. Розагаасаа дээр шүү дээ, тийм биз? гэв.  

	— Тийм ээ, ээж нь ч гэсэн галтайгаа яваа байх гэж сахлаа имрэн хэлбэл Мадлена уурлаж

	— Ээжийн нь хувьд гэвэл, хонгор минь, наад бодлоо хойш тавь гэх байна. Надад айх юм алга. Анх удаа нүгэл үйлддэг тэр наснаасаа өнгөрсөн хүн. Энэ талаар эртнээс юм бодох хэрэгтэй байсан гэлээ.

	«Би шууд Сюзаннатай нь суучхаж болох байсан юм байх даа!» гэж Жорж дотроо бодов.

	Тэгснээ тэр болохгүй гэсэн байртай мөрөө хавчаад «Дэмий ч биз дээ!.. Эцэг нь яалаа гэж надтай суулгах вэ дээ» гэж санаад, цаашдаа өөрт нь ямар гэм учрахыг бодолгүй юутай ч гэсэн Вальтер авгайн байдлыг ажиглая гэж шийдлээ.

	Жорж бүтэн оройжин өнгөрснөө бодож, Клотильдатай учирч явснаа сэргээн санаж аятайхан дуртгалд автаж, Клотильдийн аливаа дүрсгүй загнасан, томоогүйтэн эрхлүүлж энхрийлсэн хийгээд, үүгээр түүгээр хамт зугаалан явдаг байснаа дурсахдаа «Үнэндээ тун хөөрхөн хүүхэн шүү. Маргааш заавал очиж уулзана даа» гэж тогтов.

	Маргааш нь ундаа уучхаад, үнэхээр Вернейн гудамж руу зүглэв. Нөгөө л зарц хаалга тайлж өгч, нөгөө л хотын борчуулд зарагддаг хүний хааш яаш зангаараа

	— Ноёнтон бие сайн уу? гэж асуухад нь

	— Сайн сайн гэж хариулаад зочдын өрөөнд ороход нь хэн нэгний сураагүй гар төгөлдөр хөгжим дарах нь дуулдав. Тэр нь Лорина байжээ. Түүнийг өөдөөс минь харайж ирдэг бол уу гэж бодсон нь тэгсэнгүй, маш ихэмсгээр босоод том хүн шиг ёсчлон мэндлээд, дээгүүр харан цааш одлоо.

	Лорина доромжлуулсан хүн шиг байсан нь Жоржийг цочоожээ. Энэ үед ээж нь орж ирсэн тул Жорж түүний гарыг үнсээд 

	— Би таныг дандаа л боддог байсан гэхэд нь

	— Би ч бас таныг боддог байсан гэж Клотильда үнэнээ хэлэв. 

	Тэр хоёр сууж, хоёулаа инээмсэглэн өөд өөдөөсөө ширтэлцэхдээ аль алин нь үнсэлцэх юм сан гэж боджээ.

	— Миний хайрт, бяцхан Кло, би тандаа дурлаж байна гэхэд нь

	— Би ч бас чамд дурлаж байна гэв.

	— Тэгэхлээр... тэгэхлээр... чи надад тэгтлээ их гомдсонгүй юу? гэвэл.

	— Гомдсон ч гэхэд хэцүү, үгүй ч гэхэд хэцүү... Надад хэцүү л байсан, гэвч чамайг зөв юм хийлээ гэж бодоод «Зүгээр! Өнөөдөр биш юм аа гэхэд «маргааш наддаа эргээд ирнэ дээ» гэж өөрөө өөртөө хэлсэн» гэхэд нь

	— Би чамдаа ирэхээс айдаг байсан, чамайг яаж хүлээж авахыг мэдэхгүй байлаа. Мартсанаас, Лорина юу болов оо? Дөнгөж мэндэлсэн болоод л ууртай юм шиг яваад өгсөн гэвэл

	— Мэдэхгүй. Харин чамайг гэрлэснээс хойш чиний тухай ярих аргагүй байсан. Хардаад л байх шиг санагддаг юм гэв.

	— Тэр яалаа гэж дээ гэж Жоржийн хэлэхэд

	— Нээрэн гэм. Одоо чамайг Хонгор найз гэхээ бүр байгаад «Форестье гуай» гэдэг болсон шүү гэж Клотильда хэлэв.

	Дю Руагийн царай улайв.

	— Алив уруулаа ойртуул л даа гэж дөтлөн цорвойход нь Клотильда хүссэнээр нь болгов.

	— Бид хаана уулзаж байх вэ? гэж Жоржийн асуухад

	— Константинополийнхоо л гудамжинд уулзана даа гэв.

	— Юу гэнэ ээ!.. Тэр байраа өгчхөөгүй юм уу? гэхэд нь

	— Үгүй... би нэр дээрээ үлдээсэн гэлээ.

	— Нэр дээрээ үлдээсэн гэнэ ээ? гэж лавлан асуувал

	— Тийм ээ, чамайг наддаа эргээд ирнэ гэж найдаад л тэр дээ гэж хүүхэн хариуллаа.

	Жорж бахархан баярласандаа цээж нь бүгчимдэх шиг болж, энэ хүүхэн надад дурлаж байгаа юм байна, энэ лав жинхэнэ хувиршгүй гүнзгий сэтгэл байх гэж бодов. Тэгээд

	— Би чамайгаа л гэх юм аа гэснээ хэсэг дуугүй болоод, — Хар хүн чинь ямаршуу байгаа вэ? гэж асуухад нь

	— Их сайн байгаа. Энд сар болоод уржигдархан буцсан гэлээ.

	Дю Руа инээдээ барьж чадсангүй

	— Мөн ч цагаа олж дээ! гэхэд нь Клотильда санаа амраар

	— Тийм ээ, цагаа олсон! Ер нь ч түүнийг байлаа гээд надад зовох юм алга, чи юү андах вэ дээ! гэлээ.

	— Нээрээ л тийм дээ. Цаадах чинь уг нь сайн хүн шүү гэвэл

	— За, чи яаж байна даа? Шинэ амьдрал хэр зэрэг санагдаж байна даа? гэж хүүхэн өөр юм асуув.

	— Яах вэ дээ. Манай эхнэр ч миний нөхөр, холбоотон шүү дээ гэвэл

	— Ердөө л тэр үү? гэв.

	— Ердөө л тэр... Харин сэтгэлтэйн хувьд... гээд хэлэх гэтэл нь

	— Мэднэ ээ. Гэхдээ тун аятайхан хүүхэн шүү гэж Клотильда үгийг нь таслан хэлжээ.

	— За тэр яах вэ, миний сэтгэлийг хөдөлгөхгүй байна. Чи бид хоёр хэдийд уулзах вэ? гэж Жорж хүүхэнд улам ойртон шахаж аяархан асуусанд

	— Чамайг хүсвэл маргааш ч болно, тэгэх үү? гэв.

	— Бололгүй яах вэ. Маргааш хоёр цагт уу? гэвэл

	— Хоёр цагт гэж давтан хэлэв.

	Жорж босож явахыг завдахдаа

	— Константинополийн гудамжинд байгаа байраа би нэр дээрээ болгуулъя гэж бодож байна. Тэгэлгүй болохгүй нь. Одоо бас л чамаар хөлсийг нь төлүүлбэл дэндүү юм болно биз ээ! гэж их л санаа зовсон байртай дуугарахад Клотильда энхрий эелдгээр Жоржийн гарыг үнсээд

	— Дураараа л бол. Миний хувьд боллоо, би тэрийгээ одоо болтол хадгалж, ингээд уулзах боломжтой байсан маань бол оо шүү дээ гэж шивгэнэв.

	— Дю Руа туйлаас сэтгэл хангалуун гарч одлоо.

	Дю Руа гэрэл зурагчны цонхны дэргэдүүр өнгөрөхдөө том нүдтэй бүдүүн хүүхний зургийг хармагцаа Вальтер авгайг санав. «Зүгээр, түүнтэй уулзах цаг ирнэ. Би яагаад одоо болтол ажигладаггүй явав аа! Пүрэв гарагт надтай уулзахдаа ямаршуу царайтай байдаг бол?» гэж бодлоо.

	Тийн бодоод, явсан газар болгондоо чадаж, юмны арга эвийг олдог зайтай сэргэлэн, хар амиа бодогчийн баяр баясгалангаар хамаг бие нь бялхаж эмэгтэйчүүдийн дунд тун сүрхий амжилт олдогтоо эрэмшин, сэтгэл ханасан байр байдалтай нэг бодлын төвөгтэй, нөгөө бодлын аятайхан сэтгэлтэйгээр хөл нь газар хүрэхгүй шахам явлаа.

	Пүрэв гарагт Мадленаас

	— Чи Ривалийнх руу очиж тэмцээн үзэхгүй юу? гэж асуухад

	— Үгүй ээ, үгүй! Тийшээ очих ер сонирхолгүй байна, харин депутатын танхим руу л очно гэжээ.

	Тэр өдөр тэнгэр сайхан байлаа. Дю Руа задгай тэрэг аваад, Вальтер авгайг авахаар явжээ. 

	Вальтер авгай тэр өдөр туйлын залуу сайхан харагдсанд гайхан балмагдав. Цээживчний нь захыг цагаан эдээр хөвсийлгөн эмжсэн, жаахан онгорхойтой цайвар платьны нь цаанаас сэрийсэн том хөх нь нэвт мэдэгдэнэ. Ийм залуу харагдах юм гэж Дю Руа ой ухаандаа ч оруулаагүй явжээ. Үнэхээр ч тун хөөрхөн авгай юм байна гэж аргагүй л бодоход хүрэв. Гэвч тэр бүх хүмүүжил боловсролтой авгайн төрх байдалд харчуулын эрээ цээргүй харцыг татмааргүй нэгэн чанар байлаа. Түүнээс гадна авгай их л ухаалаг, горим дэглэмч, төлөв томоотой учраас мэдэхгүй юмаа ер ярихгүй, үг болгоноо сайтар боддог, ярьж хөөрсөн ч нэгэнт хэн бүхний мэддэг болсон, хэний ч өө олох аргагүй зүйлийг ярих ажээ.

	Хамаг юм нь яв ягаан Сюзанна дөнгөж саяхан лакаар будсан Ваттогийн6 зургийг санагдуулам байхад Роза нь энэ хөөрхөн хүүхэлдэй шиг амьтны гэрийн багш шиг харагдана.

	Ривалийн байшингийн өмнүүр сүйх тэрэг хэдийнээ эгнэн зогсжээ. Дю Руа хамт ирсэн хүүхэндээ гараа өгч дотогш орлоо.

	Энд Парисын зургаадугаар тойргийн өнчин өрөөсөн хүүхдэд зориулсан мөнгө хуримтлуулах зорилготой тэмцээн болох учиртай, энэ ажилд «Францын аж байдал» сонинтой холбоо бүхий сенатч, депутат нарын авгай нар тэтгэгч авгайн зэрэгтэйгээр оролцох ёстой байлаа.

	Вальтер авгай охидтойгоо ирнэ гэж ам өгсөн боловч тэтгэгч авгайн үүргийг хэрхэвч гүйцэтгэхгүй гэжээ. Тэгсний учир гэвэл авгай шашны номд заасан хэмжээнээс гардаггүйн дээр, бурханд их сүсэгтэйдээ ч биш, зөвхөн еврей хүнтэй суусныхаа хувьд ямар нэгэн хэмжээгээр шашинтай холбоотой байх нь зүйтэй гэж үздэгээс болжээ. Тиймээс нэгэн сэтгүүлчийн зохион явуулж байгаа энэ зугаа цэнгэл бүгд найрамдахчуудын ажил үйлтэй адилархуу, нэг л шашны эсрэг шинж чанартай юм шиг авгайд санагдсан байна.

	Тэмцээн болохоос бүр гурван долоо хоногийн өмнө янз бүрийн сонинд

	 

	«Бид бүхний эрхэм хүндэт нөхөр Жак Ривальд ганц биеэр суудаг туялзуур жадны сайхан танхимтай байрандаа Парисын зургаадугаар тойргийн өнчин өрөөсөн хүүхдэд зориулан том тэмцээн зохион явуулъя гэсэн зөв зүйтэй, чин сайхан санаа төржээ.

	Урилгыг сенатчийн авгай Лалуань, Ремонталь, Рисолен нар, нэрт депутатын авгай Ларош Матье, Персероль, Фирмен нар тараана. Өглөгийг тэмцээний завсарлагаар цуглуулж, нийлсэн мөнгөө нэн даруй зургаадугаар тойргийн дарга юм уу орлогчид нь гардуулна» 

	 

	гэж бичсэнийг уншиж болох байлаа.

	Энэ бол аргатай сэтгүүлчийн хувийн ашиг сонирхлын үүднээс зохиосон асар том сурталчилгаа байжээ.

	Жак Риваль идэш уушны худалдаа гаргасан байрныхаа үүдэн дээр зочдоо угтан авав. Худалдаа гаргасны зардлыг нийт орлогоос гаргуулан авах ёстой ажээ.

	Жак туялзуур жадны болон буудлагын танхим байрлуулсан доод хонгил руу ордог нарийхан шат руу, морилон орцгооно уу гэсэн байртай гар дэлгэн зааж

	— Эрхэм авгай доошоо морилно уу. Тэмцээн доод танхимд болно гэж хэлнэ.

	Өөрийнхөө эрхлэгчийн эхнэрийг хармагцаа ухасхийн хүрч ирэв. Тэгээд Дю Руатай гар барилцахдаа

	— Хонгор найз, сайн байна уу? гэлээ.

	Дю Руа гайхаж хоцроод

	— Хэн танд хэлэв ээ, ингэж..? гэтэл Жак дундуур нь орж

	— Энд ирээд байгаа Вальтер авгай хэлсэн. Энэ нэр түүнд тун таалагддаг юм гээд хэлчихлээ.

	Вальтер авгай улайж

	— Тийм ээ, та бид хоёр ойртож танилцах юм бол, би тэр жаахан Лорина шиг л таныг Хонгор найз гэх сэн. Танд тун зохисон нэр шүү гэж хэлэхэд нь Дюруа инээд алдаж

	— Тэгвэл тэгээч дээ, би таныг гуйя гэв.

	Вальтер авгай доошоо хараад,

	— Үгүй ээ. Бид тийм ойр болоогүй байна гэхэд нь

	— Яваандаа ойр болно гэж итгэж болох юм байгаа биз дээ? гэж Дю Руаг асуувал

	— Улирах цаг хэлээд өгнө биз дээ гэв. 

	Дю Руа хүүхнийг өмнөө оруулаад, хийн дэнгээр гэрэлтүүлсэн нарийхан шатаар уруудлаа. Өдрийн гэрлээс хийн дэнгийн шар гэрэлд ороход нэг л жихүүдэс хүрэм эвгүй байв. Бүр энэ эргүүлгэн шат дээр явахад зоорины битүү чийглэг үнэр үнэртэж, ийм явдлыг тохиолдуулан цэвэрлэсэн хана нь өгий дааж, бас сан хүжийн үнэр, эмэгтэйчүүдийн үнэртэй ус, сүрчгийн үнэр зэрэг зэрэг ханхийв.

	Доод нүхнээс тэсэж ядан байгаа олон түмний хүнгэнэлдэх чимээ сонсогдоно.

	Хонгилыг дагууд нь хийн дэн ба хөгц болсон чулуун ханыг далдлах өвс ногоон дотор байрлуулсан венец дэнлүүгээр гэрэлтүүлжээ. Хаашаа ч харсан мөчир навч үзэгдэнэ. Адрыг тагнай өвсөөр чимэглэж, шалыг цэцэг навчаар бүрхээжээ. Олон түмэн чингэж чимснийг үзээд бөөн баяр болж, уг тэмцээнийг зохион явуулж байгаа улс ер бус аргатайн гэрч хэмээн үзэцгээв.

	Хажуугийн жижигхэн өрөөний мухарт тайз засаатай, хоёр хажуугаар нь хоёр эгнээ сандал цувуулан тавьсан нь шалгаруулах шүүгч нарт зориулжээ.

	Нэг эгнээнд арван сандал тавьж, танхимын хоёр хана дагуулан үзэгчдийн суудал зохиосон нь хоёр зуугаад хүнийг багтаах боловч нийт дөрвөн зуун хүнд урилга тараасан байлаа.

	Тайзны ойролцоо туялзуур жадчины хувцастай, гар урт, бие өндөр, бэлхүүсээрээ нарийхан залуучууд сахлаа жирвийлгэн имэрч, цээжээ түхийлгээд, олон түмэнд биеэ харуулан зогсоцгооно. Үзэгчид тэднийг нэр усаар нь нэрлэж, тэр нь мэргэжлийн тамирчин, энэ нь зүгээр сонирхогч хэмээн туялзуур жадны урлагийн нэрт мастеруудыг нэг нэгэндээ танилцуулна. Бас хөгшин залуу хэдэн харчуул тусгай хувцастай жадчидтай нэлээн төсөөтэй хувцаслаж, тэднийг тойрон зогсоод өөр хоорондоо ярилцах нь үзэгдэнэ. Энгийн албаны дээгүүр хүмүүс, жад сэлмийн мэдлэгтнүүд бас л олон түмэнд биеэ харуулж, нэр усаар маань дуудаасай гэж сайрхан зогсжээ.

	Бараг бүх сандлыг эзлэн суусан авгай нарын жиг жуг ярилцах, плать сэржигнүүлэх чимээгээр танхим дүүрэв. Ингэснээр энэ хүн амьтан шигүү болсон агуйд амьсгалах аргагүй бүгчим болж, яг л театрт байгаа юм шиг дэвүүрээр сэвж гарлаа.

	— Бүйлсний шүүс! Нимбэгийн шүүс! Шар айраг! гэж нэг хүн байн байн хашхирна.

	Вальтер авгай охидын хамт урагшлан явсаар, тэдэнд зориулан үлдээсэн нүүрний суудалд сууцгаав. Дю Руа тэр гурвыг суулгаад явахыг завдан

	— Би та хэдийг орхихоос өөр аргагүй боллоо. Эрэгтэйчүүдийг сандалд суулгадаггүй юм байна гэж аяархан хэлсэнд Вальтер авгай

	— Таныг эндээ суувал их баярлах сан. Та надад тэмцээнд оролцогчдын нэр усыг хэлж өгч байх байж. Эсвэл та хамгийн захад суух уу, тэгвэл өөр хүнд саад болохгүй шүү дээ гэж тээнэгэлзэн хэлэв.

	Авгай түүн өөд том нүдээрээ даруухан ширтсэнээ дахиад

	— Та бидэнтэй суу л даа, хэн... хэн... Хонгор найз гуай. Бидэнд хэрэгтэй байна шүү дээ гэж шалгаахад нь Жорж зөвшөөрч

	— За за тэгье, дуртай зөвшөөрнө, хатагтай минь гэв.

	— Энд ямар догь юм бэ, энэ хонгилд их сайхан юм гээч гэлцэх дуун тал бүрээс дуулдана.

	Жоржид энэ баганат танхим сайн танил байлаа. Халз тулаан хийхийнхээ өмнө нэг өглөөжин энд гав ганцаараа байж, хоёр дахь хонгилын гүнээс аймаар том нүд шиг өөдөөс нь бүлтийгээд байсан дугариг цаасан байг буудаж сургуулилснаа сайн санажээ.

	— Хатагтай нар аа, одоо эхэлье гэж Жак Риваль шатаар бууж ирэх зуураа хэлэх нь дуулдав.

	Тэгтэл биеийн нь хэлбэрийг ил гарган барьсан хувцастай зургаан эрэгтэй хүн тайзан дээр гарч ирээд шалгаруулах шүүгчдийн сандалд сууцгаав.

	Танхим даяар тэдний нэрсийг хэлэлцлээ. Тэд хэн хэн байв гэвэл генерал де Рейнальди гэдэг шалгаруулах шүүгчдийн дарга, их сахалтай жижигхэн хүн, зураач Жозефен Руде гэдэг урт сахалтай өндөр халзан хүн, Матео де Южар, Симон Рамонсель, Пьер де Карвен гэдэг гунхсан сайхан гурван залуу, нэрт мастер Гаспар Мерлерон зургаа байлаа.

	Тайзны хоёр талд хоёр хуудас өлгөсний нэгэн дээр «Кревкер гуай», нөгөө дээр нь «Плюмо гуай» гэж бичжээ. 

	Энэ бол хоёулаа хоёрдугаар зэрэгтэй жинхэнэ мастер хүмүүс байлаа. Хоёулаа туранхайдуу, цэргийн маягаар биеэ цэх авч явдаг, айхтар шалмаг огцом хөдөлгөөнтэй хүмүүс байж, тайзнаа гарч ирмэгцээ ёолон мэндэлцгээж, харилцан довтлолцож эхлэв. Зоргог бөс, цагаан ширээр хийсэн хувцас нь ард түмнийг хөгжөөн баясгадаг алиа цэргийг санагдуулна.

	Байсхийгээд л «Хүрлээ!» гэсэн үг дуулдаж, тухай бүрд нь зургаан шүүгч мэддэг байдлаар зөвшөөрөн толгой дохицгооно. Олон түмэн тайзан дээгүүр гараа сунган, ухрах давших хоёр амьд тоглоомоос өөр юм харахаа болив. Тэд ойлгох юмгүй хэр нь их л хангалуун байцгаажээ. Гэлээ ч гэсэн тэр хоёрыг тийм ч сайхан бус, нэг л инээдтэй юм гэж дүгнэж амжицгаав. Шинэ жилийн өмнөхөн цэцэрлэгт гудамжинд худалддаг модоор хийсэн бөхчүүдийг өөрийн эрхгүй санагдуулах ажээ.

	Түрүүчийн хоёрын дараагаар Карапен, Плантон гэдэг энгийн ба цэргийн хүн гарав. Плантон нь маш намхан, Карапен нь маш бүдүүн ажээ. Карапеныг харахад ганц хатгалгуут л хийг нь гаргасан тоглоомын заан шиг хага үсрээд явчих байх даа гэж санамаар тул олон түмэн дооглон инээлдлээ. Плантон нь сармагчин шиг үсэрхийлэн харайж байхад, Карапен нь зөвхөн өрөөсөн гараа л сарвагануулна. Бүх биеэрээ хөдлөх гэхээр бүдүүн гэдэс нь саад болох учир таван минут болоод л ямархан нэгэн онцгой чухал шийдвэр гаргасан юм шиг маш болхи хэр нь учиргүй хүч гарган урагш давшиж, давших болгоныхоо дараа арай чарай нуруугаа тэнийлгэн биеэ цэхэлнэ.

	Гэтэл мэдлэг бүхий хүмүүс түүнийг маш сайн, итгэлтэй аргаар тоглож байна гэлцэв. Итгэмтгий олон ч тэдний амыг даган үнэмшжээ.

	Дараа нь Порьон, Лапальм гэдэг мэргэжлийн ба сонирхогч тамирчин гарав. Тэд ямар нэгэн сонин гимнастик хийх мэт хөдөлцгөөж, бие бие рүүгээ хуй салхи мэт дайрахад шүүгч нар дайруулчихгүйн тул сандлаа аваад зугтацгааж, тайзны нэг захаас нөгөө захыг нь хүртэл бие биеэ хөөн давшиж, нэг нь довтлоход, нөгөө нь үзэмжгүй муухайгаар дээш үсрэн ухарч эхэллээ. Тэдний жаах жаахнаар үсрэх нь авгай нарт инээдэмтэй санагдаж, харин огцом огцом харайх нь нэлээд сэтгэлийг хөдөлгөжээ. Тийн уран гоё хөдлөх нь нэг сахилгагүй хүний хэлэх үгийн шалтаг болсон нь

	— Та нар юундаа хичээсэн юм бэ, мөнгийг чинь цагаар төлнө шүү дээ! гэжээ.

	Тэгж улайм цайм хэлсэнд олон түмэн дургүйцэн шивэр авир гэлцэв. Мэргэжилтэн нарын дүгнэлт амнаас ам дамжин дуулдаж, тамирчид ч улам улам халж, тулалдах арга эвээ олохгүй нь байн байн харагдав.

	Тэмцээний нэгдүгээр хэсэг Жак Риваль, Бельгийн нэрт мастер Лебег хоёрын гялалзсан тулалдаанаар төгсөв. Риваль, авгай нарт ихэд таалагджээ. Риваль үнэндээ ч сайхан эр байж, бие гоётой, бултамхай түргэн хөдөлгөөнтэй, өмнө гарсан бүх хүнээс гоолиг цэвэрхэн байлаа. Түүний хамгаалах, довтлох хэлбэр нь ямар нэгэн дур татам уран гоё агаад эсрэг хүнийхээ шийдэмгий боловч нэгэн хэвийн хөдөлгөөнөөс тэс өөр харагдлаа.

	— Сургуультай хүн гэдэг нь шууд мэдэгдэж байна гэж олон түмэн дүгнэв.

	Риваль ялж, үзэгчид алга ташин баяр хүргэв.

	Гэтэл үзэгч олон дээд давхраас дуулдах гайхалтай шуугианыг хэдэн минут сэтгэл түгшин чагнав. Байж ядан хөлөө товших, нирхийтэл инээлдэх чимээг лавтайяа мэдэж болохоор бөгөөд доод хонгилд орж чадаагүй, урилгатай хоёр зуун хүн тийн өөрсдийгөө зугаацуулж байгаа бололтой. Доор тэсэж байхын аргагүй бүгчим болж, «Салхи тавиач!», «Уух юм өгөөч!» гэж хашхиралдав. Энэ үеэр өнөөх бэлэн үгтэй хүн «Бүйлсний шүүс байна!», «Нимбэгийн шүүс байна!», «Шар айраг байна!» гэж олны шуугианыг даран маш чанга хашхирна.

	Жак Риваль тамирчныхаа хувцсыг тайлж амжилгүй ув улаан болчихсон ирж

	— Хүйтэн юм авчруулаад орхиё гэж хэлээд шат өөд гүйлээ.

	Гэвч нэгдүгээр давхартай харилцах аливаа холбоо тасарч шатанд чихсэн олны дундуур зүтгэснээс дээшээ адраа нүхлээд гарсан нь амар шахуу болжээ.

	— Авгай нарт мөхөөлдөс авчир! гэж хэлээч хэмээн Ривалийг хашхирахад

	— Мөхөөлдөс! Мөхөөлдөс! гэж тавь жаран хүч давтав.

	Байж байж тавиур ирсэн нь дээрх аяга нь цөм хоосон, мөхөөлдсийг нь зуураас аваад идчихсэн байлаа.

	— Бүтэж үхэх нь байна. Одоо дуусгавал таарна, гэр гэртээ харивал болж гэж нэгэн бүдүүн дуутай хүн сөөнгөтөн хэлэнгүүт

	— Мөнгөө цуглуулаарай! гэж нэг хүн хашхирав.

	Олон түмэн амьсгаадаж сандарч байсан ч баярлан 

	— Мөнгөө цуглуулаарай! Мөнгөө! Мөнгөө! гэж дэмжицгээв.

	Зургаан авгай эгнээ даган явж эхэлмэгц цүнх дотор мөнгөн зоос аяархан хангир жингэр унах нь дуулдлаа.

	Дю Руа, нэртэй нэртэй хүмүүсийг Вальтер авгайд зааж өгөв. Тэд нь дээгүүр зиндааны хүмүүс, аль эртнээс гарсан нэртэй сонины ажилтан, «Францын аж байдал» сониныг тоомжиргүй үздэг, урьдын туршлагаараа нэлээд итгэлгүй ханддаг сэтгүүлчдийг тэр тэр хэмээн хэлж өгчээ. Тэд нь ямар нэгэн сэжигтэй явууллагын ачаар гарч ирээд яамтайгаа хамт нурж дарагдсан улс төр, санхүүгийн олон сониныг нүдээрээ үзсэн юм санжээ! Ихэнх зураач, барималч спорт эрхэлдэг учраас энд үргэлж хоёр мэргэжлийн нэр гарав. Үүнд бүхний анхаарал татсан яруу найрагч - академич, бас хоёр хөгжмийн зохиолч, гадаадын нэртэй хүн олон байсан бөгөөд Дю Руа тэдний нэрийг хэлэхдээ өмнө нь заавал «зальт» гэдэг угтвар үг оруулан хэлэв. Үүнийхээ учрыг тайлбарлахдаа, нэрийн хуудсан дээрээ «эск»7 гэсэн угтвар нэмдэг англичуудыг дуурайж байгаа юм гэжээ.

	Дю Руа нэгэн хүнтэй

	— Эрхэм минь, сайн уу? гэж мэндэлсэн нь де Водрек гүн байлаа. Дю Руа, хүүхнүүдээс уучлал гуйгаад тэр хүнтэй очиж уулзаад ирэхдээ

	— Водрек цэвэрхэн эр шүү. Сайн хүмүүжилтэй хүн нь мэдэгдэж байна! гэж ярив.

	Вальтер авгай хариу хэлсэнгүй. Тэр жаалхан ядарсан бололтой бөгөөд амьсгалах болгонд хоёр хөх нь дээш оволзон түхэлзэх тул Дю Руагийн харц аяндаа татагдана. Дю Руа байсхийгээд л өөр лүү нь сэмхэн харах, зовсон байртай халти хараад өнгөрөх хүүхний харцыг анхааран мэдээд «За байз уу... Энэ хүүхэн бас л миний аргад орж байгаа юм биш биз?» гэж бодов.

	Мөнгө цуглуулагч нар танхимыг дуусгахад цүнх нь мөнгө алтаар дүүрчээ. Тайзан дээр өөр нэгэн зарлал өлгөсөн нь ямар нэгэн «асар сонин» зүйл гарахыг мэдэгдэв. Шалгаруулах шүүгч нар дахин суудалдаа сууцгааж, олон түмэн ч хүлээн чимээ намдав.

	Жадчины хувцастай, туялзуур жад барьсан хоёр хүүхэн гарч ирлээ. Тэд хар өнгийн хувцас, өвдгөө гаргасан богино банзалтай, учиргүй өндөр өвчүүвчтэй тул байн байн толгойгоо гэдийлгэнэ. Хоёулаа цэл залуу, хөөрхөн хүүхэн байж, олон түмний зүг нахилзан мэндэлж инээмсэглэхэд удтал алга ташин баяр хүргэв.

	Тэгтэл тэр хоёр тулалдахад бэлхнээ өрж зогслоо. Үзэгчид ч шивэр авир гэлцэж, жаахан дооглох байдалтай жиг жуг болцгоов.

	Шүүгч нар хатгах болгоныг нь тоолж, «сайн байна» гэж байн байн хэлэхдээ өхөөрдөх мэт инээвхийлцгээнэ.

	Энэхүү хоёр дайчин хүүхэнд үзэгч олон ихэд баярлажээ. Тэгэхдээ эрэгтэйчүүд нь дур татагдан эгдүү нь хүрсэндээ, эмэгтэйчүүд нь даруу бус хөгжөөн, доогуур зэргийн зугаа, хиймэл сайхан, хиймэл тансаг, дуурийн дахилт, архины мухлагийн дууч хүүхнүүдэд угаас дуртай Парисынхны зан аашнаасаа болжээ.

	Өрсөлдөгч хоёрын аль нэг нь урагш ухасхийн довтлох болгонд танхимд хөгжилдөн шуугина. Энэ үед нөгөө эмэгтэй нь уян налархай нуруугаа үзэгч олон руу харуулах тул хүмүүс амаа ангайж, нүдээ бүлтийлгэн дугариглуулж, тамирчны хамгаалах чадварыг бараг сонирхоогүй ч нүд хужирлацгаана.

	Учир зүггүй алга ташиж тэр хоёрт баяр хүргэлээ. 

	Эдний дараагаар сэлэмтний тэмцээн болсон боловч үзэгчдийн анхаарал дээд давхарт болж буй юм руу татагдсан учраас хэн ч тэднийг ойшоосонгүй. Дээрээс хэдэн минутын турш түр нярхийх чимээ дуулдаж, тэр байрнаас айл нүүж байгаа юм уу гэмээр байлаа. Тэгтэл гэнэт төгөлдөр хуур эгшиглэж, хөгжимд тохируулан товшин бүжиглэх чимээ тодоос тод дуулдлаа. Тэмцээнийг үзэж чадаагүй хүмүүс өөрсдийгөө сатааруулахын тулд тийнхүү найр наадам зохиожээ.

	Хүмүүс инээлдэж, авгай нар бүжиглэх сэн гэхээс хорхой нь хүрч, тайз руу харахаа болиод өөр хоорондоо чанга чанга ярилцах болов.

	Дээр болж байгаа найр наадам бүгдийг хөгжөөжээ. Хоцорч ирэгсэд уйдахгүй байгаа нь ил мэдэгдэж, доод танхимд байгсад ч тэдэнтэй дуртайяа нийлэхэд бэлхэн байх шиг харагдлаа.

	Энэхэн үеэр хоёр шинэ өрсөлдөгч гарч ирээд, бөхөлзөн мэндэлцгээж, маш шийдэмгийгээр өрөн зогсоход үзэгч олны хараа хоромхон зуур тэдэн дээр тусав.

	Тэр хоёр бөхийж, тэнийж, маш сайхан хөдлөхдөө туйлын ухаалаг самбаатай, хүчиндээ тун итгэсэн байртайгаас гадна илүү хөдөлгөөн ер хийхгүй, уран мэх, уужуу ухаан гарган тоглож юм мэдэхгүй бүдүүлэг олныг гайхан шагшуулав.

	Тэдний сандрах тэвдэхгүй гавшгай байдал, ухаалгаар бултан зайлах, маш сайн бодож боловсруулсны учир аажуу удаан юм шиг давших хөдөлгөөн нь аливаа жинхэнэ урлагийн адилаар амьтан хүний харцыг татаж, сэтгэлийг булаалаа. Олон түмэн үнэхээр гойд сайхан юмыг бид үзэж байна, бидний өмнө хоёр лут уран хүн, төгс сурсан хоёр мастер сүрлэг сайхан гарч ирээд, өөр өөрсдийнхөө бүхий л чадвар, бүхий л арга мэхийг харуулж, амьдралд шалгаж үзсэн онолын мэдлэгээ гялалзтал үзүүлж, бие махбодынхоо уян налархайг гайхуулах хүсэлтэй юм байна хэмээн гадарлаж эхэлжээ.

	Цөм тэр хоёроос нүд салгахаа болиод дув дуугүй ажиглацгааж, сүүлчийн удаа цавчилцаад гар барьж бие биедээ баяр хүргэхэд нь танхим даяар «сайн байна» гэж хашхиралдан шуугив. Тийнхүү үзэгч олон хоолой мэдэн гууглалдаж, пижигнэтэл дэвсэцгээлээ. Тэр хоёрыг Сержан, Равиньяк гэдэг нэртэйг хэдийнээ мэдэцгээжээ.

	Эрэгтэйчүүд санаа сэтгэл дайчин шинж орж, хажуугийнхаа хүнийг өдөх байдалтай ширтэлцэв. Санамсаргүй инээмсэглэвэл халз тулааны шалтаг болчхож магадгүй боллоо. Насандаа ч жад сэлэм барьж үзээгүй хүмүүс тулуураа агаарт эргэлдүүлэн довтлох байдал үзүүлэх юм уу дайралтыг няцаах дүрэм үзүүлцгээв.

	Гэвч удалгүй үзэгч олон хойно хойноосоо цувран нарийхан шатаар өгсөж эхлэв. Сая нэг амны цангаа гаргах боломж олдсон боловч дээр бүжиглэсэн хүмүүс хамаг идэх уух юмыг нь цөлмөчхөөд хоёр зуун хүнийг дэмий түйвээж орхиод юү ч харуулахгүй байна гэсэн чинь ёстой бүдүүлэг явдал! гэж хэлээд тарцгаасныг мэдмэгц учир нажиргүй уурлацгаав.

	Нэг ч бялуу, нэг ч балга шампан дарс, нэг ч балга хийтэй ус, нэг ч дусал шар айраг, нэг ч чихэр, алим жимс үлдээлгүй цөмийг нь хоосолж, үгүй хийсэн байлаа.

	Зарц нараас асуухад их л халаглах байдал үзүүлэвч битүүдээ инээдээ барьж ядан «Авгай нар нь харчуулаасаа долоон дор аашилсан, тэдний идсэн уусан гэдэг нь жигтэйхээн, зүгээр л өнгөрдөг байгаа даа» гэлцэцгээжээ. Тийн ярилцахыг нь үзвэл дайсан этгээдийн хөлд сүйдэж, тонуулан дээрэмдүүлсэн хотоос үлдсэн хүмүүсийн яриа гэж бодмоор байлаа.

	Тэндээс явах л зам үлдэв. Эрэгтэйчүүд сул хаясан хорин франкдаа хар бууж, дээд давхарт найрлаж орхиод, мөнгөө төлөлгүй арилаад өгсөн тэр хүмүүст уурлацгаав.

	Тэтгэгч авгай нар гурван мянга гаруй франк цуглуулжээ. Зарлагаа хасахад хоёр зуун хорин франк нь зургаадугаар тойргийн өнчин өрөөсөнд үлдлээ.

	Вальтерын гэр бүлийнхнийг дагалдан яваа Жорж Дю Руагийн суух сүйх ирэв.

	Жорж замдаа, эрхлэгчийнхээ авгайн эгц өөдөөс харан сууж явсан бөгөөд хүүхний энхрий хэр нь тогтворгүй харц өөр дээр нь жаахан ичингүйрэх мэт тусаад байгааг дахин ажив. Тэгээд «Уухайс даа, одоо л миний гохонд ороод ирж байх шиг байна!» гэж бодоод би ч үнэндээ нүүрийн буянтай хүн юм аа, де Марель авгайг хар л даа, харилцаагаа сэргээснээс хойш миний хойноос үхээд байгааг нь гэж санамагцаа үл мэдэг инээмсэглэв.

	Жорж санаа сэтгэл маш сайхантайгаар гэртээ харьж ирэхэд нь Мадлена зочдын өрөөндөө хүлээж байв»

	— Би чинь их сонинтой. Мароккийн байдал улам ярвигтай болжээ. Франц улс хэдхэн сарын дараа тийш нь цэргээ оруулж тун болзошгүй байна. Юутай ч гэсэн засгийн газрыг унагахын тулд үүнийг ашиглахаар зэхэцгээж байна, энэ үеэр Ларош гадаад явдлын яамны сайдын эрхийг гартаа авах боломжоо алдахгүй нь мэдээж биз гэж Мадлена ярив.

	Дю Руа эхнэрийнхээ хор шарыг малтахын тулд ер итгээгүй дүр үзүүлэн, Тунист явуулсантайгаа адил тэнэг юмыг ухаан солиотой улс л хийдэг байх даа гэжээ.

	Мадлена, юу гэсэн үг вэ гэсэн байртай мөрөө хавчаад

	— Би яг л болох юмыг чамд ярьж байна! Болохоо л болно! Тэдний хувьд хамгийн чухал асуудал, мөнгөний асуудал гэдгийг чи ойлгохгүй байгаа юм байна л даа. Одоо үед, хайрт минь, улс төрийн хэргийг харж байхад «эмэгтэй хүнийг битгий эр», харин «ашиг хонжоог эр» гэж ярих хэрэгтэй болсон шүү гэхэд нь

	— Мөн дөө! гэж Дю Руа уурлуулах санаатай маш зэвүүцэн аман дотроо дуугарав.

	Эхнэр нь цочмог уурласхийж

	— Чи бас л Форестье шиг гэнэн амьтан юм аа! гэв. Тэгж хэлэхэд Дю Руагийн эмзэг газрыг дайрч уурлана гэж бодсон нь харин инээвхийлээд

	— Нөгөө араараа тавиулдаг Форестье шиг үү? гэж асуужээ.

	Энэ үг хүүхэнд аягүй санагдаж

	— Жорж оо! гэж шивгэнэн таг болоход нь

	— Юу гээ вэ? Чи Форестьег араар нь тавьдаг байснаа тэр орой хэлээгүй бил үү? Ядсан ч эр бол доо! гэж тун их дооглон тохуурхаж, бас үнэнээсээ хөөрхийлж байгаа дүр гаргажээ.

	Мадлена хариу хэлэлгүй буруу хараад хэсэг дуугүй байснаа

	— Мягмар гарагт манайд зочин ирнэ. Ларош-Матье авгай, де Персмюр дэд гүнжин хоёр манайд ирж хооллох байх. Чи Риваль, Норбер де Варен хоёрыг урих юм биш үү? Би маргааш Вальтер авгай, де Марель авгай нартай уулзана. Рисолен авгай ч ирж магадгүй гэж хэлэв.

	Мадлена саявтраас эр нөхрийнхөө улс төрийн хүмүүсийн дотор нэр нөлөөтэйг ашиглан хүнтэй танилцаж эхэлсэн бөгөөд «Францын аж байдал» сониноос дэмжлэг авах хэрэгтэй болсон сенатч, депутатын авгай нарыг худал үнэн янз бүрийн үгээр биедээ татахыг хичээж байв.

	— Их сайн байна. Би Риваль, Норбер хоёрыг урья гэж Дю Руа хэлэв.

	Одоо л нэг эхнэрээ зовооё, Булоны ойд зугаацаж яваад дуулсан цагаас хойш намайг махлаад байгаа тэр битүү хардлагаа хэлж санаагаа амраая гэж бодмогцоо Дю Руа их л баясан, сэтгэл хангалуун болж гараа үрчив. Үүнээс хойш Форестье гэдэг үг гарах болгонд л араараа тавиулдаг гэж өргөмжлөөд байя, ингээд салахгүй байхад Мадлена нэг цагт уурлахаа л уурлана гэж боджээ. Нэг оройн турш арваад удаа «өнөө муу араараа тавиулдаг Форестье...» гэж яриан завсраа хоргүй ёжлон дурдлаа.

	Одоо талийгаачид дургүй нь хүрэхээ больж, хариугаа авч байна гэж бодох болов.

	Мадлена нөхрийнхөө өөдөөс харж суугаад дуулдаагүй дүр үзүүлж, хэзээнийхээрээ хайнгад инээмсэглэн өнгөргөнө.

	Маргааш нь Вальтер авгайг урих гэж байгааг санаад эрхлэгчийнхээ авгайг ганцаараа байхад нь урьтаж уулзах, үнэхээр намайг шохоорхоод байна уу, үгүй юү гэдгийг нь мэдэхээр шийдлээ. Энэ явдал түүнд зугаатай ч, бахтай ч санагджээ. Тэгээд... боломж байдаг бол... үзээд алдахад яасан юм бэ? гэж бодов.

	Хоёр цагт Мальзербийн цэцэрлэгт гудамжинд оччихсон байв. Зочдын өрөөнд орж жаал хүлээв.

	Тийн байтал Вальтер авгай гарч ирээд илтэд баярлан гараа сарвайж

	— Ямар хувь заяагаар та хүрээд ирэв ээ? гэвэл

	— Таныг харах ганц хүслэн маань л намайг нааш нь хөтлөөд ирлээ. Ямар нэгэн хүч л намайг тань руу авчирсан, юунд ирснээ өөрөө ч мэдэхгүй байна, үнэндээ надад хэлэх юм алга. Хүрээд ирчихлээ л гэхээс өөр ярих юм алга! Ингэж эрт ирсэн хийгээд илэн далангүй үнэнээ хэлсэнд минь та уучлах юм байгаа биз? гэж Дю Руа хариулав.

	Дю Руа энэ бүхнийгээ цаанаа л нэг ноцтой хэр нь өнгөн дээрээ инээмсэглэн, тоглож ч байна уу гэмээр эелдэг урьхнаар хэллээ.

	Вальтер авгай мэл гайхан барьц алдаж, ялимгүй улайгаад

	— Би тэгэхэд... үнэндээ... мэдэхгүй юм... би таныг гайхаж байна... гэж эг магхийн, үгээ тасалдуулан хэлэхэд нь Дю Руа тосож аваад

	— Сэтгэлээ өгч байгаа нь энэ. Тэгэхдээ таныг цочоож айлгахгүй санаатай хөгжөөнтэй өнгө оруулсан хэрэг гэж нэмж хэллээ.

	Тэр хоёр зэрэгцэн суув. Хүүхэн, тэгж хэлснийг нь тоглоом болгон дүйвүүлэх гэж

	— За, тэгэхлээр энэ маань үнэн сэтгэлээ илчилж байгаа хэрэг болох нь ээ? гэж ам гартал

	— Тэгэлгүй яах вэ! Би бүр аль эртнээс сэтгэлээ илчилье гэж бодсон юм. Гэвч зүрхэлдэггүй байсан. Би таны хатуу, нугаршгүй томоотойн тухай зөндөө олныг дуулсан болохоороо... гэж Дю Руаг ярихад авгай биеэ барьж

	— Яагаад чухам энэ өдрийг сонгов оо? гэж асуув. 

	Тэгэхэд нь Дю Руа дуугаа намсгаад

	— Мэдэхгүй юм аа. Өчигдрөөс хойш танаас өөр юм бодохоо больсондоо ингэсэн болов уу гэж санах юм гэлээ.

	Авгайн царай гэнэт цайж

	— За больё, ингэж хүүхэд шиг загнахаа больё, өөр юм ярья гэлээ.

	Гэтэл Дю Руа хүүхний хөлд уналаа. Авгай ингэнэ гэж огт санаагүй байсан тул айн цочжээ. Хүүхэн босох гэхлээр нь Дю Руа хоёр гараараа бүслэхээр нь тэврээд тавьсангүй.

	— Тийм шүү, энэ үнэн, би танд дурлаж байна, бүр ухаан алдаж байна, аль хэдийнээс ийм болсон юм. Надад хариу битгий хэлээрэй. Би ингээд солио тусвал яана аа! Би танд дурлаж байна... Танд яаж дурлаж байгааг минь та мэддэг ч болоосой! гэж Дю Руа дээр дээрээс нь булж гарав.

	Авгайн амь тэмцэж байгаа бололтой гагалзан амьсгаа авч, нэг юм хэлэх гэснээ чадсангүй, хоёр гардаж түлхээд хүч хүрэхгүй болохоороо уруулд нь улам улам ойртон ирж байгаа уруулыг холдуулахын тулд үсдэж аваад түлхэлж үзлээ. Ингэж байхдаа Дю Руагийн нүүрийг харахгүйг хичээн нүдээ аньж, толгойгоо хоёр тийш нь огцом огцом хөдөлгөн займчуулав.

	Дю Руа хувцасны гаднаас хүүхний биеийг барилж, тэмтчин хав тэврэх тул арга буюу энэхүү эв хавгүй энхрийлэлд тамир тэнхээ нь барагдан сульдах тийшээ хандав. Дю Руа гэнэт босож, дээгүүр тэврэхийг завдсанд, хүүхэн энэ чөлөөг ашиглан гараас нь мултраад, нэг сандлаас нөгөө сандал руу гүйж, өрөөн дундуураа ийш тийш сандан мэндэн давхижээ.

	Дю Руа хүүхний хойноос хөөгөөд дэмий гэж үзээд, сандалд лагхийтэл сууж, эхэр татан уйлсандаа бахардан амьсгаа боогдож байгаа дүрэм үзүүлэн, хоёр гараараа нүүрээ таглав.

	Тэгснээ ухасхийн босож «Баяртай, баяртай!» гэж хашхираад ум хумгүй гарч одов.

	Тэр, үүдний өрөөнд ормогцоо огт зүгээр болоод тулуураа авч гадагшаа гарчээ.

	«Гарт ороод ирэх шиг боллоо шүү, золиг чамайг!» гэж бодоод, маргааш уулзъя гэсэн «хөх хуудас» Клотильдад илгээхээр шуудан руу зүглэжээ.

	Дю Руа ирдэг цагтаа гэртээ ирж

	— За юу болов, нөгөө айлчид чинь ирэх нь үү? гэж асуухад Мадлена

	— Ирнэ ээ, ганцхан Вальтер авгай завтай байх эсэхээ мэдэхгүй байна лээ. Нэг л эргэлзэж түдгэлзээд, зан суртахуун ч гэх шиг, хүн чанар ч гэх шиг юм яриад байна лээ. Ер нь л хачин царайтай байдаг шүү. Тэгэхдээ ирж л таарах биз дээ гэж ярив.

	Дю Руа гайхах мэт мөрөө хавчаад

	— Ирэх байлгүй дээ гэв.

	Гэвч сэтгэлийн угт итгээгүй хэвээрээ, айлчид ирэх цагийг болон болтол догдолсоор өнгөрлөө.

	Өглөөгүүр Мадлена, Вальтер авгайгаас зурвас хүлээн авсан нь

	 

	«Арайхийж нэг юм зав гаргалаа, би танайд очно. 

	Харин манай нөхөр очиж чадахгүй байх»

	 

	гэсэн байлаа.

	Дю Руа «Тэднийд удаан болоогүй нь л яамай! Тайвширчихсан байгааг нь харав уу. Цаашдаа юу болохыг нь харъя» гэж бодов.

	Тэглээ яалаа ч ямар янзтай уулзана даа гэдэг бодол жаахан түгшээв. Тэгсээр байтал Вальтер авгай орж ирсэн бөгөөд маш тайван, жаахан хүйтэвтэр ихэмсэг байртай байхыг нь хармагц дорхноо тун даруу номхон, хүлцэнгүй байдал гаргалаа.

	Ларош-Матье авгай, Рисолен авгай хоёр нөхрүүдтэйгээ ирлээ. Де Персмюр дэд гүнжин дээдчүүлийн тухай сонин сонин юм ярьж гарав. Де Марель авгай туйлын үзэсгэлэнтэй байлаа. Тэр дээд зэргийн гоё шар судалтай хар хувцастай нь түүний нарийхан бэлхүүс, томбогор мээм, булцгар гарыг нь хав барин ил гаргаж, шувуухайн толгой шиг тэргүүнд нь дүрсгүй байдлыг бий болгожээ.

	Дю Руа, Вальтер авгайн баруун гарт сууж, хооллох бүх үеийн турш гагцхүү төлөв томоотой зүйлийг маш хүндэтгэх байдлаар ярилцаж өнгөрүүлэв. Тэгэх завсраа байн байн Клотильдаг харж «Аргагүй л сайхан ч, залуухан ч хүүхэн юм даа» гэж бодож суув. Тэгснээ харцаа эхнэр дээрээ тусгахад тэр нь хэдийгээр урьдын адил далд, баттай шингэсэн хор шар, уур цухлыг нь хүргэж байлаа ч бас л зэгсэн хөөрхөн санагдлаа. 

	Гэвч Вальтер авгайн хувьд гэвэл өөр, түүнийг биедээ татахад хэцүү байсан хийгээд эрэгтэй хүнд хэзээ ч дотно сайхан бодогддог тэр шинэ сонин сэтгэгдэл төрүүлснээрээ гоц гойд байв.

	Вальтер авгай эртхэн харихаар завдахад нь

	— Би таныг хүргээд өгье гэв.

	Авгай татгалзсанд 

	— Яагаад тэр бил ээ? Ингэвэл би танд их гомдоно шүү. Таныг одоо болтол ууртай байна гэж бодоход битгий хүргээч. Намайг огт зүгээр, тайван байхыг хар аа биз дээ? гэж шалгаав.

	— Та зочдоо орхиод явж болохгүй шүү дээ гэж авгайг хэлэхэд мушилзан инээмсэглээд

	— Зүгээр, би ердөө л хориод минут болно. Ингэхэд хэн ч мэдэхгүй. Харин таныг татгалзах юм бол ёстой нэг гомдоно шүү гэхлээр нь аргагүйдэхдээ

	— За яах вэ, би зөвшөөрье дөө гэж аяархан хэлэв. 

	Тэгээд сүйх тэргэнд суумагцаа л Дю Руа түүний гарыг шүүрэн авч учир зүггүй үнсэж

	— Би танд дурлаж байна, дурлаж байна. Надад энийг л хэлэх зөвшөөрөл олгоодох. Би таны биед халдахгүй. Ганцхан хайр сэтгэлтэйгээ л танд хэлэх гэсэн юм гэлээ.

	— Ай... та надад ам өгсөн шүү дээ... болохгүй... болохгүй... гэж хүүхэн шивгэнэхэд Дю Руа асар их хүч гарган биеэ барьж байгаа хүний янз үзүүлэв.

	— Биеэ хэрхэн барьж байгааг минь та харж байгаа биз дээ. Гэлээ ч гэсэн... Би танд дурлаж байна гэдэг үг хэлэхийг минь л зөвшөөж үзээрэй... Энэ үгээ өдөр болгон хэлэхийг минь зөвшөөгөөрэй... Хөлийн чинь дэргэд тавхан минут сууж, үзэсгэлэнтэй сайхан царайг чинь харан байж, энэ дөрвөн үг хэлэхийг минь зөвшөөрч үзээрэй л гэх байна хэмээн бүдэгхэн дуугаар дахиад л үглэж гарчээ.

	Вальтер авгай одоо болтол гараа гараас нь салгаж авсангүй.

	— Үгүй, яаж болох вэ, би чадахгүй, улс амьтан намайг юу гэх юм бэ, манай зарц, манай охид юу гэх юм бэ... Үгүй, үгүй, тун болохгүй гэж амьсгаадан түргэн түргэн хэлэхэд Дю Руа залгаж аваад

	— Би тангүйгээр амьд явж чадахгүй нь. Танай гэрт юм уу өөр газар ч юм уу, таныг өдөр болгон харж, ядахдаа ганц минут ч болов уулзаж, таны ариун гарт хүрч, хувцас хунараараа хөдөлгөсөн салхинд чинь үлээлгэн, таны биеийн галбир дүрсийг шохоорхон харж, намайг ухаан алдуулдаг алаг хоёр нүдийг чинь харж байх сан... гэж ярилаа.

	Авгай энэхүү хайр дурлалын улиг болсон ая эгшгийг сонсож, хамаг биеэрээ дагжин чичирч

	— Үгүй... үгүй... болохгүй. Та дуугаа аяд! гэж хэлж явлаа.

	Тэгэхэд Дю Руа энэ гэнэхэн хонгорыг зугуухан аргадаа авах хэрэгтэй, уулздаг л болоод орхивол хамаг хэрэг бүтэх нь тэр, эхлээд өөрийн нь хүссэн газар уулзах ёстой, дараа нь уулзах газраа би товлоно шүү дээ гэж боджээ. Тиймээс

	— Та болгоо л доо... тэгэлгүй болохгүй нь... Би таныг харж явах болно, хаалганы чинь дэргэд гуйлгачин шиг сахиад зогсоно... Хэрэв таныг гарч ирэхгүй бол би тан дээр давхиад орно... Гэвч би таныг маргааш л хармаар байна... гэж чихэнд нь тулган шивгэнэхэд

	— Үгүй, үгүй, битгий ирээрэй. Би таныг оруулахгүй шүү. Миний охидыг бод л доо гэв.

	— Тэгвэл би тантай хаана уулзаж болох вэ, хэлээд аль л даа, гадаа уулзах уу, аль эсвэл... та л мэд... надад хаана ч хамаа алга... таныг л харж байвал бусад нь хамаагүй... Би тантай мэндэлж, «хайртай» гэдгээ хэлчхээд л яваад өгнө гэж шалгаагаад салахгүй байхлаар нь авгай бүрмөсөн барьц алдаад хариу юу хэлэхээ ч мэдэхээ байв. 

	Гэтэл сүйх гэрт нь тулж явааг мэдмэгцээ

	— За яах вэ, маргааш гурав хагаст би Трините сүмд очъё доо гэж бушуухан шивгэнэжээ.

	Тэгж хэлээд тэрэгнээс бууж хөтчид

	— Дю Руа гуайг гэрт нь хүргээрэй гэж чанга гэгч хэлж орхив.

	Түүнийг гэртээ ирэхэд авгай нь

	— Чи чинь хаашаа алга болов оо? гэж асуувал

	— Яаралтай утас явуулах хэрэгтэй байсан юм аа гэж бүдэгхэн хариулжээ.

	Де Марель авгай Дю Руа руу хүрч ирээд

	— Хонгор найз аа, намайг хүргэж өгөх үү? Би танаар хүргүүлнэ гэж бодоод гэрээсээ ийм хол гардаг хүн шүү дээ гээд гэрийн эзэгтэйд хандаж, — Чи хардаагүй биз? гэж асуувал

	— Үгүй, тийм ч их хардаагүй гэж Дюруа авгай зориуд үгээ сунжруулан хариулав.

	Зочид тарлаа. Ларош-Матье авгай хөдөө нутгийн зарц эмэгтэйг санагдуулах бөгөөд баримт бичиг баталдаг хүний охин тэр, Ларошийг огт нэр гараагүй жирийн нэг өмгөөлөгч байхад нь суусан юм санжээ. Рисолем гэдэг маягтай хөгшин хүүхэн уншлагын танхимд боловсрол олсон хуучин цагийн эх баригчийг санагдуулж, де Персмюр дэд гүнжин тэднийгээ ер тоохгүй шинжтэй байлаа. Дэд гүнжингийн «цагаан гар» тэдний хар бор гараас сэжиглэх байртай хүрэх төдий болжээ.

	Клотильда цацагтай алчуураар толгойгоо боогоод хаалган дээр Мадленатай салах ёс хийхдээ

	— Танай хоол маш сайхан боллоо. Удахгүй танайх Парист байхгүй улс төрийн газар болох байхаа даа гэв.

	Хоёулхнаа тэргэнд суумагц Клотильда Жоржийг хүзүүдэн авч

	— Ай, миний хайртай Хонгор найз, өдөр хоног өнгөрөх бүр л би чамдаа хайртай болоод байна! гэжээ.

	Сүйх тэрэг тэднийг хөлөг онгоц шиг дайвалзуулан өлгийдөв.

	— Чи бид хоёрт өрөөнөөс маань сайхан юм байх уу даа! гэж хүүхнийг хэлэхэд

	— Хэлээд яах вэ! гэж Жорж зөвшөөрөв.

	Гэвч энэхэн зуур Вальтер авгайг бодож явжээ.

	
IV

	Энэхүү долоодугаар сарын хурц нартай өдөр Тринитийн талбай эл хуль бөгөөд Парис хотыг аагим халуунаар төөнөж, амьсгал боогдуулан улайсах шахсан бүгчим халуун агаар хотыг хөдөлгөхгүй хав дарсан юм шиг байв.

	Сүмийн дэргэдэх усан оргилуур чадал нь барагдаж, ядарч туйлдсан мэт бургилагчаан болж, усан сангийн зунгааралдсан ногоон усанд модны навч, цаасны тасархай хөвнө.

	Түүний чулуун хашлага дээгүүр нэгэн нохой харайж ороод, тэрхүү сэжиг хүрэм бохир усанд самарна. Гол хаалгыг тойрон дугуйрсан цэцэрлэгийн вандан дээр суусан хүмүүс тэр нохойг атаархах мэт ширтэцгээнэ. 

	Дю Руа цагаа гаргаж харвал богино зүү нь гурав дээр байлаа. Тэр хагас цагийн өмнө иржээ.

	Вальтер авгайтай болзсон нь зугаатай санагдана. Тэгэхдээ «Энэ хүүхэн чинь сүмийг дуртай юмандаа ашигладаг байна шүү. Энэ сүм еврей хүнтэй суусан нүглийг нь арилгаж улс төрийн талынхан дотор бурангуй ёсны эсрэг яваа лут эмэгтэй гэдгээр үзүүлэхийн зэрэгцээ амьтан хүнтэй болзох газар нь болдог юм байна. Шашныг шүхэр шиг хэрэглэдэг нь заншил болсон юм байлгүй. Цэлмэг сайхан өдөр шүхрийг тулгуур болгож, халуун өдөр халх болгож, бороотой өдөр дээрээ барьж, гэртээ ирэхдээ үүдний өрөөнд хаяж шороо тоосонд дарагдуулдаг билээ. Энэн шиг хүүхэн түм бум байгаа вий. Өөрсдөө бурхан тэнгэрийг огт тоохгүй, бусдыг ч дуу гаргуулахгүй мөртөө хэрэгцээ гарвал зуучлагчид очихын адил наашаа ирдэг байх нь. Эднийг хөлсний байранд очъё гэж уривал доромжиллоо гэж үзэх атлаа бурхан шүтээний өмнө сээтгэнэж байх нь гайхах юмгүй байдаг байна» гэж бодлоо.

	Алгуурхан явж усан санг тойроод сүмийн цагийг харвал хоёр минутаар түрүүлж яваа буюу гурван цаг таван минут болж байжээ.

	Сүм дотор хүлээсэн нь дээр гэж бодоод дотогшоо оров.

	Зоорины үнэр ханхлан сэрүүхэн аятайхан санагдаж сүмийн дотоод үзэмжийг сонирхохоор гол дуган дотуур нь сэлгүүцэж гарлаа.

	Цэлгэр танхимын гүнд нэгэн хүн жигдхэн алхлах нь нэг үе чимээгүй болсноо дахиад л тод дуулдаж, өндөр өндөр баганын дунд хүнгэнэн цуурайтна. Сүм дотуур яваа хүн түүний сонирхлыг татав. Тэр хүн өөдөөс нь иржээ. Малгайгаа ар талдаа барьсан бүдүүн халзан хүн ихэмсэг байдлаар гараад ирэв.

	Хоёр эмгэн хол холхон сөхөрч суугаад гараараа нүүрээ таглан залбирна.

	Хүн амьтангүй, ганцаараа, тайван байгаа гэж санахаар дотор аятайхан болов. Будагтай шил нарны гэрлийг хаах тул нүд гялбахгүй амар ажээ.

	Энд ер нь «Маш сайхан» юм байна гэж Дю Руа дүгнэв.

	Тэр хаалга руу очиж, цагаа дахин харахад дөнгөж гурваас арван минут өнгөрч байлаа. Дотор тамхи татаж болохгүйд уурсаж гол хаалганы дэргэд гарч суулаа. Сүмийн нөгөө талын буланд, тавцангийн ойролцоо өнөөх бүдүүн хүн алгуурхан холхисоор л.

	Нэг хүн ороод ирэхэд Дю Руа эргэн үзвэл ноосон банзалтай, ер ядуухан хувцастай жирийн нэгэн эмэгтэй байв. Тэр эмэгтэй орж ирмэгцээ л захын сандлын дэргэд сөхрөн сууж гараа энгэртээ зөрүүлээд, дээш гөлөрч наманчлан залбирав.

	Дю Руа түүнийг сониучирхан харж, энэ эмэгтэй яасан юм бол, ямар уйтгар, ямар уй гашуу болсон юм бол, энэ хөөрхий амьтан юундаа гутарсан бол, туйлын ядуу амь зуудаг нь мэдээж, бас эр нөхөр нь зоддог биз, магадгүй, хүүхэд нь үхэж байж ч болох юм гэж бодлоо.

	«Хөөрхийс дөө! Энэ хорвоод хувь заяагүй улс байх юм даа!» гэж бодмогцоо өрөвдөх сэтгэлгүй хорвоогийн эсрэг уур нь хүрэв. Тэгснээ энэ бүх ядуус, наад зах нь л ямар нэгэн бурхан биднийг харж тандаж, тэнгэрийн дансанд бидний үйлдсэн сайн мууг тэмдэглэж, эцэс хойно нь дүгнэж байдаг биз гэж итгэдэг байх даа. Тэр нь хаана байна аа, чухам хаахнаа байна аа? гэвэл бүү мэд шүү дээ гэж бодов.

	Сүмд нам гүм нь их юм бодогдуулах сэхээ өгөх тул орчлон хорвоог сэтгэлээрээ үзэх шиг болоод

	— Энэ ертөнц юутай тэнэгээр зохиогдов оо! гэж шүднийхээ завсраар сийгүүлэн хэлэв.

	Плать сэржигнэхэд давхийн цочиж үзвэл Вальтер авгай ирчихсэн байлаа.

	Дю Руа бушуухан босож угтан очвол хүүхэн гараа өгөлгүй шууд аяархнаар

	— Хэдхэн минутаас хэтрэх аргагүй байна. Би гэртээ харилгүй болохгүй. Миний хажууд сөхрөөд суугаарай, тэгэхгүй бол биднийг мэдчихнэ шүү гэжээ.

	Хүүхэн тэгж хэлээд гол дуган руу чиглэж, хүний нүднээс далд тохитой газар хайхыг нь үзвэл энэ сүмийг сайн мэддэг нь харагдав. Тэр нүүрээ хав хар алчуураар бүтээсэн агаад шалан дээр хүрч байна уу, үгүй юү гэмээр алхах гишгэх нь дөнгөж дуулдана.

	Хүүхэн тавцангийн дэргэд очоод

	— Хажуугийн дуганд нь дээр байх аа даа. Энд чинь их ил газар байна гэж сүмд ярилцдаг лугаа адил шивгэнэн нууж хэлэв.

	Вальтер авгай шүтээний өмнө очоод толгойгоо доош бөхийлгөж, өвдөг сөхрөн суухаар завдсанаа гэнэт баруун гар тийшээ хаалга руу хараад, нэг юм шийдэв бололтой сандал дөхүүлж татаад өвдөглөн суув.

	Жорж хажууд нь байсан бас нэг сандал авч, залбирч байгаа байдлаар суумагцаа

	— Танд их баярлалаа. Би таныг биширч байна. Энийгээ мянга түм хэлэхэд ч бэлэн байна, танд хэрхэн хайртай болсноо, анх харалцаад л миний зүрх сэтгэлийг булаасныг тань яримаар байна... Хэзээ нэг энэ бүхнээ нэгд нэгэнгүй хэлж, дотроо онгойлгох вэ? гэжээ.

	Авгай гүн бодолд дарагдсан мэт сууж, түүний хэлэх үгийг ер сонсоогүй юм шиг байснаа, гараа ч нүүрээсээ салгалгүй

	— Танаар ийм юм яриулж байгаа минь миний л ухаангүйтэж байгаагийнх. Миний ийшээ ирсэн ч ухаангүйтсэнийх, хийж байгаа юм бүхэн маань та бидний хооронд болсон... тэрийг үргэлжлүүлэх найдлага танд төрүүлж байгаа минь ч гэсэн цөм ухаангүйтэж байгаагийнх. Энэ бүхнийгээ мартаад, энэ талаар дахиж надтай битгий яригтун гэлээ.

	Тэгээд хүлээх мэт чимээгүй болов. Энэ үед Дю Руа юү гэж хэлье дээ хэмээн бодож, шийдэмгий бөгөөд галтай цогтой ярих гээд үгээ олж ядан, хэлсэн үгээ хүчтэй болгохын тулд гар хуруугаа хөдөлгөх аргагүйдээ бие нь баригджээ.

	— Надад найдах юм ч алга... хүлээх юм ч алга, би танд л дурлаж байна. Таныг яалаа ч гэсэн энийгээ хэлээд л байх болно, таныг ойлготол тийм хүчтэйгээр, тийм галтайгаар хэлээд л байх болно. Миний амнаас гарах үг болгоныг амилуулж байгаа хайрын сэтгэл таны зүрхэнд хүрч, өдөр хоног, цаг мөчөөр таны зүрхийг чийглэн, дусал дуслаар нэвчсээр байгаад, эцэст таны сэтгэл уярч зөөлрөөд «Би ч гэсэн танд дурлаж байна» гэж хэлүүлэхийг хүсэж байна хэмээн Дю Руа ярьж гарчээ.

	Хүүхний мөр нь хэрхэн чичирч, хөх нь хэрхэн оволзохыг мэдлээ. Тэгтэл гэнэт

	— Би ч гэсэн танд дурлаж байна гэж түргэн зуур шивгэнэх нь дуулдлаа.

	Дю Руа толгой дундуураа татуулсан юм шиг овгосхийн цочиж

	— Ай бурхан!.. хэмээн санаа алдан дуу тавилаа. 

	Вальтер авгай уухилан амьсгаадаж ядан байж

	— Би яах гэж танд ийм юм хэлэв ээ? Би гэмтэй хүн болжээ, нүгэлтэй амьтан болжээ... би чинь... хоёрын хоёр охинтой ээж хүн шүү дээ... би чадсангүй... ерөөсөө болсонгүй... Би насандаа ч ийм юм болно гэж санахгүй явсан сан даанч бодоогүй явсан сан... гэвч энэ... энэ надаас хүчтэй байжээ... Та... та... бод л доо, би танаас өөр хүнд... хэзээ ч... ингэж дурлаж үзээгүй... Би танд нууцхан хайртай болсоор бүтэн жил болж байна, сэтгэлийнхээ гүнд дарчхаад явсан юм... Ай, та миний яаж шаналж, яаж тэмцэж байсныг мэддэг ч болоосой, гэсэн ч цааш тэсэх чадал минь барагдсан, би танд дурлаж байна... гэж үнэнээ санд мэнд ярьжээ.

	Вальтер авгай нүүрээ гараараа таглаад уйлж, сэтгэл нь ихэд хөдөлсөн учир хамаг бие нь чичрэв.

	— Та гараа нааш нь өг л дөө, би таны гарт хүрч, атгаж баймаар байна гэж Жоржийн хэлэхэд гараа нүүрнээсээ алгуурхан авахад хацар нь нэлдээ нойтон, сормуус дээр нь нулимс сувдлан бөнжийсөн харагдав.

	Жорж гарыг нь атгаж

	— Ай, би таны нулимсыг ууж шиммээр байна санж гэхэд

	— Намайг битгий завхруулж үзээч... Би нэгэнт өнгөрчээ! гэж аяархан гинших мэт бахардуу дуугаар хэлэв.

	Жорж инээх шахав. Би энд яаж энэ хүүхнийг завхруулах вэ дээ гэж боджээ. Жоржийн эелдэг зөөлөн үгийн нөөц барагдсан тул хүүхний гарыг зүрхэн тушаагаа наагаад

	— Яаж дэлсэж байгааг нь үзэж байна уу? гэж хэлэх төдийгөөр хязгаарлав.

	Гэвч тэгэхээс нь хэдхэн секундийн өмнө өнөөх бүдүүн хүний жигд алхаа ойртон яваа нь дуулдсан байжээ. Тэр хүн бүх бурхан шүтээнийг хараад, одоо, дор хаяхад, хоёр дахь удаагаа баруун дуганаар орж ирсэн нь энэ байжээ. Вальтер авгай нуугдсан баганын нь цаанаас хүн ойртож явааг мэдээд Жоржоос гараа угз татан авч дахин нүүрээ таглав.

	Хоромхон зуурт тэр хоёр хоёулаа сөхрөн суугаад хөдлөх ч үгүй, тэнгэр өөд харан үг сүггүй залбирч байгаа байдалтай болчихжээ. Бүдүүн хүн тэднийг хааш хэрэг халти хараад, өнөө л малгайгаа ардаа барьсан чигээрээ зүүн гарын дуган руу явав.

	Энэ үед Дю Руа энэнээс өөр газар яасхийгээд уулзъя даа, юу гээд зөвшөөрүүлье дээ гэж бодож байсан тул

	— Би маргааш тантай хаана уулзах вэ? гэж шивгэнэн асуув.

	Вальтер авгай хариу хэлсэнгүй, яг л хөшөө шиг хөдөлгөөнгүй болчихсон нь барималч хүн бол «Залбирал» гэж нэр өгч болмоор харагдлаа.

	— Маргааш Монсогийн цэцэрлэгт хүрээлэнд уулзах уу, тэгэх үү? гэж Жорж шалгаав.

	Авгай гараа буулгаад, тэсэхүйеэ бэрх зовлонд өртсөн туйлын шаналгаатай янзаар үхсэн мэт цонхигор царайлан эргэж

	— Намайг орхигтун... Та яв... яв, яв... Намайг жаахан ганцаарыг үлдээхгүй юү... тавхан минут л... таны дэргэд байхад дэндүү хэцүү байна... залбирч мөргөмөөр байна санж... би чадахгүй нь... та яв л даа... надад залбирах зай өгөөч дээ... ганцаараа... таван минут болъё л доо... би чадахгүй нь... бурхнаас уучлал гуйж мөргөе л дөө... намайг авраач гэж залбиръя... ганцаарыг минь түр орхиоч... тавхан минут л болно гэж үгээ тасалдуулан гуйв.

	Хүүхний царай дэндүү сандарсан, дэндүү шаналсан үзэгдсэнд Дю Руа дуугүй босож, жаахан тээнэгэлзсэнээ

	— Би удахгүй ирнэ. За юу? гэжээ.

	Хүүхэн тэг гэсний тэмдэг болгон толгой дохиход Дю Руа тавцан тийш явав.

	Вальтер авгай биеэ албадан залбирах гэж оролдов. Тэнгэр бурхнаа дуудах гэж хүмүүн бусын хүч гарган, ганцаардан гонсойж, бүх л биеэрээ чичирхийлэн

	— Бурхан тэнгэр минь өршөөж хайрлаач! гэж дуу алдав

	Жоржийн хойноос харахгүйн тулд татваганан нүдээ аньж, түүний тухай аливаа бодлыг өөрөөсөө хөөн зайлуулж тэмцэлдэх боловч шархалсан сэтгэлийн нь тэгтлээ их мөрөөдсөн тэнгэр бурхны оронд Жоржийн мушгиа жирвэгэр сахал үзэгдээд болохгүй байжээ.

	Энэхүү улам улам хүчтэй болох хий үзэгдэл хийгээд санаа бодлыг нь эзэмдэж, бие махбодыг нь сэрээн халууцуулж, зүүд зөнд нь ороод салахаа больсон дүртэй бүтэн жил өдөр шөнөгүй тэмцэлдсэн юм санжээ. Нэг үгээр хэлбэл торонд хашигдаж, хүлүүлээд тас хар нүд, өтгөн сахлаараа л зүрх сэтгэлийг нь гижигдэн татсан энэ эрд тэврүүлсэн юм шиг явжээ.

	Одоо энэ сүм дотор, бурханд ийм ойрхон байгаа хэр нь гэртээ байдгаасаа хавьгүй дорой, хавьгүй арчаагүй, хавьгүй ганцаардуу байв. Жоржийг л бодохоос биш залбирч ердөө ч чадахгүй болжээ. Тэр ч байтугай Жоржийн явчихсанд зовж эхлэв. Гэлээ ч гэсэн цөхрөнгөө бартал тэмцэлдэж, биеэ хаацайлан, бүх оюунаа шавхан дайчилж өршөөл гуйсаар байв. Урьд нь хар хүндээ эгнэгт цэвэр үнэнч явсан болохоороо ингэж унах нь үхсэнээс ч долоон дор мэт санагджээ. Тийн залбирал шивгэнэх завсраа тэртээд замхран одох Жоржийн хөлийн чимээг чих тавин чагнаж суув.

	Бүх юм дуусаж, тэмцээд хэрэггүй болсныг ойлгож эхэллээ. Тэглээ ч гэсэн бууж өгөхийг хүсэхгүй үзэлцэн үзэлцсээр эцэстээ ухаан балартах тийшээ хандав. Энэ нь эмэгтэй хүнийг салгануулан чичрүүлж, чарлуулан унагадаг түр зуурын уналт байжээ. Халуурч байгаа юм шиг жихүүцэн чичирч, хашхираад хариугүй ойчих нь уу гэмээр болов.

	Нэгэн хүн хурдан алхалсаар ирэх сонсогдоход эргэн үзвэл лам байжээ. Авгай түүнийг үзмэгцээ, ухасхийн босож, өөдөөс нь гараа алдлаад гүйн тосож

	— Авраач намайг! Авраач! гэж аяархан хэлэхэд лам гайхан зогтусаж

	— Хатагтай минь таныг яах вэ? гэвэл

	— Та намайг авраасай гэж байна. Намайг өрөвдөж хайрлаач. Та л надад туслахгүй бол би өнгөрчээ гэв.

	Лам солиотой хүнийг харж байгаа юм шигээр түүнийг хараад

	— Би танд яаж туслах болж байна аа? гэв.

	Энэ бол өндөр чилгэр биетэй, хөхөртөл нь хуссан цулцгар унжуу хацартай, сүсэгтэн охидынхоо бэлэн өглөгчид дассан баян сүмийн залуу сайхан туслах лам байжээ.

	— Миний төлөө уншлага уншиж хайрлаач, надад зөвлөөч, намайг дэмжиж аваач, юү хийхийг зааж өгөөч! гэж авгайг шалахад

	— Би бямба гарагт гурваас зургаан цаг хүртэл уншдаг хүн шүү дээ гэж лам хэлэв.

	Тэгэхэд нь авгай ламын гарыг атган базалж

	— Үгүй! Үгүй! Одоо! Одоо! Одоо надад хэрэгтэй байна! Тэр хүн энд байна! Энэ сүм дотор байж байна! Намайг хүлээж байна гэм дээ! гэж дээр дээрээс нь хэлэхэд

	— Хэн таныг хүлээж байна гэж? гэв.

	— Намайг амьдаар минь алж байгаа тэр хүн... намайг эзэмдэж байгаа тэр хүн, та л намайг аврахгүй бол... Би түүний гараас гарахгүй нь... Би даанч чадалгүй байна... даанч чадалгүй байна! гэж дахин давтан хэлээд ламын өмнө өвдөг сөхрөн унаж, — Багштан минь, намайг өршөөж нигүүлсээч! Бурхныг бодож намайг авраач! гэв. 

	Авгай ламыг явчих вий гэж айхдаа хар жанчнаас нь зуурав. Лам, нэг муу санаатай юм уу, хэтэрхий сүсэгтэй хүн энэ эмэгтэйг миний хөлд сөгдчихсөнийг харж байгаа юм биш биз гэж сэтгэл зовнин ийш тийшээ хараачлав.

	Тэгээд хүүхнээс зүгээр салах аргагүйгээ ойлгомогц

	— Босоорой, мөргөлийн өрөөний түлхүүр надад бий гэж хэлээд хармаагаа ухаж, хэлхээтэй түлхүүр гаргаад хэрэгтэйгээ ялган барьж, сүсэгтнээс үйлдсэн нүглээ хэлж, сэтгэлийнхээ бузар булайг асгадаг авдар буюу тоглоомын модон байшин гэмээр жижиг өрөө рүү шалавхан алхжээ.

	Лам дунд хаалгаар ороод үүдийг нь түгжихэд Вальтер авгай хажуугийн нарийхан хайрцаг руу ухасхийн хүрч 

	— Уучлаач намайг, багштан минь, би нүгэл үйлдчихлээ! гэж учир зүггүй уулгалан наманчилжээ.

	 

	 

	Дю Руа тавцанг тойроод зүүн гарын дуганд орж, дунд хэрд нь очтол өнөөх бүдүүн хүн айван тайван сэлгүүцсэн хэвээрээ харагдав.

	«Энэ нөхөрт энд байх ямар хэрэгцээ байгаа юм бол!» гэж бодлоо.

	Тэр хүн Жоржийг хармагцаа юм ярилцах сан гэж байгаа нь илт мэдэгдэж алхаагаа саагаад ойртон ирж нахилзан мэндлээд маш эелдгээр

	— Уучлаарай, эрхэм ээ, энэ сүм хэдийд боссоныг та надад хэлж өгч чадах сан болов уу? гэв.

	— Үнэндээ мэдэхгүй юм. Хорь гаруй жилийн өмнө л боссон байх аа даа. Тэгэхдээ би энэ сүмд анх удаа орж үзэж байна гэж Дю Руаг хариулахад

	— Би ч гэсэн өөрцгүй. Урьд нь ер энд орж үзээгүй гэж тэр хүн ярив.

	Жоржийн сониуч зан хөдөлж

	— Та ер нь энэ сүмийг тун сайн үзэж байна аа даа. Нэгд нэгэнгүй судалж байх шиг байна гэхэд нь

	— Эрхэм минь, би судлаагүй, эхнэрээ хүлээж байгаа юм аа. Уг нь энд уулзъя гэсэн юм гэтэл одоо болтол байдаггүй гэж тэр хүн дурамжхан хариулав.

	Тийн хэдэн хором чимээгүй байснаа

	— Гадаа байх суухын аргагүй халуун байна шүү дээ гэв.

	Дю Руа түүний амарлингуй царайг ажаад Форестье шиг л хүн юм аа даа гэж санаж

	— Та хөдөөгийн хүн үү? гэхэд нь 

	— Тийм. Би Ренийн хүн. Та зүгээр л ийшээ сонирхож яваа юу? гэв.

	— Үгүй ээ. Би энд нэг авгайг хүлээж байна гэж Дю Руа хэлээд нахилзан салах ёс хийж, инээмсэглээд цааш оджээ.

	Гол хаалганы дэргэд муу хувцастай эмэгтэйтэй дахин дайралдав. Тэр эмэгтэй сөхөрч суугаад залбирсан хэвээрээ л байв.

	«Үгүй мөн их хичээж байна аа!» гэж бодов. Тэгэхдээ түүнийг үзээд сэтгэл нь уярч, өрөвдөхөө нэгэнт больсон байжээ.

	Дю Руа түүний дэргэдүүр гараад Вальтер авгайн хүлээж байх ёстой баруун гарын дуган руу яаралгүйхэн явав.

	Гэтэл орхисон газар хоосон байхыг холоос хараад их гайхлаа. Өөр багана юм уу даа гэж бодоод цаад мухарт нь хүртэл очиж арга буюу эргэлээ. Яваад өгчихсөн хэрэг үү! Ингэж бодмогц уур нь дүрсхийснээ, намайг эрж яваа байж таарна гэдэг бодол төрмөгц сүм дотуур дахиад нэг тойров. Хаана ч байхгүй гэдгийг баттайяа мэдээд наашаа ирэх байлгүй гэж найдан, сууж байсан сандал дээр нь суугаад хүлээлээ.

	Удсангүй шивгэнэх авиа түүний анхаарлыг татав. Гэтэл сүмийн энэ буланд нэг ч хүн амьтан байсангүй. Энэ шивгэнэх дуун хаанаас гарна вэ? гэж гайхлаа. Тэгээд босох зуураа, мөргөлийн өрөө рүү ордог хэд хэдэн хаалга байгааг үзэв. Нэгэн хаалганы доогуур эмэгтэй хүний платьны хормой цухуйж байв. Тэр эмэгтэйг сайн харах санаатай ойртон очтол Вальтер авгай байлаа. Авгай нүглээ наманчилж байжээ...

	Мөрнөөс нь угз татаад умгар өрөөнөөс нь чирч гулдраад гаргамаар санагдсан боловч дорхноо «Зүгээр! Өнөөдөр ламын ээлж байж, маргааш миний ээлж ирнэ» гэж бодов. Тэгээд ийм сонин юм болсныг шоолох мэт тавлан мушилзаад мөргөлийн өрөөний онигор цонхон тушаа тайвуухан хүлээн суужээ.

	Нэлээн ч удаан хүлээлээ. Эцэст Вальтер авгай босож, нааш эргээд, түүнийг хармагцаа дөхөж ирэхдээ царай нь маш шийдэмгий хүйтэн хөндий болсон байв.

	— Эрхэм дээд эзэн минь, намайг битгий хүргэж үзээрэй гэж гуйя. Миний хойноос битгий хөөцөлдөөрэй, энэнээс хойш дахиад над руу ганцаараа битгий ирээрэй. Би тантай уулзахгүй шүү. Баяртай! гэж авгай хэлээд нэгэн хэм алхалсаар гарч одов.

	Дю Руа яарвал даарна гэж аль хэдийнээс бодсон болохоороо саатуулж барьсан ч үгүй хоцров. Харин ламыг хоргодсон газраасаа жаахан ичингүйрсхийн гарч ирэхэд нь тулж очоод улаан нүүрэнд нь

	— Наад муу банзал углаагүй бол чинь намалдаглаад орхих байсан даа! гэж шазуур зуун хэлэв.

	Дю Руа тэгж хэлээд огцом эргэж, исгэрэнхэн алхсаар сүмээс гарчээ.

	Өнөөх бүдүүн хүн малгайгаа өмсчихсөн, нуруугаа үүрээд, илтэд гуньсан байртай довжоон дээрээс өргөн талбай, түүний хажуугийн гудамжнуудыг ажиглан зогсов.

	Тэр хоёр бөхөлзөн ёсолцгоов.

	Дю Руад энд байх хэрэгцээгүй болсон тул ажлын газар луугаа очив. Үүдний өрөөнд ороод бичиг сонин тараагчдын санаа зовсон царайг хармагцаа л нэг л их сонин явдал гарч дээ гэж мэдээд шууд эрхлэгчийн тасалгаа руу явлаа.

	Өвгөн Вальтер босоод зогсчихсон, нэлээд сандруу бололтой, хэлэх үгээ цөөн цөөнөөр таслан хэлж бичүүлж, нэг хэсэг юм бичүүлээд л зогсож, тойрон хүрээлсэн сурвалжлагч нарт даалгавар өгч, Буаренарт заавар өгөөд нэг захидлыг задалж байхыг үзлээ.

	Вальтер, Жоржийг хармагц баярлан

	— Ямар сайн юм бэ, Хонгор найз ороод ирлээ! гэж дуу алдсанаа баахан зовж, — Таныг тэгж нэрлэсэнд уучлаарай энэ явдлаас миний сэтгэл их хөдлөөд байна. Ер нь ч манай авгай охид дандаа л «Хонгор найз, Хонгор найз» гээд амнаасаа унагадаг болохоор, байсаар байгаад чихэнд дасчих юм байна шүү. Та надад уурлаагүй биз? гэхэд нь

	— Зүгээр зүгээр. Наад хоч тань хоргүй нэр шүү дээ гэж Жорж инээн хариулав.

	Өвгөн Вальтер цааш үргэлжлэн

	— Их сайн байна, би ч гэсэн таныг Хонгор найз гэдэг болъё. За тэгэхлээр бидний өмнө чухал үйл явдал зогсож байна... Яаманд итгэлтэй итгэлгүйн санал хураахад гурван зуун арван хүн, зуун хоёр хүний эсрэг саналаа өгч яллаа. Парламентын амралт тодорхой бус хугацаагаар хойшилсон байна, өнөөдөр долоодугаар сарын хорин найман болж байдаг. Мароккоос болоод Испани манайх руу их уурлаж байна гэнэ, иймээс ч Дюран де Лен хань хамсаатантайгаа авхуулжээ. Ингээд учир нь олдохгүй бөөн явдал болсон байна. Шинэ танхим байгуулахыг Марод даалгажээ. Тэр нь цэргийн яамны сайдын албыг Бутен д’Акр генералд тохоож, гадаад явдлын яамны сайдын албыг манай найз Ларош-Матьед өгчээ. Тэгээд өөртөө дотоод явдлын яамны сайд, сайд нарын зөвлөлийн даргын албан тушаалыг үлдээж байгаа юм байна. Манай сонин ч биеэ даах шинжтэй байна. Би тэргүүн өгүүлэлдээ бидний баримтлах зарчмыг ерөнхийд нь гаргаж, шинэ сайд нарын замыг заах гэж байна. Мэдээжийн хэрэг, тэдний сонгож авсан замыг шүү дээ гээд санаа амар инээмсэглэснээ, — Тэгэхэд Мароккийн талаар ямар нэгэн сонин юм, ямар нэгэн цаг үеийн ашигтай, амьтан хүний анхаарал татам юм надад хэрэгтэй байна. Та энэ талаар юу бодож байна даа? гэж ярилаа.

	Дю Руа жаахан бодож байгаад

	— Би таны санааг ойлголоо. Африкт байгаа манай колони гэвэл дунд нь Алжир, баруун гарт нь Тунис, зүүн гарт нь Марокко байна. Ингэхлээр би танд манай тэр эзэмшлийн улс төрийн байдлыг тусгаж, тэр өргөн уудам нутагт байгаа омог аймгуудын түүхийг дурдаж европ хүний хөл хараахан хүрээгүй байгаа асар том баян бүрд Фигиг хүртэлх Мароккийн хил рүү хийсэн аян замналыг тодорхой гаргасан өгүүлэл бичиж өгье л дөө, чухамхүү саяын миний хэлдэг баян бүрд л одоогийн мөргөлдөөний шалтгаан болсон шүү дээ. Ингэвэл болох уу? гэж асуугаад үгээ төгсгөхөд нь

	— Тэрнээс сайхан юм гэж байх уу даа! Гарчгийг нь юу гэж өгөх вэ? гэж өвгөн Вальтер сүйд болоход нь

	— «Тунисээс Танжер хүртэл» гэвэл 

	— Их сайн байна гэлээ.

	Дю Руа үдээстэй «Францын аж байдал» сонин дотроос өөрийнхөө анх бичсэн «Африк цэргийн дуртгал» гэдэг өгүүллээ эрж олохоор гарчээ. Тэр өгүүлэлдээ өөр нэр өгөх, юухан хээхэн өөрчлөх засах л хэрэгтэй байжээ. Түүнд колоничлох бодлого, Алжирын хүн ам Оран8 муж руу хийсэн аяны тухай өгүүлсэн учраас саяын зорилгод бүтнээр нь ашиглаж болом санагдсан хэрэг.

	Дөчөөд минутад уул өгүүллийг засахыг нь засаж, оруулга хийх газар нь хийгээд, одоогийн шаардлагад тохируулан шинэчилж, шинэ танхимыг магтаж сайшаасан утгатай болгоод орхилоо.

	Эрхлэгч түүнийг уншиж үзээд

	— Ёстой догь, их догь. Та ч алт юм аа. Танд маш их баярлалаа гэв. 

	Дю Руа энэ өдрийн ажил бүтэмжтэйд баяр хөөр болсоор үдийн хоолоор гэртээ ирэв. Трините сүмд амжилтгүй болсон явдал түүнийг огтхон ч гутраасангүй, харин ч надад хожоотой болсон гэж бодов.

	Мадлена түүнийг тачаадан хүлээсэн тул ороод ирэнгүүт нь л

	— Парош гадаад явдлын яамны сайд болсныг чи дуулав уу? гэлээ.

	— Дуулсаан, энэнтэй холбогдуулаад Алжирын тухай өгүүлэл бичиж өгчхөөд ирлээ гэж Дю Руаг хариулахад

	— Юун өгүүлэл? гэв.

	— Чи бид хоёрын анх хамтарч бичсэн, өнөөх «Африк цэргийн дуртгал». Би дахин уншаад, цаг үеийн шаардлагад зохицуулан жаал зугаа засвар хийгээд л болсон гэв.

	Мадлена инээвхийлж

	— Тийм ээ, чухам ийм юм л одоо хэрэгтэй гэж хэлээд хэсэг дуугүй болсноо, — Чи тэгэхэд... бичилгүй орхисон зүйлээ одоо гүйцээж бичих хэрэгтэй. Одоо чи бид хоёрт түүнийгээ барих учир шалтгаан бий болсон. Тэрнээс чинь тухайн үед тохирсон хэд хэдэн маш сайн өгүүлэл гарна шүү гэж нэмэхэд нь

	— Ёстой үнэн. Араараа тавиулдаг Форестье нөгөө ертөнцөд байгаа болохоор одоо бидэнд хэн ч саад хийхгүй гэж Дю Руа зөвшөөрчээ.

	Энэ үг хүүхний дургүйг хүргэсэнд

	— Тоглоом чинь шоглоом болж байна шүү, чи одоо ингэж байдгаа боливол таарна. Намайг юм хэлдэггүй тэвчээртэй болохоор чи дандаа дэндүүлээд байх юм аа даа гэж ширүүхэн хэлэв.

	Дю Руа эхнэрийнхээ хорыг нь хусъя уу гэж байтал «Би бүр юугаа ч мэдэхээ байлаа, уучлаарай намайг, маргааш дөрвөн цагт Монсогийн цэцэрлэгт хүрээлэнд ирэхгүй юү» гэсэн ганцхан өгүүлбэртэй утас авчээ.

	Дю Руа учрыг ойлгож, уушги зүрх нь амаараа гарах шахтал баярлаад

	— Хайрт минь, би дахин тийм юм ярихгүй. Нээрээ ч тэнэг хэрэг юм. Буруугаа хүлээе гэж хэлээд өнөөх хөх цаасыг хармаандаа далд хийлээ.

	Тэгээд л шөлөө халбагадаж гарав.

	Хоолоо идэж байхдаа «Би бүүр юугаа ч мэдэхээ байлаа, уучлаарай намайг, маргааш дөрвөн цагт Монсогийн цэцэрлэгт хүрээлэнд ирэхгүй юү» гэнэ ээ? гэж дотроо давтан хэлж, ингээд бууж өгдөг байж, энэ чинь «Би таны мэдэлд байна, дуртай газраа, дуртай цагтаа намайг яавал яа» гэж байгаа хэрэг шүү дээ гэж бодоод гэнэт инээд алдаж орхисонд Мадлена гайхаж

	— Чи чинь юү болов оо? гэхэд

	— Зүгээр ээ. Би нэг ламтай уулзсан юм аа, тэрний сарнагар том хамар санаанд орлоо гэж хариулжээ.

	 

	 

	Маргааш нь Дю Руа яг дөрвөн цагт болзсон газраа очжээ. Монсогийн цэцэрлэгт хүрээлэнгийн бүх сандал халуунаас ядарч тэнхээдсэн хөрөнгөтөн, замын элсэн дээр дур мэдэн тоглох хүүхдэдээ огтхон ч анхаарал тавихгүй байгаа бололтой амарлингуй асрагч хоёроор дүүрчээ.

	Дю Руа авгайг булгийн дэргэдэх хиймэл эвдэрхийн дундаас оллоо. Вальтер авгай айж зовсон байдалтай хэдэн бага шиг баганыг тойрон явснаа

	— Энд ямар олон хүнтэй юм бэ дээ! гэж Дю Руагийн мэндлэхээс өмнө хэлэв.

	Дю Руа уухайн тас шүүрэн авч

	— Тийм ээ, тэр үнэн. Өөр тийшээ явах юм биш үү? гэвэл

	— Тэгээд хаашаа очих юм бэ? гэв. 

	— Хаашаа ч явсан яах вэ дээ, сүйх авсан ч болох байна. Та хөшгийг нь хаачхаад ямар ч айх юмгүй санаа амар болно гэхэд нь

	— Нээрэн, тэр нь ч дээр юм байх аа даа. Энд чинь айж үхэх нь гэлээ.

	— Тэгвэл та намайг гаднах цэцэрлэгт гудамжны гарц дээр хүлээж бай. Би таван минутын дотор сүйх олоод ирнэ гэж хэлээд хар гүйхээрээ алга болов.

	Тийн сүйхэнд хоёулхнаа болмогцоо Вальтер авгай өөрийнхөө талын цонхыг сайтар нямбайлан бөглөв.

	— Та зөөвөрчинд юу гэж хэлэв ээ? гэж хүүхнийг асуухад Дю Руа

	— Санаа зоволтгүй, хаашаа явахыгаа тэр мэднэ гэлээ.

	Жорж түүнд Константинополийн гудамж руу очоорой гэж захисан байжээ.

	— Танаас болоод миний яаж зовж, яаж шаналж, яаж тарчилж байгааг та мэдэхгүй л дээ. Өчигдөр би сүм дотор танд хатуу хандсан байх, гэвч яах ч байсан танаас зугтъя гэж шийдсэн. Би тантай хоёулхнаа үлдчихээс л үхтлээ айх юм! Та намайг уучилсан уу? гэж авгайн ярихад Жорж гарыг нь атгаад

	— Уучлалгүй яах вэ. Танд ингэтлээ дурлаж байгаа хүн чинь юу ч болсон уучилна шүү дээ гэжээ.

	Авгай түүнийг чин сэтгэлээсээ гуйх байдалтай царайчлан харж

	— Та намайг яах ч үгүй гэдгээ амлаач, тэргүй бол... тэргүй бол... бид хоёр эцсийнхээ удаа уулзаж байгаа нь энэ болно шүү гэв.

	Эхлээд Жорж юм хэлсэнгүй. Гэвч түүний жирвэгэр сахлын цаана эмэгтэй хүний сэтгэлийг гижигддэг нууцхан инээмсэглэл нь нуугдан байжээ. Тэгснээ

	— Би таны номхон боол болно гэж шивгэнэв.

	Тэгмэгц Вальтер авгай, түүнийг Мадлена Форестьетэй суух гэж байгааг дуулаад хэрхэн сэтгэлтэй болсноо анх мэдсэнээ нэгд нэгэнгүй он, сар, өдөртэй нь ярьж, яаж санаж шаналж явдгаа тоочиж гарчээ.

	Гэнэт авгай дуугүй болов. 

	Сүйх ч зогслоо. Дю Руа хаалгыг онгойлгоход

	— Бид хаана байна аа? гэж авгай асуув.

	— Тэрэгнээсээ буугаад шулуухан энэ байшинд ороорой. Энд айх юмгүй санаа амар болно оо гэж Дю Руаг хариулахад

	— Бид тэгээд хаана ирсэн юм бэ? гэж асуулаа.

	— Манайд ирсэн. Миний ганц бие байхдаа сууж байсан байр... тантай уулзаж байх газартай байхын тулд хэд хоног хөлсөлж авсан юм гэхэд нь авгай тэрэгний суудлаас зуурч

	— Үгүй, үгүй, би орохгүй! Би орохгүй! хэмээн хоёулхнаа уулзахаас айн сандарч учир зүггүй шулганалаа. 

	Тэгэхэд нь Дю Руа шийдэмгий гэгчээр 

	— Би таныг яах ч үгүй гэдгээ амлая. За оръё л доо. Хэзээний хүн амьтан шавчхаад харж байгааг үзэв үү. Бушуулаарай... бушуулаарай... гар л даа. Би танд гар хүрэхгүй гэдгээ тангараглая гэж давтан шалгаажээ.

	Энэ үед дарсны мухлагийн эзэн, байшингийнхаа үүдэн дээр гарчхаад тэр хоёрыг сонирхон харж байлаа. Авгайд аймшигтай санагдсанд, дэвхрэн буугаад, хаалгаар хар гүйхээрээ оров.

	Авгай шат өөд гүйн завдахад Дю Руа гараас нь барин тогтоож

	— Энд бий, доор гэж хэлээд өөрийнхөө өрөө рүү түлхээд оруулжээ.

	Дю Руа ормогцоо хаалга түгжиж аваад, авгай өөд зэрлэг араатан лугаа адилаар дайран ороход, авгай түлхэлж, тэмцэж, «Ай бурхан! Ай бурхан!» гэж шивгэнэн ноцолдов.

	Харин Дю Руа түүний хүзүү хоолой, уруул, ам, нүд нүүргүй тачаадан үнссэн тул тэрхүү учир тоймоо алдсан энхрийллээс бултах аргагүй болж биеэсээ түлхэн, үнсүүлэхгүйг хичээвч өөрийн эрхгүй түүнд уруул нь хүрчхээд байжээ.

	Тэгтэл авгай гэнэт эсэргүүцэхээ больж, тамир тэнхээ нь барагдаад бүрнээ номхорч, хувцсыг нь тайлахад хориг хийхээ бүрмөсөн болив. Дю Руа гэрийн зарцынх шиг туршлагатай гараар сурмаг гэгч нь авгайн хувцсыг нэг нэгээр тайлж гарчээ.

	Авгай түүний гараас цээживчээ шүүрэн аваад нүүрээ таглав. Ийнхүү хөлийн тушаа газар хаягдсан хувцасныхаа дунд чармай нүцгэн болоод цав цагаан юм зогслоо.

	Дю Руа авгайг зөвхөн шаахайтай нь үлдээгээд ор луугаа аваачив. Энэ үед авгай түүний чихэнд дуулдах төдийхөн

	— Би хэзээ ч хүнтэй нууцаар явж байгаагүй шүү, бүр тангараг тавья... бүр тангараглана... гэж шивгэнэлээ.

	Залуухан хүүхнүүд «Би ер хүнтэй ойртож үзээгүй шүү гэдгээ тангараглая» гэлцдэг.

	«Тэр надад огтхон ч пад алга» гэж Жорж бодлоо.

	
V

	Намар болов. Дю Руагийн гэр бүл зунжин Паристаа байж, парламентын түр зуурын амралтын үеэр «Францын аж байдал» сонины хуудсаар дамжуулан шинэ засгийн газрын ашиг тусын тулд шийдвэртэй кампанит ажил явуулжээ.

	Марокко дахь байдал аймшигтай болсон учир, үүнтэй холбогдуулан, аравдугаар сар дөнгөж гарч байсан хэр нь хоёр танхим хуралдаанаа сэргээхээр бэлтгэжээ.

	Хэдийгээр парламентыг тараах өдөр барууны депутат де Ламбер-Саразен гүн уран хурц үгээрээ төвийнхнийг хүртэл алга ташуулж, тэртээ нэгэн цагийн Энэтхэгийн алдарт дэд ван лугаа адил сайд нарын зөвлөлийн хууз даргатай өөрийнхөө живэр сахлаар мөрий тавина гэж амлан, шинэ танхим түрүүчийнхээ танхимын мөрөөр зайлшгүй явна, Тунист байгаа цэрэг дээр аяны арми нэмж Танжер луу илгээнэ гэдэг бол зөвхөн ижилсгэхийг бодож зуухан дээр заавал хоёр ваар тавьдагтай адил юм шүү дээ гэж хэлсээр хэр нь Танжерийн зүг аялна гэхэд чухамдаа хэн ч итгэхгүй байжээ.

	«Ноёд минь, үнэндээ Африк гэдэг маань Францын хувьд нэг зуух нь мөн. Зуух зуухдаа манай хамгийн сайн түлээ түлдэг, банкны тэмдэгтийг маань шатаагаад хаядаг маш хүчтэй зуух юм шүү.

	Та нар юмыг гоё гоёор бодсоор байгаад тэр зуухны зүүн буланг Тунисийн чамин юмаар гоёж, тэр чамин юм авах гэж манай баахан хөрөнгө зарсан бол одоо Маро гуайг харж л байгаарай, энэ хүн урьдах хүмүүсээ дуурайгаад баруун буланг нь мароккийн чамин эдээр гоёх гэж байна» гэж тэр депутат тайлбарлажээ.

	Энэ үг ихэд газар авч, Дю Руад Алжирын талаар хэд хэдэн өгүүлэл бичих сэдэв нь болов. Тэгэхдээ сонины газар ажилд орох үедээ бичээд дутуу хаясан цуврал өгүүллийн нь сэдэв болж билээ. Дю Руа хэдийгээр сэтгэлийнхээ гүнд бүтэхгүй гэж боддог ч цэргийн аяллыг халуунаар дэмждэг байв. Тэр эх оронч үзэл гарган Испанийг дайрахдаа ямар нэгэн улс гүрэн бидний сонирхолтой нийцээгүй бодлого явуулах үед гаргадаг тэр үзлийг баримталжээ.

	«Францын аж байдал» сонин засгийн газрын нөхөдтэй ил холбоо барьдгаараа их ч жинтэй болов. Тус сонин ч улс төрийн аливаа сонин зүйлийг хамгийн нэртэй сониноос ч түрүүн нийтэлж, сайд нөхдийнхөө юу бодож явдгийг уншигч олонд мэдүүлэхийн тулд битүүхэн үг цухуйлгаад орхидог байжээ. Ийнхүү нийслэлийн болон хөдөөгийн бусад бүх сонины мэдээ авдаг эх булаг нь боллоо. Бусад сонин түүнээс эш татаж, түүнээс эмээж, анхаарч байхаас өөр аргагүйдэж урьд итгэл хүлээдэггүй байсан улс төрийн бүлэг зайгуулын хэвлэл ингэж засгийн газрын үнэнч хэвлэл болон хувирлаа. Ларош-Матье эл сонины амин сүнс нь, Дю Руа зарлан тунхаглагч нь болов. Дуу шуу багатай депутат, зальжин эрхлэгч Вальтер өвгөн хэрэгтэй үед хажуу тийшээ болоод нуугдаж чаддаг байсан бол одоо Мароккийн зэсийн хүдрийн уурхайтай холбогдсон сураг чимээг тэнгэрт тултал дэвэргэгч боллоо.

	Мадлены өрөө долоон хоног болгонд танхимын гишүүдээс хэд хэд нь заавал цуглардаг нөлөө бүхий нэгэн төв болж, сайд нарын зөвлөлийн дарга өөрийн биеэр тэднийд хоёр ч удаа ирж үдшийн зоог барьжээ. Тэгэхэд төрийн зүтгэлтний авгай нар тун саяхан тэдний босго алхаж зүрхлэхгүй байсан бол одоо Мадленатай үерхэх болсондоо бахархаж, өөрсдийндөө урихаас тэднийд зочлох нь их болов.

	Гадаад явдлын яамны сайд эднийд бараг л эзний ёсоор байж, дуртай цагтаа ирдэг, утас цахилгаан, янз бүрийн мэдээ авчирчхаад нэг үе нөхөрт нь, нэг үе авгайд нь хэлж өгч бичүүлэхийг харахад тэд нарыг нарийн бичгийн даргаа болгосон мэт байлаа.

	Сайдыг гармагц л Дю Руа Мадлена руу орж, тэрхүү авьяас мөхөс ч албан тушаал хөөцөлдөгчийг элдвээр дайрч дууныхаа өнгийг заналхийлэх мэт сүртэй болгон адгийн муугаар хэлнэ.

	Гэвч Мадлена зэвүүцэн мөрөө хөдөлгөөд

	— Тэрний хүрдэгт өөрөө хүр л дээ. Сайд болохгүй юу, тэгээд хамраа сөхөж байхыг чинь хэн боль гээ вэ, тэр болтлоо дуугүй байвал таарна гэнэ.

	Жорж түүнийг хялайн харж, сахлаа имрээд

	— Намайг юу гэгч болохыг одоохондоо мэдэхгүй байгаа шүү. Магадгүй нэг цагт мэдэж ч болох юм гэхэд нь

	— Харж л байя гэж Мадлена гүн ухаантны маягаар батална.

	Парламент нээгдэх өдөр Жорж, Ларош-Матьегийнд хурал хуралдахаас өмнө амжиж очиж, маргаашийнхаа тэргүүн өгүүлэлд холбогдох мэдээ авч засгийн газрын үнэн бодлогыг биеэ даасан маягаар тодорхойлохын тулд яаран хувцаслаж байхад Мадлена хөнжлөөсөө заавар өгчээ.

	— Хамгийн гол нь анх төлөвлөснөөрөө Белонкль генералыг Оран руу илгээх нь үү, үгүй юү гэдгийг асуухаа битгий мартаарай. Энэ чинь их ач холбогдолтой юм шүү гэж Мадленаг зааварлахад Жоржийн шар хөдөлж 

	— Битгий яншаад бай. Юу хийх, яахыгаа би чамаас доргүй мэднэ гэжээ. 

	Тэгэхэд нь Мадлена тайвнаар

	— Хайрт минь, чи сайдаас асуугаарай гэсэн юмны минь хагасыг нь заавал мартдаг шүү гэв.

	— Чиний тэр сайд чинь намайг залхааж гүйцлээ! Ер нь цаадах чинь явж явж усан тэнэг шүү дээ гэж Жоржийн уурсан хэлэхэд Мадлена

	— Ямар хэмжээгээр минийх байна, тэр хэмжээгээр чинийх гэсэн үг. Надаас илүү чамд ашигтай хүн дээ гэж ер уурлалгүй намуухан дуугарсанд

	— Миний буруу, тэр хүн намайг эргүүлээгүй байх шүү гэж орж түүн өөд жаахан гилжийсхийн харж доогтой хэлэхэд

	— Намайг ч гэсэн эргүүлээгүй, гэхдээ тэрний тусламжтайгаар бид байр сууриа олж авч байна гэж зориуд үгээ удаашруулан зөөж хэлэв.

	— Чиний хойноос сүйд болоод байдаг хүмүүс дундаас сонгож авахад хүрвэл би хөгшин хулхи Водрекийг л авах байна. Мартсанаас тэр яасан бэ? Түүнийг бүтэн долоо хоног харсангүй гэж Жорж хэдэн хором дуугүй байснаа хэлэхэд нь Мадлена түрүүчийн адил тайвнаар, — Өвчтэй байгаа, тулай өвчин нь хөдлөөд орноосоо босохгүй байна гэж надад бичсэн. Чи эргэж очиход илүүдэхгүй юм сан. Чамд их дуртайг нь чи мэднэ шүү дээ, тэгвэл тун их баярлана даа гэлээ.

	— Тэгэлгүй яах вэ, өнөөдөртөө очиж уулзъя гэж Жорж хэлэв.

	Жорж нүүр гараа угааж хувцаслаад малгайгаа өмсөж, ямар нэгэн юм мартаагүй байгаа гэж дахин нэг шалгав. Тийн нэг ч юм дутуу дундгүй байгаад итгээд ор луугаа очиж, эхнэрийнхээ духан дээр үнсээд

	— Баяртай хайрт минь, би долоон цагаас хойш ирэх байх гэж хэлээд гарч одлоо.

	Ларош-Матье түүнийг хүлээж, сайд нарын зөвлөл өдрийн арван хоёр цагт хуралдах байсан болохоор парламент нээгдэхээс өмнө арван цагт хоол ундаа идэж ууж байжээ.

	Ларош-Матье авгай өглөөний хоолыг иддэг цагаасаа өөр цагт идэхийг хүссэнгүй тул хувийн нарийн бичгийн даргаас нь өөр хүн байсангүй. Тэнд ширээнээ суумагц, Дю Руа нэрийн хуудсан дээр таталган бичсэн тэмдэглэлээ харан байж бичих өгүүллийнхээ талаар ярьж, гол гол санаагаа гаргаж хэлэв.

	— Эрхэм сайд, та юуг нь өөрчлүүлмээр байна даа? гэж эцэст нь асуув. 

	Ларош-Матье,

	— Эрхэм минь, өөрчлөх юм бараг алга. Харин та Мароккийн асуудлаар дэндүү тодорхой бичиж байх шиг байна. Аяны талаар дурдахдаа заавал болох юм шиг гаргасан хэр нь болохгүй юм байна гэдгийг нь тодорхой мэдэж авахаар бичих хэрэгтэй болно гэдэгт би л лав хамгийн итгэл багатай байна гэж ойлгуулахуйц байх хэрэгтэй. Нэг үгээр хэлбэл биднийг энэ түрэмгий юманд толгойгоо чихэхгүй юм байна гэж олон түмэнд ойлгуулахаар тааруул л даа гэж хэлсэнд Жорж

	— Их сайн байна. Би таны санааг ойлголоо, тэгээд өөрийнхөө санааг ойлгуулахыг хичээе. Мартсанаас манай авгай Белонкль генералыг Оран руу илгээх эсэхийг мэдээрэй гэсэн. Таны саяын надад хэлдгээс илгээхгүй юм байна гэсэн дүгнэлт хийлээ гэвэл

	— Илгээхгүй ээ гэж төрийн сайд батлан айлдав.

	Цааш нь болох гэж байгаа парламентын чуулганы талаар ярилцлаа. Ларош-Матье хэдхэн цагийн дараа нөхдийнхөө анхааралд толилуулахаар бэлтгэж буй хэлэх үгээ амжилттай болно гэж урьдаас итгэн баясаж, баахан юм ярихдаа баруун гараа өргөн эргэлдүүлж, заримдаа сэрээгээрээ, заримдаа хутгаараа, заримдаа зүсэм талхаараа чичлэн зааж, хэнийг ч харалгүй зөвхөн үл үзэгдэх хуралдагсдыг санаандаа дүрслэн буулгаж, үсчин шиг гадаад төрх байдалдаа сүрхий таарсан бэлэн зэлэн сайхан үг урсгаж гарчээ. Хоёр үзүүрийг нь мушгиж имэрсэн жаахан сахал нь хүрэлзгэнийн хатгуур шиг сэрвийгээд, голоор нь хагалж тосолсон үс нь чамархайн тус газар цагаригласан нь гоёхоос цаашгүй хөдөө газрын эрийг санагдуулна. Хэдий нас залуу ч нэлээд гэдэслэж өөхлөөд, хантааз нь полдойсхийсэн гэдсийг нь хав барьжээ.

	Хувийн нарийн бичгийн дарга нь иймэрхүү элбэг үг ярианд нэгэнт чих дассан бололтой сууж, идэхийг нь идэж, уухыг нь ууж байхад Ларошийн эрс тушаалыг санахаас атаархаад амар заяа үзэхээ больсон Дю Руа «Муу тэнэг! Энэ бүх улс төрийн зүтгэлтэн ёстой нэг малууд юм даа» гэж өөрөө өөртөө хэлж суужээ»

	Тийнхүү энэ сагсуу чалчигчтай өөрийгөө зүйргэцүүлж үзээд «Ай халаг, хорьхон мянган франктай байгаад, хонгор сайхан Руан нутгаасаа депутатад нэрээ дэвшүүлэх боломжтой болоод, наанаа ухаалаг мэт боловч цаанаа юу ч үгүй хоосон, харанхуй бүдүүлэг нормандчуудыгаа талдаа татаж авдаг сан бол энэ муусайн, ухаанд нь ухна үхсэн чалчаа нарт жинхэнэ улс төрийн зүтгэлтэн гэгч хэн байдгийг үзүүлээд өгөх юм сан!» гэж боджээ.

	Ларош-Матье кофе цай өгөн өгтөл ам мэдэн ярьж, гэнэт оройтож байгаагаа мэдээд сүйх авчир гэж захираад Дю Руа руу гар сарвайж

	— Эрхэм минь, та миний хэлдгийг сайн ойлгоо биз! гэхэд нь Дю Руа

	— Сайн ойлгосоон, эрхэм сайд аа, санаа зоволтгүй гэв.

	Жорж дөрвөн цаг хүртэл хийх юмгүй тул ажил дээрээ очиж өгүүллээ бичихээр яаралгүйхэн явжээ. Долоо хоногт хоёр удаа, даваа, баасан гарагуудад ирж уулздаг де Марель авгайтай дөрвөн цагт Константинополийн гудамжинд уулзах болзоотой байлаа.

	Гэтэл түүнийг ажлын газраа орж амжаагүй шахуу байхад утас ирсэн нь Вальтер авгайн бичиг байж.

	 

	«Өнөөдөр чамтай заавал уулзах хэрэгтэй боллоо. Бүр заавал шүү, маш чухал хэрэг гараад байна. Константинополийн гудамжинд хоёр цагт хүлээж байгаарай. Би чамд их тус хүргэж болох байна.

	Үүрд чиний Виржини» 

	 

	гэжээ.

	«Чөтгөр ав! Ай муу хануур хорхойг» гэж Жорж аман дотроо хэлэв.

	Жоржийн сэтгэл яах ийхийн зуургүй хямарч, ийм байдлаар юм хийх аргагүй болмогц бушуухан гарахыг яарчээ.

	Сүүлийн сар хагасын дотор Вальтер авгайгаас холбоогоо тасалъя гэж хэд хэд оролдоод авгайн зүрх сэтгэлийн гал халууныг хөргөж яагаад ч чадаагүй юм санжээ.

	Авгай ингэж унасандаа маш их шаналж, дараа дараагаар гурав уулзахдаа Жоржийг элдэв муухайгаар зэмлэн буруушаажээ. Жорж түүнтэй тэгж байхаас ой нь гутаж, энэхүү бадрангуй уянгат дуурийн гол баатар хөгшин хүүхэнтэй учирч ханадгаа ханаад бидний хоорондын явдал аяндаа төгсөөсэй гэж найдан зугтдаг болжээ. Гэтэл авгай яадгаа алдаад түүний хойноос салахгүй зүүгдэж, хүзүүндээ чулуу дүүжлээд ус руу үсрэхийн адилаар хайр дурлалын гүн рүү нэгэнт үсрэн орсон байлаа. Жорж эрхлэгчийнхээ гэргийг өрөвдөж, дотнолж, хүндэтгэхийн үүднээс дахин дахин түүний гарт орж ирэх учир авгай галзуу мэт цадаж ханадаггүй тачаалынхаа урхинд оруулж махлан зовоогоод цаг үргэлж нялууран энхрийлнэ.

	Авгай өдөр болгон уулзахыг хүсэж, байнга утас цахилгаан чулуудаж, гудамжны булан, хоршоо дэлгүүр, хотын цэцэрлэгт түр зуур уулзъя учиръя гээд салахаа байжээ.

	Тэгээд уулзах болгондоо өнөө л ам шүд алдаж, би чамайг биширч байна, би чамд үхэж байна гэдгээ хэлж, явахдаа одоо би «нэгэнт л чамайгаа харснаас хойш жаргалаа эдлэх минь энэ» гэж заавал хэлнэ.

	Авгай Жоржийн бодсоноос шал өөр байжээ. Авгай анхны дурлалд автагдсан охин шиг аашилж, ийм насны хүүхнээс гарамгүй инээд хүрэм ааш маяг гаргаж Жоржийг биедээ татахыг оролдоно. Өдий болтлоо төвшин томоотой, цэвэр ичимтгий, янаглах ойртохын хүслэнгээс далд, элдвийг бодож үймдэггүй явжээ. Гэтэл одоо энэ дөч хүрсэн ухаалаг, төв намбатай авгайн, халууныг үзээгүй зуны дараа залгасан наргүй бүрхэг намар нь гэв гэнэт ямар нэгэн тарчиг хавар, цагийн хүйтэнд өнгөө алдаж дэлбээлээгүй цэцэг шиг болоод охин цагийн дурлал оройтон дэлбэрч гэнэ гэнэ яахаас ч буцахгүй хүсэн тэмүүлэх, арван зургаа долоотой бүсгүй шиг дуу тавих, залуудаа мэдэлгүй өнгөрөөд хөгширч амжсан хүний маяг ааш гаргаж, хамаагаа алдан нялуурч эхэлжээ. Жорж түүнээс өдөрт арав арваар нь захидал авдаг болсон нь цөм ухаан солиотой тэнэг юм бичиж, дэндүү оргилуун, гоё, инээд хүрэм, энэтхэг хүмүүсийн яриа шиг элдэв адгуусан амьтан, жигүүртэн шувууны нэр усаар дүүрэн байлаа.

	Дэргэд нь өөр хүн байхгүй л бол дэгдэж ирээд үнсэлж үмхэлж, мээмээ цэлцгэнүүлэн элдвээр ноцож ноолох нь болхи толхи хүүхэд лүгээ адил агаад уруулаа инээдтэйгээр цорвойлгон «миний хулгана», «миний муужгай», «миний гөлөг», «миний дэгдээхэй», «миний үнэт эрдэнэ», «миний нандин юм» гэх мэтээр нэрлэн энхрийлэх нь Дю Руагийн дургүйг хүргэнэ. Түүнчлэн өвөр түрийндээ орохынхоо өмнө охид шиг ичингүйрэн зовж «түдгэлзэх, айж зовсон байдал үзүүлэн аашлахыгаа маш хөөрхөнд тооцох, завхай хүүхний янзаар харьцах зэрэгт нь цаанаасаа зэвүүцдэг болжээ.

	Вальтер авгай «Энэ хэний хөөрхөн ам бэ?» гэж асуудаг, тэр дор нь нь «миний» гэж хэлэхгүй бол дээр дээрээс нь асуугаад салахгүй тул Дю Руа уурсан цухалдаж царай нь царай биш болно.

	Хайр дурлал гэдэг бол туйлын их арга эв, учир утга, болгоомж, уян хатан байх ёстойг яагаад ойлгодоггүй юм бэ, надтай ойртлоо гэхэд нас биед хүрсэн эмэгтэй, айлын эх, дээд зиндааны авгайн ёсоор өөрийнхөө байр байдлыг алдахгүйгээр, тогтуун төлөв, нарийн дэглэмтэй, тэр ч байтугай нулимс гаргадаг юм аа гэхэд Дидонын нулимс гаргахаас бус Жюлеттийн9 нулимс гаргаж болохгүй гэдгийг мэддэггүйг нь Дю Руа гайхна.

	— Миний хүү, би чамдаа ямар их дурлана вэ! Миний бяцхан хонгор, чи наддаа бас л ингэж дурладаг уу? гэж цаг үргэлж шалгаана.

	Тийнхүү авгайн «миний хүү», «миний бяцхан хонгор» гэх болгонд өөдөөс нь «миний чавганц» гэмээр санагдана.

	— Чиний эрхэнд орно гэдэг би ухаангүйтэж байгаа хэрэг. Гэхдээ надад харамсах юм алга. Хүнд дурлана гэгч ямар сайхан юм бэ! гэж авгай байн байн хэлнэ.

	Ер нь хүүхний амнаас гарсан болгон Жоржийн уур хилэнг бадраах болов. «Хүнд дурлана гэгч ямар сайхан юм бэ» гэж хэлэх нь гэнэн хонгор бүсгүй болж тоглосон жүжигчнийг санагдуулна.

	Мөн энхрийлж таалахдаа эв хавгүйгээрээ уурыг нь хүргэнэ. Залуу сайхан эр үнсэж озоход бие махбод сэргэж, тачаал нь бадран өөдөөс нь хариу хандахдаа нэг л дутуу сураагүй байдалтай, их л хичээж, намбатай дүр үзүүлэх тул Дю Руагийн хөх инээд хүрэхээс хэтрэхгүй бөгөөд хөгшин болсон хойноо ном сурах гэж цагаан толгой барьж авсан хүнтэй адилшаан бодно.

	Зүй нь дурлалт хар хүнээ амьсгалж чадахгүй болтол агдлан тэвэрч, хэдийгээр хөгширч сульдсан ч гайхалтай сайхнаар сүүлчийнхээ удаа дурладаг хүүхнүүдийн адил галтай цогтой, гүн гүнзгий, аймаар харцаар цоо ширтэх ёстой байжээ. Зүй нь дуу шуугүй чичирхийлсэн уруулаар шимэн хөхөж, ядарч тэнхээддэг ч цадаж ханадаггүй халуун тарган биедээ шахан наах ёстой бөгөөтөл охид шиг эрвэгэнэж дэрвэгэнэж

	— Миний хүү, би чамдаа хачин их дурлаж байна! Шувуухайгаа улам ихээр илж энхрийл л дээ! гэж шулганан тультраатаж хэлэхийгээ ихэд сайханд боддог мэт байлаа.

	Ийм үед Дю Руад хараал ширээл тавьж, малгайгаа шүүрч аваад, хаалга саван гарч одмоор санагдана.

	Анхандаа тэр хоёр Константинополийн гудамжинд байнга уулздаг байсан боловч Дю Руа, де Марель авгайтай мөргөлдчих вий гэж болгоомжлохдоо аль болохоор олон уулзахгүйг хичээн янз бүрийн шалтаг хайдаг болжээ.

	Гэвч бараг өдөр бүхэн тэднийд очиж үдийн хоол юм уу, өглөөний хоол идэх баатай болох учир авгай ширээн доогуур гарыг нь базаж, хаалганы ар талд уруулаа тавьж өгнө. Тэгэхэд Дю Руа Сюзаннатай тоглохыг илүү аятайханд санаж, түүнтэй цуг байхдаа үргэлж хөгжөөнтэй байдаг байв. Энэхүү гаднаас нь харахад хүүхэлдэй шиг бүсгүйн цовоо сэргэлэн, уран шогч үг санаанд ороогүй байтал гэнэт гарч ирж, битүү егөх юм уу яармагийн газрын тоглоомтой адилаар хэдийд л бол хэдийд олон түмнийг инээлгэн баясгахад бэлэн байх ажээ. Сюзанна юу л бол юуг айхавтар цэцнээр дооглон шоглоно. Жорж түүний хорон үгийг сайшаан, ёжлох егөөдөхийг нь ташуурдан дэмжсээр бие биеийнхээ санааг ам ангайхад л ойлголцдог болжээ.

	Сюзанна байсхийгээд л «Хүүеэ, Хонгор найз аа!», «Наашаа ирээрэй, Хонгор найз аа!» гэнэ.

	Тэгэхэд нь Жорж, ээжийг нь орхичхоод охин руу нь гүйнэ. Охин түүний чихэнд ямар нэгэн ёжтой юм шивгэнэмэгц хоёулаа тачигнатал хөхөрнө.

	Ингэ ингэсээр ээжийн дурлал Жоржид зэвүүтэй санагдаж, өгүүлшгүй ихээр жигших болсон тул түүнийг харсан ч, сонссон ч, бодсон ч уурлан цухалдана. Тийн тэднийд ирэхээ байж, захианд хариу өгөхөө больж, дуудахад нь гарч ирэхээ болилоо.

	Эцсийн бүлэгт, авгай Жоржийг өөртөө хайргүй болжээ гэдгийг ойлгомогц маш ихээр тарчлан зовов. Гэвч тийм амархан бууж өгсөнгүй, түүнийг салахгүй мөрдөж, хааш нь ч гаргахгүй сахиж, хөшгийг нь буулгасан сүйх тэргэнд хүлээж, ажлын нь газрын хаалган дээр, гэрийнх нь гадаа, гудамжинд, ер нь хаана дайралдаж болно гэсэн газар болгондоо отож амдах болжээ.

	Вальтер авгайд хатуу үг хэлж, харааж загнаж, шулуухан «Арил чи, одоо болоогүй юу, та намайг залхааж гүйцлээ» гэмээр байсан ч сонины газар ажиллахыгаа эрхэмлэдэг дээрээс хараахан ёс алдалгүй тогтож, хүйтэн хөндий, зориудын эелдэг зан гаргаж, заримдаа бүр ширүүхэн аашлаад, ингэж байдгаа болих цаг хэдийнээ болсон гэдгийг ойлгуулахыг хичээх ажээ.

	Авгай түүнийг Константинополийн гудамжинд авчрах гэж янз бүрийн арга заль хэрэглэхэд нэгэн цагт хоёр хүүхэн хаалган дээр улаан халз мөргөлдчих вий дээ хэмээн үхтлээ айна.

	Де Марель авгайн хувьд гэвэл Жорж түүнд өнгөрсөн зун бүр ч хүчтэй татагджээ. Жорж түүнийг «Миний зүггүй тархи» хэмээн нэрлэх бөгөөд ер энэ авгай санаанд нь ихэд таарна. Тэр хоёр ёстой нэг таарч, хоёулаа мөнхийн зайгуул, адал сонин явдал хайгч, өөрснөө ч мэдэлгүй их замын орох оронгүй тэнэмэлтэй ав адилхан болсон дээд зиндааны тэнүүлчний аймагт багтах улс байжээ.

	Тэр хоёр зуныг сайхан өнгөрөөж, сайн ч зугаалж авчээ. Тэд нэг үе Аржантейль, нэг үе Буживаль, нэг үе Мезон, нэг үе Пуасси орж хооллох ундлах, хэдэн цагаар завиар сэлгүүцэж, эргийн цэцэг түүлээ. Де Марель авгай Сена мөрнөөс саяхан барьсан загасаар янз бүрийн хоол хийхэд их дуртайн гадна молтогчин туулайн татсан махыг эрхэмлэдэг, бас хотын захын архины мухлагт суух, завиар сэлгүүцэгчдийн хашхирах гууглахыг сонсох дуртай бол Дю Руа түүнтэйгээ хамт нарлаг өдөр хотын захын морин вагоны дээд суудалд суугаад, инээдэм наадам болж, хөрөнгөтнүүдийн есөн шидийн зуслан барьсан Парисын уйтгар хүрэм хавь ойрыг харсхийж явахдаа дуртай байв.

	Гэтэл Паристаа буцаж, Вальтер авгайн хүлээж байгаа хоолонд ирэхдээ, нойтон хамуу шиг салдаггүй хөгшин хүүхэнд уур нь хүрч, дөнгөж саяхан голын эргийн зүлгэн дээр дур тачаалыг нь хангаж, хайр дурлалын халууныг нь дарж өгсөн залуу хүүхнийг санамагц улам ч үзэн ядна.

	Холбоогоо таслах санаатай гэдгээ маш ширүүнээр тодорхой ойлгуулсан болохоор одоо ч ангижирсан биз гэж бүрнээ итгээд байтал нь, ажлын газар нэгэн цахилгаан авчирсан нь бас л Вальтер авгайнх бөгөөд хоёр цагт Константинополийн гудамжинд уулзъя гэсэн байлаа.

	Дю Руа цахилгааныг замдаа дахин нэг уншихад 

	 

	«Өнөөдөр чамтай заавал уулзах хэрэгтэй боллоо. Бүр заавал шүү, маш чухал хэрэг гараад байна. Константинополийн гудамжинд хоёр цагт хүлээж байгаарай. Би чамд их тус хүргэж болох байна. 

	Үүрд чиний Виржини» 

	 

	гэсэн байлаа.

	«Энэ хөгшин шар шувуунд би бас ямар хэрэгтэй бол оо юм бол? ёстой нэг дэмий биз дээ. Надад хайртай л гэдгээ улиглах гээ биз. Юутай ч гэсэн мэдье л дээ. Ямар нэгэн ноцтой хэрэг, чухал тус гэж яриад байх болсон байна бил ээ, үнэн ч байж болох юм. Клотильда дөрвөн цагт ирэх ёстой байдаг. Энэ авгайг гурван цагаас өнгөрүүлэлгүй гаргах хэрэгтэй. Ай хар золиг, энэ хоёр л битгий мөргөлдчихөөсэй нь билээ! Энэ муусайн хүүхнүүд ч хэцүү улс аа даа!» гэж бодов.

	Тэгтэл өөрийн эрхгүй Мадленагаа санав. Үнэн хэрэгт ээ Мадлена нь түүнийг ер уйдуулдаггүй байжээ. Мадлена толгой холбож амьдарвал маш хайртай юм шиг хэр нь зөвхөн хайрлаж дурлавал зохих цагтаа л тэгэхээс бус тогтоосон журмаа хатуу сахидаг, ажил үйлээс нь хөндийрүүлэхийг тэвчиж чаддаггүй хүүхэн юм.

	«Хэрэв энэ авгай олигтой юм хэлэхгүй бол ганц сайн болгож тавья. Камброны10 хараал ч миний хэл амны дэргэд магтаалын сайхан нь болох вий. Юуны өмнө миний хөл танай босгыг алхахгүй гэж л мэдэгдье» гэж дотроо Вальтер авгайг хараан зүхсээр болзоот байр луугаа яаралгүйхэн явжээ.

	Дю Руа байрандаа орчхоод Вальтер авгайг хүлээлээ.

	Авгай ч араас нь шахам орж ирээд түүнийг үзмэгцээ дуу алдан баярлаж

	— Өө, чи миний цахилгааныг авчихаа юу? Ямар аз вэ! гэв.

	Дю Руа ууртай царайлж

	— Тэгээд юү гэж, парламент руу яг гарах гэж байтал ажил дээр авчирч өглөө. Чи надаар бас яах гээ вэ? гэлээ.

	Вальтер авгай түүнийг үнсэх санаатай нимгэн алчуураа сөхөөд, зодуулсан нохой шиг хулгасаар ойртон ирж

	— Чи надтай ямар ширүүн харьцана вэ... Чи надтай дэндүү бүдүүлэг ярих юм... Би чамд ямар хор хийгээ вэ? Чи намайг яаж гомдоодгоо мэдэхгүй байх! гэхэд нь

	— Дахиад л өнөөдөхөө эхлэх нь үү? гэв.

	Вальтер авгай дэргэд нь зогсоод, түүн рүү ухасхийн хүрч тэврэн авахын тулд Дю Руагийн инээмсэглэх юм уу, дохих дуудахыг хүлээв. Тэгснээ аяархнаар

	— Чи ингэх байсан юм бий. Тэгвэл намайг уруу татах хэрэггүй байсан юм, намайг хуучин хэвээр минь, азтай жаргалтай, цэвэр үнэнч хэвээр минь байлгах хэрэгтэй байсан шүү дээ. Чи сүм дотор юү гэж хэлснээ, намайг энэ байшинд хэрхэн хүчээр түлхэж оруулснаа санахгүй байна уу? Одоо болоход надтай ингэж ярьж байх гэж дээ! Ингэж угтах гэж дээ! Ай бурхан, чи намайгаа яах чинь энэ вэ! гэхэд нь Дю Руа улаан галзуу уурлаж, шал дэвслэн

	— За боллоо! Ай чөтгөр чамайг! Чи наад юмаа улиглахгүйгээр надтай ганц минут зүгээр байхаа больжээ дээ. Би чамайг арван хоёр гуравтайд чинь авч, чи ч тэнгэрийн элч шиг цэврээрээ байсан болж таарч байна уу. Тэгж ярихгүй ээ, хонгор минь, яг үнэнээ хэлэхэд би насанд хүрээгүй хүүхдийг завхруулаагүй шүү. Чи надтай хавьтахдаа юмны учир мэддэг насанд хүрсэн байсан. Би чамд их баярласан, туйлын их тал өгч байна, харин үхэн үхтлээ чиний банзлаас уяатай явна гэвэл санадаггүй санаа шүү. Чи нөхөртэй, би эхнэртэй. Чи ч тэр, би ч тэр дураараа дургих аргагүй улс. Чи бид хоёр нэгнээ л ийм юм хийснээс хойш амьтанд мэдэгдэлгүй хав дараад өнгөрвөл барав гэхэд

	— Ай, чи ямар хэрцгий вэ! Чи юутай ичгүүргүй муухай амьтан бэ! Тийм ээ, би залуу бүсгүй биш байсан, гэхдээ би хэзээ ч ийм хайртай болж үзээгүй, хэзээ ч урваж үзээгүй хүн шүү дээ гэвэл Дю Руа үгийг нь тас цохиж 

	— Мэдэж байна аа, чи наадхыгаа надад арав хорь дахин хэлсэн. Чи чинь хоёр хүүхэдтэй хүн... тэгэхлээр би чамайг уруу татаагүй байж таарна биз дээ гэхэд авгай шарвасхийн унах шахаад

	— Жорж оо, энэ чинь дэндүү муухай байна шүү!.. гэжээ.

	Нулимсандаа хахан, эхэр татаж, хоёр гараараа цээжээ дараад мэгшин уйлж эхлэв.

	Дю Руа авгайг бөөн уйлаан хайлаан болох нь гэж санаад бушуухан зуухан дээрээс малгайгаа авч

	— За за, чи уйлж байх шив. Тэгвэл баяртай. Чи зөвхөн энийгээ л харуулах гэж намайг дуудсан байх нь ээ? гэв.

	Авгай түүний замыг нь хаах санаатай урагш алхаж, алчуураа хармаанаасаа угз татан гаргаад шалавхан нулимсаа арчиж, байдгаараа тайван байхыг хичээсэн боловч сэтгэлийн хөндүүр нь даанч их байсан учраас хоолой нь чичиргэнэн, дуу нь тасалдаж

	— Үгүй... би чамд... сонин юм.., улс төрийн сонин юм хэлэх гэж ирсэн... би... чамайг... тавь жаран мянган франк хожоосой... гэж бодсон... хичээвэл... түүнээс ч ихийг хожиж болох байна... гэсэн тул Дю Руа зөөлөрч

	— Яаж? Чи юу ярина вэ гэвэл

	— Өчигдөр орой манай хар хүн Лароштой ярилцахыг нь санаандгүй байтлаа дуулсан юм. Үнэндээ ч тэд надаас нэг их нуугаагүй. Харин Вальтер чамайг задруулчхаж магадгүй гээд нууц юмаа битгий хэлээрэй гэж сайдад зөвлөсөн шүү гэв.

	Дю Руа малгайгаа ширээн дээр тавьж, ихэд анхааран

	— За тэгээд, тэр чинь ямар учиртай юм бэ? гэвэл

	— Тэд Мароккийг эзлэх гэж байна гэлээ.

	— Тэр худлаа! Би өнөө өглөөхөн Ларошийнд хооллоход тэр надад шинэ танхимын үйл ажиллагааны төлөвлөгөөг бараг л хэлж өгсөн юм чинь гэсэнд

	— Тийм биш ээ, хайрт минь, цаадуул чинь чамайгаа дөнгөсөн байна. Тэд энэ зальт ажлыг нь хүн мэдчих вий гэж айж байгаа юм гэхэд нь

	— Суугаач гэж Жорж хэлээд, өөрөө түшлэгт сандалд суулаа.

	Вальтер авгай намхан сандал өөр лүүгээ татаад явдаг хүнийхээ өвдөгний завсар орж суугаад, их л тал засах байдалтайгаар

	— Би дандаа л чамайг бодох юм. Тийм учраас миний ойр хавьд юу л шивгэнэнэ, тэр болгоныг заавал чагнадаг юм гэж ярив.

	Тэгээд цааш нь аяархан ярихдаа, манайхан чамаас нууцгайгаар нэг юм хийж, чиний тусыг ашиглаж, тэгсэн хэр нь өөрсдийнхөө хань хамсаатан болгохгүй байгааг саявтраас би гадарлах болсон гэдгийг яриад

	— Хэн хайртай байна, тэр хүн мэхэнд ордгийг чи мэднэ биз дээ? гэж авгай хэллээ.

	Тэгсээр өчигдөр цөмийг нь мэдэж авчээ. Өчүүхэн шуугианы цаана асар том хэрэг нуугдаж байна гэв. Одоо Вальтер авгай юмны эвийг олсондоо баярлан инээмсэглэж, яриандаа халсаар, худалдаа санхүүгийн уналт, зээлийн хэлбэлзэл, мөнгөний ханшийн гэнэт нэмэгдэж, гэнэт буурахыг санхүүгийн эзний эхнэр гэсэндээ би сайн мэднэ, энэ бүх заль банкны эзэн юм уу, улс төрийн зүтгэлтэн мэтийн нэртэй хүндтэй хүмүүсийн хараанд байдаг үйлдвэрт өөрийнхөө хуримтлалыг оруулсан үй түмэн жижиг хөрөнгөтөн, жижиг өмчтөн ганц хоёрхон цагийн дотор л юу ч үгүй болтлоо хоосрох гэж байна гэж ярьжээ.

	— Тийм ээ, эд нар айхтар зальтай зохиосон шүү. Маш зальтай шүү. Ер нь бүх юмыг нэгд нэгэнгүй Вальтер л боловсруулсан, энэ талаар ч овоо хүн дээ. Тун уран аргатай зохиосонд нь баяр хүргэвэл зохино гэж нэмж хэлэв. 

	Жорж, тэгж холоос эхэлж, оршил үг хэлсэнд нь уурлаж

	— За тэгээд бушуухан ярь л даа гэлээ.

	— Тэгэхлээр ийм байна аа. Танжерт аян хийнэ гэдэг нь Ларошийг гадаад явдлын яамны сайд болдог өдөр шийдсэн хэрэг. Тэр үед Мароккийн зээлийн облигац жаран дөрөв таван франк болтлоо унасан учир тэд ганцыг ч үлдээлгүй худалдаад авчихжээ. Тэгэхдээ маш болгоомжтой, хэний ч сэжиглэхээргүй өчүүхэн муусайн амьтад, итгэх аргагүй худалдаа санхүүгийн нөхдөөр дамжуулсан байна. Ротшильдынхан яахлаараа ингэж Мароккийн зээл үнэд орсныг ухаандаа оруулаагүй гайхаж байхад, наадуул нь залилаад өнгөрчээ. Тэдэнд зуучлагчдын нэрийг хэлсэн боловч цөм л хүйтэн гартай, хэрэгцээнээс гарсан улсын нэр дуулдсан тул дээд баячуулын санаа амарсан байна. Гэтэл одоо аяныг зохиохоор бэлтгэж, биднийг Танжерт ормогц л францын засгийн газар зээлээр булна гэж байна. Ингээд л манай нөхөд тавь жаран мянган франк хожно. Чи учрыг нь ойлгож байна уу? Эд юм бүхнээс, өчүүхэн боловч ам алдахаас яагаад айж байгаагийн учрыг одоо ойлгож байна уу? гэж авгай үгээ асуултаар төгсгөлөө.

	Вальтер авгай толгойгоо хантаазанд нь нааж хоёр гараа өвдөг дээр нь тавиад, одоо л би хэрэгтэй боллоо гэдгээ ойлгоод эрхэлж наалдаж, Дю Руаг халтихан боловч энхрийлэн инээмсэглэвэл түүний тусын тулд яахаас ч буцахааргүй байлаа.

	— Чи буруу юм ойлгоогүй биз? гэж Дю Руагийн асуухад

	— За, яалаа гэж дээ! гэж бүрэн итгэлтэйгээр дуу алдан хэлэв.

	— Тийм ээ, наадах чинь лут юм байна даа. Би энэ муу Ларошаас хариугаа авахаа л нэг авна. Харж л байгаарай, муу нохой!.. Гайгүй ээ чи!.. Чи яамнаасаа толгойгоо доош нь харуулаад унаж ирнэ дээ! гэж Дю Руа хэлээд хэсэг бодлогоширсноо, — Уг нь ашиглавал зүгээр л юм байж дээ гэвэл

	— Зээл авахад оройтоогүй байна. Нэг облигац нь ердөө л далан хоёр франк шүү дээ гэж авгайн хэлэхэд

	— Тийм, тэгээд надад бэлэн мөнгө алга л даа гэв.

	Авгай түүн өөд царайчлах байдалтай харж

	— Муужгай минь, би тэр талаар бодсоон. Хэрэв чи надад жаахан ч гэсэн хайртай бол би чамд зээл өгч болох байна, чи надаа хайртай бол болох нь тэр гэв.

	— Тэгж ярихгүй ээ гэж Дю Руа бараг бүдүүлгээр эрс тэс хэлэхэд

	— Хүүш ээ, чамайг зээл авхуулахгүйгээр зохиож болно. Би хувьдаа жаал зугаа мөнгөтэй байхын тулд тэр облигацаас арван мянган франкийнхыг авахаар шийдсэн. Тэгэхдээ би арав биш хорин мянгынхыг авчихна! Хагас нь чинийх боллоо гэсэн үг. Тэрнийхээ төлөө Вальтерт мөнгө төлөхгүй минь мэдээж. Тэгэхлээр одоохондоо мөнгөний хэрэгцээгүй байна гэсэн үг. Аз болбол чи далан мянган франк хожно. Аз болдоггүй юм аа гэхэд чи надад арван мянган франкийн өртэй хоцорно биз, тэрийгээ өөрийнхөө боломжоор хэзээ ч хамаагүй өгнө биз гэж аргадав.

	— Больё доо, наад арга чинь миний санаанд таарахгүй байна гэж Жорж дахин татгалзав.

	Тэгэхэд нь авгай янз бүрийн тайлбар тавьж, чи уг чанартаа надаас арван мянган франк авна гэдэг бол аз мэдсэн хэрэг байгаа юм, харин би чамд өгч байна уу гэвэл огт тийм бус, облигацын үнийг тэртэй тэргүй «Вальтерын банк» гаргах юм чинь айх юмгүй гэж ярьжээ.

	Эцэст нь чи «Францын аж байдал» сонины хуудсаар энэ ажлыг хийх боломжтой болтол нь өчнөөн их юм хийчихсэн мөртөө үүнээс ашиг хонжоо олж авахгүй бол ёстой тэнэг хүн болно гэж сануулав.

	Жорж эргэлзсэн хэвээрээ л байв.

	— За чи сайн бод л доо. Үнэндээ гэхэд энэ арван мянган франкийг Вальтер өгч байгаа хэрэг шүү дээ, тэгэхэд чиний түүнд үзүүлсэн тус хавьгүй үнэтэй юм байхгүй юү гэж авгайн нэмэхэд нь

	— За яах вэ! Би талыг нь даая. Бид хожигдох юм бол чамд арван мянган франк өгье гэжээ.

	Авгай учиргүй баярлаж, дэгдэн босоод, хоёр гараараа хүзүүдэн тэвэрч, дээр дээрээс нь шунаглан үнсэж озов.

	Жорж эхлээд эсэргүүцсэнгүй, гэвч хүүхэн үнсэж ноолоод салахгүй байх төлөвтэй болоход, мөдхөн өөр хүүхэн ирэх ёстой, одоо л энийг болиулахгүй бол цаг алдаж, энэ чавганцад тэврүүлсээр байгаад залуу хүүхэнд гаргах эрч хүчээ зарчхаж магадгүй гэж болгоомжлоод аяархан түлхэж

	— Хүүш ээ, тайвшир л даа гэв.

	Вальтер авгай түүн өөд цөхрөн ширтэж

	— Жорж оо! Би чамайг бүр үнсэж болохоо болив уу? гэхэд нь

	— Өнөөдөртөө л дөө. Толгой өвдөөд байна, ингээд байвал миний бие улам л муудах шүү дээ гэжээ.

	Тэгэхэд нь авгай дахиад л хоёр хөлийн нь хооронд сууж

	— Маргааш үдээр манайд очоорой. Би ямар их баярлах бол! гэлээ.

	Жорж жаал эргэлзсэн боловч арга буюу зөвшөөрч

	— Тэгье, би очно оо гэхэд

	— Баярлалаа хайрт минь гэв.

	Авгай Жоржид эрхлэн нялуурч, хацар нүүрээ цээжинд нь наалдуулан байтал нэгэн урт хар үс хантаазны нь товчинд тээглэжээ. Авгай үүнийг мэдсэн боловч эмэгтэй хүний эрүүл ухааныг олонтоо төлөөлдөг учир утгагүй хоосон мөрөөдөл гэнэт толгойд нь бууж ирсэн тул тэр үсээ товчийг нь тойруулан сэмхэн ороожээ. Дараа нь хоёр дахь, гурав дахь товчинд ороосоор товч болгонд үсээ ороолоо.

	Одоохон Жорж босно, тэгэхэд миний үс тасарна, тэгээд би өвдөнө, ямар их аз вэ! Ингээд өөрөө ч мэдэлгүйгээр миний биеийн нэг хэсэг болох үсийг минь биедээ авч одно, үнэндээ надаас авъя гэж хэзээ ч гуйж үзээгүй билээ. Энэ нууц үл үзэгдэх утсаар хайртыгаа биедээ холбож байгаа минь энэ. Жорж миний өгсөн сахиустай болж, өөрийн эрхгүй намайгаа санаж, шөнө зүүдэлж хоноод маргааш болоход надад улам эелдэг халамжтай байх болно гэж хий мөрөөджээ.

	— Би явалгүй болохгүй, намайг танхимын хурал тарах үеэр хүлээнэ гэсэн. Өнөөдөр очихгүй бол тун ч болохгүй гэж Жорж гэнэт хэллээ.

	Авгай хоолойгоо татан уртаар санаа алдаад

	— Ийм түргэн явах юм уу! За яах вэ, яв л даа, харин маргааш үдээр манайд заавал очно шүү гэж хэлмэгцээ толгойгоо гэдрэг татан огцом хөдөлсөнд хоромхон зуур хуйх руу нь зүүгээр шивээд авсан юм шиг айхтар өвджээ. Авгай зүрх дэлсэж, тэр өвчнийг ёо гэлгүй дааж чадсандаа хязгааргүй баярлан,

	— Баяртай! гэв.

	Жорж хүлцэнгүй янзтай инээмсэглэн авгайг тэвэрч, нүдэн дээр нь хааш яаш үнсэв.

	Гэтэл ингэж биедээ хүрсэнд Вальтер авгай ухаан алдан сүйд болж

	— Ийм түргэн явах байсан юм уу! гэж дахин шивгэнэв.

	Тэгээд унтлагын өрөөний онгорхой хаалга руу нүдээрээ зааж, машид царайчлахад нь Жорж гараараа жаахан холдуулаад

	— Би гүйлгүй болохгүй нь, тэгэхгүй бол хожимдох нь гэж их л санаа зовсон дүрээр аман дотроо дүнгэнэв.

	Тэгэхэд нь авгай уруулаа цорвойлгон өгсөн боловч Жорж халти хүрээд, мартан алдсан шүхрийг нь бариулж

	— Явъя, явъя, цаг болчихлоо, гурав өнгөрсөн байх шив гэж шавдахад хүүхэн түрүүлэн гарч явахдаа өнөө л

	— Маргааш долоон цагт шүү гэж дахин дахин хэлж, — Маргааш долоон цагт гэж Жорж ч давтан хэлэв.

	Тэр хоёр саллаа. Вальтер авгай баруун гар тийшээ, Жорж зүүн гар тийшээ явав.

	Дю Руа гадаа талын цэцэрлэгт гудамж хүрээд, яаралгүйхэн Мальзербийн цэцэрлэгт гудамж руу чиглэж явсаар, нэгэн боовны дэлгүүрийн хажуугаар гарахдаа болор савтай чихэрлэсэн туулайн бөөр харчхав. «Энэнээс чинь нэг ливрийг11 Клотильдад авдаг хэрэг» гэж бодоод залуу хүүхний ухаангүй дурладаг тэр амттанаас авав. Тийнхүү дөрвөн цаг гэхэд байрандаа ирчихсэн явдаг залуу хүүхнээ хүлээн суужээ.

	Клотильда жаахан хоцорч ирлээ. Нөхөр нь долоо хоногийн хугацаагаар гэртээ ирсэн байжээ.

	— Манайд маргааш үдээр очоорой. Манай хар хүн чамайг үзээд их баярлах байх гэж хүүхнийг хэлэхэд

	— Үгүй, би эрхлэгчийнд очно. Бидний ажил хоолойгоор татаад байна. Түм буман улс төр, санхүүгийн асуудал байна гэв.

	Хүүхэн малгайгаа авч, биеийг нь жаахан барьсан цээживчнийхээ товчийг тайлав.

	Дю Руа зуухан дээр байгаа хүүдийтэй юм руу нүдээрээ зааж

	— Би чамд чихэртэй туулайн бөөр авчирсан гэвэл хүүхэн алга ташин хөхиж

	— Ямар догь вэ! Ай хонгор минь! гэв.

	Тэгээд боодолтойг авч, амталж үзээд

	— Яасан сайхан амттай юм бэ! Дорхноо дуусчих вий гэж айж байна гээд Жорж өөд учиртай нь аргагүй сэтгэл хөдлөм ирмээд

	— Чи миний дуртай юм болгоныг зөвшөөрдөг юм аа даа? гэж асуув.

	Клотильда туулайн бөөрийг нэг нэгээр яаралгүйхэн идэхдээ, үлдэж байна уу, үгүй юү гэдгийг нь байн байн шалгаж, хүүдийний ам руу харна.

	— Хүүш ээ, чи суу л даа, би хоёр хөлийн чинь хооронд суугаад чихрээ хүлхье. Тэгж суухад их сайхан байдаг юм аа гэхэд нь Жорж инээмсэглээд сууж, дөнгөж саяхан Вальтер авгайг суулгасан шигээрээ түүнийг хоёр өвдөгнийхөө дунд хавчиж суулгалаа.

	Клотильда үг хэлэх болгондоо дээшээ харж, амандаа дүүрэн юмтай хэвээрээ

	— Хайрт минь, чи мэдэж байна уу, би чамайгаа зүүдэлсэн шүү дээ. Бид хоёр тэмээ уначхаад хаашаа ч юм нэг газар луу хол явж байх юм. Чи бид хоёр нэг нэгээрээ тэмээнийхээ бөхөн дээр нь суучихсан элсэн цөл дундуур явж байх юм... Хоёулаа тостой талх, нэг лонх дарстай, бөхөн дээр суусан хэвээрээ л идэж ууж явах юм. Гэвч өөр хийх юм байхгүй болохоор би уйдах юм, тэгээд бие биеэсээ дэндүү хол явснаас буумаар санагдах юм гэж зүүдээ ярихад нь Жорж тосож аваад 

	— Би ч гэсэн буумаар байна гэлээ.

	Түүний яриа Жоржийг хөгжөөж, Жорж ч Клотильдаг улам цаашлуулан тоглоом тохуу хийж, зөвхөн хайртай дуртай хүмүүсийн амнаас гарах элдэв долоон эсэн бусын юм яриулж цэнгэжээ. Вальтер авгайн амнаас гарахдаа тэгтлээ дургүйг нь хүргэж байсан хүүхэд шиг шулганаан де Марель авгайн амнаас гарахдаа сонсовч ханашгүй санагдлаа.

	Клотильда бас л түүнийг «Миний хайрт, миний хүү, миний муужгайхан» гэх нь туйлын энхрий дотно санагдана. Саявтархан өөр хүүхний хэлж байхад уурыг нь хүргэж, ойг нь гутааж байсан үг шүү дээ. Хайр дурлалын үг хэзээд адилхан байдаг ч хэний амнаас гарч байна гэдгээсээ шууд хамаарах ажээ.

	Гэвч Дю Руа, хүүхний инээдтэй инээдтэйгээр аашлахад инээж хөгжихийнхөө хажуугаар хожих гэж байгаа далан мянган франкаа бодсоор байлаа. Тэгснээ найзынхаа толгойд хуруугаараа халти хүрээд гэнэт дэмий чалчихыг нь болиулж

	— Хүүш ээ, муужгайхан минь, нөхөртөө очиж хэлэх нэг даалгавар авмаар байна. Чи түүнд маргааш л Мароккийн зээлээс арван мянган франкийнхыг олоод ав гэж миний өмнөөс хэл. Нэг облигац нь далан хоёрхон франк шүү. Гурван сар бололгүй л түүгээрээ жараас наян мянган франк хожно гэдгийг би батална. Энэ тухай хэнд ч хэлж болохгүй гэж хатуу ойлгуулаарай. Бас Танжер луу аян хийнэ, Францын засгийн газар Мароккийн зээлийг хангана гэдэг нь шийдсэн асуудал гэж миний өмнөөс хэл. Харин өөр хүнд хэрхэвч хэлж болохгүй шүү. Би чамд улсын нууцыг найдуулж байна гэв.

	Клотильда сайтар анхааран сонсоод

	— Баярлалаа. Би өнөө оройдоо л хар хүнтэйгээ ярья. Чи түүнд бүрэн найдаж болно. Ам задгайтай хүн биш шүү. Найдвартай хүн. Найдахад айх юм байхгүй гэв.

	Клотильда жимсээ идэж дуусжээ. Хүүдийг нь хумхиад зуух руу шидэж

	— За одоо өвөртөө орно доо гэж хэлмэгц суудлаасаа босолгүй Дю Руагийн хантаазны товчийг тайлж эхэлжээ.

	Тэгснээ гэнэт тонгойж, хоёр хуруугаараа гогцооролдсон нэгэн урт үс чимхээд татаж

	— Хараач хөөе! Мадлены чинь үс явж байна. Чи ч их үнэнч хань байх нь гэж инээд алдан хэлснээ гэнэт царайгаа хувирган харагдахтай үгүйтэй байгаа нарийхан үсийг алган дээрээ тавиад

	— Биш байна, Мадленых биш байна, хар үс байна шүү дээ гэж аяархан дуугарав.

	Жорж мушийн инээмсэглэж

	— Зарц бүсгүйнх байлгүй дээ гэж тоглоом болгов.

	Гэвч Клотильда хэрэг мөрдөгч шиг хантаазыг нь үзсээр бас нэг товчийг нь ороосон үс олоод, дараа нь бас нэгийг олж, царай нь цайгаад, үл мэдэг овгосхийн цочиж

	— А-а! Чи хүүхэнтэй унтсан байна, тэгээд цаадах чинь үсээ чиний товчинд ороогоод орхисон байна гэж дуун алдлаа.

	Жорж мэл гайхаж

	— Хаанаас даа. Чи солиоров уу? гэж аман дотроо хэлэв.

	Гэтэл Вальтер авгайг даруй санаж, бүх учрыг мэдмэгцээ сандарчээ. Тэгээд Клотильда намайг өөр хүүхэн эргүүллээ гэж хардах нь аргагүй дээ гэж сэтгэлийнхээ гүнд бодсон ч инээж аргалах гэлээ. 

	Клотильда эрсэн хэвээрээ, үс олсон хэвээрээ, түргэн гэгч нь задлаад л хивсэн дээр хаялж байв.

	Хашир хүүхний совин, ямар учиртайг нь хэлээд өгсөн тул учиргүй уурлаж

	— Цаадах чинь чамд хайртай юм байна... Тэгээд өөрийнхөө биеийн нэг хэсгийг чамд халдаагаад тавьсан байна... Муу урвагч! гэж улаан галзуу уурлаж бараг л уйлах шахав.

	Тэгтлээ гэнэт тавлан егөөдсөн байдалтайгаар чанга гэгч хашхирч

	— Аа! Аа! Энэ чинь чавганц байна... Буурал үс байна... За, за чи чинь бүр чавганц нартай явдаг бол оо юу... Цаадуул чинь чамд мөнгө өгдөг биз?.. Мөнгө өгдөг биз, тийм үү?.. Уухай, чи ингэж хөгшин хүүхнүүдтэй зууралддаг бол оо вий! Би чамд хэрэггүй болсон байж таарах нь, тийм үү?.. За яах вэ, цаад чавганцтайгаа л жарга... гэлээ.

	Тэгээд ухасхийн босож, сандал дээрээс цээживчээ аваад, яаран хувцаслаж гарав.

	Жорж түүнийг тогтоож байлгахыг оролдон

	— Яалаа гэж дээ, Кло минь, битгий тэнэг юм ярь л даа... Би ч ойлгохгүй байна... Хүүш ээ, бай л даа... за яах вэ, бай л даа!.. гэж сэтгэл зовон гуйхад

	— Цаад чавганцтайгаа л яв... цаад хөгшин хүүхэнтэйгээ л нарги... Тэр үсээр нь... наад буурал үсээр нь өөртөө бөгж захиж хийлгээч... Овоо ч их үс байх шив... гэлээ.

	Хүүхэн чадмаг түргэн хувцаслаж малгайгаа өмсөөд, нимгэн алчуураа буулгав. Жорж түүн рүү сарвайн барьж авахыг завдтал, хүүхэн далайж далайж нэг сайн алгадчихаад, сэхээ авахаас нь өмнө хаалга саван хар хурдаараа гарч одлоо.

	Жорж ганцаараа үлдмэгц муу хөгшин хүүхэн Вальтерт галзуу мэт уурлан шатаж, одоо ч нэг биеэсээ холдуулна даа, ёсорхож намбаганах ч үгүй дээ гэж зүхлээ.

	Хацар нь халуу оргисныг хүйтэн усаар шавшив. Тэгээд өшөөгөө авах төлөвлөгөө боловсруулсаар гадагш гарлаа. 

	Энийг ч харин уучлахгүй шүү, бүр яасан ч уучлахгүй! гэж бодож явав.

	Цэцэрлэгт гудамжаар сэлгүүцэн явснаа алтан мөнгөн эдлэлийн дэлгүүрийн үзмэрт цонхны өмнө зогсоод, тэнд тавьсан энгэрийн цагийг харав. Дю Руа аль эртнээс ийм цаг авах юм сан гэх бодовч мянга найман зуун франкийн үнэтэй тул даанч бэл нь хүрээгүй юм санжээ.

	Тэгтэл гэнэт зүрх нь баяраар бялхаж «Далан мянган франк хожихдоо авна даа» гэж бодов. Тэгээд тэр далан мянган франкаараа юу юу хийхийгээ бодож мөрөөдөж гарлаа.

	Давын өмнө депутат болно. Дараа нь энгэрийн цаг авна, тэгээд худалдаа санхүүгийн ажлыг үүсгэж эхэлнэ, тэгээд дараа нь... гэх мэтчилэн бодлоо.

	Ажил руугаа очих дур хүрсэнгүй, эхлээд Мадленатайгаа уулзаж ярилцаад, сүүлд нь Вальтерын руу очиж, бас өгүүллээ бичнэ гэж бодоод гэрийн зүг алхжээ.

	Друогийн гудамж хүрээд гэнэт зогсов. Де Водрек гүний биеийг асуухаа мартсан байжээ. Гүн, д’Антений засмал замд суудаг байж. Олон олон аятайхан юм бодож, ирээдүйд баяжихаа сэтгэл баясан бодсоор гэдрэг эргэн, санаа амар алхлахад муухай санаат Ларош, үл бүтэх хөгшин эм Вальтер хоёр толгойноос нь гарсангүй. Харин Клотильдагийн хувьд гэвэл өчүүхэн ч санаа зовсонгүй, түүний цагаан санаатай, дорхноо тайвширдгийг мэдэх байжээ.

	Де Водрек гүнгийн суудаг байшинд ороод үүдний сахиулаас

	— Де Водрек гуайн бие ямар байгаа бол? Өвчтэй байна гэж дуулсан юм сан гэвэл 

	— Гүнтэн их муу байгаа. Маргааш болгохгүй нь гэлцэж байна. Тулай нь зүрхэндээ орсон юм байх аа гэж сахиул хариулав.

	Дю Руа яахаа мэдэхгүй балмагдав. Водрек үхэж байна гэнэ! Дю Руагийн толгойд хүнд байтугай өөртөө хэлэхээ зовмоор түм буман бодол орж ирээд сэтгэлийг нь хөдөлгөжээ.

	— Танд баярлалаа... би ирнэ ээ гэж хэлэхчээн болохдоо чухам юу гэснээ өөрөө ч мэдсэнгүй.

	Бушуухан сүйхэнд сууж, гэрийн зүг довтолголоо.

	Мадлена хэдийнээ ирчихсэн байжээ. Дю Руа ухаан жолоогүй өрөөнд нь орж ирээд

	— Чи юу ч дуулаагүй юу? Водрек үхэж байна гэж шулуухан хэлж орхилоо.

	Мадлена юм уншаад сууж байснаа, тэр үгийг сонсмогц нөхөр өөдөө бүлтийн ширтэж,

	— Юү? Чи юү гэв ээ?.. Чи юү гэв ээ?.. Чи юү гэв ээ?.. хэмээн гурвантаа давтан асуув.

	— Водрек үхэж байна гэж байна, тулай нь зүрхэндээ оржээ. Чи яая гэж байна даа? гэж Дю Руа асуув.

	Мадлены царай цонхийж, хацар нь татваганан, гараараа нүүрээ таглаад босмогц уйлж гарлаа. Уй гашуундаа балмагдаад нэгэн хэсэг хөдлөхгүй зогсоход, дуугүй уйлсандаа зөвхөн хоёр мөр нь овгононо.

	Мадлена гэнэт биеэ албадан барьж, нус нулимсаа арчаад

	— Би явъя... би очиж уулзъя... Чи битгий санаа зовоорой... хэдийд ирэхийгээ мэдэхгүй байна... намайг хүлээлгүй унтаарай гэхэд нь

	— За. Яв яв гэв.

	Хоёул гар барилцан салахад Мадлена яарсандаа бээлийгээ ч мартчихаад гарч оджээ.

	Жорж ганцаараа хоолоо идээд, бичих ажилдаа оров. Яг л сайдын зааврын дагуу, Марокко руу аян хийхгүй нь гэж уншигчид өөрснөө тааж ойлгохоор бичлээ. Дараа нь өгүүллээ ажил дээрээ аваачиж, эрхлэгчтэйгээ хэдэн минут ярилцаад, чухам юунаас хөгжилтэй болсноо өөрөө ч мэдэхгүй тамхи зуучхаад гэрийн зүг алхлаа.

	Эхнэр нь ирээгүй байв. Ганцаараа хэвтмэгцээ л нам унтжээ.

	Мадлена шөнийн тэн орчим ирлээ. Жорж даруй сэрж, өндийн суугаад

	— За яав? гэж асуув.

	Мадленыг ийм цонхигор, ийм сандарч тэвдсэн байхыг нь огоот үзээгүй байжээ.

	 — Нас барчихлаа гэж хүүхнийг шивгэнэн хэлэхэд

	— За! Тэр тийм байж... тэгээд чамд юм хэлсэнгүй юү? ГЭХЭД НЬ

	— Юү ч хэлсэнгүй. Намайг очиход ухаангүй болчихсон байсан гэв.

	Жорж бодлого боллоо. Нэг юм асуумаар санагдаж, аман дээр нь гарч ирэх шахсан ч хараахан зүрхлэлгүй 

	— Хэвтэж унт даа гэв.

	Мадлена бушуухан хувцсаа тайлаад, хар хүнийхээ өвөрт орж ирлээ.

	— Нас барах үед нь хамаатан саднаас нь хүн байв уу? гэж Жоржийг дахин асуухад,

	— Нэг л ач нь байсан гэв.

	— Аа! Тэр ач нь тэднийхээр урьд ирдэг байсан юм болов уу? гэж Жорж дахин асуув.

	— Огт ирж байгаагүй. Арваад жил уулзаагүй улс юм билээ гэхэд нь

	— Тэрнээс өөр хамаатан садан гэж байна уу, ер нь? гэв.

	— Үгүй... Байхгүй байх аа даа гэвэл

	— Тэгэхлээр... бүх юм нь тэр ачид оногдох нь ээ дээ? гэв.

	— Бүү мэд.

	— Водрек их баян байсан уу?

	— Тийм ээ, их баян байсан.

	— Чи барагцаагаар хэчнээн юмтай байсныг нь мэдэхгүй юү?

	— Яг мэдэхгүй байна. Нэг юм уу, хоёр сая л байхдаа, тэр багцаа л байх.

	Жорж Мадленагаас дахиад юм шалгаасангүй. Мадлена дэнгээ унтраав. Тийнхүү тэр хоёр хав харанхуйн дунд элдвийг бодож, сэтгэл хөдлөн дуу шуугүй зэрэгцэн хэвтжээ.

	Дю Руагийн нойр хулжжээ. Вальтер авгайн ярьсан далан мянган франк одоо түүний хувьд ач холбогдлоо алдав. 

	Гэнэт Мадлена уйлж байх шиг санагдахлаар нь үнэн худлыг нь мэдэхээр

	— Чи унтаж байна уу? гэж асуувал

	— Үгүй гэжээ.

	Мадлена нулимсандаа хахаж, чичиргэнэв.

	— Чиний тэр сайд биднийгээ мэхэлж дөнгөснийг чамд хэлэхээ мартчихаж гэж Жоржийг хэлэхэд

	— Тэр юү гэсэн хэл бэ? гэв.

	Жоржийг Вальтер, Ларош хоёрын төлөвлөгөөг нэгд нэгэнгүй ултай суурьтайгаар тайлбарлан ярьж дуусгахад Мадлена

	— Чи наадахаа, хаанаас мэдэв? гэж асуув. 

	— Энэ тухай надаас битгий асуу. Чи мэдээ олдог нэг газартай, би чамаас тэр талаар асуудаггүй. Надад мэдээ олох бас нэг газар байна, тэрээ нууц байлгасан нь дээр биз. Харин миний хэлдгийн үнэн худалд толгойгоороо дэнчин тавьж болно гэлээ.

	— Тийм ээ, магадгүй юм. Бидэнд мэдэгдэлгүй нэг юм хийгээд байна уу даа гэж би сэжиглэсэн юм гэж Мадлена аяархан хэлэв.

	Жоржийн нойр хүрсэнгүйд эхнэр лүүгээ шахаж хэвтээд, өрөөсөн чихэн дээр нь үнсэв. Гэтэл эхнэр нь түлхэж

	— Намайг зүгээр байлгаад өгөөрэй! Эрхэлж ноололдохтой манатай байна гэв.

	Жорж ч дуугүй үгэнд нь орж буруу хараад нүдээ аньж, удалгүй дуг нойрондоо дугжирчээ.

	
VI

	Сүмийг хар даавуугаар доторлож, гадаа хаалган дээр нь цэцгэн хэлхээгээр чимсэн асар том самбар хадаж, тайж язгууртныг оршуулж байгаагаа явуулын хүнд зарлан мэдэгджээ.

	Оршуулах ёслол дөнгөж дуусмагц оролцсон хүмүүс тарахдаа де Водрекийн шарил, түүний ач хүү хоёрын зүг мэхийн хүндэтгэцгээхэд ач хүү тонголзон талархаж, бүгдтэй гар барилаа.

	Жорж, Мадлена хоёр гэр лүүгээ хамт буцав. Хоёулаа нэг юманд бодлогоширч, дуу шуугүй явцгаажээ.

	— Ер нь л их сонин байна! гэж Жорж өөрөө өөртөө хэлсэн мэтээр бодсоноо чанга хэлэхэд

	— Юү тэр вэ, миний найз? гэж Мадлена дуугарчээ.

	— Водрек бидэнд юу ч үлдээгээгүй гэдэг нь гэж Жорж хэлэв.

	Мадлена гэв гэнэт час улайсан нь хүзүүнээсээ хацар нүүр өөдөө ягаан алчуур татсан мэтээр цагаан арьс нь ув улаан болж

	— Чухам яахлаараа заавал бидэнд юм үлдээх ёстой бил ээ? Тэгэх ямар ч үндэс байгаагүй шүү дээ гэж хэлэв. Тийн хэлээд хэсэг дуугүй болсноо

	— Ямар нэгэн бичиг баримт хууль ёсоор батлах газар гэрээслэл үлдээсэн л байх вий. Бид тэрийг нь мэдэхгүй байж болно гэвэл,

	— Тийм ээ, магадгүй. Ер нь явж явж бидний хамгийн сайн нөхөр, чиний ч тэр, миний ч тэр найз байсан шүү дээ. Манайд долоон хоногтоо хоёр удаа ирж хоол иддэг, дуртай цагтаа ирдэг, манайд ирээд яг л гэртээ байсан шигээ байдаг, чамд бол төрсөн эцэг шиг чинь хайртай, гэр бүл ч үгүй, үр хүүхэд, ах дүү ч үгүй, ганц ачаасаа өөр хамаатангүй, тэр нь ч мах цусны нь хүн биш байж. Гэрээслэл үлдээсэн л байж таарах вий. Би нэг их юм байгаа байх гэж горьдохгүй байна, гэхдээ л биднийг бодож, биднийг хайрлаж, биднийг өөрт нь хайртайг ойлгодог байсныхаа баталгаа болгож юухан хээхэн бэлэг болгомоор доо гэж бодох юм. Ер нь чи бид хоёр түүнээс ямар нэгэн элэгсэг дотнын тэмдэг горьдох ёстой улс шүү дээ гэж Жорж ярилаа.

	— Үнэндээ, гэрээслэл үлдээсэн байж тун магадгүй юм даа гэж Мадлена бодлогошронгуй хэр нь хайнгадуу царайлан хэлэв.

	Гэртээ ирэхэд нь зарц, Мадленад нэгэн захидал өгснийг уншаад нөхөртөө өглөө. Тэр нь

	Эрхэм хатагтай,

	Тантай холбогдсон хэргээр мягмар, лхагва, пүрэв гарагийн хоёроос дөрвөн цагийн хооронд манай конторт морилон ирэхийг урья

	Ламанер» 

	 

	гэсэн бичиг байлаа.

	Одоо Жоржийн нүүр улайж

	— Нөгөөдөх чинь байж таарах нь. Өрхийн тэргүүлэгч намайг биш чамайг урьдаг нь хачин юм даа гэв.

	Мадлена эхлээд юм хэлсэнгүй, жаахан бодоод

	— Чамайг дуртай байгаа бол одоохон хоёулаа очих уу? гэхэд

	— Дуртай байлгүй яах вэ, тэгье гэжээ.

	Тэр хоёр ундаа уучхаад дээрх контор луу очлоо.

	Ламанерын конторт дөнгөж ормогц нь ахлах түшмэл ухасхийн тосож, маш их болгоомжлон дагуулсаар эзэн дээрээ оруулав.

	Эзэн нь бөв бөөрөнхий бяцхан хүн байжээ. Түүний толгой том бөмбөлөгт эрэгдэж тогтоосон жижиг бөмбөлгийг санагдуулам, том бөмбөлөг нь бас л бөмбөлөг хэлбэртэйдүү хоёр палтгархан хөл дээрээ тогтжээ.

	Тэр хүн мэхийн ёсолж, сандалд суухыг уриад, Мадленад хандаж

	— Хатагтай таныг урьсан явдал бол де Водрек гүнгийн гэрээслэлтэй танилцуулах гэсэн гэхэд нь Жорж тэссэнгүй хөндлөнгөөс нь

	— Тийм л байх гэж бодсон юм гэж орхив.

	— Тун товчхон тэр бичгийг нь одоо би уншаад өгье гээд хавтсан дотроос гаргаж доорх зүйлийг уншив. Үүнд:

	 

	«Доор гарын үсэг зурсан Поль-Эмиль-Сиприен-Гонтран де Водрек гүн миний бие ухаан санаа эрүүл дээрээ үүгээр эцсийнхээ үгийг хэлж байна.

	Үхэл биднийг хэдийд ч сандруулж мэдэх учраас нэгэнт ойртсоныг нь мэдээд гэрээслэл бичиж, бичиг баримт хууль ёсоор батлагч Ламанерт хадгалуулах гэж байна.

	Миний бие шууд угсаа залгамжлах хүнгүйгээс цаасан мөнгөөр зургаан зуун мянган франк, үл хөдлөх хөрөнгөөр ойролцоогоор бүгд таван зуун мянган франкийг ямар ч болзол, ямар ч үүрэг даалгаваргүйгээр Клер-Мадлена Дю Руад өгүүлэхээр үлдээж байна. Үүнийг талийгаач нөхрийнхөө үнэнч сэтгэл, туйлын дотно хайртай байсны тэмдэг болгон авахыг гуйя» 

	 

	гэж уншлаа.

	— Ингээд л дуусаа. Энэ гэрээслэлийг өнгөрсөн оны наймдугаар сард бичсэн юм, энэ нь хоёр жилийн өмнө Клер-Мадлена Форестье авгайн нэр дээр үйлдсэн өөр нэг баримтыг төлөөлөх учиртай. Түрүүчийн гэрээслэл нь ч манайд хадгалаастай бий, хамаатан саднаас нь зарга гарах юм бол де Водрек гүнгийн бодол өөрчлөгдөөгүй юм шүү гэдгийн баталгаа болно гэж батлагч эзэн хэлэв.

	Мадлена биеэ барьж нугдайгаад хөсрийн даавуу шиг болтлоо цайчхаад суухад, Жорж тачаадан сахлаа имэрч байжээ.

	Эзэн жаахан дуугүй сууснаа 

	— Таны зөвшөөрөлгүйгээр гэргий тань энэ өв хөрөнгийг авч чадахгүй нь мэдээж л дээ гэв. 

	Дю Руа босож

	— Би бодолгүй болохгүй гэж түс тасхан дуугарав.

	Эзэн шүдээ ярзайлган инээмсэглэж, толгойгоо гилжийлгээд

	— Эрхэм минь, би таны байдлыг ойлгож байна, ийм эгзэгтэй юм эргэлзүүлж байгаа биз. Харин де Водрек гүнгийн ач нь өнөө өглөө авга ахынхаа сүүлчийн гэрээслэлтэй танилцаад, хэрэв надад зуун мянган франк өгөх л юм бол би зөвшөөрөхөд бэлэн байна гэснийг хэлэх нь зөв байх. Миний бодоход, энэ гэрээслэлийн талаар маргах юм алга, гэтэл бөөн шуугиан, хэл ам дэгдээж мэдэх юм даа, та үүнээс зайлсхийж таарна. Олон түмэн хэдийд ч хамаагүй муу юм ярьж болох шүү дээ. Яах ч байсан та, бүх зүйл ангийн дагуу ирэх бямба гарагт хариу өгвөл болохгүй сэн болов уу? гэхэд Дю Руа зүйтэй гэсэн байртай толгой дохиж

	— Тэгье, эрхэм ээ гэлээ.

	Дю Руа их л ёсорхог нахилзан ёслоод, одоо болтол ганц ч үг дуугараагүй эхнэрээ урдаа оруулан гарахдаа, конторын эзэн инээмсэглэхээ больсонд нь нэр нь хугарсан хүний байдалтай явжээ.

	Гэртээ ирмэгц хаалга тасхийтэл чанга хаагаад малгайгаа ор луугаа чулуудаж

	— Чи Водректэй явдаг байсан уу? гэж асуув.

	Мадлена алчуураа авангаа эргэн харж

	— Би юү? Үгүй ер өө!.. гэв.

	— Тийм ээ, чи. Тиймгүй л юм бол хэн ингэж, байдаг хөрөнгөө бүгдийг нь эмэгтэй хүнд өгөх вэ дээ гэв.

	Мадлены хамаг бие чичирч, нимгэн алчууртаа хатгасан зүүг авч чадахаа байчхав.

	— За боль... боль... Солиорох чинь энэ үү?.. Чи... чи... чи өөрөө л... саяхан... надад юм үлдээх ёстой юм сан гэж ярь аа биз дээ? гэж Мадлена түр зуур бодлогоширсноо, сэтгэл догдолсондоо үгээ тасалдуулан хэлжээ.

	Жорж дэргэд нь зогсоод, хэрэгтэн этгээдийн санааг мэдэхийг хичээсэн мөрдөн байцаагч мэт нүүрийг нь өчүүхэн боловч хувьсахыг цагдаж

	— Тийм ээ... Водрек надад юм үлдээж болох байсан хэмээн үг бүрээ сунжруулан тодосгож, — Надад, чиний хар хүнд... дотнын нөхөртөө... үлдээж болно оо доо?.. гэхдээ чамд биш... найз хүүхэндээ биш... миний эхнэр чамд биш... Энэ чинь ёс төртэй хүмүүсийн харилцаа, олны санаа бодлын үүднээс ч үзсэн асар их онцлог ялгаатай зүйл байхгүй юү гэв. 

	Мадлена ч бас түүний тунгалаг нүд өөд харж, ихэд хичээн анхаарч, хачирхсан харцаар ширтэх нь ямархан бодолтойг нь мэдэж, сандарч алмайрах юм уу, биеэ барьж чадахаа болиод зөнд нь тавих, сэтгэлийн нууцын хөшгийг сөхөх тэрхэн агшинд түр зуур нээгдээд өнгөрдөг болохоор хэнбугай ч нэвтрэн орохын аргагүй хүний оюун ухааны тэр харанхуй мухар луу шагайх гэсэн мэт байлаа.

	— Тэглээ яалаа ч ийм их хөрөнгийг дан ганц чамд үлдээсэн байвал саяынхаас доргүй л гайхалтай санагдах шүү дээ гэж Мадлена алгуурхан үгээ зөөж хэлэхэд

	— Яагаад тэр бил ээ? гэв.

	— Яагаад гэвэл үү?.. гээд хүүхэн түгдэрснээ, дорхноо аргаа олж, — Чи миний хар хүн... чухам нарийндаа гэвэл тэр хүн чамайг тун бага мэддэг байсан... би түүний эртний найз нь... би болохоос чи биш шүү... тийм ч учраас Форестьег байхад анхныхаа гэрээслэлийг миний л нэр дээр өгсөн байна гэлээ.

	Энэ үед Жорж өрөөн дотуураа хол хол алхлан сүлжиж байснаа

	— Чи энийг авахгүй гэвэл таарна гэв.

	— Тэр болно оо, тэгэхэд хүрвэл заавал бямба гарагийг хүлээсний хэрэггүй, одоохон Ламанерт очоод хэлчхэж болно шүү дээ гэж хүүхэн хайнга гэгч нь хариулав.

	Жорж хүүхнийхээ өмнө тулж зогсов. Тийнхүү дахиад л бие биеэ эгцлэн ширтэлцэж, бие биеийнхээ сэтгэлийн нууцыг тайлж, санаа бодлын нь мухрыг онгилохыг байдгаараа чармайн, нэг нэгнийхээ хүн чанарыг бодитоор харах юм сан гэх үг хэлгүй асуулт, сонирхон тэсэж ядсан байдал харцанд нь илхэн байлаа. Энэ бол нэг гэрт толгой холбож байсан ч харь хөндий хэвээрээ хоцорсон хоёр биеийн нандин нууц тулалдаан, хэдийгээр байнга бие биеэ сэжиглэж мөрдөж, хянаж харж байдаг ч нэгнийхээ сэтгэлийн ёроолын лаг шаврыг нөгөө нь мэдэх аргагүйн илрэл болжээ.

	— Хүүш ээ, чи Водректэй явдаг байсан гэж үнэнээ хэл л дээ! гэж Жорж дуугаа чангаруулалгүй улаан нүүрэн дээр нь хэлсэнд Мадлена мөрөө хавчиж

	— Чи тэнэг юм ярьж байна... Водрек надад их талтай байсан нь үнэн... гэхдээ тэрнээс хэзээ ч цаашилж байгаагүй... гэв.

	Жорж шал дэвслэн

	— Чи худал хэлж байна. Тийм хүн байх ёсгүй! гэхэд, 

	— Тийм л байсан юм даа гэж тайвуухан дуугарав. 

	Жорж дахиад л ийш тийшээ алхалж, тэгснээ больж зогсоод

	— За тэгвэл, чухам яагаад чамд бүх хөрөнгөө үлдээснийг тайлбарла л даа... гэхэд нь Мадлена тоох ч үгүй байдалтай хааш яаш хариулсан нь

	— Гайхах юу байх вэ. Түүнд чи бид хоёроос өөр, чухамдаа надаас өөр дотнын нөхөр байгаагүй гэж чи саяхан хэл ээ биз дээ. Тэр хүн намайг бүр хүүхэд байхаас мэднэ. Манай ээж түүний ах дүүд зарагдаж байсан. Дандаа манайд ирдэг байсан. Шууд угсаа залгамжлах хүнгүйгээсээ болоод намайг бодоход хүр ээ биз. Надад жаахан хайртай байсан байж болох л юм. Ер нь эмэгтэй хүнийг иймэрхүүгээр дурладаггүй, хайрладаггүй хэн байдаг билээ дээ? Магадгүй энэ нь түүний огт ил гаргадаггүй нандигнан авч явдаг хайр дурлал нь байсан байж болно, тэгээд ч сүүлчийнхээ үгийг хэлэхээр үзгээ барихад нь миний нэр санаанд нь орсон ч байж болох юм, үүнийг гайхах юм нь юу байна? Даваа гараг болгонд надад цэцэг авчирч өгдөг, тэрийг нь ер гайхдаггүй байсан. Гэтэл чамд цэцэг авчирдаггүй байсан биз дээ, тийм үү? Одоо тэр л ёсоороо өв хөрөнгөө надад орхи оо биз, үнэндээ ч үлдээчихмээр өөр хүн алга юм чинь. Харин чамд үлдээсэн бол маш гайхалтай юм болох байсан шүү. Ямар учиртай юм бэ, чи түүний юу нь юм бэ? гэдэг асуудал заавал гарах байсан гэж ярилаа.

	Мадлены ярианы өнгө туйлын тайван энгийн байсанд Жорж тээнэгэлзэж эхлэв.

	— Ялгаа алга аа, ийм байдалтай байхад бид тэр хөрөнгийг нь авах хэрэггүй. Авбал бидний нэрийг гутаана. Амьтан хүн элдэв бусаар ярьж, намайг дооглож, миний нэрийг гаргана. Надтай цуг ажилладаг хүмүүс тэртэй тэргүй надад атаархдаг юм чинь жаахан л шалтаг гаргавал над руу бууж, би муугаа үзнэ. Би чинь хүн хүнээс илүүгээр нэр төр, албан тушаалаа бодох ёстой хүн. Тэртэй тэргүй түүнийг чамтай явдаг байсан гэж мууд дурлагчид ярьж байхад чи тэр хүнээс иймэрхүү бэлэг авахыг би л хувьд зөвшөөрөхгүй. Магадгүй, Форестье ийм юмтай эвлэрч байж болох юм, би л тэгж ярихгүй гэж Дю Руаг хэлэхэд

	— За тэр яах вэ, чи бид хоёр ганц сая франкаар л дутна биз, тэрнээс цааш юм болохгүй шүү дээ гэж Мадлена аяыг нь дагалаа.

	Жорж өрөөн дотуураа цааш нааш холхисон хэвээрээ, эхнэртээ шууд хандаагүй ч яг л түүнд, чиглүүлэн бодсон санаснаа чанга хэлж явав.

	— Тийм ээ, нэг саяар!.. Тийм ч гэсэн... Одоо яая гэх вэ... Ийм маягаар гэрээслэлээ бичихдээ маш муухай юм хийж, ёс горим зөрчиж, болчимгүй загнаж байгаагаа мэдсэнгүй л дээ. Намайг ямаршуу инээдэмтэй хуурагдсан байдалд оруулахыгаа урьдаас бодсонгүй... Хамгийн гол нь хэлбэртээ байна... Надад хагасыг нь гээд заачихсан л бол бүх юм зүгээр өнгөрөх байж гэж ярив.

	Тэгээд хөлөө ачин суугаад уурлах юм уу, сэтгэл хөдлөх, тусгүй юм бодох үедээ байдгийнхаа адилаар байж ядан сахлаа имэрч гарав.

	Мадлена хааяа барьдаг оёдлоо авч, утасны учиг гаргангаа

	— Надад хамаагүй ээ. Чи өөрөө л шийднэ биз гэв.

	Жорж удтал хариу хэлсэнгүй байж байж, нэлээд итгэлгүй маягаар

	— Водрек яагаад ганц чамаар өв залгамжлагчаа хийж, намайг яагаад зөвшөөрөх учиртай болсныг улс амьтан хэзээ ч ойлгохгүй. Бид энэ хөрөнгийг авах л юм бол чи гэмт хэрэгт нэрээ холбогдуулж би ичгүүртэйгээр эвлэрсэнд л тооцогдох цаг болоод байна. Бидний зөвшөөрснийг хүмүүс юү гэж үзэх вэ? Ямар нэгэн эвтэй арга зам, нүх сүвийг хайж, энэ бүхнийг зүй ёсны юм шиг байдалтай болговол болно! Наад зах нь Водрек хөрөнгөнийхөө хагасыг нөхөрт нь нөгөө хагасыг нь эхнэрт нь өгчээ гэж цуурхал тараасан ч болох байна гэж ярихад Мадлена 

	— Ийм гэрээслэл бэлээхэн байж байхад чухам яаж тэрийг чинь хийхийг би мэдэхгүй гэв.

	— Өө, тэр амархаан! Чи миний нэр дээр дурсгалын бичиг үйлдээд хөрөнгөний хагасыг надад өгч болох шүү дээ. Бид хоёрт хүүхэд алга, тэгэхлээр татгалзах ямар ч үндэс байхгүй. Тэгвэл бид хоёр мууд дуртны амыг таглана гэвэл Мадлена эгдүүцсэн байдалтайгаар

	— Водрекийн гарын үсэг зурсан баримт бичиг яг таг дурайгаад байж байхад яаж тэр мууд дуртны амыг таглахыг чинь бас л би төсөөлөхгүй байна гэлээ.

	Жорж уурлаж

	— Битгий дэмийр! Хэн биднийг гэрээслэлээ үзүүл, эсвэл ханандаа хад гэх юм бэ? Де Водрек гүн бид хоёрт хөрөнгөө яг хоёр хуваагаад өгсөн л гэхэд гүйцээ шүү дээ... Тэгээд л болох нь тэр... Чи чинь миний зөвшөөрөлгүйгээр түүнийг авах эрхгүй биз дээ. Би чамд зөвшөөрөл өгөхдөө ганцхан, хоёр хуваана гэсэн дээрээс л өгч байна, тэргүй бол би амьтны доог болно гэв.

	Мадлена дахин түүнийг сорих мэт сайтар ажаад

	— Дураараа л бол. Би зөвшөөрье гэв.

	Энэ үгийг дуулаад Жорж босож, дахиад л өрөөн дотуураа алхлав. Байдлыг үзвэл дахиад эргэлзэж, одоо эхнэрийнхээ гярхай харцнаас илтэд зугтах байдалтай болжээ. Тэгснээ

	— Үгүй... үгүй, үгүй... Бүрмөсөн больсон нь дээр юм шиг байна... Энэ нь үнэнч... нэрд хоргүй... хамгийн зөв болох байх. Ер нь биднийг зэмлэх буруушаах ямар ч үндэсгүй болно. Хамгийн мууд дурлагчид хүртэл буруушаах юмаа олохгүй гэлээ.

	Тэр Мадлены өмнө ирж зогсоод

	— За тэгэхлээр, хайрт минь, чамайг дургүйцэхгүй бол би Ламанер дээр ганцаараа очъё, түүнтэй зөвлөж, хэргийн учрыг тайлбарлая. Эргэлзэж байгаагаа яриад, амьтны хэл амнаас зайлсхийхийн тулд бид хоёр ёсыг бодож хуваахаар тогтлоо гэе. Би тэр хөрөнгийн хагасыг авч байгаагаас хойш дооглох байтугай инээх ч зоригтой хүн гарахгүй. Энэ бол нэг ёсондоо «Эхнэрийнхээ нэр төртэй холбоотой бүх хэргийн ганц үнэнч шүүгч эр нөхөр би нь зөвшөөрч байгаа болохоор манай авгай энэ хөрөнгийг авч байгаа юм» гэж чанга дуугаар зарлаж байна гэсэн үг гэж ярихад нь Мадлена зөвхөн

	— Дураараа л бол гэж аяархан хариулжээ. 

	Тэгтэл Жорж дахиад л баахан юм бясалгаж гарчээ.

	— Тийм ээ, чухамхүү тэгж хуваавал бүх юм гэгээн өглөө шиг тод болох байна. Бид хоёрыг ялгаж үзээгүй, аль нэгийг маань онцлоогүй, «Би үхсэн хойноо ч гэсэн амьд байсантайгаа адил нэгийг нь илүү үзэж байна» гэж хэлээгүй сайн нөхрөөсөө өв хөрөнгийг нь авч байна. Тэр хүн эхнэрт нь илүү сайн байсан бололтой л юм, гэхдээ хоёуланд нь хөрөнгөө хувааснаар үзэхэд тэр сайн байсан гэдэг нь зүгээр л цагаан цайлган сэтгэлийн угаас бол оо биз. Энэ тухай бодож үзсэн бол миний хэлдгээр болох байсан нь эргэлзээгүй. Гэвч толгойд нь тийм бодол орсон ч үгүй, хойшдоо ямар үр уршиг гарахыг нь бодоогүй байна. Надад долоо хоног болгон цэцэг авчирч барьдаг байсан болохоороо эцсийнхээ бэлгийг эргэцүүлж бодох юмгүйгээр надад өгчихөө биз гэж хэлсэн чинь тун үнэн ажээ... гэж Жоржийн ярихад Мадлена үгийг нь тасалж, жаахан уурлаж зэвүүцсэн дуугаар

	— За тэр тийм байж. Би цөмийг нь ойлголоо. Чамд тэгтлээ дэлгэрэнгүй тайлбарлах хэрэгцээ алга. Бушуухан тэр бичиг баримт батлагчдаа оч гэсэнд царайгаа улайлган

	— Нээрэн тийм гэж аман дотроо бувтнаад малгайгаа авч гардаг дээрээ, — Би тэр ач хүүг нь тавин мянган франк өгөөд аргалахыг хичээе. Тэгэх үү? гэлээ. 

	Гэтэл Мадлена

	— Тэр болохгүй ээ. Хүссэн зуун мянгыг нь өг. Өөрөө дургүй бол миний хувиас өгөөрэй гэж ихэмсэг гэгч нь хариуллаа.

	Жорж ичиж

	— Хаанаас даа, бид хоёр яг адилхан хуваана. Хэн хэн маань тавь тавин мянгыг өгвөл бидэндээ бүхэл бүтэн нэг сая франк үлдэнэ шүү дээ. Миний бяцхан хонгор, удахгүй уулзана гэж хэлжээ.

	Тийн бичиг барим батлагчид ирээд дээрх арга залиа учирлаж ярихдаа эхнэрээ зохиосон болгож тайлбарлажээ.

	Тэд маргааш нь Мадлена Дю Руа авгай нөхөртөө таван зуун мянган франкийг нь өгч байна гэсэн бэлгийн бичиг үйлдлээ.

	Гадаа маш сайхан байлаа. Жорж контороос гармагц Мадленад салхинд явах уу гэж тун халамжтай элэгсэг хайртай, үргэлж анхаарч байдаг маяг гаргав. Жорж магнай хагартал баярлаж хөгжилтэй явахад Мадлена бодлогошрон нэлээд баргар царайлан явжээ.

	Намрын зэгсэн хүйтэн өдөр. Хүмүүс нэг тийшээ яарсан мэт хурдан хурдан алхална. Дю Руа Мадленаг мөрөөдөл болсон энгэрийн цагаа харах гэж байн байн өмнө нь зогсдог нөгөө дэлгүүртээ авчирч

	— Би яамд нэг юм авч өгөх үү? гэхэд нь авгай нь

	— Өөрөө мэд л дээ гэж хааш хэрэг хариулав.

	Хоёул дотогш орлоо.

	— Чи юү авах вэ, ээмэг үү, сондор уу, бугуйвч уу? гэж Жорж асуув.

	Мадлена чамин сайхан алтан эдлэл, эрдэнийн чулууг хармагцаа зориуд авирлаж явсан хүйтэн аашаа орхиж, хоромхон зуурт нүд нь сэргээд үнэт эдлэл дүүрэн үзвэрийг шохоорхон харж эхлэв.

	— Энэ л сайхан бугуйвч юм даа гэж авах сан гэсэндээ хорхойтон хэлэв.

	Тэр нь эрих болгоныг нь ямар нэгэн эрдэнийн чулуугаар чимсэн, ухаан сийлж, уран гараар бүтээсэн гинжин оосор байжээ.

	— Энэ бугуйвч ямар үнэтэй вэ? гэж Жорж асуухад дэлгүүрийн эзэн

	— Гурван мянган франк гэлээ.

	— Хоёр мянга таван зуу болго л доо, тэгвэл би авна гэхэд нь

	— Үгүй дээ, эрхэм ээ, чадахгүй гэж жаал тээнэгэлзээд хэлэв. 

	Тэгэхлээр нь Жорж

	— Би танаас энэ энгэрийн цагийг тань мянга таван зуугаар авна, нийлээд дөрвөн мянга гэсэн үг, би мөнгөө бэлэн өгнө. Тэгэх үү? Дургүй байгаа бол яая гэх вэ, би өөр дэлгүүр лүү очъё гэжээ.

	Дэлгүүрийн эзэн эргэлзэж эргэлзэж, эцэст арга буюу үнээ бууруулж

	— За тэгвэл ав даа, эрхэм ээ! гэлээ.

	Дю Руа хаягаа өгөөд

	— Энгэрийн цаг дээр нь бароны титэм сийлээд дор нь миний нэр овгийн эхний Ж. Р. К гэсэн үсгүүдийг бичмэл үсгээр сийлээрэй гэж захив.

	Тэгэхэд Мадлена гайхаж, талимааран инээмсэглэж байв. Тийнхүү дэлгүүрээс гарахын алдад ямархан нэгэн энхрий наалинхай аашаар хар хүнээ сугадан авлаа. Дю Руа үнэхээр авьяастай сэргэлэн хүн юм байна гэж Мадлена итгэлээ. Нэгэнт мөнгөтэй болсноос хойш титэм хэрэгтэй нь аргагүй амин чухал зүйл ажээ.

	Дэлгүүрийн эзэн мэхийн хүндэтгэж үдэнгээ

	— Баронтон гуай, битгий санаа зовоорой, пүрэв гарагт бүгд бэлэн болно гэжээ.

	Тэр хоёр Водевилийн дэргэдүүр гарав. Тэнд шинэ жүжиг гарч байжээ. 

	— Орой театрт орох уу, тэгэх үү? Тусгай суудал олох хэрэгтэй гэж Дю Руа санал гаргалаа.

	Тусгай суудал ч бэлэн байж, түүнийг аваад гарахдаа

	— Хоёулаа зоогийн газар орох юм биш үү? гэж Жоржийн хэлэхэд Мадлена

	— За яах вэ, тэгвэл тэгье гэж дуртай дагав.

	Жорж ертөнцийн эзэн болсон мэт баярлан ямар нэгэн шинэ юм сүвэгчилж ядаж явав.

	— Ер нь чи бид хоёр де Марель авгайг очиж аваад өнөө оройг хамт өнгөрөөвөл яасан юм бэ? Хар хүн нь ирсэн гэнэ билээ. Тэрэнтэй уулзах нэг чухал хэрэгтэй юм сан гэв.

	Тэгээд тэдний рүү явлаа. Жорж явдаг хүүхэнтэйгээ дээрх явдлаас хойш уулзаагүйдээ жаахан эмээж явсан ч авгайтайгаа яваа учраас наад зах нь учир ярилцалгүй өнгөрч болно гэж үзээд огт тоосонгүй.

	Гэвч Клотильда түүнд уурлаагүй бололтойн дээр тэдний урьсан дагуу явъя гэж нөхрөө ятгажээ.

	Маш хөгжөөнтэй хооллож, энэ оройг тун сайхан өнгөргөцгөөлөө.

	Жорж, Мадлена хоёр орой болсон хойно гэртээ ирэхэд шатны хийн дэнлүү хэдийнээ унтарсан тул Жорж байн байн чүдэнз асааж явав.

	Хоёрдугаар давхрын шатны талбар дээр чирхийгээд ассан чүдэнзний гэрэлд харанхуйн дундаас том толь халти харагдаж, түүн дотор хоёр биеийн дүрс илхэн үзэгдсэн нь хоёр хий юм гэнэт гарч ирээд харанхуйн дундуур дахин орох гэж байгаа шиг санагдав.

	Дю Руа тэдгээр дүрсийг сайтар гэрэлтүүлэхийн тулд гараа өндөрт өргөөд тачигнатал баясан инээж

	— Саятан явж байхыг харав уу! гэж чанга хэлэв.

	
VII

	Мароккийг байлдан дагуулснаас хойш хоёр сар өнгөрчээ. Франц улс Танжерийг эзэлснээрээ Триполи хүртэлх газар дундад тэнгисийн Африкийн бүх эргийн эзэн болж, албан хүчээр дагаар орсон орны зээлийг хангав.

	Энэ хэргээс хоёр сайд хорин сая франк хожсон гэж ярилцахдаа Ларош-Матьегийн нэрийг нуухаа бараг болив.

	Вальтерын хувьд гэвэл нэг сумаар хоёр туулай буудаж, зээлээс гуч дөчин саяыг, зэсийн ба төмрийн хүдрийн уурхай хийгээд байлдан эзлэхээс өмнө үнэгүй шахам аваад францын цэрэг орсны маргааш колоничлох байгууллагуудад буцааж худалдсан асар их нутгаас ес-арван сая франк олж авсан гэдгийг нь бүх Парис мэдэв.

	Вальтер хэдхэн хоногийн дотор дэлхий ертөнцийн нэг эзэн буюу вангаас ч илүү эрх мэдэлтэй болоод хэний боловч толгой бөхийлгөж сэтгэлийнхээ гүнд нуугдсан муу санаа, атаа хорслоо дураараа хэлж байдаг амтангуудыг ч үг хэлгүй юм шиг болгодог бүхнээс хүчтэй санхүүгийн эздийн нэгэн болжээ.

	Ийнхүү хэний ч өөд харамгүй банкны эзэн, сэжигтэй сонины эрхлэгч, бузар булай хэрэгт сэжиглэгддэг депутат, зүгээр нэг еврей биш Вальтер гуай гэдэг баян израиль хүн болж энийгээ ч улс амьтанд биетэйгээр үзүүлэхийг хичээв.

	Елисейн тал руу харсан цэцэрлэгтэй Фобур-Сент-Оноре гудамжны хамгийн гоё орд харшийн нэгний эзэн Карлсбүргийн ноён хэцүү байдалд орсны нь дуулаад тэр үл хөдлөх хөрөнгөө нэг ч сандал хөдөлгөлгүйгээр бүх тавилтай нь хорин дөрвөн цагийн дотор надад зараач, гурван сая франк өгье гэж хэлээд их мөнгөнд татагдсан ноёныг зөвшөөрөхөөс өөр аргагүй болгосон ажээ.

	Маргааш нь Вальтерынх, шинэ байрандаа шилжин суужээ.

	Тэгтэл бас нэгэн бодол орж ирсэн нь зөвхөн байлдан дагуулагч юм уу Парисыг дийлж гаръя гэсэн хүн буюу Бонапартын толгойноос л гарах бодол байлаа.

	Яг энэ үес Парис хотынхон тэр аяараа усан дээр яваа Христийг зурсан унгар зураач Карл Марковичийн зургийг үзэхээр Жак Леноблийн комиссын дэлгүүр лүү цувж байсан юм санжээ.

	Зураг урлагийн шүүмжлэгчид тэр зургийг бахдан шагшиж, манай эрин үеийн бахархвал зохих урлагийн шилдэг бүтээл гэж баталцгааж байлаа.

	Вальтер тэр зургийг таван зуун мянган франкаар худалдаж аваад орд харшдаа авчирснаараа олон нийтийн сонирхлыг шинэ зүгт чиглүүлж, бүх Парисыг өөртөө атаархуулж, эсвэл хараалгаж, эсвэл дэмжүүлж ер нь нэг үгээр хэлбэл нэрээ дуудуулжээ.

	Тэгээд энэхүү урлагийн бүтээлийг хав дарж байна гэж хэн ч зэмлэхгүй болгохын тулд гадаад орны зураачийн гайхамшигт зургийг ойрын нэгэн орой ирж сонирхоно уу гэж Парисын нийгэмлэгийн нэрт хүмүүст урилга тараахаар завдаж байгаагаа сониноор дамжуулан зарлав.

	Манайд хэн ч ирсэн болно гээд тавтай морилон саатахыг урьж, ороход ганцхан урилгын билет л шалгана гэж зарлажээ.

	Урилгыг доорх маягаар бичжээ, үүнд 

	 

	«Вальтер гуай, Вальтер авгай хоёр арван хоёрдугаар сарын гучны өдрийн есөн цагаас арван хоёр цагийн хооронд морилон ирж Карл Марковичийн «Усан дээр яваа Есүс» гэдэг зургийг цахилгаан чийдэнгийн гэрэлд үзэхийг урьж байна» 

	 

	гэжээ.

	Доор нь жич болгон жижиг үсгээр «Арван хоёр цагаас хойш бүжигтэй» гэж хэвлүүлжээ.

	Тийнхүү дуртай хүн хоцорч болох бөгөөд Вальтерынхан тэдэн дундаас шинээр танилцах хүнээ сонгон авах ёстой байжээ.

	Зарим хүн уул зураг, орд харш, гэрийн эзний нь сониучирхан үзэж, эрээ цээргүй юм уу хааш хэрэг тоомжиргүй хараад гэр гэртээ харих нь мэдээж. Гэвч тийм хүн, над шиг хага баяжсан манайхны ахан дүү еврейнд ирдэг шигээ удалгүй дахин дахин эргэж ирэх нь дамжиггүй гэдгийг өвгөн Вальтер сайн мэджээ.

	Юуны өмнө сонины хуудаснаас нэр нь салдаггүй хэргэм зэрэгтэн тэднийхээр ирэх нь чухал, тэд ирэх нь ч мэдээж. Сар хагасын дотор тавин сая франк олж чадсан хүнийг харах, тэднийд ямар айлчид ирдгийг нь халти боловч харж тоог нь гаргах, евангели судраас сэдэвлэн зурсан зургийг сонирхоно уу хэмээн гэртээ урьж Израилын хүү уран арга, ухаалаг зан гаргасны учир ирэх нь зайлшгүй байжээ.

	«Харцгаа л даа, би Марковичийн «Усан дээр яваа Есүс» гэдэг энэ христос ёсны уран зургийн дээжийг авахын тулд таван зуун мянган франк зарсан юм шүү. Өнөөдрөөс эхлэн энэ дээж үргэлж миний нүдэн дээр байж, энэ чигээрээ еврей Вальтерын гэрт байх болно» гэж тэдэнд хэлэх мэт ажээ.

	Засаг ноёны хатагтай нар, Морин клубийн гишүүдийн дунд эл урилгын талаар удтал яриа болж, эцэст гай болох юм юү ч үгүй гэж тогтжээ. Урьд Пети гуайнд очиж усан будгийн зураг үздэг шигээ цөм очихоор боллоо. Вальтерынд үл мэдэгдэх гойд нэгэн зураг байгаа аж, тэрийгээ дайралдсан болгонд сонирхуулахаар гэрийнхээ хаалгыг нэг оройн турш чөлөөтэй нээх гэж байгаа юм байна, тийм сайхан юм байх уу даа? гэлцжээ.

	«Францын аж байдал» сонин олны сонирхол татахыг хичээж, хоёр долоон хоногийн турш арван хоёрдугаар сарын гучинд хийхээр товлосон үдэшлэгийн талаар ямар нэгэн зүйлийг өдөр бүр өөрийн хуудсандаа нийтэлжээ.

	Эрхлэгчийнхээ ингэж суга дээшилсэнд Дю Руа тачаадан хорсоно.

	Тэр, эхнэрээсээ таван зуун мянган франкийг нь салгаж дөнгөөд өөрийгөө баянд тооцож байжээ. Гэтэл одоо хажуугаар нь өнгөрсөн сая живаагийн дэргэд тэр хөрөнгө нь юү ч биш санагдаж, гуйлгачны цаад гуйлгачин болсноор бодов.

	Түүний атаа хорсол өдөр ирэх тутам нэмэгджээ. Энэ хорвоод уурлахгүй юм нь үгүй болж, гэрт нь ойрд очоогүй Вальтерынд, Ларошийн үгэнд үнэмшээд Мароккийн зээл битгий ав гэж зөвлөсөн эхнэртээ, хамгийн гол нь нүдийг нь хуурч аргалаад урьдын адил тус хүргүүлж, долоон хоногтоо хоёр удаа ирж хоол иддэг тэр сайдад уурлан хорслоо. Жорж, Ларошийн гарын үзүүрийн зарц, нэгэн ёсондоо нарийн бичгийн дарга буюу бичээч нь бөгөөд түүгээр хэлүүлэн бичиж авч байх болгондоо тэрхүү таваа ханаж буй ганган эрийг багалзуурдах сан гэж тэсгэлгүй хүснэ. Ларош бол сайдын хувьд гавих юмгүй ч албан тушаалаа алдахгүйн тулд алт мөнгө болсон хүн шигээр харагдахгүйг аль болохоор хичээнэ. Тэгэхэд Дю Руа түүний юм бүхнийг, энэхүү гэнэт суга дэвшсэн өмгөөлөгчийн сүүлийн үед гаргах болсон ярвагар зан, жудаггүй аашлах, аливаад хэнэггүй хандах, биеэ хэмжээ хязгааргүй тоох болсныг нь алт мөнгө ихтэйнх гэж бодно.

	Ларош, Дю Руагийнд эзэн шиг хүн аашилж, де Водрек гүнийг орлоод, түүний ирдэг өдөр нь ирж хооллодог, зарцтай нь яг л хоёр дахь эзний ёсоор харьцах болжээ.

	Тэгж байхад нь Жорж арай чарай тэсэж, түүний дэргэд, зуух гээд зүрхлэхгүй байгаа нохой шиг хорондоо чичирч салганадаг мөртөө Мадленад байн байн ширүүлж, хэрцгий авирлана. Тэгэхэд нь Мадлена чи юунд ингэнэ вэ дээ гэсэн байртай мөрөө хавчаад томоогүй хүүхдэд хандах лугаа адил байвч Дю Руагийн үргэлж муухай ааштай байхад гайхдаг байжээ. 

	Тэгээд

	— Би чамайг ойлгохгүй байна. Хэзээ мөнхөд нэг юманд уурлаж байх юм. Гэтэл чи дутсан гачигдсан юмгүй гялалзаж байна шүү дээ гэж нэгэнтээ хэлэхэд Жорж юу ч хэлэлгүй буруу харжээ.

	Эхлээд эрхлэгчийнд болох тэр үдэшлэгт очихгүй, тэр муу хамуутай еврейн босго алхахгүй гэж үзжээ.

	Вальтер авгай хоёр сарын турш өдөр бүр захидал ирүүлж, ирээч гэж гуйж гувшиж, дуртай газарт чинь уулзъя, чамд зориулан хожсон далан мянган франкаа гардуулж өгье гэж бичсээр байжээ.

	Жорж тэр цөхрөнгөө барсан захидалд нь хариу өгөлгүй шууд гал руу чулууддаг байв. Тэгэхдээ нийт хожлоос өөрийнхөө хувийг авахгүй гэсэндээ бус, Вальтер авгайг тарчлаах, муухай аашилж зовоох, сэтгэлийг нь дарах гэсэндээ тэр байжээ. Одоо энэ авгай маш баян болсон, тийм учраас би тэрэнд нь унахгүй байх ёстой гэж үзэв.

	Зураг үзэх өдөр Мадлена түүнийг ятгаж, чи Вальтерынд очихгүй бол их алдаа болно шүү гэж итгүүлэв. 

	Дю Руа

	— Чи над руу битгий ороод бай. Би хаашаа ч явахгүй гэж үзлээ.

	Гэвч үдээс хойш гэнэт

	— Яах ч байсан энэ албыг гүйцэтгэсэн болохоос доо. За чи хувцсаа өмс гэжээ.

	Мадлена ч ингэхийг нь хүлээж байсан болохоор

	— Арван таван минутад би бэлэн болно гэв.

	Дю Руа хувцсаа өмсөж байхдаа тасралтгүй үглэж, тэр ч байтугай сүйх тэргэнд суучихсан хойноо гашуун хорон үг урсгасаар явжээ.

	Карлсбургийн харшийн ёслолын хашаан дотор жижиг цэнхэр сар гэмээр дөрвөн цахилгаан дэнлүү булан бүрд нь асаагаастай өндөр довжоог үзэмжит сонин хивсээр хучиж, гишгүүр болгон дээр нь нэг нэг зарц гоёлын хувцастай зогсжээ.

	— Мөн ч гайхуулж байх шив дээ! гэж Дю Руа аман дотроо дуугарав.

	Тэр ярвалзан мөрөө хавчиж, атаархсандаа зүрх нь шимшрэв.

	— Чи өөрөө ийм байшинтай болохгүй юу, тэр болтлоо дуугүй байсан нь дээр гэж эхнэр нь хэлэв.

	Тэд дотогш ормогц угтан ирсэн зарц нарт гадуур зузаан хувцсаа өгөв.

	Тэнд нэлээд олон авгай хар хүнтэйгээ ирчихсэн гадуур дээлээ тайлах зуураа

	— Ямар сайхан юм бэ? гэж шивэр авир гэлцэн байжээ.

	Уужим цэлгэр үүдний өрөөний ханыг Улаан нүдэн, Цолмон хоёрын хөгтэй явдлыг дүрсэлсэн аравч хивсээр битүү бүрхээж, хаалганаас хоёр тийш монументаль хэлбэрийн хоёр шат өгсөж хоёрдугаар давхарт нийлжээ. Түүний давтмал төмөр хашлага нь үнэхээр гайхмаар бөгөөд хуучирч харласан шармал алт нь улаан гантиг гишгүүр дээр бүдэгхэн туяаран тусна.

	Танхимд орох хаалган дээр нэг нь хөвсгөр ягаан платьтай, нөгөө нь цэнхэр платьтай хоёр бяцхан охин зогсоод дотогш орсон авгай нарт цэцэг өгнө. Үүнийг маш сайхан зохижээ гэж бүгд дүгнэв. 

	Танхимд бараг л дүүртэл цугласан байлаа.

	Ихэнх авгай битүү захтай платьтай ирснийг үзвэл энэхүү нэрд гарсан үдэшлэгийг жирийн нэг хувийн үзэсгэлэнтэй адилд үзэж байгаагаа харуулах гэсэн бололтой бөгөөд харин бүжиглэх гэж ирсэн нь задгай энгэртэй цээжээ гаргасан платьтай харагдлаа.

	Вальтер авгай үеийн авгайчуулынхаа дунд хоёр дахь танхимд сууж, орж ирэгсэдтэй хариу мэндэлнэ. Гэвч олонх нь түүнийг зүс танихгүйн учир эздийг анхааралгүй, музейд орсон лугаа адил өрөө тасалгаа дундуур нь сэлгүүцнэ.

	Авгай, Дю Руаг харчихмагцаа царай нь хачин муухай цонхийж, өөдөөс нь ухасхийн босож ирэх нь үү гэмээр давхийснээ биеэ барив. Дю Руаг хүрч ирнэ гэж хүлээх мэт байлаа. Дю Руа ёсорхгоор мэхийн мэндлэх төдий болоход, Мадлена, баахан магтаал урсгаж гарав. Дю Руа эхнэрээ Вальтер авгайтай орхичхоод олны дундуур оров. Тэр энд элбэг хэмжээгээр ирсэн байж таарах мууд дурлагчидтай уулзаж, тэдний амыг дуулах хүсэлтэй байжээ.

	Үнэт даавуу, итали хатгамал, өнгө маяг янз бүр дорно зүгийн хивс, эртний зураачдын зураг тужид нь өлгөсөн таван танхимаас XVI Людовикийн маягаар барьсан ягаан цэцэгтэй цагаан цэнхэр торгон эдээр доторлосон хажуугийн өрөөрхүү жижиг тасалгаа үзэгч олонд хамгаас их таалагдав. Маш уран гараар хийсэн алт түрхмэл модон тавилгыг мөн тийм торгон эдээр бүржээ.

	Жоржийн нүдний өмнүүр засаг ноёны хатан де Террачини, де Равенель гүн гүнжинтэйгээ, жанжин ноён д’Андремон, үзэсгэлэн гоо де Дюн бэйлийн хатан зэрэг нэр цуутан, театр, шийний үзлэгт байнга оролцдог авгай нар жирэлзэн өнгөрөв.

	Нэгэн хүн гараас нь барьж, залуу хүний баясгалантай дуу сонсогдож чихэнд нь аяархнаар

	— Мөн дөө хө, өнөө айхтар Хонгор найз морилж ирчихсэн байх шив! Та чинь яагаад бүр үзэгдэхээ байчхав аа? гэж хэллээ. 

	Эргэн үзвэл хөвөн зөөлөн цагаан шаргал хөөрхөн буржгар үсний доороос Сюзанна Вальтерын торомгор нүд эгц урдаас нь ширтэж байв.

	Дю Руа баярлахын ихээр баярлаж, сэтгэл хөдлөн гарыг нь атгаад

	— Ер амжсангүй. Саяын хоёр сард би жигтэйхэн их ажилтай байсан, хаашаа ч гарсангүй гэж уучлал эрж эхлэв. 

	Тэгэхэд нь Сюзанна төлөв томоотой дуугаар

	— Тусгүй байна даа, тун ч тусгүй байна. Та биднийг их гомдоож байна, ээж ч тэр, би ч тэр танд сүйд болдог шүү дээ. Жишээ нь би таныг үзэхгүйгээр бүр байж сууж чадахгүй юм. Таныг үзэгдэхгүй байхлаар уйдаад боож үхмээр болдог. Би таныг дахин алга болчихгүйн тулд зориуд ингэж илэн далангүй ярьж байна. Алив гараа өгөөч, би танд «Усан дээр яваа Есүсийг» үзүүлье, хамгийн адагт, ургамлын хүлэмжийн цаана байгаа. Айлчин гийчин бүх танхимыг үзсэнийхээ дараа тийшээ орог гэж аав зориуд тэнд байрлуулсан юм. Аав энэ харштайгаа ямар их ноцолддог гэж санана, бүр нөхцөл алга! гэж ярив.

	Тэр хоёр олны дундуур удаан явав. Улс амьтан энэ сайхан эр, энэ хөөрхөн хүүхэлдэйг бүгд эргэн үзэж шагшина.

	— Яасан сайхан хос вэ? Ийм хос ховорхон шүү! гэж нэгэн нэртэй зураач хэлжээ.

	Тэгэхэд Жорж «Үнэндээ би зайтай эр сэн бол энэнтэй л суудаг байж. Ер нь ч бүтэхгүй газаргүй байсан. Яагаад миний толгойд бууж ирсэнгүй вэ? Би яахлаараа Мадленатай сууж орхисон хэрэг вэ? Юутай тэнэг вэ! Эхлээд цаад наадгүй сайн бодоод, дараа нь хөдөлж эхлэх байж шүү дээ» гэж бодож явав.

	Тийн явахад атаа жөтөө дусал дуслаар уушги зүрхэнд нь хурж хамаг баяр баясгалан, бие махбодыг нь хордуулж байжээ.

	— Хонгор найз аа, та энэнээс хойш манайхаар үргэлж ирнэ биз дээ. Аав маань хагартлаа баяжсан болохоор бид дураараа загнаж эхэллээ. Санаа амар наргина даа гэж Сюзанна ярив.

	Гэвч Дю Руаг нөгөө бодол нь мөрдөөд салсангүй.

	— Та тэгээд хадамд гарчихна шүү дээ! Аль нэг, жаахан хоосорсон сайхан залуу ноёныг олоод суучих юм байгаа биз дээ, тэгээд барааг тань хараад л алдах болох биз гэж Дю Руаг хэлэхэд

	— Үгүй дээ, тэр тухай ярих болоогүй! Өөрт минь таарсан, ёстой нэг сэтгэлдээ тохирсон хүнтэй л сууна. Миний мөнгө хөрөнгө хоёр хүнийг элбэг тэжээнэ гэж чин үнэнээсээ хэлэв.

	Тэгснээ Жорж шоолж зэвүүцэн инээмсэглэж, Сюзанна шиг санхүүгийн баян эздийн охидод хуучин зэвтэй төмөр титмээ худалдаад, одоо болоход эхнэртэйгээ юм уу салангид амьдарч юутай ч холбоогүй, бодох санах юмгүй хэр нь олон түмнээр хүндэтгүүлж явдаг дээд зиндааны нэр зүүсэн хүмүүсийг хажуугаараа өнгөрөхөд тэр тэр хэмээн нэр усыг нь хэлж өгчээ.

	— Энэнээс хойш хагас жил болоогүй байхад та ч гэсэн тэр гохонд орно гэдгийг би батална. Бэйлийн хатан ч юм уу, засаг ноёны хатан ч юм уу, ноёны хатан ч юм уу нэг сайхан авгай болчхоод намайг дээрээс минь хардаг болно доо, та гэлээ.

	Сюзанна дургүйцэж, дэвүүрээрээ гарыг нь цохиод авч, зөвхөн хайрлаж дурласан хүнтэйгээ л сууна гэж ам тангараг тавихад

	— Харж л байя, та тэр хайр дурлал ярихааргүй дэндүү баян байна гэж цаашлуулсанд

	— Та ч гэсэн баян шүү дээ, та чинь хүний өв хөрөнгө ав аа биз дээ? гэж Сюзанна сөргүүлэн хэлбэл

	— Хэлэх юмаа олж дээ! гэж Жорж ёжлоод, — Хорьхон мянга хүрэхтэй үгүйтэй орлого уу? Тийм юм одоо цагт юу ч биш шүү дээ гэв.

	— Тэгвэл танай авгай бас ав аа биз дээ? гэхэд нь

	— Тэгсээн. Хоёр хүний дунд сая гэсэн үг. Жилийн дөчин мянган франкийн орлого. Тийм юмаар чинь хувьдаа морь тэрэг авъя гэсэн ч хүч хүрэхгүй биз гэв.

	Хамгийн цаад үзүүрийн танхимд орж очиход нь шигүү тарьсан ховор нандин цэцгийн мандал дээр мөчрийнхөө сүүдрийг тусгасан халуун орны өндөр модоор дүүрсэн өвлийн том цэцэрлэг буюу ургамлын хүлэмж нүднээ тусав. Мөнгөлөг туяа нэвтлэн туссан тэдгээр хар ногоон модны доор чийглэг газрын уур амьсгал, элдэв өвс ургамлын анхилам үнэр сэнгэнэнэ. Тэрхүү хавар ханашгүй сайхан үнэрт ямархан нэгэн эгдүү хүрэм бие сульдам, эрүүл бус хиймэл шинж байх ажээ. Бутны завсраар хоёр эгнээ дэвссэн хивс хаг хөвдтэй гайхалтай адил агаад дал модны навч мөчир бөмбийн тогтсоны доор, зүүнтэйгээр цагаан гантиг хашлагатай усан сан Дю Руагийн нүдэнд туссан нь даруй шумбаж болохуйц том, хашлагыг нь тойрсон том гэгчийн шаазан хун хошуугаа үл мэдэг ангайлган ус годгодуулж байлаа.

	Ёроолд нь алтан элс асгасан усан санд бүлтгэр нүд, цэнхэр туяат хайрстай хятад газрын сонин хачин асар том ув улаан загас сэлүүрдэн сүлжих нь инээдтэй, хятад хатгамлыг санагдуулам усны бэрсүүт жүрж гэлтэй бөгөөд зарим нь усан дотуураа ийш тийш хэсүүчилж байхад, нөгөө зарим нь алтлаг ёроолоос дээш хийд тогтчихсон юм шиг үл хөдөлнө.

	Дю Руа зүрхээ хүчтэй дэлсэхээр зогсож «За энэ дээ, тансаг сайхан гэдэг! Ийм байшинд л суух хэрэгтэй юм шүү дээ. Бусад хүн ийм юманд хүрээд байхад би яагаад болдоггүй бил ээ?» гэж бодов. Энэ байдлаасаа гарах аргаа хайсан боловч авсаар бүтмээргүй, маш төвөгтэй санагдаж арчаагүйдээ уурлан хорсов.

	Цуг яваа эмэгтэй нь бас л нэгэн бодолд дарагдан дуугүй явлаа. Дю Руа түүнийг хажуугаас нь сэмхэн ажиглаж «Энэ хөөрхөн хүүхэлдэйтэй л суучихдаг байж!» гэж бодлоо.

	Сюзанна гэнэт давхийн цочиж

	— Анхаараарай! гээд зам хөндөлдсөн хэсэг хүний дундуур орж цаана нь гараад баруун гар тийшээ эргэв. Нарийхан хуруутай олон гар сарвайсан юм шиг сарайж сэрийсэн навч мөчиртэй сонин сонин ургамлын дунд тэнгисийн долгион дээр хөдлөхгүй зогсох нэгэн хүн харагдлаа.

	Энэ нь ой ухаанд оромгүй зүйл бөгөөд зах нь халиуран ганхах ногоон дундуур далд орсон эл зураг харанхуй хар нүх, сэтгэл татам үл мэдэгдэх алс руу одсон гуу жалга мэт байв.

	Уг зургийг сайтар ажиглавал учир нь олдох ажээ. Жааз нь завийг хоёр хуваан, дэнлүүний гэрэл бүдэг ташуу буусан газар Есүсийн хэдэн шавь байсны хамгийн захад суусан нэг нь тэр дэнлүүгээ ойртон айсуй Есүсийн өөдөөс тусгажээ.

	Христос өрөөсөн хөлөөрөө усны долгион дээр гишгэж, тэр долгион нь дөлгөөн зөөлнөөр өлмийд тулгуур болоод амилсан бурхны эргэн тойрны бүх юм мананд хучигдаж, гагцхүү огторгуйд од мичид гялалзана.

	Ихэс ноёдыг заасан хүний гарт байгаа дэнлүүний бүдэг гэрэлд шавь нарын царай айн хирдхиймээр харагдана.

	Энэ бол үнэхээрийн хүчтэй, зоригжингуй урлаг бөгөөд хүний оюун бодлыг дэнсэлгэж, ой ухаанаас удтал үл гарах тийм бүтээлийн нэг ажээ.

	Хүмүүс зургийг дув дуугүй ширтэж ширтэж, бодлогошрон холдоод, нэлээд болсны эцэст сая ололт амжилтыг нь магтан хэлэлцэнэ.

	Дю Руа зургийг хараад

	— Ийм юмыг тэсэж тэвчихгүй авна гэдэг сайхан юм аа даа! гэж хэлэв.

	Гэвч зураг үзье гэсэн бусад хүн түүнийг шахаж түлхэж эхэлсэн тул Сюзаннын бяцхан гарыг тавилгүй, үл мэдэг базасхийн атгасан хэвээрээ зургаас холдлоо.

	— Та шампан дарс уух уу? Мухлаг руу очъё. Тэнд аавтай ч дайралдах байх гэж Сюзанна хэллээ.

	Тэр хоёр улам нэмэгдсээр байгаа эрээ цээргүй, эзэн шиг загнадаг дол цохисон олонтой танхим дундуур дахин алгуур удаан явжээ.

	Тэгтэл гэнэт

	— Тээр Ларош, Дю Руагийн авгайтай явж байна гэж нэг хүний хэлэхийг Жорж дуулж орхив.

	Энэ үг алс холоос салхины аясаар ирсэн бүдэг чимээ мэтээр түүний чихэнд хаджээ. Хэн хэлэв ээ? гэдгийг сонирхсон боловч олсонгүй.

	Жаахан хажуу тийшээ ялгараад үнэхээр эхнэр нь сайд гуайтай сугадалцан явааг харав. Тэр хоёр амандаа орох шахалцан, ямар нэгэн янаг дотнын юм аяархан ярилцаж инээмсэглэн явлаа.

	Улс амьтан цөм өөрийг нь харж шивэр авир гэлцэх мэт санагдав. Тийн тэдэн рүү дайрч буугаад тэр дор нь шааж унагамаар утга учиргүй догшин уур хилэн бадарлаа.

	Эхнэр нь түүнийг амьтны доог болгож байгаа мэт санагдаж, Форестье бодогдоод, магадгүй «Энэ чинь араараа тавиулдаг Дю Руа шүү дээ» гэлцэж ч болох юм гэж бодов. Ер нь манай авгай чинь хэн бил ээ? Зэгсэн дориун сэхээтэй ч үнэндээ онцын авьяасгүй амьтан шүү дээ. Хүмүүс надаас айж, миний чадал авьяасыг мэддэг учраас манайхаар ирдэг, гэвч барагтайхан хоёр сэтгүүлчийн талаар ярих дээрээ тулахад нэг ч их ичиж зовдоггүй биз. Гэр орныхоо нэрийг байнга хөөдөж, үргэлж муугаа үзүүлж, муухайгаа дуудуулж, бүхий л байдлаараа хүний мууд дурлагчийн дүртэй, ийм эхнэртэйгээр өөд дэвших арга алга. Одоо надад дарамт нэрмээс л болно. Ай халаг, энэ бүхнийг урьдаас харж, мэдсэн сэн бол уу! Юутай том, юутай зоригтой юм хийх байв аа! Бяцхан Сюзаннад найдлагаа тавьсан бол ямар их хожоотой салах байв аа! Яагаад би тийм сохор байв аа, яагаад урьд нь үүнийг мэдсэнгүй вэ? гэж бодлоо.

	Тэд гуанзанд оров. Тэр нь гантиг чулуун баганатай, хананд нь хуучин цагийн аравч хивсээр битүү доторлосон, уужим гэгчийн тасалгаа байлаа.

	Вальтер, өөрийнхөө ажилтныг үзмэгц гараа алдлан ухасхийн ирж тэврэн авав. Вальтер магнай хагартал баярлажээ.

	— Та бүгдийг нь үз ээ юү? Сюзанна чи цөмийг нь үзүүлээ юү? Мөн ч олон хүн цугласан байгаа биз, тийм үү, Хонгор найз аа? Де Греш ноёныг хар аа биз? Саяхан нэг аяга буцалсан дарс уухаар орж ирээд гарлаа гэж Вальтер ярив.

	Тэгснээ сенатч Рисолений өөдөөс тосон гүйв. Тэр нь яармагийн наймаачин шиг хээнцэр ганган авгайгаа дагуулан иржээ. Авгайн байдлыг харвал илтэд алмайрч гүйцсэн шинжтэй ажээ.

	Жаахан халзан, цагаан шар хуузтай, ханхар том залуу эр ирээд Сюзаннад мэхэлзэн ёслох нь гангалахаас өөрийг мэддэггүйчүүлийн нэгэн болох нь хартал мэдэгдэв. Нэгэн хүн түүнийг «Де Казоль бэйл» гэж нэрлэснийг Дю Руа дуулмагц Сюзаннатай шулуухан хардаж эхлэв. Энэ хоёр танилцаад удаж байгаа бол уу? Сюзанныг баяжсан хойно л байлгүй дээ? гэж элдвийг эргэцүүлэн, энэ л надтай өрсөлдөх хүн байна даа гэж бодов.

	Тэгтэл нэгэн хүн гараас нь барихад эргэн үзвэл Норбер де Варен байлаа. Өвгөн яруу найрагч хир даг болсон үс, элэгдэж хуучирсан фрактайдаа зовох юмгүй, эцэж ядарчихсан явлаа.

	— Эднүүс энийгээ хөгжөөн цэнгээн гэдэг юм гэнэ. Одоохон бүжиг эхэлж, дараа нь унтацгааж, охид хүүхнүүд сэтгэл хангалуун хоцрох юм гэнэ. Та сайн шампан дарс уух юм биш үү? гэж өвгөн хэлэв.

	Тэгж хэлээд өөртөө дарснаас хундагалахад нь Жорж нөгөө хундагыг нь авав.

	Норбер, Жорж руу хазайж

	— Сая живаа мөнгийг оюун ухаан дийлэх болтугай, энэ хундагыг тогтооё гэж хэлснээ нэлээд зөөлнөөр, — Хүний хармаанд байгаа мөнгө надад саад боллоо гэж байгаа юм биш, би ер нь их мөнгөтэйчүүлд атаархдаггүй, яснаасаа тийм юманд дургүй хүн гэж нэмэв.

	Дю Руа түүний ярихыг нэгэнт анхаарахаа байж, де Казоль бэйлтэй дэгдэн дэрвэн алга болсон Сюзанныг нүд гүйлгэн эрж байснаа эвийг нь олж орхиод эрэлд гарав.

	Цангасан олон замд тээр болох боловч завсраар нь шургачин явсаар де Марелийнхантай улаан халз мөргөлдөж орхив.

	Эхнэртэй нь байнга уулздаг ч хар хүнийг нь хараагүй удсан байжээ. 

	Де Марель гуай хоёр гараа сарвайж

	— Эрхэм минь, Клотильдагаар дамжуулж өгсөн зөвлөгөөнд чинь ямар их баярлав аа! Би чинь мароккийн зээлээс зуу орчим мянган франк хожсон шүү дээ. Энэ бүхэн цөм таны л ач. Ёстой нэг ижилгүй сайн нөхөр гэхээс яах вэ! гэв.

	Хоёр эр, хар үст хөөрхөн хонгорыгоо нэгэн зэрэг ажиглав. Дю Руа

	— Тусыг тусаар гэдэг биз дээ, эрхэм ээ. Би танай авгайг авч явъя, нэг үгээр хэлбэл сэтгэлээ өгье. Нэг гэрийн хоёрыг заавал салгаж бай гэдэг байх аа гэхэд нь де Марель гуай толгой дохиж

	— Тэр үнэн. Хэрэв та хоёрыг олохгүй бол цагийн дараа эндээ уулзъя гэв.

	— Их сайн байна гэж Жорж хэллээ.

	Дю Руа, Клотильда хоёр олны дундуур чихэлдэн ороход нөхөр нь хойноос нь дагав.

	— Вальтерынханд заавал аз таарах юм аа. Юмны арга эвийг олно гэдэг энэ дээ гэж Клотильдаг ярихад Жорж

	— Гайхах юм алга. Чадалтай хүн яаж ийгээд санасандаа хүрдэг юм гэж хариулав.

	— Хоёр охины аль аль нь хорь гуч мянган франкийн инжтэй боллоо. Бас тэгээд Сюзанна нь тун хөөрхөн охин шүү гэж Клотильдаг цааш үргэлжлэн ярихад Дю Руа дуугарсангүй. 

	Өөрийн нь боддогийг өөр хүн хэлэхэд дургүй нь хүрчээ.

	Клотильда «Усан дээр яваа Есүсийг» хараагүй байсан тул Жорж тийшээ очих уу гэжээ. Тэд замдаа дайралдсан үл таних хүмүүсийг шоолон явав. Тэдний хажуугаар энгэр дүүрэн одонтой Сен-Потен өнгөрөхөд тун их элэг барив. Тэр ч байтугай араас нь явсан, элчин сайд байсан хүн түүний дэргэд тийм ч олон одонгүй байлаа.

	— Хүний нийгэм биш холион бантан юм даа! гэж Дю Руа хэлэв. 

	Тэдэн рүү ирж мэндэлсэн Буаренар халз тулаан хийх өдөр нь явсан шигээ зах дээрээ өнөөх шар ногоон туузаа хадсан явлаа.

	Хажуугийн жижиг өрөөнд де Персмюр дэд гүнжин гэдэг ганган цэлцгэр авгай нэгэн засаг ноёнтой хүүрнэлдэж суув.

	— Сэтгэлээ илчлэлцэж байна гэж Жорж шивгэнэв.

	Тэгтэл ургамлын хүлэмжийн дотор авгай нь Ларош-Матьетэй суучихсан, модны цаанаас бараг харагдахгүй байлаа. Тэд «Бид хоёр тэгэхээс тэгэх гэж энэ газар, олны нүдэн дээр уулзахаар болзсон юм. Бидний талаар юу л гэвэл гэцгээг, манд пад алга» гэсэн царайтай үзэгдлээ.

	Де Марель авгай, Карл Марковичийн «Есүсийг» маш гоё юм байна гэж шагшив. Тэр хоёр буцаад явлаа. Нөхрөө хэдийн хараанаасаа гаргажээ.

	— За Лорина яаж байна, надад уурладаг нь хэвээрээ юү? гэж Жоржийн асуухад

	— Тийм ээ, тэр л чигээрээ. Чамайг харах ч дургүй, чиний нэр гарангуут л гараад явчихдаг гэж Клотильда хариулав.

	Дю Руа дуугүй боллоо. Охин өөрт нь дургүйг сонсоод гомдож гутарчээ.

	Сюзанна хаалган дээр тэр хоёрыг зогсоогоод

	“Та нар чинь энд яваа бий! Хонгор найз» та ганцаараа үлдэж дээ. Би үзэсгэлэнт Клотильдаг тань булаагаад явлаа, өрөөгөө үзүүлэх гэсэн юм гэв.

	Тийн хоёр эмэгтэй хурсан олон дундуур, эмэгтэй хүний ганц чаддагийг гарган, могой мэт сүлжин шурган алга боллоо.

	Бараг тэрхэн хоромд нэгэн хүн

	— Жорж оо! гэж аяархан дуудсан нь Вальтер авгай байв. Авгай аяархнаар

	— Ай, та яасан хүний үнэргүй хүн бэ! Намайг юунд ингэтлээ зовооно вэ! Би танд хэдэн үг хэлье гэж бодоод цуг яваа хүүхнийг нь салга гэж Сюзаннад хэлсэн юм. Би... би... тантай өнөө орой заавал ярих хэрэгтэй. Хэрэв тэгэхгүй бол... би яаж ч мэднэ шүү ... та харин тэрийг төсөөлөхгүй байгаа байх. Та одоо ургамлын хүлэмж рүү оч. Зүүн гарт чинь цэцэрлэг рүү орсон хаалга бий. Явган замаар шууд яваарай. Цаад эцэст нь сэрүүцэх асар байгаа. Би арван минутын дараа очно. Таныг зөвшөөрөхгүй бол энэ дороо шуугиан дэгдээнэ шүү гэдгээ андгайлъя! гэж ярьсанд Дю Руа түүнийг ихэмсгээр ширэв татаад,

	— За за, арван минутын дараа заасан газар чинь байя гэв.

	Тэгээд хоёр тийшээ салав. Гэвч Жак Ривалиас болоод заяатай л хожимдсонгүй. Жак сугадаж аваад туйлын идэвх хөгжилтэйгөөр сүүлийн үеийн сонин ярьж гарчээ. Тэр дөнгөж сая мухлагаас гарсан бололтой байлаа. Дю Руа хаалган дээр де Марель гуайтай дайралдмагц бушуухан Жакийн гарыг түүнд шилжүүлчхээд зугтав. Ларош эхнэр хоёртоо мэдэгдэлгүй өнгөрөх хэрэгтэй боллоо. Гэвч тэр хоёр барагтайд мэдэхээргүйгээр яриандаа халсан тул онцын их чармайлт гаргалгүйгээр цэцэрлэгт орлоо.

	Дю Руа гадаа гараад мөсөн байшинд орсон юм шиг дагжин жихүүцэж «Золиг гэж, салхи цохиулалгүй л бол сайн юм сан» гэж бодоод хүзүүний ороолтын оронд нусныхаа алчуураар ороов. Тэгээд явган замаар алгуурхан алхлав. Хурц гэрэлтэй газраас гэнэт гарч ирсэн болохоороо бараг юу ч үзсэнгүй.

	Хоёр талд нь навчгүй нарийхан мөчир чичивгэнэн сэрчигнэж, цонхны туяа тэдгээр дээр тусаж бор саарал өнгөтэй болгосныг үзэв. Гэнэт нэгэн цагаан юм зам дээр сүүтгэнэж, түдэлгүй задгай захтай платьтай Вальтер авгай хоолойгоо чичрүүлэн өөдөөс нь ирж яваа нь дуулдаж, 

	— За, чи юу? Чи намайг ер нь авсанд оруулах гээ юү дээ гэж шивгэнэлээ. Тэгэхэд нь Дю Руа

	— Уйлж унжиж, гомдоллохгүй л өнгөрч үзээрэй. Тэгэхгүй бол чинь би явлаа шүү гэж тайван хэлэв.

	Авгай, Жоржийн хүзүүгээр тэвэрч, уруулаа уруулд нь наах шахан

	— Би чамд ямар гэм хийв ээ? Чи надтай адгийн амьтантай харьцсан шиг хандах юм. Би чамайг яасан юм бэ? гэхэд нь Жорж түлхэн холдуулахыг хичээж

	— Чи надтай хамгийн сүүлд уулзахдаа товчинд минь үсээ ороогоод орхисон байсан, тэрнээс чинь болоод авгай бид хоёр золтой л салсангүй гэв.

	Вальтер авгай эхлээд гайхсанаа, төдхөн тийм биш гэсэн маягтай толгой сэгсэрч

	— Худлаа, тийм юм чиний авгайд ер хамаагүй байх ёстой. Чамтай явдаг хүүхнүүдийн нэг л тийм юм гаргасан байж таарна гэлээ.

	— Надтай явдаг хүүхэн гэж байхгүй юм чинь гэхэд

	— Дуугүй байсан чинь дээр байх! Чи яагаад манайхаар ирэхээ бүр байв аа? Ядаж долоо хоногт ганцхан удаа манайд хооллож болдог байгаа даа? Миний хамаг ухаан санаа чамтай холбоотой, чи байнга миний нүдэнд харагдаастай, тэр ч байтугай чиний нэр хором бүрд аман дээр гарч ирэх гэж айлгаад байх юм. Би ийм хайртай байна шүү дээ. Чи ч энийг ойлгохгүй байх аа даа! Би нэг л барианд, битүү уут саванд байгаа юм шиг, ер юү гэгч болж байгаагаа өөрөө ч мэдэхгүй байна. Чамайгаа гэсэн бодол амьсгааг минь давчдуулж, цээжийг минь явцууруулаад, яг энүүхэн аюулхай тушаа гол харлаад ирэхээр нь хөл гар тушилдаад хөдөлж ч чадахаа болих юм. Ямар ч зорилгогүй бүтэн өдөржин нэг газраа суугаад ганцхан чамайгаа л бодох юм гэж авгай ярилаа.

	Дю Руа түүнийг гайхан ширтэхэд, өмнө урьдын томоогүй цулцгар охин биш, уй гашуунаас ухаан нь гарч, цөхрөнгөө бараад яахаас ч буцахгүй болсон авгай байжээ.

	Энэхэн завсар Жорж ямар нэгэн тодорхойгүй төлөвлөгөө боловсруулж ядав. Тэгээд

	— Хайрт минь, үүрдийн дурлал гэж байдаггүй юм шүү дээ. Хүн гэдэг чинь ойртох цагтаа ойртоод, салах цагтаа салдаг юм. Харин чи бид хоёрынх шиг удаж сунжраад байх юм бол хүнд дарамт болж хувирна. Би цаашид энэ маягаар байж чадахгүй. Чамд ний нуугүй, санаснаа хэлж байна. Гэхдээ чи зөв зүйтэй ухаан гаргаж, намайг хүлээж авч, нөхөр журмын ёсоор надад хандвал би танайхаар хуучин шигээ очиж байх болно. За чи тэгж, биеэ барьж чадах уу даа, үгүй юү? гэсэнд

	— Чамайг л харж явахын тулд би юү ч хийсэн чадна гэж Вальтер авгай шивгэнээд нүцгэн гараа мөрөн дээр нь тавив.

	— За тэгж шийдэх шив дээ. Ингээд бид хоёр энгийн сайхан нөхөд боллоо гэж Дю Руаг хэлэхэд

	— Тийм ээ, тэгж шийдье гэж шивгэнээд уруулаа цорвойлгон ойртож, — Одоо ганцхан... сүүлчийнхээ удаа үнс л дээ гэвэл

	— Болохгүй. Хэлсэн үгэндээ эзэн болох хэрэгтэй биз дээ гэж Дю Руа эвтэйхэн аргалав.

	Авгай буруу харж нулимсаа арчаад, цээживчнийхээ цаанаас ягаан торгон туузаар ороосон боодолтой юм гаргаж Дю Руа руу сарвайн

	— Май. Мароккийн зээлээс хожсон чиний хувь. Чиний төлөө хожсондоо би хачин их баяртай байна. Ав л даа... гэв.

	— Яаж болох вэ, би наад мөнгийг чинь авахгүй! гэж татгалзаж үзэхэд авгай

	— Өө, одоо болгоод ингэвэл намайг дэндүү хатуудуулсан хэрэг болно шүү! Наад мөнгө чинь чинийх, өөр хэнийх ч биш. Хэрэв чамайг авахгүй бол хогийн сав руу хаялаа. Жорж минь, чи энийг авах юм байгаа биз дээ? Тийм үү? гэж түс тас хэлсэн учир боодолтой мөнгийг авч хармаалав. Тэгээд

	— За явъя даа. Чи уушгины хатгалга авуузай гэж Жоржийг хэлэхэд

	— Тэгвэл бүр ч сайн! Ай халаг, ингээд үхчихдэг бол мөн сайхан аа! гэж авгай аяархан дуугарав.

	Вальтер авгай гарт нь уруулаа нааж, цөхөрч гүйцсэн гэмээр учир зүггүй тачаадан үнсээд гэр лүүгээ гүйлээ.

	Дю Руа элдвийг бодон хойноос нь алгуурхан хөдөллөө. Тэгээд ургамлын хүлэмжид орохдоо дээгүүр харан, үл мэдэг инээмсэглэн хэвнэг явжээ.

	Түүний эхнэр, Ларош хоёр хэдийнээ алга болжээ. Хүн амьтан цөөрч, бүжигт цөөхөн хүн үлдэх нь тодорхой болсон байв. Тэгтэл гэнэт Сюзанна дүүтэйгээ сугадалцсан яваа харагдлаа. Тэр хоёр түүн рүү хүрч ирээд ле Латур-Ивелен гүнтэй хамт эхний кадриль бүжиг бүжье гэж урихад нь

	— Тэр чинь бас юун хүн бэ? гэж гайхан асуувал,

	— Манай дүүгийн шинэ найз даа гэж Сюзанна мэхтэйхэн инээж хариулав.

	Роза улсхийн сандарч

	— Сюзетта, чи яасан ичдэггүй юм бэ, миний ямар л найз байна, чиний тийм л найз шүү дээ! гэхэд Сюзанна

	— Би юү хэлэхийгээ мэднэ ээ гэсэнд Роза уурлаж яваад өгөв.

	Дю Руа, Сюзанныг эрээлэх зовох юмгүйгээр сугадан авч

	— За хө, бяцхан хонгор минь, та намайг өөрийнхөө найз гэж үзэж байна уу? гэж барагтайг аргалж сурсан зангаараа асуувал

	— Тэгэлгүй яах вэ, Хонгор найз минь гэв.

	— Та надад итгэдэг үү? гэж асуувал

	— Сайн итгэдэг гэлээ.

	— Өнөөдөр ярьснаа санаж байна уу? гэсэнд

	— Юү тэр бил ээ? гэв.

	— Таны хадамд гарах тухай гэх үү дээ, таны суух хүний талаар гэж тодруулсанд

	— Тийм гэжээ.

	— За хө, тэгвэл та надад нэг юм амлаж чадах уу? гэхлээр нь

	— Чадна. Чухам юу вэ? гэлээ.

	Нэг хүн танд сэтгэлтэй болсноо илчилбэл миний саналыг дуулахгүйгээр хэнд ч ам өгөхгүй гэдгээ надад андгайлаач гэсэнд

	— За тэгье, би андгайлна гэж Сюзанна хариулав.

	— Энэ яриа та бид хоёрын дунд л хоцорно шүү. Ээж аав хоёртоо хэрхэвч үг цухуйлгаж болохгүй гэж Дю Руаг хэлэхэд

	— Хэрхэвч хэлэхгүй гэлээ.

	— Та тангараглаж байна уу? гэвэл нь

	— Тангараглаж байна хэмээн давтав.

	Тэрхэн зуур Риваль тун хэрэгтэй бололтой гүйж ирээд, — Бүсгүй таныг аав тань ир гэж байна гэвэл

	— Хонгор найз аа, тийшээ явъя гэж Сюзанна хэлжээ.

	Гэвч Жорж татгалзаж, одоохон хариад гав ганцаараа сууж, чөлөөг ашиглан бодож бясалгамаар санагджээ. Тэр үед түүнд дэндүү олон шинэ бодол төрсөн байжээ. Авгайгаа эрж, төдхөн үл таних хоёр хүнтэй бурмын шүүс ууж суусныг нь оллоо. Мадлена нөхрөө тэдэнд танилцуулсан боловч тэр хоёрын нэрийг хэлсэнгүй өнгөрөв. Дю Руа жаахан байзнаснаа авгайдаа хандаж

	— За харих уу даа? гэвэл

	— Чиний л дураар болъё гэжээ.

	Мадлена түүнийг сугадан эл хуль болсон танхимын дундуур дахин өнгөрөв.

	— Эзэгтэй хаачив аа? Салах ёс гүйцэтгэе гэж бодсон юм сан гэж Мадленаг хэлэхэд

	— Хэрэггүй. Цаадах чинь биднийг бүжигт үлд гээд салахгүй, надад үүгээрээ хязгаарласан нь дээр байна гэсэнд 

	— Нээрэн ч тийм дээ гэж зөвшөөрөв.

	Тэр хоёр замын турш дуугүй явлаа. Гэвч Мадлена унтлагынхаа өрөөнд ормогцоо нимгэн алчуураа ч авч амжилгүй.

	— Би чамд сонин юм авчирсаан гэж инээмсэглэн баясаж хэлэв.

	— Ямар сонин юм байдаг бил ээ? гэж Жорж шазруун дуугарвал

	— Чи таа л даа гэжээ.

	— Тэгж өөрийгөө зовоох хүсэл алга даа гэсэнд

	— За тийм байж. Нөгөөдөр чинь шинийн нэгэн шүү дээ гэв.

	— Тийм гэтэл

	— За май, чиний шинэ жилийн бэлэг. Дөнгөж сая Ларош өгсөн юм гээд алтан мөнгөн эдлэл хийдэг гэртэй адил бяцхан хар хайрцаг сарвайлаа.

	Дю Руа хааш яаш авч онгойлгон үзвэл Хүндэт легионы одон байж байв.

	Тэр жаахан цонхийж мушилзан инээмсэглэхчээ аядаад 

	— Надад арван сая франк өгсөн бол нь дээр байсан юм. Энийг тун хямдхан ол оо шүү дээ гэж хэлэв.

	Мадлена нөхрөө учиргүй баярлаж сүйд болно гэж бодтол хөндий хүйтэн байсанд зэвүү нь хүрч

	— Чамтай ер нь амьтан таарах аргагүй болжээ. Чиний санааг юугаар ч засах нөхцөлгүй болж дээ гэвэл

	— Цаадах чинь надад өрөө төлж байгаа нь энэ, өөр гийгүүлсэн юм алга. Надад их шиг өртэй хүн дээ гэж хэвнэг хариулав.

	Түүний ярианы өнгө Мадлены гайхаш төрүүлсэнд

	— Ер нь чиний насанд хүрсэн хүнд энэ чинь муугүй л эд гэвэл

	— Бүх юм харьцангуй байдаг юм. Би одоо энэнээс хавьгүй ихийг олж болох байна гэж Жорж няцаалаа.

	Дю Руа хайрцгийг зуухан дээр тавиад гялран гялалзах одонг хэсэг үзсэнээ хааж, энэ ч гайгүй байна аа гэсэн янзтай хувцсаа тайчиж гарав.

	Шинийн нэгний «Засгийн газрын мэдээ» сонинд гарамгай гавьяа байгуулсны нь төлөө нийтлэгч Проспер Жорж Дю Руаг Хүндэт легионы одонгоор шагнав гэсэн мэдээ үнэхээр гарчээ. Овгийг нь хоёр салгаж бичсэн нь Жоржийг одонгоосоо илүү баярлуулав.

	Ийнхүү олон түмэнд түгээн зарласан мэдээтэй сониныг уншаад цаг хагас болтол Вальтер авгайн зурвасыг авчирч өгчээ. Авгай өнөөдөр эхнэртэйгээ манайд ирж хоолло, одонгоор шагнуулсны баяр хийе гэж гуйжээ. Жорж эхлээд эргэлзэж ирснээ, хэд хэдэн газар хоёрдмол санаа цухуйлгасан захидлыг нь гал руу шидчихээд Мадленад хандаж

	— Өнөөдөр бид хоёр Вальтерынд хоол иднэ гэв.

	Үүнийг дуулсан Мадлена машид гайхаж

	— Юү гэгч болов оо! Чи чинь, тэдний босго алхахгүй гэж өөрөө хэл ээ биз дээ? гэж асуугаад

	— Би тэр бодлоо өөрчилсөөн гэснээс өөр хариу дуулалгүй хоцров.

	Тэднийг очиход Вальтер авгай янагийн болзоонд уулздаг хажуугийн бяцхан өрөөндөө ганцаархнаа сууж байв.

	Авгай хав хар хувцас өмсөж, үсээ будсан нь тун зохижээ. Холоос харахад хөгшин, ойроос үзэхэд залуу мэт боловч сайтар ажигласан хүнд сайхнаар нүд хуурсан нь мэдэгдэнэ.

	— Та гашуудаж байгаа юм уу? гэж Мадлены асуухад 

	— Тийм ч гэхэд хэцүү, үгүй ч гэхэд хэцүү. Миний ойр дотнын хүн цөм амьд. Гэсэн ч өөрийнхөө амьдралыг бодоод ийм хувцас өмсөх насанд хүрлээ. Өнөөдөр би энийгээ ариутгах гэж анх удаагаа өмссөн юм. Энэнээс хойш сэтгэлдээ өмсөж явах болно гэж авгай ярив.

	Тэгэхэд Дю Руа «Тэвчиж чаддаг бол уу?» гэж бодов.

	Хоол нэлээн уйтгартай боллоо. Зөвхөн Сюзанна л зай завсаргүй шулганаж, Роза нь нэг юманд бодлогоширсон бололтой. Цөм л Дю Руад халуун баяр хүргэцгээв.

	Орой болоход тэд энэхэн тэрхнийг ярилцан танхим, өвлийн цэцэрлэг дундуур ийш тийш сэлгүүцэхэд Вальтер авгай Дю Руагийн гараас бариад тэдний хойхно явлаа.

	— Би тантай энэнээс хойш, тэрнээс цааш юу ч ярихгүй... Жорж та зөвхөн манайхаар ирж байгаарай. Би таныг «чи» гэхээ нэгэнт больсныг минь харав уу. Гэхдээ тангүйгээр амьд явна гэдэг миний хүчнээс хэтэрсэн, миний чадлаас давсан хэрэг. Энэ бол хамгийн аймшигтай тамлал юм. Өдөр шөнөгүй л та бодогдож, үргэлж нүдний минь өмнө үзэгдээд, таны дүрийг зүрх сэтгэлдээ хамаг биедээ нандигнан хадгалсаар явна. Та надад нэг хор идүүлчхээд, тэр хор чинь дотроос минь мах цусыг минь идэж байх шиг л байх юм. Би цаашид тэсэж чадашгүй нь. Бүр яасан ч чадахгүй. Та намайг чавганц шигээр хар л даа. Надад дургүйцэх юм алга. Намайг буурал болсноор хараг гэж зориуд үсээ будсан юм. Ганцхан хүсэх минь манайхаар л ирж байгаарай, хааяа ч болсон ирж байгаарай гэж аяархан ярихдаа түүний гарыг базалж, хумсаа шигдтэл атгаж явав.

	— Нэгэнт шийдсэн асуудал. Энэ тухай дахиж яриад хэрэг байхгүй. Таны захидлыг авмагцаа л ирснийг минь харж байгаа биз дээ гэж Жорж тайвуухан хэлэв.

	Вальтер хоёр охин, Мадлена гурвын хамт өмнө нь явснаа, «Усан дээр яваа Есүсийн» дэргэд зогсож Дю Руаг хүлээв. Тэгээд

	— Чи бод л доо, өчигдөр энэ зургийн өмнө манай авгай яг л сүмд байгаа юм шиг сөхөрч суучхаад залбирч байхыг нь харж миний инээсэн гэдэг нь! гэж Вальтер инээн хэлбэл

	— Христийн энэ дүр миний сүнсийг авардаг. Үүний харах болгонд надад хүч чадал, хөгжил баяслыг өгдөг юм гэж Вальтер авгай итгэл төгс хэлэв. Түүний дууны өнгө цаанаа нэг л баяссан шинжтэй дуулдлаа. 

	Авгай тэгж хэлээд, тэнгисийн давлагаа дээр зогсож буй бурхны зүг эргэн харж

	— Ямар сайхан бэ! Энэ бурхан хүмүүсийг айлгах сүрдүүлэх боловч хүмүүс түүнийг юутай их хүндэлнэ вэ! Тэргүүний нь, мэлмийг нь хараач, бүх юм нь энгийн хэр нь нэг л эгэл биш байх юм! гэж шивгэнэн нэмж хэлэв. Тэгтэл Сюзанна

	— Хонгор найз, тантай их адилхан шүү! Нээрэн гэм дээ, тун адилхан шүү. Хэрэв та эрүүндээ сахалтай юм уу энэ бурхан сахлаа хуссан байсан бол та хоёрыг ялгах арга алга аа! Үнэхээр адилхан шүү! гэж дуу алдан чанга хэллээ.

	Сюзанна, Жоржийг зургийн хажууд зогс доо гэв. Цөмөөрөө тэр хоёрын царайнд үнэхээр төстэй тал байна гэж үзэцгээв.

	Энэ явдал бүхний гайхаш төрүүлэн, Вальтерт тун хачин санагдаж, Мадлена Христ нь арай эрэлхэг царайтай юм гэж мишилзэн хэлэв.

	Вальтер авгай хөшөө мэт зогсчихоод, нэг үе явдаг хархүүгийнхээ царайг, нэг үе Христ бурхны царайг хичээнгүйлэн ажиглана. Тэгж байхдаа нүүр нь үстэйгээ адил цав цагаан болжээ.

	
VIII

	Өвлийн сүүл хэрээр Дю Руагийнхан Вальтерынд үргэлж очдог байв. Мадлена байсхийгээд л ядарлаа гэж гэртээ хоцрох тул Жорж тэднийхээр ганцаараа очиж идээ будааг нь идэж ууна.

	Жорж тэднийд баасан гараг болгонд очно, тэр өдөр Вальтер авгай өөр зочин урьдаггүй байлаа. Тийм учраас уг өдөр зөвхөн Хонгор найзад зориулаастай. Тэд юм идэж уучхаад хөзөр тоглож, хятад загасанд хоол өгч, нэгэн гэр бүлийнхний ёсоор цагийг аятай зугаатай өнгөрөөнө. Вальтер авгай хаалганы ар талд юм уу, ургамлын хүлэмжийн бутны цаана, эсвэл аль нэг харанхуй буланд нэг бус удаа Жоржийг уулгалан тэвэрч, байдаг хүчээрээ цээжиндээ наалдуулан шахаж, амаа чихэнд нь тулган

	— Би чамд дурлаж байна!.. Би чамд хайртай!.. Ухаангүй дурлаж байна! гэх боловч Жорж хүйтнээр түлхэн биеэсээ холдуулж

	— Дахиад хуучиндаа орох юм бол чинь би танайхаар ирэхээ болино шүү гэж шуудхан хэлдэг байв.

	Тэдний хоёр охин хадамд гарах гэж байна гэсэн цуу гуравдугаар сарын сүүлчээр гэнэт тархлаа. Розаг де Латур-Ивелен гүнтэй, Сюзаннаг де Казоль бэйлтэй суух юм гэнэ гэлцэв. Энэ хоёр хүн Вальтерынхаар байнга ирж очиж, бараг тэдний гэрийн хүн шиг онцгой эрхтэй, ойр дотно болсон хүмүүс билээ.

	Жорж, Сюзанна хоёрын дунд эгэл жирийн үерхэл ах дүүгийн харилцаа тогтсон бөгөөд хэдэн цагаар дэмий ярьж, бусад хүнийг толгой тоолон шоолж, хоёул уулзсан цагт их л баясгалантай мэт.

	Тэгж байхдаа Сюзаннын ирээдүйн хурим, хэнтэй суух талаар алин нь ч ам нээдэггүй байж.

	Гэтэл нэгэн өглөө Вальтер гуай Дю Руаг дуудав. Тэднийд очиж цай уучхаад байтлаа эзэгтэйг ямар нэгэн хувь нийлүүлэгчтэй яриулахаар дуудсан самбааг ашиглан Жорж Сюзаннад

	— Улаан загаснуудаа хооллуулах юм биш үү? гэж санал болгов.

	Тэр хоёр ширээн дээрээс нэг нэг том зүсэм зөөлөн талх аваад хүлэмж рүү явцгаав.

	Гантиг чулуун хашлаганы эргэн тойронд өвдөглөн сууж, тэнгисийн сонин амьтдыг ойроос харахад зориулсан дэр тавиатайн дээр Сюзанна, Дю Руа хоёр зэрэгцэн сөхөрч суугаад, ус руу өнгийж, талхаа үйрүүлэн бөөрөнхий бөөрөнхий болгоод ус руу хаяж эхлэв. Загас тэрийг нь мэдмэгц, сүүл сэрвээгээ хөдөлгөн хүрч ирээд усны ёроол руу живж яваа бөөрөнхий талхыг барьж авах санаатай умбаж шумбаж, бөөгнөрөн тойрч, дайралдсанаа залгиж орхиод дахин идэх юм байна уу гэсэн байртай ойртон ирцгээв.

	Загас инээдэмтэйгээр амаа ангалзуулан, урагш хурдан ухасхийн дайрч бүхий л байдлаараа гайхалтай бяцхан аймшигт амьтныг санагдуулна. Ёроолын алтарсан элсэн дээр цусан улаан өнгөтэй тод харагдаж, усан сангийн тунгалаг долгион дундаас гал улалзах шиг жирсхийн өнгөрснөө, гэнэт зогсож хайрсныхаа цэнхэр туяаг харуулна.

	Жорж, Сюзанна хоёр усан дотор туссан өөрсдийнхөө дүрсийг хараад инээмсэглэцгээнэ.

	Тэгтэл гэнэт Жорж

	— Сюзанна аа, та надаас нэг юм нуугаад байх юм аа даа, тэр чинь тун тоогүй дээ гэж аяархан хэлэв.

	— Юу нуугаад гэж, Хонгор найз аа? гэж Сюзаннаг асуухад

	— Тэр нэгэн суутай үдэшлэг дээр, яг энд надад ам алдсанаа санаж байна уу? гэв.

	— Үгүй гэхлээр нь

	— Нэг хүн танд сэтгэлтэй болсноо хэлэх юм бол та надаас зөвлөгөө авна гэж тогтоо биз дээ гэвэл

	— Тэгээд юү гэж? гэв.

	— Гэтэл нэг хүн хэдийн танд сэтгэлтэйгээ хэлсэн байна шүү дээ гэвэл

	— Хэн юм бэ, тэр тань? гэв.

	— Та л сайн мэдэж байгаа даа гэсэнд

	— Үгүй шүү. Бүр ам алдъя гэв.

	— Та мэднэ дээ! Дохийсон өндөр ганган эр, де Казоль бэйлийг гэхэд

	— Нэгдүгээрт, тэр чинь ганган эр биш шүү гэв.

	— Тэр магадгүй ээ. Гэхдээ тэнэг амьтан. Мөрийтэй хөзөр, наргиан хоёрт хоосорсон хүн. Юү ч гэх вэ дээ, тань шиг ийм залуу сайхан ухаантай бүсгүйд тун ч зохиж дээ! гэж егөөдвөл

	— Та тэр хүний юунд нь дургүйц ээ вэ? гэж бүсгүй инээмсэглэн асуув.

	— Би юү? Зүгээр л байна гэхэд

	— Тийм ч биш ээ. Гэхдээ тэр чинь таны хэлж байгаагаас шал өмнөө хүн шүү гэв.

	— За больж үз дээ. Хорон санаат, усан тэнэг юм чинь гэвэл Сюзанна ус руу харахаа болиод толгойгоо жаахан нааш эргүүлж

	— Та чинь юү болов оо? гэхэд

	— Би... би... би таныг хардаж байна гэж Жорж зүрх сэтгэлдээ хадгалж явсан нууцаа алдсан хүний байдалтай дуугарав.

	Ингэж үнэнээ хэлсэнд Сюзанна ихэд гайхаж

	— Та юу даа? гэлээ.

	— Тийм ээ, би! гэвэл

	— За тийм байдаг байж! Ер нь яагаад тэр бил ээ? гэж асуулаа.

	— Би танд хайртайгаас л тэр дээ, тэгээд та тун базаахгүй хүн болсон гэдгээ сайн мэдэж байгаа биз дээ гэхэд нь

	— Хонгор найз, та солиорчээ! гэж эрс тэс хэлэв. 

	— Солиорсноо би өөрөө мэдэж байна. Эхнэртэй байж ийм юмыг залуу хүүхэн тантай ярьж зүрхэлж л байгаа юм байх даа! Ингэхлээр би солиорсноос ч долоон дор гэмт хэрэгтэн, үл бүтэх этгээд болоод байна шүү дээ. Надад найдах ямар ч найдвар алга, ганцхан тэрийг бодохоос л юмыг зүй зохисоор нь сэтгэх чадлаа алдах юм. Миний дэргэд, таныг хадамд гарах гэж байна гэлцэхэд л хор шар минь буцлаад, хүн алмаар санагдах юм. Сюзанна минь та намайгаа уучлаарай даа! гэж яриад дуугүй болов.

	Талх үйрүүлэн бөөрөнхийлж өгөхөө больсон тул загаснууд яг англи цэрэг шиг12 нэг газраа хөдлөхгүй зогсож, бараг жигдхэн эгнээ болоод хүмүүсийн тонгойсон нүүрийг харах боловч наад хүмүүс нь нэгэнт тэдгээрийг сонирхохоо больсон байжээ.

	— Та эхнэртэй байсан чинь тун тоогүй юм. Одоо яая гэх вэ дээ? Яадаг ч арга алга. Тэгээд л дуусаа шүү дээ! гэж Сюзанна тоглосон шоглосон нь мэдэгдэхгүйгээр хэлэв.

	Дю Руа сөрвөгөсхийн эргэж, нүүрэнд нь нүүрээ наах шахан

	— Намайг эхнэргүй байсан бол та надтай суух байсан уу? гэж асуусанд

	— Тийм ээ, Хонгор найз минь, би тантай суух байсан, та надад хамгийн их таалагддаг гэж чин үнэнээсээ хэлж орхив. 

	Жорж

	— Их баярлалаа... баярлалаа... Би нэг л юм танаас гуйя, та энийгээ хэнд ч битгий хэлээрэй. Та жаахан хүлээж үзээч. Би гуйя! Хүлээнэ гэж амлах уу? гэж шивгэнэсэнд

	— Амлая гэж Сюзанна жаахан ичингүйрэн түргэн хэлэхдээ, энэ асуудал Жоржид ямар хэрэгтэйг ойлгосонгүй.

	Дю Руа гартаа үлдсэн талхаа бүгдийг нь ус руу хаячхаад, баяртай ч гэлгүй, яадгаа алдсан хүний байдалтайгаар гүйж алга болов.

	Тийнхүү хүний гар хуруунд бутлагдаагүй зөөлөн талх усны ёроолд орсонгүй тул бүх загас цөмөөрөө ховдоглон дайрцгаав. Ховдог шунахай олон ам талхыг төдхөн тасчиж хэмхчиж төдхөн усан сангийн нөгөө буланд аваачаад, түүн дээрээ бөөгнөрөх нь ямархан нэгэн хөдөлгөөнт хонгорцог, дэлбээг нь уруу харуулан ус руу хаясан амьд цэцэг эргэлдэн хөвж явааг санагдууллаа.

	Сюзанна сэтгэл догдлон, мэл гайхаж, босоод гэртээ харивал Жорж байсангүй.

	Жорж маш тайван харьж ирээд захидал бичиж суусан Мадленад

	— Чи баасан гарагт Вальтерынд очих уу? Би очно оо гэжээ. 

	Тэгэхэд эхнэр нь

	— Үгүй ээ. Миний бие нэг л базаахгүй оргиод байна. Гэртээ байсан нь дээр байх аа гэж итгэлгүйхэн хариулсанд

	— Дураараа л бол. Чамайг албадсан хүн алга гэж хэлээд малгайгаа аваад гарч оджээ.

	Жорж аль хэдийнээс эхнэрийгээ мөрдөж цагдаж, алхах гишгэх бүрийг нь андахаа больсон юм санжээ. Ийнхүү удтал хүлээсэн цаг ирдэг байж. «Гэртээ байсан нь дээр байх аа» гэж хэлсэн нь юү гэсэн утгатайг цав хэмээн ойлгожээ.

	Түүнээс хойш хэд хоног эхнэртэйгээ тун болгоомжтой байж, тэр ч байтугай хөгжөөнтэй болсон нь тун ч гайхмаар байв. 

	Мадлена

	— Одоо л урьдын Жорж мөн байх шив гэдэг боллоо.

	Баасан гарагт эртхэн хувцаслаж, хоолны цагаас өмнө, жаал зугаа ажил амжуулах ёстой юм сан гэж яараад, зургаан цагийн үед эхнэрээ үнсээд гадагш гарч Лоретийн Эх дагинын талбайг чиглэн очиж, сүйх хөлслөн авлаа.

	— Та Фонтэний гудамжны арван долоодугаар байшингийн харалдаа очоод зогсоорой, намайг хөдөл гээгүй байсан цагт зогсож л байдаг юм шүү. Тэгээд Лафайетын гудамжны «Гургуул» гэдэг зоогийн газар аваачаарай гэж хөтчид хэлэв.

	Морь залхуурсан янзтай шогшиход Дю Руа тэрэгний хөшгийг буулгав. Тийн өөрийнхөө гэрийн гадаа хаалганы тушаа очиж, нүд салгалгүй ширтэж эхлэв. Арван минутын дараа Мадлена гэрээсээ гараад гадна талын цэцэрлэгт гудамжийг чиглэн явсаар нэлээд холхон очиход нь сүйхний хаалгаар бултайж

	— За яваарай! гэжээ.

	Даан их удалгүй сүйх Дю Руаг «Гургуул» гэдэг тэрхэн хороололд сүрхий нэртэй дунд зэргийн зоогийн газар авчирчээ. Дю Руа нийтийн танхимд орж хоол захиалав. Цагаа харан харан яаралгүйхэн хооллоод аяга кофе хоёр хундага шарз ууж, сайн янжуур асааж амтархан татсаар, яг долоо хагас гэхэд тэндээс гарч, хажуугаараа ирсэн тэргийг хөлслөн авмагц Ларошфукогийн гудамж руу яв гэлээ.

	Дю Руа нэгэн байшингийн өмнө ирж тэргийг зогсоогоод, үүдний нь сахиулд юу ч хэлэлгүй шууд дөрөвдүгээр давхарт гарч, зарц хүүхнийг хаалгаа тавьж өгөхөд нь

	— Гибер де Лорм гуай гэртээ бий юү? гэж асуувал

	— Бий гэж тэр эмэгтэй хариулав.

	Түүнийг зочдын өрөөнд оруулж, жаахан хүлээлгэлээ. 

	Удалгүй энгэр дүүрэн одонтой, цагаасаа эрт буурал орсон, өндөр чийрэг эрийг гарч ирэхэд Дю Руа мэхийн ёсолж

	— Эрхэм цагдаагийн дарга аа, яг миний тааварлаж байснаар одоо манай авгай явдаг хүнтэйгээ Мартирын гудамжинд өөрсдийнхөө хөлсөлж авсан байранд хооллож байна гэж хэлбэл хэв журам сахиулагч толгой мэхийн, — Эрхэм минь, танд үйлчлэхэд бэлэн байна гэв. — Бид есөн цагаас өмнө бүгдийг нь амжуулах ёстой, тийм биз дээ? Та нар есөн цагаас хойш амь айлд орох эрхгүй учраас банзалдаж байгааг нь мэдэх аргагүй болох байх аа? гэж Дю Руаг асуухад

	— Эгээ ч тийм биш шүү, эрхэм ээ, өвөл долоон цаг хүртэл, гуравдугаар сарын гучин нэгнээс ес хүртэл байдаг юм. Өнөөдөр чинь дөрөвдүгээр сарын таван, тэгэхлээр есөн цаг болтол цаг их байна гэж тэр хүн хариулав.

	— За хө, намайг гадаа унаа хүлээж байгаа, тэгэхлээр бид хэдэн цагдааг дагуулаад явж болох байна, гадаа нь очоод жаахан хүлээнэ биз. Бид оройтох тутмаа гэмт хэрэг үйлдэж байгаа газар дээр нь барих боломжтой болно гэж Дю Руагийн нэмж хэлэхэд

	— Таны л дураар болъё гэж дарга хэлэв.

	Дарга цаад өрөөндөө орж, пальто өмсөөд гурван өнгөт судалтай бүсээ харагдуулахгүй болгочихсон гарч ирээд Дю Руаг өмнөө гаргах санаатай зам тавьж өгсөнд Дю Руа юм бодсон хэвээрээ байснаа, түрүүлж гарахаас татгалзаж

	— Таны хойноос... таны хойноос... гаръя гэж дахин дахин хэлбэл

	— Эрхэм ээ, та түрүүлэгтүн, би гэртээ байна гэж журам сахиулагч хэлэв.

	Тиймийн учир Дю Руа мэхэсхийн хүндэтгээд түрүүлэн гарав.

	Дю Руа, бүр өдөр барих ажлыг үдэш хийнэ гэж урьдчилан мэдэгдчихсэн тул тэднийг захиргаан дээр очиход энгийн хувцас өмссөн гурван цагдаа хэдийнээ хүлээж байжээ. Тэдний нэг нь хөтөчтэй цуг сууж, нөгөө хоёр нь сүйхэнд орлоо. Удалгүй тэд Мартирын гудамжаар оржээ Дю Руа замд явахдаа

	— Байрынх нь зураг надад бий. Гурав дахь давхарт шүү. Эхлээд үүдний жижиг өрөө, цаана нь хоолны өрөө, мухарт нь унтлагын өрөө байх ёстой. Энэ гурван өрөө дундуураа дамждаг, ар тийшээ гарах хаалга байхгүй, бултах газаргүй. Ойрхон нэг слесарь суудаг юм. Тэр хүн та нарын юу л гэвэл биелүүлэхэд бэлэн байгаа байх гэж ярив.

	Тэднийг заасан байшинд тулж ирэхэд дөнгөж найм арван тав болж байсанд хорь гаруй минут хаалган дээр нь дув дуугүй хүлээцгээв. Гэвч найм дөчин тавын дохио өгөх гэж байгааг мэдмэгцээ Дю Руа

	— Одоо оръё доо гэв.

	Тэд үүдний сахиулыг хэрэгссэн ч үгүй, сахиул ч тэднийг ажигласангүй, шууд шатаар өгсөцгөөлөө. Нэг цагдаа нь гадаа хаалга сахиад хоцров.

	Дөрвөн хар хүн гуравдугаар давхарт гараад зогслоо. Дю Руа нэг хаалганд чихээ нааж чагнаад, цоожны нүхээр харсан боловч юу ч үзэгдэж дуулдсангүйд хонхыг нь дарлаа. Дарга цагдаа нартаа

	— Эндээ зогсоод бэлэн байгтун гэж тушаав.

	Жорж хоёр гурван минут болоод хонхны товчийг хэд хэд угсруулан дарвал ямар нэгэн юм хөдлөх, аяархан явах чимээ дуулдлаа. Нэг хүн дотроос нь тагнаж байгаа бололтой болоход Жорж хурууныхаа үеэр хаалгыг чанга чанга тогшлоо.

	— Хэн бэ? гэсэн дуу гарав. Энэ нь дуугаа өөр болгохыг эрмэлзэж буй бололтой эмэгтэй хүний дуу байв.

	— Хууль ёсоор ярьж байна, үүдээ тавиарай гэж журам сахиулагчийг хэлэхэд

	— Та хэн бэ? гэж дотроос асуув.

	— Цагдан сэргийлэхийн дарга байна аа. Наад хаалгаа онгойлго, тэгэхгүй бол би эвдүүлнэ шүү гэвэл

	— Та яах гэсэн юм бэ? гэж дахин асуутал

	— Би байна аа. Одоо та нар бидний гараас мултрахгүй гэж Дю Руа хөндлөнгөөс хэлж орхилоо.

	Нүцгэн хөлийн чимээ холдох нь мэдэгдэж, хэдэн хормын дараа дахин хаалган дээр ирэх нь дуулдахад

	— Тавихгүй бол чинь бид эвдэнэ дээ гэж Жорж хэлэв.

	Тэгж хэлээд Жорж зэс бариулаас нь атгаж, хаалгыг мөрлөн түлхсэнд хариу чимээ өгсөнгүй. Жорж учир зүггүй уурлан байдаг хүчээрээ түлхтэл тэрхүү тавилтай өрөөний хуучин муу цоож барьсангүй суга татуулсан шураг хадаас нь тэртээ хол үсэрч, Дю Руа Мадлена дээр арай л ойчсонгүй, Мадлена үүдний өрөөнд хөл нүцгэн, үс гэзэг нь задраад сэгсийсэн, дан цамц, дотуур хормогчтойгоо лаа барьсан зогсож байлаа.

	Жорж

	— Наадах чинь мөн шүү, бид ч сайхан барилаа даа! гэж дуу тавиад дотогш гүйхээрээ оров.

	Цагдаагийн дарга малгайгаа аваад түүнийг дагалдахад Мадлена яадгаа алдсан байртай араас нь явж, замыг нь гэрэлтүүлж өгөв.

	Хоолны өрөөний хураагаагүй ширээн дээр байгаа идээ хоолны үлдэгдэл нүдэнд туссан нь шампан дарсны лонх, жаахан идээд орхисон татмагтай сав, тахианы яс, дутуу идсэн зүсэм талх байлаа. Бас хоолны шүүгээн дээр хоёр тавагт хясааны дун овоолгоостой үзэгдлээ.

	Унтлагын өрөөнд бүх юм ундуй сундуй, сандлын түшлэгт эмэгтэй хүний платье өлгөөтэй, хажуу талын хашлага дээр нь өмд тохоостой, хоёр нь том, хоёр нь жижиг дөрвөн шаахай орны дэргэд хэвтэв.

	Нэг ижил тавилтай хөлсөөр ашиглуулдаг байрны унтлагын өрөөнд хоносон буюу, энэхүү хүссэн хүн болгонд олдож байдаг дэн буудлын ой гутам муухай үнэр, сандал, хана дэвсгэр, хөшигнөөс гарах бузар үнэр танар бүхий байранд нэг өдөр юм уу хагас жил байсан хэн боловч цөмөөрөө өөрийн биеийн онцлог үнэрээ үлдээх учир тэр үнэр нь урьд сууж байсан хүнийхээ үнэртэй нийлж холилдоод, яв явсаар иймэрхүү маягийн байрны алинд ч байдаг ямархан нэгэн хачин, өмхий, хамар загатнам үнэр болон хувирчээ.

	Зуухан дээр бялуутай таваг сэнгэнэсэн үнэрт дарсны лонх, дундуур дарстай хоёр хундага харагдаж, хүрэл хүрээтэй цагийг бортгон малгай халхалсан нь үзэгдэв.

	Цагдаагийн дарга огцом эргэж, Мадленыг эгцлэн ширтээд

	— Та чинь энд байгаа нийтлэгч Проспер-Жорж Дю Руагийн авааль гэргий Клер-Мадлена Дю Руа мөн үү? гэж асуухад

	— Тийм ээ, эрхэм ээ гэж Мадлена хэдий дорвигүй болсон ч тодхон хариулав.

	— Та энд юү хийж байгаа юм бэ? гэж дахин асуухад нь юм дуугарсангүй.

	— Та энд юү хийж байгаа юм бэ? Та гэрээсээ өөр газар, хөлсний байранд, бас тэгээд нүцгэн шахуу байж байна. Яах гэж ийшээ ирсэн бэ? гэж цагдаагийн даргын асуугаад хариу юү гэх нь вэ гэсэн байртай ажиглан зогсоход Мадлена тэвчээртэй дуугүй байсаар л байв. 

	Тэгэхлээр нь

	— Нэгэнтээ л таныг үнэнээ хэлэхгүй байгаа бол өөрийн биеэр учрыг тодруулахаас даа гэж дарга хэллээ.

	Орон дээр нэгэн хүн хэвтэж байгаа нь хөнжлийн дороос биеийн дүрс илхэн төвийнө.

	Дарга түүнд ойртон очоод

	— Хүн гуай! гэж дуудав.

	Хөнжил доорх хүн хөлөө ч татсангүй. Буруу хараад, толгойгоо дэрэн доогуур шургуулан хэвтэх шиг харагдлаа.

	Цагдаагийн дарга, хөнжил доор байгаа хүний мөр нь бол уу гэсэн газраа хүрээд авч

	— Хүн гуай, бүү хүч хэрэглүүлээрэй гэв.

	Гэвч хөнжил доорх хүн үхсэн мэт огт хөдөлгөөнгүй хэвээрээ л байв.

	Тэгэхэд нь Дю Руа ор луу ухасхийн хүрч, хөнжлийг хуу татан, дэрийг нь авч хаясанд Ларош-Матьегийн үхтлээ цонхийсон царай харагдлаа. 

	Дю Руа түүн дээрээс тонгойж, төвөнхийг нь бяц базах сан гэхээс байж ядан салганаад

	— Ингэж адгийн муухайгаар баларснаа хүлээх зоригтой байх юм байгаа биз? гэж шүдээ хавиран хэлэхэд журам сахиулагч хажуугаас нь

	— Та хэн гэгч вэ? гэж асуув.

	Бантаж гүйцсэн банзал эр дуугүй л байв.

	— Би цагдаагийн дарга байна. Танаас нэр усаа хэлэхийг шаардаж байна гэхэд нь Дю Руа улам дошгирч чичиргэнэн

	— Муу хулчгар, хэлээч, хэлэхгүй бол хэн болохыг чинь би хэлээд өгье! гэж хашхичив. Тэгэхэд нь орон дээрх хүн

	— Дарга аа, энэ амьтнаар намайг битгий доромжлуулаач. Би хэнтэй ярих болж байна аа? Тантай юу, энэнтэй юү? Хэнд хариулах болж байна аа? Танд уу, энэнд үү? гэж аман дотроо хэлэхчээн боллоо.

	Харваас түүний хоолой ам нь аргаж хатсан бололтой.

	— Надад, зөвхөн надад хариулагтун. Би танаас хэн болохыг чинь асууж байна! гэж цагдаагийн дарга шаардав.

	Нөгөө хүн дуугүй хэвээрээ, хөнжлөө эрүүндээ тултал татчихаад ийш тийшээ гөлөлзөхөд үзүүрийг нь имэрсэн богинохон живэр сахал нь зэвхийж цайсан нүүрэн дээрээ тас хар юм шиг харагдав.

	— Тэгэхлээр та чинь хариулах дургүй байна уу? Тэгвэл би таныг баривчилна даа. Юутай ч гэсэн босогтун. Хувцасласан хойно чинь байцъя гэж даргыг хэлэхэд хөнжил дороо бие нь хөдөлж, уруул нь өмгөнөн

	— Би та нарын дэргэд босох аргагүй байна гэлээ.

	— Яагаад тэр бил ээ? гэж журам сахиулагчийн лавлахад тэр хүн

	— Яа... яагаад... гэвэл... би бүр чармай нүцгэн байна гэв.

	Дю Руа мушилзан инээмсэглэж газар унасан цамцыг нь авч, орон дээр чулуудаад

	— Зүгээр!.. Босчих!.. Миний эхнэрийн дэргэд тайлж чадсан юм чинь миний дэргэд хувцаслахыгаа юман чинээ санахгүй байх биз гэж хашхичив.

	Дю Руа тэгж хэлээд, цааш эргэж зуух руу очив.

	Энэ зуур Мадлена айж ичихээ нэгэнт больж, хамаг хэрэг баларчээ гэж ойлгомогц яахаас ч буцахгүй, ямар ч ааш гаргахад бэлхэн болжээ. Нүүр царай нь яасан ч яадаг юм гэсэн байртай болоод нүд нь зоримог ширүүн харцтай үзэгдэж, яг л зочид хүлээн авч байгаа юм шиг цаас хуйлж гал асаагаад зуух тойрсон хазгай муруй суурьтай арван лааг арвуулыг нь асаав. Тэгээд зуухны гантиг самбар түшин, ягаавтар хайрцгаас тамхи гаргаад асааж татан, нүцгэн хөлөө унтарч буй дөлөнд ээсэнд, арай ядан тогтож байсан банзлынх нь ар хормой сөхөгдлөө.

	Цагдаагийн дарга, хүүхэнтэй цуг байсан эрийн хувцаслах зуур түүн рүү дөхөн очив. Гэтэл Мадлена өөдөөс нь маш шазруун енгүүтэй байдлаар

	— Эрхэм ноёнтон гуай, та үргэлж иймэрхүү юмаар хөөцөлдөж явдаг уу? гэв.

	— Аль болох цөөхөн явахыг хичээдэг дээ, эрхэм хатагтай! гэж дарга үнэнээсээ төлөв томоотой хэлбэл Мадлена хорсолтойёо мушилзан

	— Танд их баярлалаа, өөдтэй ч ажил биш дээ, энэ тань гэж хэлэв.

	Мадлена хар хүнийхээ байгааг мэдээгүй дүр үзүүлнэ.

	Энэ завсар нөгөө хөнжил дотор байсан хүн босжээ. Өмд гутлаа угласан болоод, хантаазаа өмсөж ядан хүрч ирэхэд цагдаагийн дарга түүнээс

	— Хүн гуай, та одоо л хэн болохоо надад хэлнэ үү? гэхэд нь бас л хариу эс хэлэв.

	— Тийм бол би таныг баривчлахаас даа гэж дахин шаардахад

	— Надад битгий гар хүрээрэй! Хуулиар хамгаалуулсан эрхтэй хүн шүү гэж тэр хүн гэнэт орилох шахан чанга хэлэв.

	Дю Руа цохиж унагах нь уу гэмээр ухасхийн дайрч 

	— Таныг гэмт хэрэг үйлдсэн газар чинь бариад байна, мэдэж байна уу, үгүй юү? Би таныг баривчилъя гэвэл дуртайдаа л барих байна гэж хашхирав.

	Тэгээд сэтгэл хөдөлсөндөө дуугаа тасалдуулан байж

	— Энэ чинь Ларош-Матье гэдэг хүн, гадаад явдлын яамны сайд байхгүй юу! гэж хашхичив.

	Цагдаагийн дарга санаанд ороогүй юм дуулсандаа цочин гэдрэг ухарч

	— Хүн гуай, та хэн болохоо надад хэлнэ үү, үгүй юү? гэж аман дотроо гүвтнэвэл тэр хүн биеэ барьж

	— Энэ удаад наад муу чинь худал хэлсэнгүй. Би үнэхээр Ларош-Матье сайд байна гэж бүхэнд дуулдахаар хэлэв.

	Тийн хэлээд Жоржийн энгэрт улаан толбо шиг гялалзан байх зүйл рүү хуруугаараа зааж

	— Энэ муу новшийг наад одонгоор нь шагнасан хүн байхгүй юү гэж нэмэв.

	Дю Руагийн царай, царай биш болж, ганцхан хөдлөөд одонгоо ховх татахад, хуу татуулсан тууз нь галын дөл шиг улсхийн үзэгдээд зуухны ам руу оров. Тэгэхдээ 

	— Тан шиг үл бүтэх юмны өгсөн одон нь ийм үнэтэй байдаг юм бий гэж хэлэв.

	Тэр хоёр өөд өөдөөсөө харан зогсоод, шүдээ зууж, нударга зангидан, уурлаж хорссондоо амь нь тэмцэн байхыг үзэхэд нэг нь сөрвөгөр сахалтай хатангир туранхай, нөгөө нь цагариглуулан имэрсэн сахалтай булцгар тарган харагдлаа.

	Дарга нэн даруй дундуур нь орж

	— Ноёд оо, биеэ бариарай; томоотой байж үзээрэй! гэв.

	Тэр хоёр хоёулаа эргэж, буруу харлаа. Мадлена зогссон газраасаа хөдлөлгүй, тамхиа татаж, инээмсэглэсээр байв.

	— Эрхэм сайд аа, би таныг энд байгаа Дю Руа авгайтай хамт байхад дээрээс чинь орлоо. Та хөнжилд, энэ хүүхэн нүцгэн шахам, таны хувцас өрөөгөөр нэг энд тэнд хаяатай байсан. Энэ бүхэн бол цөм банзалдаж завхайрч байсны баталгаа болж байна. Та бодит байдлын эсрэг маргах арга алга. Энэ талаар та юу гэх сэн бол? гэж цагдаагийн даргын ярихад

	— Надад хэлэх юм алга, та албан үүргээ ёсоор нь гүйцэтгэ гэж Ларош-Матье аман дотроо бувтнав.

	Дарга, Мадленад хандаж

	— Эрхэм хатагтай та, энэ хүн тантай явдаг гэдгийг хүлээнэ биз? гэвэл авгай яадаг юм гэсэн байртай

	— Тийм ээ, би маргахгүй, энэ хүн надтай явдаг юм! гэж хариулахад нь

	— Ингээд л болоо гэв.

	Журам сахиулагч өрөө тасалгаа ямаршуу байсан, дотор нь хаашаа янзтай байсны талаар зарим нэг зүйлийг тодруулж бичив. Энэ үед сайд хувцсаа бүрэн өмссөн бөгөөд пальтогоо гар дээрээ тохож, малгайгаа аваад, цагдаагийн даргын үзгээ цааснаас салгамагц

	— Би танд дахиад хэрэгтэй юү? Би яавал зохих болж байна? Явж болох сон бол уу? гэв.

	Дю Руа түүн өөд эргэж, зовохгүй инээмсэглэн

	— Юү гэнэ ээ, яалаа гэж явах юм бэ? Манай ажил дууслаа. Ноёнтон гуай, дахиад хөнжилдөө орсон ч болох, байна. Бид та хоёрыг хоёулхныг чинь орхино гээд цагдаагийн даргын ханцуйд хурууныхаа үзүүрээр хүрээд авч, — Эрхэм дарга аа, одоо явъя даа, бидэнд энд байгаад байх ямар ч хэрэгцээ алга гэв.

	Журам сахиулагч ялимгүй гайхаж түүний хойноос дагалдав. Жорж өрөөний босгонд тулаад зогсож, түүнийг өмнөө гаргах гэв. Дарга эелдэг зангаар татгалзсанд

	— Эрхэм ээ, та түрүүлээрэй гэв.

	— Би таны сүүлд гаръя гэж даргын хэлэхэд Дю Руа мэхийн тонгойж, ёжлон хүндэтгэсэн байдлаар

	— Эрхэм дарга, одоо таны ээлж. Энд би бараг гэртээ байгаа юм чинь гэж хэлэв.

	Тийн гараад тун болгоомжтой, тэгэхээс тэгэх гэж даруу зан гарган хаалгыг нь аяархан хаажээ. 

	Жорж Дю Руа цагийн дараа гэхэд «Францын аж байдал» сонины газар ирчихсэн байв.

	Вальтер хэдийнээ иржээ. «Францын аж байдал» сонин сүүлийн үед ихэд нэрд гарч, улам бүр өсөн газар авч байгаа банкны амжилт олоход багагүй тус хүргэсэн ч урьдын адил Вальтерын шууд удирдлага, хараанд гарсаар байжээ.

	Эрхлэгч, Дю Руагийн өөдөөс дүрлийн ширтэж

	— Энэ чинь та юу? Та яагаад ийм хачин болчих оо вэ? Өнөөдөр манайхаар юунд очсонгүй вэ? Сая хаанаас ирэв ээ? гэж асуув.

	Хэлэх үг нь ямаршуу санагдахыг урьдаас бодож сайтар итгэсэн Дю Руа үг бүрээ тодосгон

	— Би дөнгөж сая гадаад явдлын яамны сайдыг унагачхаад ирлээ гэж хэлэв.

	Вальтер түүнийг тоглож байна гэж бодоод

	— Сайдыг унагасан ий?.. Яаж? гэж асуусанд

	— Би танхимыг өөрчилнө дөө. Тэгээд л тэр. Энэ бузар юмыг зайлуулах цаг аль хэдийн болсон юм гэв.

	Өвгөн гайхаж хоцроод, түүнийг согтуу байгаа юм уу гэж бодон

	— Та чинь бие ухаан зүгээр биз? гэж аман дотроо хэлбэл Жорж

	— Зүв зүгээр. Би дөнгөж сая эхнэрээ Ларош-Матье гуайтай байхад нь бариад ирлээ. Цагдаагийн дарга, тэдний завхайрч байсныг тогтоосон. Ингээд энэ сайд өнгөрөв өө гэж хэнэггүй хариулав.

	Вальтер бүр ч гайхаж, учраа олохоо болимогц, нүднийхээ шилийг духандаа болгож

	— За тэр яах вэ, та тоглож байна уу? гэхэд

	— Үгүй шүү. Тэр ч байтугай энэ тухай мэдээ бичнэ дээ гэв.

	— Тэгээд та яах гэсэн юм бэ? гэхэд нь

	— Би тэр луйварчин, нийгэмд халтай үл бүтэх этгээдийг унагах гэж байна! Миний замд хөндөлдсөн хэн боловч болгоомжилбол таарна! Би хэн гуайг ч өршөөхгүй шүү! гэж малгайгаа сандал дээр тавингаа хэллээ.

	Эрхлэгч, чухам юу болсныг авсаар ер ойлгохгүй байсны учир

	— Тэгээд... таны эхнэр?.. гэж асуутал

	— Маргааш өглөө салах ажлаа хөөцөлдөнө. Би түүнийг үхэж талийсан Форестьед нь буцаана даа гэлээ.

	— Та салах гэж байгаа юм уу? гэхэд нь

	— Өөр яах юм бэ? Би амьтны доог болсон. Гэхдээ эднийг улайн цайн барих гэж гэнэхэн хонгорын дүр үзүүлж явсан юм. Одоо бүх юм нэг тийшээ болж, миний мэдэлд орлоо гэв.

	Вальтер одоо хэр нь гүйцэд ойлголгүй, Дю Руагийн өөдөөс алмайран ширтэж суухдаа «Чөтгөр ав! Энэ золигтой чинь эвтэй байлгүй болохгүй нь» гэж бодлоо.

	— Би одоо чөлөөтэй болсоон... Жаал зугаа хөрөнгө мөнгөтэй ч болсон. Аравдугаар сард, шинэ сонгууль болохоос өмнө нутгаасаа депутатад нэрээ дэвшүүлнэ. Манай нутгийнхан намайг сайн ч мэднэ. Нүдний булай болсон ийм эхнэртэй байж дээшлэх ахих, хүндтэй хүн болох аргагүй байсан юм. Тэр золиг л тархи толгойг минь эргүүлж, биедээ татаад урхиндаа оруулсан юм байхгүй юу. Гэвч ямар заль гаргадгийг нь мэдмэгцээ тэр бузрыг мөрдөж хянаж эхэлсэн юм гэж Дю Руа хэлээд тачигнатал хөхрөв.

	Тэгснээ байж

	— Хөөрхий муу Форестье араараа тавиулсаар байгаад л өнгөрсөн... Санаа амар, тайван, итгэлтэй хэвээрээ хууртсаар дууссан. Харин би түүнээс өв уламжлал болж надад ирсэн хорт хавдраас зайлсхийж чадлаа. Миний гар чөлөөтэй боллоо. Одоо ч би суга явна даа гэж хэлээд сандал зайдлан сууж, — Суга явна даа... гэж бодсон санаснаа дахин давтан хэлэх шиг боллоо.

	Өвгөн Вальтер нүднийхээ шилийг буулгалгүй бүлтийтэл ширтэж байхдаа «Тийм ээ, энэ золиг суга явна шүү» гэж өөрөө өөртөө хэлж суув.

	Жорж босож

	— Одоо нэг мэдээ бичье. Энийг болгоомжтой хийлгүй болохгүй байх. Харин энэ зүйл минь Ларош-Матьед аймшигтай цохилт болно гэдгийг мэдээрэй. Тэр үг сүггүй живнэ. Хэн ч түүнийг татаж гаргахгүй. «Францын аж байдал» сонин одоо түүнийг хамгаалж хаацайлна гэвэл утга учиргүй юм болно гэв.

	Өвгөн нэлээд эргэлзэж тээнэгэлзсэнээ, яавал ч яаг гэсэн байртай нэгэнтээ гараа дохиод

	— Дураараа л бол, тэр тэгж байхдаа л таарна гэжээ.

	
IХ

	Түүнээс хойш гурван сар өнгөрчээ. Энэ хооронд Дю Руа хөөцөлдөж, гэр бүлийн баталгаагаа цуцлуулсан тул эхнэр нь дахин Форестьегоороо овоглох болов. Вальтерынхан долоодугаар сарын арван таванд Трувиль руу явахаар товлоод салах ёс хийхээр нэг өдөр хотоос гадагш гарч эрүүл агаарт зугаацахаар тогтжээ.

	Пүрэв гарагт явахаар тохиролцсон учир өглөөний есөн цагт зургаан хүний суудалтай, дөрвөн морь хөллөсөн том тэрэг замд гарав.

	Сен-Жермений Генрихийн үзмэрийн танхимд өглөөний унд ууна гэлцэв. Де Казоль бэйлийн дэргэдээ байхыг байтугай царайг нь харахаас үзэж чаддаггүй Хонгор найз тэрхүү зугаалгад ганцаараа оролцох хүсэлтэйгээ илэрхийлсэн юм санж. Гэвч тэднийх явах өдрийнхөө өглөө эрт де Латур-Ивелен гүнийд очиж авчрахаар тогтсон нь урьд өдөр нь түүнд дуулгасан хэрэг байжээ.

	Морьд их хатираагаар хатиран Елисейн талын гудамжнуудыг өнгөрөөд, Булоны ой дундуур гарав.

	Тийм ч их халуунгүй зуны сайхан өдөр байлаа. Цэнхэр тэнгэрт хараацай шувууд элэн халин нисэж, мөр нь агаарт үлдээд, нэгэн хэсэгтээ балрахгүй байх мэт санагдана.

	Эмэгтэйчүүд арын суудалд суужээ. Ээж нь хоёр охиныхоо дунд сууж, эрэгтэйчүүд тэдний урдаас харан сууж дунд нь Вальтер, хоёр талд нь зочид суув.

	Сена мөрнийг гараад Балерьен уулыг хэжиж, Буживалийг өнгөрөн Пекад тулан тултал голоо даган.

	Де Латур-Ивелен гүн бол нас нэлээд ахисан, сийрэг урт хуузтай бөгөөд салхин түүний хуузыг үргэлж өрвөгөнүүлэн хийсгэж («Сахал нь салхины тоглоом болжээ» гэж Дю Руад элэглэх үг зохиох шалтаг болов) хоёр нүд нь Розаг энхрий дотноор ширтэн ширтэн явав. Тэр хоёр сарын өмнө гэрлэх ёс гүйцэтгэсэн юм санжээ.

	Жорж байн байн Сюзанныг харна. Тэр хоёр хоёулаа маш цонхийжээ. Дөрвөн нүд эсрэг ширтэлцэж, зөвхөн хоёр биедээ ойлголцдог ямархан нэгэн бодол санаагаа харах нүдний харцаар сэмхэн солилцоод, дав даруй өөр зүг нүд буруулан явцгаав. Харин Вальтер авгай санаа амар хөгжил баясгалантай явлаа.

	Өглөөний хоол нэлээд сунжирлаа. Парис руугаа хөдлөхийн өмнө Дю Руа дэвсэг дээгүүр сэлгүүцье гэж санал гаргажээ.

	Тэд эхлээд нутгийн байдлыг сонирхон үзэцгээв. Цөмөөрөө хэрмийн дагуу нэгэн эгнээ болон зогсоод хол ойрыг харж шагшрав. Сена мөрөн урт шилийн энгэр бэлийн ногоон зүлгэн дээр тааваараа сунасан аварга биет могойг санагдуулж, баялаг их усаа Мезон-Лафитад хүргэсэн нь үзэгдэв. Баруун гар талд нь толгойн орой дээр Марлийн усан хоолойн цамхаг сүндэрлэж, тэнгэр баганадсан дүрс нь асар том хөлтэй лужир бүдүүн төөлүүр хорхой гэмээр байхад тэртээ доор өтгөн шигүү ой дотроос Марлийн бараа харагдсангүй.

	Нүдний өмнө цэлийсэн зах хязгааргүй уудам талын дунд энд тэнд байх тосгон суурин, бяцхан төглийн гандмал ногоон дотор Везинийн цөөрөм цайвалзан, солгой этгээдэд маш хол Сартрувилийн шовх оройт сүм тэнгэр баганадсаныг харцгаалаа.

	— Ийм сайхан газар дэлхийд хаана ч байхгүй. Тэр байтугай Швейцараас ийм газар олохгүй шүү гэж Вальтер хэлэв.

	Тэд алгуурхан цаашлав. Цөм л жаахан саатаж, ойр тойрны нутаг орныг бахдан харахыг хүсэцгээжээ. 

	Жорж, Сюзанна хоёр тэднээс хэдэн алхмаар хоцорсхийн үлдмэгц Жорж бүдэг нам дуугаар

	— Сюзанна аа, би таныг... танд ухаангүй дурлаж байна гэвэл

	— Би ч бас танд дурладаг, Хонгор найз минь гэж Сюзанна шивгэнэв.

	— Хэрэв та миний эхнэр болохгүй бол би Парисаас зайлна, бүр Францаас ч зайлна гэхэд нь

	— Та манай аавтай яриад үз л дээ. Зөвшөөрөх ч юм бил үү гэжээ.

	Жорж тачаадан, үл мэдэг гараа хөдөлгөөд

	— Үгүй ээ, тэгээд нэмэргүй гэдгийг би танд олон удаа хэлсэн. Миний хувьд танай үүд хаалга хаагдаж, намайг сонины газраас хөөгөөд, өнгөрөхдөө та бид хоёр бие биеэ харах ч аргагүй болно. Албан ёсоор мэдэгдвэл тийм л гайхалтай үр уршигт хүргэнэ дээ. Та де Казоль бэйлтэй суухаар сүй бэлэг болчихсон байдаг, эх эцэг чинь таныг явж явж л «за» гэх байх даа гээд хүлээцгээж байгаа юм чинь гэж хэлэв.

	— Тэгээд одоо би яах вэ? гэж бүсгүй асуув.

	Дю Руа авсаар хариу хэлсэнгүй алгуурлаж, хажуугаас нь жишимхэн ширтсэнээ

	— Та миний төлөө юү ч хийхээс буцахгүй юу? гэж асуулаа.

	— Тийм гэж бүсгүйн хэлэхэд

	— Бүр байж болшгүй юм хийхээс буцахгүй биз? гэж лавлав. 

	Сюзанна

	— Буцахгүй гэлээ.

	— Бүр санаа оноонд оромгүй юм хийхээс буцахгүй юм биз дээ? гэвэл бас л

	— Буцахгүй ээ гэв.

	— Эх эцэг хоёрынхоо бодсоноос шал эсрэг юм хийж зүрхлэх үү дээ? гэхэд

	— Зүрхэлнэ гэж хариулав.

	— Үнэн үү? гэвэл

	— Үнэн гэлээ.

	— За тэгвэл цорын ганц зам байна. Надаас биш, танаас бүх юм үүсэх ёстой. Та ээж аавын эрх охин учраас санасан бодсоноо хэлдэг биз дээ. Тэгэхлээр та дахиад нэг дүрсгүй зан гаргасан л болно биз, тэгэхэд хэн ч гайхахгүй. За хө, та сонс. Та өнөө оройдоо, гэртээ харимагцаа л ээжтэйгээ уулз. Харин ээжийнхээ гав ганцаараа байхад орно шүү. Тэгээд миний эхнэр болох хүсэлтэй гэдгээ хэл. Ээж чинь тийм үг дуулаад маш их сэтгэл хөдөлж, сүйд болох байх... гэж Дю Руаг ярихад

	— Үгүй шүү, ээж заавал зөвшөөрнө! гэж Сюзанна дундуур нь оров.

	— Тийм биш, та түүнийг мэдэхгүй байна. Танай аав, ээж шиг чинь тэгтлээ их уурлаж дошгирохгүй шүү. Ээж чинь заавал татгалзана даа, харж л байгаарай. Гэвч та нэг л хэлснээрээ зогсож, зөвхөн надтай л сууна, өөр хэнтэй ч суухгүй гээд л байх юм шүү. Мэдэв үү? гэж асуухад

	— Мэдлээ гэв.

	— Та ээж дээрээсээ гараад аавдаа очиж, өнөө л хэлдгээрээ маш төв, хэнээс ч зөвшөөрөл авахгүй байртайгаар хэлэх ёстой гэхэд нь Сюзанна тэсэж ядан

	— Тэгнэ ээ тэгнэ, тэгээд цааш нь яах вэ? гэлээ.

	— Цааш нь хамгийн гол юм эхэлнэ дээ. Хэрэв та миний эхнэр болохоор шийдсэн бол, бүр хатуу шийдсэн бол, ёстой бүр хөдөлшгүй шийдсэн бол, хонгор хайрт бяцхан Сюзанна чамайгаа би аваад явна! гэж Дю Руаг хэлэхэд Сюзанна баярласандаа бараг л алга ташчих шахан хөөрч

	— Ямар их аз вэ! Та намайг аваад явах хэрэг үү! Хэзээ тэр вэ? гэлээ.

	Тийнхүү урьд номоос уншсан шөнийн хулгай, шуудангийн сүйх, замын буудал гуанз, бас бус элдэв сонин учрал гэв гэнэт амилан ид шидтэй юм шиг нүдэнд нь үзэгдээд одоохон бодит зүйл болон хувирах гэж буй мэтээр бодогджээ.

	— Тэгээд хэзээ явах юм бэ? гэж Сюзанныг дахин асуухад

	— Өнөө орой... өнөө шөнө л явна даа... гэж аяархан хариулав.

	— Бид хаашаа явах вэ? гэж Сюзанна салганан чичирч асуувал

	— Энэ чинь миний нууц. Та сайн бодоорой. Оргосноос хойш та надаас өөр хүнтэй суух аргагүй болно гэдгээ мэдээрэй! Ийм л ганц арга байна, гэвч энэ... таны хувьд маш аюултай зүйл шүү гэлээ.

	— Би шийдсээн... Тантай хаана дайралдах вэ? гэж бүсгүйг асуухад

	— Та гэрээсээ ганцаараа гарч чадах уу? гэж өөдөөс нь асуувал

	— Чадна, би явган хаалгаа онгойлгож чадна гэв.

	— За тэгвэл, шөнийн тэн хавьд, үүднийхээ сахиулын унтсан хойно, Итгэлтийн талбай дээр ир. Би таныг Тэнгисийн яамны өмнө сүйх тэргэнд хүлээж байя гэхэд нь

	— Би ирнэ ээ гэв.

	— Заавал ирнэ биз? гэж лавлавал

	— Бүр заавал гэлээ.

	Дю Руа бүсгүйн гарыг базаад авч

	— Ай, би танд ямар их дурлана вэ! Та ямар сайн, ямар их зоригтой хүүхэн бэ! Та тэгэхлээр де Казоль бэйлтэй суух дургүй байгаа юм уу? гэж асуувал

	— Ёстой дургүй гэв.

	— Таныг «үгүй» гэхлээр аав чинь их уурласан уу? гэвэл

	— Зөндөө уурласан! Бүр намайг хийдэд суулгана гэж занасан гэлээ.

	— Хэлээгүй юү, шийдвэртэй хөдлөхгүй бол болохоо больсныг харж байгаа биз дээ? гэж Жоржийн ятгахад

	— Би хэлснээрээ л зүтгэнэ гэж хариулав.

	Сюзанна оргох бодолд автагдан тэнгэрийн хаяа дагуулан ширтэж, Жоржтой хамт холын холд очно, энэ хүн намайг аваад явна! гэж бодохоос бахархан баярлажээ. Тэгэхдээ цаашдынхаа нэр төр, шившиг ичгүүрийг огтхон ч бодсонгүй. Ер нь юү хийж, ямар замд орж байгаагаа төсөөлж бодсон бол уу? Өөр нэгэн учир холбогдлын талаар тааж мэдсэн бол уу?

	Вальтер авгай эргэн харж

	— Миний охин, нааш ир! Чи тэнд Хонгор найзтай юү хийгээд байна даа? гэж дуудав.

	Тэр хоёр бусадтайгаа нийлэв. Удахгүй Вальтерынхны очих тэнгисийн амралтын тухайд яриа дэлгэцгээв.

	Ирсэн замаараа дахин явахгүйн тулд Шатаар дайрч буцахаар шийдэв.

	Жорж дуугаа хурааж, бодлогошрон, хэрэв энэ охин зориглож чадах л юм бол би санасандаа хүрэх нь байна! гэж бодож явав. Тэр бүтэн гурван сарын турш хөөцөлдөж, царайлаг сайхныхаа урхинд оруулж охины дурыг булааж, сэтгэлийг татаж, бишрүүлэн эзэмдэж дуусаад гагцхүү Дю Руад байхаас өөр хэнд ч байдаггүй тэр чанараараа бүсгүйг дагуулж, тэрхүү хөнгөн шингэн хүүхэлдэйн зүрхийг төвөггүй эзэмшсэн юм санжээ.

	Жорж юуны өмнө Сюзанныг де Казоль бэйлээс татгалзуулж, одоо цуг оргохыг ятгажээ. Үнэндээ өөр зам байсангүй тул чингэж оргохоор ятгасан хэрэг.

	Вальтер авгай надад охиноо өгөхийг яавч зөвшөөрөхгүй гэдгийг би сайн мэднэ. Авгай урьдын хэвээр надад дурлаж, нөгөө тайтгарч замхаршгүй дурлалаараа үүрд дурлана. Одоо хэр миний хөндий хүйтэн зангаас болоод биеэ барьж байгаа боловч цаанаа горьдлого эс тасран номхоршгүй тачаалд идүүлэн шаналж байгаа юм. Би яасан ч энэ хүүхний сэтгэлийг няцааж чадахгүй. Намайг Сюзаннатай нь суухыг хэзээ ч зөвшөөрөхгүй дээ гэж Жорж сайн мэдэх билээ.

	Гэвч охиныг нь аваад гэрээс нь холдуулж чадах л юм бол эцэгтэй нь эрх тэгш хүний ёсоор хэлэлцээ хийнэ дээ гэж бодлоо.

	Тийнхүү түмэн бодолд дарагдсан Дю Руа амьтан хүний асуултад ганц нэг үгээр хариулахчаан болж, юу ч ойлголгүй явжээ. Тэгээд хотод орсон хойноо л сая сэхээ оров.

	Сюзанна бас л бодлогошров. Дөрвөн морины хонх жингэнэх дуунд бүүвэйлүүлэн явахдаа сартай шөнийн үзүүр төгсгөлгүй их зам, харанхуй хөвч ой, замын уулзварын буудал гуанз, араасаа хөөгдөж яваагаа гадарлаж байгаагийн учир яаран морио юүлэх хөтөч нарыг зүүдэндээ үзэх лүгээ адил мансууран суужээ.

	Сүйх тэрэг харшийн хашаанд ормогц Вальтерынхан Жоржийг манайд орж хоол унд идэж уугаад яв л даа гэж гуйсан боловч Жорж татгалзаж, гэр лүүгээ явлаа.

	Гэртээ ирээд жаал зугаа юм идсэн болж, холын аянд мордох гэж буй юм шиг бичиг цаасаа янзлав. Аливаа этгээдэд гэм хор болж болох бичиг цаасаа шатааж, зарим нэгийг нь далд хийж, ганц нэг нөхдөдөө захиа бичив.

	Тэгэхдээ байн байн цагаа харж «Одоо ч тэднийд халуухан юм болж байгаа даа» гэж бодон зүрх нь битүү түгшүүрлэж, хэрэг бүтэхгүй бол яана? гэж бодов. Гэвч юунаас айх вэ дээ? Хэдийд ч аргалаад өнгөрч болдог сон. Нэгэнтээ л ийм том юм үүсгэж байгаагаас хойш хамаатай юу! гэж биеэ тайтгаруулна.

	Жорж арван нэгэн цагийн орчим гэрээсээ гарч жаахан сэлгүүцээд, сүйх тэргэнд сууж, тэнгисийн яамны олон гулдангийн дэргэдэх Итгэлтийн талбайд очоод зогсов.

	Тэр байсхийгээд л чүдэнз зурж цагаа харна. Арван хоёр цаг ойртоход байж сууж чадахаа болив. Хором бүрд сүйхний хаалгаар толгойгоо цухуйлгаж, Сюзанна ирж яваа эсэхийг харна.

	Хаана ч юм алсад нэгэн цаг арван хоёр цаг болсныг дохиолж, төдхөн түүнээс нааших хоёрын зэрэг цаг нэгэн зэрэг дохио өгч, дараа нь маш холд бас нэг цаг дуугарав. Цагийн дуу сүүлчийн удаагаа дуугараад таг болоход «Ингээд өнгөрдөг байжээ. Хэрэг баларч дээ. Сюзанна ирэхгүй нь» гэж бодов.

	Гэлээ ч гэсэн иймэрхүү юман дээр тэвчээртэй байх хэрэгтэй гэдгийг мэдэх учир өглөө болтол хүлээхээр шийдлээ.

	Жаал байзнатал арван хоёр цаг арван таван минут болох нь дуулдаж, удалгүй арван хоёр хагас болж, дараа нь арван хоёр дөчин тав дуугарч, эцэст нэг цаг бодмогц шөнийн тэнд дуугарсантайгаа адилаар олон цаг уван цуван дохиогоо өглөө. Жорж хүлээхээ больж, чухам юу болсон бол гэдгийг тааж ядан толгойгоо гашилгаж байтал гэнэт сүйхний цонхоор эмэгтэй хүний толгой үзэгдэж

	— Хонгор найз, та энд байна уу? гэх нь дуулдав. 

	Жорж ухасхийн өндийхөд, амьсгаа нь боох шиг болж, 

	— Сюзанна, та юу? гэхэд нь 

	— Тийм ээ, би байна гэв.

	Тэр хаалганы бариулыг эргүүлж чадахаа байчхаад, 

	— Та юу... та юу... ороорой, ороорой гэхээс цаашгүй болжээ.

	Сюзанна ормогц хажуугийн суудал дээгүүр ойчлоо. Жорж «Яваарай» гэж хөтөч рүү хашхирсанд тэрэг ч хөдөллөө. 

	Сюзаннын амьсгаа давхцан үг дуугарч чадахгүй байв.

	— За тэгээд юу болов оо? гэж Жоржийн асуухад

	— Ай, маш аймшигтай юм болсон, ээжтэй ярихад л хамгийн хэцүү байсан гэж ухаантай ухаангүй шивгэнэв. 

	Жорж сэтгэл догдолсондоо бие нь салганан

	— Ээжтэй чинь үү? Тэгээд ээж чинь юү гээ вэ? Хэл л дээ гэхэд

	— Мөн ч аймаар юм болсон. Би урьдаар бодож, шууд ороод л хэлсэн. Тэгсэн чинь «Яасан ч үгүй! Яасан ч үгүй!» гэж хашхираад царай нь зэвхийрээд ирсэн. Би тэгэхлээр нь уйлж унжиж, уурлаж загнаж, Жоржоос өөр хүнтэй яасан ч суухгүй гэсэн. Намайг цохиод авах вий гэж айсан. Ээж яг л галзуурсан хүн шиг болоод, чамайг маргааш өглөө хийдэд аваачна гэсэн. Би ер ээжийн тийм байхыг огт үзээгүй, бүр огт үзээгүй! Тэгтэл ээжийн тэгж загнахыг аав дуулчхаад орж ирсэн. Ээж шиг их уурлаагүй, гэхдээ таныг надтай сууж бараг л таарахгүй хүн дээ гэж хэлсэн. Тэдэнд миний уур хүрсэн гэдэг жигтэйхэн, тэгээд л тэднээс илүү чанга орилоод байлаа. Аав өөртөө тун ч зохиогүй эмгэнэлтэй дуугаар намайг энэ гэрээс арил тонил гэж хөөсөн. Тэгмэгц нь би тантай оргохоор бүрмөсөн шийдсэн. Тэгээд хүрээд ирсэн минь энэ. Бид одоо хаашаа явна вэ? гэж асуув.

	Дю Руа түүний бүсэлхийгээр тэвэрч илж таалан, ярих яриаг нь сэтгэл уяран сонсож, эх эцгийг нь битүүдээ хараалын муугаар хараан зүхэв. Гэвч нэгэнт охиныг нь гартаа оруулснаас хойш, одоо хэн болохоо тэдэнд үзүүлнэ дээ гэж бодов.

	— Бид хоёр галт тэрэгнээс хожимдсон. Одоо Севр орж, тэндээ хононо. Маргааш Ларош-Гийон орно Мант, Боньер хоёрын хооронд байдаг Сенын эргийн сайхан тосгон бий гэхэд нь

	— Би юу ч биедээ аваагүй шүү дээ. Ердөө өмссөн хувцсаараа л гарсан гэж Сюзанныг хэлэхэд Жорж амарлингуй инээмсэглээд

	— Зүгээр, хоёулаа аргална! гэж хариулав.

	Сүйх тэрэг гудамжаар дэнхэлзэн явахад, Жорж бүсгүйн гарыг аваад болгоомжтойхон хүндэтгэх байдлаар үнсэж эхлэв. Жорж үнэн сэтгэлээсээ энхрийлэх хайрлахыг мэдэхгүй тул одоо чухам юу ярихыгаа мэдсэнгүй. Гэнэт бүсгүй уйлж явах шиг санагджээ.

	— Яав, миний бяцхан хонгор? гэж хирдхийн асуувал

	— Хөөрхий муу ээж минь, намайг алга болсныг мэдсэн бол нойргүй байгаа даа гэж уйлан хэлжээ.

	Вальтер авгай үнэхээр унтсангүй.

	Сюзанныг өрөөнөөс гарахад нөхөртэйгөө хоёулхнаа үлдсэн байжээ.

	Авгай санаа сэтгэлээр унаж хачин болоод

	— Ай бурхан! Энэ юү гэсэн үг вэ? гэж дуугарахад Вальтерын уур хүрч

	— Цаад хорон санаат чинь охиныг маань биедээ татсан нь энэ дээ. Казольтай битгий суу гэж тэр л ятгасан байх. Муухай золиг, охины маань инжинд л шунаж байхгүй юу! гэв.

	Вальтер догшрон уурлаж, өрөөнийхөө хоёр булангийн хооронд цааш нааш холхиж гарснаа

	— Чи ч гэсэн өөрцгүй дандаа л тэрийг биедээ татаж сүйд болоод л, нялганаж долигонож, нялуурч байгаа биз дээ. Өглөөнөөс үдэш болтол «Хонгор найз, Хонгор найз» гэхийг чинь л дуулдаг байсан. Тэрний чинь ашиг нь гарч байгаа нь энэ дээ гэв.

	Авгайн царай үзэшгүй муухай цайж

	— Би... түүнийг... биедээ тат аа юу? гэхэд

	— Тийм ээ, чи! гэж Вальтер улаан нүүрэнд нь хэлээд, — Та нар цөмөөрөө л түүнд сүйд болж, ухаан мэдээ тавьдаг байсан, нөгөө Марель ч тэр, Сюзанна ч тэр, ер нь цөмөөрөө. Чамайг Жоржийг харахгүйгээр хоёр хонож чадахаа больсныг чинь мэдээгүй гэж бод оо юу? гэв.

	Вальтер авгай нуруугаа цэхэлж

	— Надтай ийм юм ярихыг би зөвшөөрөхгүй. Намайг та нар шиг мухлаг сахиж хүмүүжээгүй хүн гэдгийг мартаж байх шиг байна гэж тун эмгэнэн гашуудаж, дуугарав.

	Вальтер гуай хэлэх үгээ олж ядсанаа «За та нар ямар чөтгөртэйгөө нөхөцдөг санж вэ!» гэж уурлан хашхираад хаалга саван гарч одлоо.

	Вальтер авгай ганцаараа хоцроод, толь руу өөрийн мэдэлгүй ухасхийн хүрч, болсон бүх явдал даанч байж боломгүй, аймшигтай муухай санагдсанд энэхэн агшинд хөгширчхөөгүй байгаа даа гэж нүүр царайгаа харлаа. Сюзанна Хонгор найзад дурласан гэнэ ээ! Хонгор найз Сюзаннатай суух гэнэ ээ! Үгүй, Сюзанна андуурсан байж таарна, тийм юм байх ёсгүй! Манай охин тэр сайхан эрд талтай байсан байж бүрнээ болох юм, тэгээд л намайг өрөвдөж, түүний эхнэр болгон өгөх байлгүй гэж найдсан биз. Гэтэл Жорж яагаа бол? Сюзаннатай хуйвалдах ёсгүй дээ! гэж авгай их гайд дайруулсан хүн шиг есөн шидийн юм бясалган, ямар ч учраа олохоо болив. Тэгснээ, үгүй дээ, Хонгор найз, Сюзаннын ингэж аашлахыг ер мэдэхгүй байгаа байх гэж бодлоо.

	Чухамхүү Жорж энэ хэрэгт оролцсон бол уу, үгүй бол уу гэдгийг авгай удтал бодов. Хэрэв Сюзаннын замыг нь алдуулсан бол түүн шиг бузар булай амьтан байх уу даа! Ингээд ер юү болдог бол? Ямар их аюул, ямар их зовлон намайг угтаж байна вэ! гэж бодлоо.

	Хэрэв Жорж энэ хэрэгт холбогдолгүй бол уг гайг арилгаж болно. Сюзанныг хагас жил хэртэй холын аянд аваад явчихад л хамаг юм мартагдана. Гэтэл өөрөө Жоржийн нүүрийг яаж харна аа? Би одоо хэр нь дурласан хэвээрээ л байгаа шүү дээ. Энэ тачаадах хүслэн биед минь сум шиг шаагаад сугалахын аргагүй болсон шүү дээ гэж бодно.

	Тийн Жоржгүйгээр амьд явснаас үхсэн нь дээр болсон цаг байжээ.

	Вальтер авгай энэлэн шаналахын зэрэгцээ эргэлзэн зовж бие махбодыг нь өвчлүүлсэн зовуурьтай тодорхой бус бодлоос тархи толгой нь хага ташив. Энэ байдлаас гарах замыг үхтлээ хайж, юу болж байгааг мэдэх аргагүй цөхрөнгөө барлаа. Цагаа харвал нэг өнгөрч байжээ. «Тэсэж чадахгүй нь. Ингэсээр галзуурах нь байна. Ер нь бүгдийг нь мэдэж авъя. Одоохон очиж Сюзанныг сэрүүлээд асууя» гэж шийдлээ.

	Авгай чимээ гаргахгүй санаатай, шаахайгаа тайлаад лаа барьсаар охиныхоо өрөө рүү очиж, аяархан үүдийг нь онгойлгоод, дотогш орж ор дэрийг нь хартал хов хоосон, үнгэгдэж үрчийгээ ч үгүй байж байх нь тэр. Үзсэн даруйдаа сэжиг ажиг огт авсангүй, одоо болтол эцэгтэйгээ л үзэлцэж байгаа юм байх даа гэж бодов. Тэгтэл гэнэт аймшигтай нэгэн бодол уураг тархинд нь харван орж ирсэн тул нөхөр лүүгээ хар гүйхээрээ очиж, амьсгаадаж ядан, царай зүсээ цонхийлгоод унтлагын өрөө рүү нь орвол Вальтер орондоо орсон ч юм уншаад хэвтэж байжээ.

	— Юу болов оо? Чи яав аа? гэж Вальтер айн хирдхийж асуухад

	— Чи Сюзанныг харсан уу? гэж үгээ олж ядан асуув.

	— Би юү? Хараагүй. Тэгээд юу гэж? гэвэл

	— Цаадах чинь... цаадах чинь... яваад өгчээ. Унтлагынхаа өрөөнд алга байна гэлээ.

	Вальтер орон дээрээс дэвхрэн бууж, шаахайгаа угласан болоод, дан цамцтай чигээрээ охиныхоо өрөө рүү гүйлээ.

	Тэнд ормогцоо бүх юмны учрыг ойлгов. Охин нь оргожээ.

	Өвгөн сандалд лагхийтэл сууж, дэнгээ шалан дээр тавив.

	Араас нь орж ирсэн авгай нь

	— Одоо яана? гэж дуулдах төдий дуугарав.

	Өвгөн хариулах ч тэнхээгүй, уурлах ч тэнхээгүй болжээ.

	— Ингээд дууссан. Охин маань тэрний гарт орсон. Бид өнгөрөх нь энэ гэж Вальтер хэлэв.

	Авгайн царайнд тэр хаанаас даа гэсэн гайхах байдал илэрч

	— Өнгөрөх нь энэ гэдэг чинь юу вэ? гэж асуувал

	— Бодож цөхөх юмгүй! Одоо тэр, охинтой маань зайлшгүй сууж таарна гэж хариулав.

	Вальтер авгай ямархан нэгэн араатан улих мэт муухай хашхираад

	— Тэр үү? Яасан ч үгүй! Чи солиоров уу! гэхэд нь

	— Уй гашууг ульж хуцаад нимгэлдэггүй юм. Тэр л охиныг маань аваачсан, тэр л охины маань бузарласан хэрэг. Одоо болоход охиноо түүнд өгөхөөс дээр замгүй болсон. Харин ухаалаг хандвал хэнд ч мэдэгдэлгүй өнгөрч болох байна гэж гунигтай хэлбэл

	— Яасан ч үгүй, тэр яасан ч Сюзанныг авах ёсгүй! Би яасан ч зөвшөөрөхгүй! гэж аймшигтайяа сэтгэл хөдлөн, салганан чичирч дээр дээрээс нь хэлэв.

	— Цаадах чинь авдгаа авчхаад байна. Хийх юмаа хийчхээд байна. Тэгээд биднийг бууж өгөн өгтөл охиныг маань барьж, нууж байх болно. Хэл ам, хэрүүл шуугиан гаргалгүйхэн шиг даруй зөвшөөрсөн нь дээр байх гэж өвгөн ярилаа.

	Вальтер авгайн зүрх, хуваалцах аргагүй их уй гашуунд автагдан хэдэн хэсэг тасарч буй юм шиг болоод

	— Үгүй, үгүй! Би яасан ч зөвшөөрөхгүй! гэсээр л байв.

	Эцэст Вальтерын тэсвэр барагдаж

	— Олон юм яриад огт нэмэргүй! Тэгэхээс өөр зам алга. Ай, бузар золиг, биднийг мөн ч айхтар чадлаа даа!.. Үнэндээ зайтай эр юм аа! Бид тохитой томоотойн хувьд түүнээс дээр хүргэн олж болох л юм, харин хар ухаан, эрх тушаал хөөцөлдөхийн хувьд энэнээс өөр хүн олдох уу даа. Ёстой нэг гялалзсан ирээдүйтэй хүн дээ. Депутат ч болох байх, сайд ч болох байх гэхэд

	— Би Сюзанныгаа яасан ч түүнд өгөхгүй. Чи дуулав уу?.. Яасан ч үгүй! гэж авгай нэгэнт шийдсэн бололтой улам дошгиров.

	Бай байсаар Вальтерын уур хүрч, юмны учир мэддэг хүн гэсэндээ Хонгор найзын талд орж

	— Чи дуугүй бай... Тэгэх ёстой, тэгэх нь зайлшгүй гэдгийг хүн чамд хэлж байна. Чи яаж мэдсэн юм бэ? Бид харамсахгүй ч юм бил үү. Иймэрхүү маягийн хүмүүсийг хэзээ хэн болж болохыг нь хэлэх аргагүй байдаг юм. Гуравхан өгүүлэл бичээд л өнөө мангуу Ларош-Матьег унагасныг нь хар аа биз дээ, тэгэхдээ өөрийн байр суурь, нэр төрийг огтхон ч унагаагүй шүү дээ, араараа тавиулсан эр нөхрийн хувьд маш хэцүү ажил байсан нь мэдээж. Одоо харж л байгаарай. Одоохондоо бид тэрний мэдэлд ороод байна. Тэрнээс тийм амархан салахгүй дээ гэв.

	Авгайд хашхирч гуугламаар, шалан дээр унаж өнхөрмөөр, үс гэзгээ зулгаамаар санагдаж,

	— Тэр охиныг минь авахгүй!.. Би ... дур.., дургүй байна! гэж галзуу мэт давтсаар л байв.

	Вальтер босож, шалан дээрээс дэнгээ аваад

	— Дуулж бай, чи бүх хүүхэнтэй адил тэнэг юм аа. Та нар сэтгэлийг боддог улс. Цаг үеийн байдалд зохицож чаддаггүй... шал тэнэг улс. Түүнийг охинтой маань сууна гэж чамд хэлж байна шүү. Тэгсэн нь ч дээр байх! гэж хэлээд шаахайгаа пар пар чирсээр өрөөнөөс гарч одов. Дуг нойрондоо дугжирсан айлын өргөн гудмаар дан цамцаараа яваа нь чөтгөр л ийм байдаг болов уу гэмээр инээдтэй харагдаж, чимээ авиа гаргалгүй өөрийнхөө унтдаг өрөө рүү орчхов.

	Вальтер авгай байрнаасаа хөдөлсөнгүй, тэсэшгүй их уй гашуунд автагдаад, чухам юу гэгч болж байгааг одоо хэр нь бүрэн ухалгүй шаналсаар л байжээ. Тэгснээ энэ чигээрээ өглөө болтол зогсоод байх чадалгүйгээ мэдмэгц, эндээсээ зайлмаар, харсан зүг рүүгээ гүймээр, тус дэм эрмээр санагдав.

	Би хэнд хандвал таарах вэ? гэж өөрөө өөрөөсөө асуув. Хэнд хандах вэ? гэж бодоод бодоод олигтой хариу олсонгүй. Ламд очих уу? Тийм ээ, ламд очих хэрэгтэй! Ламын хөлд унаж, хамаг нүглээ хэлж, тайтгаршгүй уй гашуугаа нэгд нэгэнгүй тоочъё, тэгвэл ламтан тэр муухайг Сюзаннатай минь суулгах учиргүйг ойлгож, арга бодох байлгүй гэж бодлоо.

	Одоохон, энэ даруйдаа л ламд очъё!

	Гэтэл ламыг хаанаас олох вэ? Хаашаа гүйх вэ? Эндээ байгаад байх тэнхэл барагдаж байдаг.

	Тэрхэн зуур, усан дээр яваа Есүсийн гэгээн дүр зүүд зэргэлээ шиг нүдэнд нь үзэгджээ. Яг л зургийг нь үзэж байгаа юм шиг тодхон харав. Тэгэхлээр тэр Есүс дуудаж байгаа байх нь «Наашаа ир. Миний хөлд сөгд. Би чамайг тайтгаруулж, хэрхэхийг зааж өгье» гэж байх шиг бодогдлоо.

	Авгай лаа авч, доошоо буугаад, ургамлын хүлэмж дундуур явав. Есүс бурхан хамгийн цаад мухарт, чийг оруулахгүй гэж шилэн хаалгыг нь түгжээд орхидог бяцхан тасалгаанд байжээ.

	Түүнийг ямар нэгэн гайхалтай ойн дундах сүмийн бунхан гэж бодмоор ажээ.

	Вальтер авгай өвлийн цэцэрлэгийг зөвхөн цахилгаан гэрэлтэйд харж явсан учир одоо хав харанхуй шугуй ширэнгэ нь аймаар үзэгдэнэ. Халуун орны сахлаг ургамлын үнэр тархи толгой мансууруулна. Хаалга цөм хаалттай, тэрхүү шилэн бүрхүүлтэй ер бишийн модноос гарах үнэрт цээж давчдаж, тархи мэдрэл дуниаран, бие сэтгэл нэг талаар зовуурилж, нөгөө талаар тайвширч, хамаг бие махбод сэргэж байна уу гэмээр болсноо үхлийн өмнөх зовуурьт автагдах мэт болно.

	Хөөрхий эмэгтэй айн хэлмэгдэж, аяархан гишгэлэн явахад, дэнгийн сүүмэлзсэн гэрэлд харанхуй дундаас хачин хачин ургамал үзэгдэж, нэгэн үе үл мэдэгдэх араатан амьтан, нэгэн үе хий юм, чөтгөр шулам, нэгэн үе огт үзэгдэж харагдаагүй тахир татуу амьтан харагдах шиг болно.

	Гэнэт Христийн дүр харагдлаа. Авгай бурхны гэгээн дүрийн цаадах хаалгыг онгойлгоод өвдөг сөхрөн уналаа.

	Вальтер авгай эхлээд учир зүггүй залбирч, тэнгэр бурханд хайртай сүсэгтэйгээ гаргаж хэлэхийг оролдон, өөрийн ухаангүй гуйж гувшжээ. Тэгээд залбирлын ид үе нь буурахад, толгойгоо дээшлүүлж ширтмэгцээ айн дагжив. Лааны сүүмэлзсэн гэрэл бурхныг доороос нь бүдэгхэн гэрэлтүүлж, тэр агшинд бурхан Хонгор найзтай туйлын адил үзэгдсэн тул өмнө нь бурхан тэнгэр бус, явдаг хархүү нь хараад зогсож байх шиг санагджээ. Тийм ээ, аргагүй л Жоржийн нүд, Жоржийн дух, Жоржийн төрх, Жоржийн ихэмсэг хүйтэн харц байж байх нь тэр ээ!

	«Есүс! Есүс! Есүс!» гэж авгай шивгэнэв. Гэтэл Жорж гэсэн үг аман дээр гарч ирэх гээд байв. Тэгтэл гэнэт яг өдийд Жорж охины минь эзэмдээд байгаа бол уу гэдэг бодол түүний толгойд орж ирэв. Охинтой минь хоёулхнаа хаа нэгтэй, ямар нэгэн өрөөнд байгаа бол уу? Жорж Сюзанна хоёр цуг байна гэнэ ээ! «Есүс!.. Есүс!» гэж дахин залбиран нэг үе охиноо, нэг үе явдаг хүнээ бодлоо. Тэр хоёр нь нэг өрөөнд байгаа... одоо яг шөнө байна. Авгай хоёулыг нь харах шиг болов. Яг л өмнө нь байгаа энэ зургийн оронд ив илхэн зогсож үзэгдэв. Тэр хоёр бие биеэ харж мишээн, үнсэлцэж байх юм. Өрөө нь харанхуй, орон дээрх хөнжил нь гэдрэг дэлгээстэйгээр харагджээ. Тэгэхлээр нь авгай босож, одоохон тэдэн рүү дайрч, Сюзанныг үсдээд, Жоржийн гараас мулт татаж авъя гэж бодов. Тийн охиныхоо хоолойнд асаж, энэ хүнд биеэ өгч үзэшгүй муухай нүгэл үйлдсэн охиноо багалзуурдаж алъя гэж бодоод биед нь хүрлээ гэсэн нь дарайсан хатуу даавуу гарт өртжээ. Авгай Христийн өлмийнд хүрсэн хэрэг байлаа.

	Авгай зэрлэг муухайгаар хашхираад гэдрэгээ уналаа. Лаа нь хэд эргэлдээд унтрав.

	Тэгээд дараа нь яасан гэж бодно? Учир нь олдохгүй хачин аймшигтай юм мөрдөж мөшгөөд салсангүй. Жорж, Сюзанна хоёр тэврэлдээтэйгээ өмнө нь зогсоход Есүс Христос бурхан тэдний гэмт дурлалыг ивээн дэмжиж байх ажээ.

	Вальтер авгай өөрийнхөө өрөөнөөс өөр газар байгаагаа бүүр түүр гадарлаж, босон харайж гүйхийг оролдсон боловч тэнхээгүй болжээ. Ямархан нэгэн далдын хүч хамаг биеийг нь эзэмдэж, үе мөчийг нь хөшөөсөн ч ухаан мэдрэлд нь хараахан хүрээгүй байв. Гэлээ ч гэсэн халуун орны тийм гэх тэмдэггүй дүрс хэлбэртэй агаад анхилам үнэр нь хүний оюун мэдрэлд орж унтруулдаг ургамлаас болоод хачин зовуурьтай нойронд дийлдэж, элдэв хий юмс хийгээд бодит бус зохиомол юмсыг үзэж сүнсээ зайлтал айсан хүний ухаан мэдрэлээс хэтрэхгүй болжээ.

	Өглөөгүүр Вальтер авгайг мэдээ тавьж, бараг амьсгаагүй болчихсон хэвтэхийг «Усан дээр яваа Есүсийн» өмнөөс олж, амь нас нь тун аюултай байгааг мэдэцгээв. Авгай бүр маргааш нь ухаан оржээ. Тийн ухаан ормогцоо л уйлж гарсан байна.

	Тэднийх Сюзанныхаа алга болсныг хүн амьтанд тайлбарлахдаа гэв гэнэт л хийдэд очоод суучихсан гэцгээжээ. Удалгүй Вальтер гуай Дю Руагаас урт гэгчийн захидал хүлээн авч, Сюзаннатай суухыг нь зөвшөөрсөн хариу илгээв.

	Хонгор найз уул захидлыг яг Парисаас явдаг дээрээ бичээд шуудангийн хайрцагт тавьсан байж. Түүндээ аль хэдийнээс Сюзаннад хайртай дуртай болсноо гоё сайхан үгээр дурдаад, харин энэ тухай бид хоёр ер ам нээгээгүй явсан юм, гэтэл Сюзанна өөрийн дураар хүрч ирээд «Би танай эхнэр болох дуртай» гэсэн, тийм учраас дэргэдээ байлгаж, тэр ч байтугай эх эцгээс нь хариу аван автлаа нуух нь зүйтэй гэж үзэв гэжээ. Тэгэхдээ би охины чинь сэтгэлийг бодохоос бус та нарын хууль ёсны эрхийг тийм их юманд үнэндээ бодохгүй байна гэж нэмж бичсэн байлаа.

	Дю Руа санаснаа биелүүлмэгцээ Слозанныг Парист авчраад гэрт нь айлчлуулж, өөрөө эх эцэгтэй нь уулзахаас дав дээрээ түдгэлзэв.

	Тэр хоёр Сенын эргийн Ларош-Гийон гэдэг газар зургаа хоносон байна.

	Сюзанна тэгтлээ ихээр хэзээ ч баясаж хөгжиж үзээгүй юм санжээ. Тэр өөрийгөө малчин болсноор дүрсэлж, Дю Руа түүнийг дүүгээ гэж үзэж, үнэхээр ч тэдний хооронд энгийн дотно хэр нь цэвэр үнэнч харьцаа тогтлоо. Ер нэг үгээр хэлбэл амраг сэтгэлийн үерхэл үүсжээ. Дю Руа холын хорон бодлогын үүднээс охины онгон биеийг хөндөлгүй ариглан гамнаж байв. Сюзанна Ларош-Гийонд очсоныхоо маргааш дотуур хувцас, хөдөөгийн гоёл худалдаж аваад хээрийн цэцгээр чимэглэсэн том гэгчийн сүрлэн бүрх тавьж загас дэгээдэхээр явжээ. Түүнд орон нутгийн байгаль үзэсгэлэн төгөлдөр санагдаж, тэнд эрт цагийн цамхаг, гайхалтай гоё хана туургатай эртний шилтгээн байлаа.

	Жорж нутгийн наймаачнаас авсан хүрмээ өмсөж Сюзаннаг дагуулан голын эргээр хэсэж, завиар зугаална. Тийн явахдаа хааяа түргэн зуур үнсэлцэж, бүсгүйн үнсэх нь гэм халгүй гэнэхэн байхад Жорж тачаадан байж ядах боловч догдолсон сэтгэлээ эвтэйхэн барьж номхруулна. «Бид маргааш Парис орно, аав чинь бидний гэрлэхийг зөвшөөрсөн» гэж Жоржийн хэлэхэд Сюзанна

	— Болох нь энэ үү? Таны эхнэр байх нь надад хачин сайхан байна! гэж гэнэхэн сэтгэлээр хэлжээ.

	
X

	Константинополийн гудамж дахь хөлсний байрны бяцхан тасалгаанд харанхуй байлаа. Клотильда де Марель хаалган дээр Жоржтой уулзаад, дотогш гүйхээрээ орж шууд түүн өөд уулгалан дайрсан тул Жорж цонхны хаалтаа ч онгойлгож амжсангүй.

	— Тэгэхлээр, чи чинь Вальтерын Сюзаннатай суух гэж байгаа юм биз дээ? гэж тулган асуухад нь Жорж хүлцэнгүй номхноор зөвшөөрөөд

	— Чи чинь дуулаагүй байсан юм уу? гэж асуув.

	— Чи Вальтерын Сюзаннатай суух гэж байгаа юм уу? Энэ чинь дэндэж байна! Бүр хэтэрч байна гэм! Бүтэн гурван сарын турш надад нялганаж байсан чинь зөвхөн миний нүдийг хуурч аргалах гэсэн хэрэг байжээ. Надаас бусад нь цөм дуулсан байна. Манай хар хүн л сая надад хэллээ! гэж Клотильда машид хилэгнэн уурлав.

	Тэгэхэд Дю Руа албаар инээж, малгайгаа зуухны буланд өлгөөд, түшлэгт сандалд суужээ.

	— Чи чинь эхнэрээсээ салмагцаа л хүүхний анд мордож, тэр хоорондоо надаар хүүхнээ түр орлуулаад санаа амар байсан байх нь ээ? Чи ямар бузар амьтан бэ! гэж Клотильда нүүр өөд нь эгц ширтэж хэлэхэд

	— Тэгээд юу гэж? Манай эхнэр намайг мэхэлдэг байсан, би яг гэмт хэрэг үйлдэж байхад нь барьсан, тэгээд салсан, одоо өөр хүүхэнтэй сууж байна. Гайхах юм юу байна аа? гэж асуувал

	— Чи юутай зальтай, юутай аймшигтай амьтан бэ? гэж хүүхэн хоолойгоо чичрүүлэн шивгэнэв.

	Дю Руа мушилзан инээмсэглээд 

	— Чөтгөр ав! Тэнэг мангуу юмнууд үүрд тэнэг хэвээрээ л үлдэх юм аа даа гэв.

	Гэвч хүүхэн дээрх бодлоосоо салсангүй.

	— Би чамайг яахаараа эхлээд мэдсэнгүй вэ? Би чамайг ийм өөдгүй амьтан юм гэж даанч санасангүй гэвэл,

	— Үгээ олж хэлээрэй гэж гуйя хэмээн Жорж ихэмсэг дуугарав.

	Энэ үгийг дуулсан хүүхэн улам шатаж

	— Юу гэнэ ээ! Чиний бодлоор бол би чамтай гоё манж үгээр ярих болж байна уу? Чи надад зэрлэг хандаж болдог, би чамд үг дуугарч болохгүй болж байна уу? Чи хүн бүхнийг мэхэлж, хүн бүхнийг дарлаж, явсан газар бүхнээсээ цэнгэлийн цэцэг, бөөн мөнгө хоёрыг салгаж чаддаг хүн. Ийм байж, чи намайг өөртэйгөө журмын нөхөртэйгөө харьцдаг ёсоор харьц гэж байна уу? гэхэд Жорж уруулаа татвагануулан босож ирээд,

	— Дуугаа тат, тэгэхгүй бол хөөнө шүү гэв.

	— Хөөнө гэнэ ээ... Хөөнө гэнэ ээ... Чи намайг хөөх хэрэг үү... чи... чи юу даа?.. гэж Клотильда сүйд боллоо.

	Хүүхэн уурлан хорссондоо үг хэлж ч чадахаа болив. Гэвч уур хилэнг нь барьж байсан хэрэм гэнэт нурсанд,

	— Намайг хөөнө гэнэ үү! Эхэлсэн өдрөөсөө нааш энэ байрны чинь хөлсийг би төлж байгааг чи мартаа юу? Чи ч хааяа ганц нэг төлсөн л байх! Гэхдээ энэ байрыг хэн авлаа даа?.. Би шүү дээ... Хэн хадгалж байлаа даа?.. Би шүү дээ... Чи намайг хөөх санаатай гэнэ ээ? Жудаггүй нохой, чи дуугүй бай! Водрекийн үлдээсэн өвийн хагасыг Мадленаас хулгайлсныг чинь мэдээгүй гэж бод оо юу? Өөртэйгөө суулгахын тулд Сюзаннатай унтсаныг чинь мэдээгүй гэж бод оо юу? гэж бөөн үг урсгаж гарчээ.

	Дю Руа хүүхний мөрнөөс шүүрэн барьж сэгсчин

	— Чи тэр тухай ам битгий нээ! Би чамайг тэр талаар ярихыг хориглож байна! гэв. 

	Гэтэл Клотильда

	— Чи түүнтэй унтсан, би мэдэж байна! гэж хашхирав.

	Жорж энэ хүүхнээс юу л бол юу дуулаад тэсэж өнгөрч болох байсан ч чингэж худал юм хэлсэнд нь учиргүй уурлав. Хүүхнийг үнэн юм улаан нүүрэнд нь хэлэхэд зүрх нь галзуу юм шиг дэлсэж байсан бол тэр суух гэж буй бүсгүйг нь гүтгэсэн явдал уурлахын дээдээр уурлуулж, цохиод авах сан гэхээс гарыг нь загатнуулжээ.

	— Дуугаа тат... наад дуугаа тат... дуугүй байсан чинь дээр гэж дахин дахин хэлж, үр жимсийг нь унагах санаатай модны мөчир сэгсрэх лүгээ адилаар хүүхнийг учир зүггүй сэгсчжээ.

	Үс гэзэг нь өрвийж, нүд нь манагалзсан Клотильда

	— Чи түүнтэй унтсан! гэж хоолой мэдэн хашхирсаар л байв.

	Дю Руа түүнийг тавьж, маш хүчтэй түлхсэнд, хүүхэн хана мөргөн унаж, тэр даруй нааш эргэн, хоёр гар дээрээ өндийгөөд

	— Чи түүнтэй унтсан! гэж дахин нэг хашхирлаа.

	Жорж хүүхэн рүү дайран орж, дороо хийгээд яг л эрэгтэй хүн шигээр тэнхээ мэдэн зодож гарав.

	Клотильда дорхноо дуугүй болж, зөвхөн цохих тоолон ёолж, хөдлөхөө ч болиод, өрөөний булан руу нүүрээ шаан гомдоллон орилж байв.

	Дю Руа сая нэг юм зодохоо болиод шалан дээрээс босож, сэтгэлээ тайвшруулах санаатай өрөөн дотуур нааш цааш хэд алхав. Тэгснээ, нэг юм санав бололтой, унтлагын өрөө рүү орж, төмпөнд хүйтэн ус гоожуулаад толгойгоо дүрлээ. Дараа нь гараа угааж, хуруугаа сайтар арчаад, Клотильда яаж байгаа бол гэж үзэхээр эргэв.

	Клотильда хөдлөөгүй тэр чигээрээ шалан дээр хэвтэж аяархан эхэр татаж байлаа.

	— Чи хэдий болтол орилох хүн бэ? гэж түүнээс асуухад нь хариу хэлсэнгүй.

	Дю Руа өрөөний голд зогсоод, өмнөө сунан тарайсан хүүхний биеийг харж жаахан эвгүйрхэн тээнэгэлзэж байснаа, зүрхээ чангалж, малгайгаа зуухны булангаас аваад,

	— Баяртай. Явахдаа түлхүүрээ үүдний сахиулд орхиорой. Өндийж гийгүүлэхийг чинь хүлээж байх хүсэл алга гэж хэлээд гарч гаднаас нь хаалгаа цоожилчхоод, замдаа үүдний сахиулд

	— Хүүхэн дотор үлдсэн шүү. Удахгүй гарах байх. Аравдугаар сарын нэгнээс энэ байр надад хэрэггүй болсныг эзэндээ дамжуулаарай. Өнөөдөр чинь наймдугаар сарын арван зургаан. Тэгэхлээр би яг цагт нь санууллаа шүү гэж хэлчхээд гараад явлаа. Дю Руа дэлгүүрээр шалавхан орж, эхнэр болох бүсгүйдээ юүхэн хээхэн бэлэг авах ёстой байжээ.

	Хуримыг аравдугаар сарын хорин буюу парламентын амралт дуусахад хийх ёстой байжээ. Мадлены сүмд тэрлэх ёслол хийхээр бэлтгэв. Энэ хуримын талаар олон янзын яриа гарсан боловч чухам үнэн учрыг нь мэдэх хүн нэг ч байсангүй. Бүсгүйг оргуулсан талаар сэмхэн шивгэнэлдсэн ч нарийн дээрээ тодорхой юм алга байлаа.

	Вальтер авгай ирээдүйнхээ хүргэнтэй юү ч ярьдаггүй байж. Авгай, Сюзанна Жорж хоёрын суухаар шийдсэнийг дуулмагцаа, охиноо тэр шөнөд нь хийдэд илгээж, өөрөө ууртаа хор идсэн гэж зарц нар нь ярьжээ.

	Мөн авгайг ухаангүй байхыг олсон, одоо ч лав бие нь сайжрахгүй биз, үс нь бүрмөсөн цайгаад бүр эмгэн болчихсон, бурхан шашнаас өөр юм бодохоо байж, ням гараг болголд мөргөл хийдэг болсон гэж ярилцжээ.

	Есдүгээр сарын эхээр Вальтер гуай зөвхөн эрхлэгч болж, сонины ерөнхий редакторын албан үүрэг Дю Руа де Кантель баронд шилжлээ гэж «Францын аж байдал» сонин мэдээлэв.

	Үүний зэрэгцээгээр шог найруулалч, сурвалжлагч, нийтлэгч, уран сайхан ба театрын шүүмжлэгч нарыг бөөн бөөнөөр нь ажилд авлаа. Тэднийг аль эртнээс нийтлэгдсээр ирсэн нэр нөлөө бүхий сонины газраас их мөнгөөр цохиж авчээ.

	Хуучин хүндтэй ихэмсэг сэтгүүлч нар урьдынх шигээ «Францын аж байдал» сонины нэрийг дурдахад тоомсоргүй байдал үзүүлэн мөрөө хавчдаг нь нэгэнт болилоо. Тус сонин богино хугацаанд төгс ялалт хийсэн учир нэртэй утга зохиолч нарын анхандаа хайнга ханддаг байсан зангаас нь ор мөр ч үлдсэнгүй.

	Жорж Дю Руа, Вальтерынх хоёр саяхнаас бүх нийтийн анхаарал татсан тул «Францын аж байдал» сонины ерөнхий редакторын хурим ёстой л Парисынхны ярьдаг ганц юм нь болжээ. Мэдээнд нэрээ бичүүлдэг хүн бүхэн гэрлэх ёслолд нь заавал байлцахаар шийдэв. Энэ явдал намрын нэгэн нарлаг өдөр тохиолдлоо. Өглөөний найман цагт Мадлен сүмийнхэн Руаялийн гудамжинд гарч, үүднийхээ өндөр довжоон дээр өргөн улаан хивс дэвсэж явуулын хүний анхаарал татсанаараа, манай энд агуу сайхан баяр ёслол болох гэж байна хэмээн бүх Парисынханд зарлан тунхаглав.

	Контор луугаа явсан албан хаагчид, бүрэг даруу ажилчин хүүхнүүд, дэлгүүрийн захиалга авагч нар цөм харж, гөлрөн зогсоцгоохдоо, баячуул гэр бүлийн ёслолоо олонд гайхуулан үзүүлэхийн тулд ямар их мөнгө зарна вэ гэж боджээ.

	Хэрэгт дурлагчид арван цагийн орчим түүгээр чихцэлдэж эхлээд, удахгүй эхлэх болов уу гэж хэдэн минут зогссоноо, тарах нэг нь тарж байв.

	Арван нэгэн цагт цагдаа ирж, цаг мөч өнгөрөх тутам олшрон бөөгнөрөх хүмүүсийг мэдээд даруй тараан хөөж эхлэв.

	Удалгүй урилгатай хүмүүсийн түрүүч буюу цөмийг нь харж авахын тулд сайн суудалд сууя гэж яарагсад ирлээ. Тэд гол сүмийн хана даган сууцгаав.

	Тийн аажимдаа бусад хүн уван цуван ирсээр л байв. Торго дурдан намируулж плать сэрчигнүүлсэн авгай нар, урьд урьдынхаас ч улам их зантай болсон дээд зиндааны намбатай, төлөв халзан харчуул цугларлаа.

	Сүм аяндаа дүүрэв. Цэлийтэл нээсэн хаалгаар нарны гэрэл тусаж нүүрний суудлыг гэрэлтүүлнэ. Олон зул барьсан тахилын ширээ шаравтар туяа цацруулан ойлгох нь гол хаалгаар орох нүд гялбам туяатай зэрэгцүүлбэл өчүүхэн бүдэг агаад чухам түүнээс болж үүдний тавцан дээр гэрэл муутай ажээ.

	Уригдан ирсэн хүмүүс бие биеэ харж, найз нөхдөө дуудан уулзаж, хэсэг бүлэг болцгооно. Дээд зиндааныхныг бодвол барагтайхан сэтгэлтэй ирсэн утга зохиолчид шивэр авир гэлцэнэ. Эрэгтэйчүүл авгай хүүхнүүдийг шинжин ажиглана.

	Олны дундаас нөхрөө хайж явсан Норбер де Варен, дунд эгнээнд Жак Риваль сууж байхыг хараад ирж

	— Ингээд л ирээдүй маань үл бүтэх хорон санаатны гарт оров оо доо! гэв.

	Риваль атаархуу биш хүн байжээ. Тэр

	— Тэгэх тусмаа Жоржид сайн юм боллоо. Суга дэвшдэгээ дэвшиж дээ гэж Жоржийн талд хэлжээ.

	Тэр хоёр тэнд байгсдыг тэр тэр гэдэг юм хэмээн нэрлэцгээв.

	— Жоржийн эхнэр нь яасан бол, та мэдээгүй биз! гэж Ривалийн асуухад өвгөн яруу найрагч мушилзан инээмсэглээд 

	— Мэднэ ч гэхэд хэцүү, мэдэхгүй ч гэхэд хэцүү. Монмартрын районд амьтан хүнээс тасархай ганцаараа сууж байгаа гэж хүн надад ярьсан шүү... Гэвч... «гэвч» гэлгүй болохгүй нэг тал байна... Саявтраас «Өд» сонинд Форестье, Дю Руа хоёрынхтой жигтэйхэн адил улс төрийн өгүүлэл үзэгдэх болсон. Доор нь үл мэдэгдэх Жан Ледоль гэдэг хүний гарын үсэг байгаа юм. Тэр ухаантай сайхан залуу, манай найз Жоржтой нэг загварын хүн л дээ, саяхан Мадленатай танилцсан хүн дээ. Үүнээс үзэхэд Мадлена бол дөнгөж эхэлж байгаа хүнд дандаа хайртай байсан, хойшид тийм хүмүүст үүрд хайртай байх хүн байх аа даа гэдэг дүгнэлт хиймээр байна. Бас тэгээд баян хүүхэн шүү дээ. Водрек, Ларош-Матье хоёр тэднийхээр байнга зочилдог нь санамсаргүй хэрэг биш байсан биз гэвэл Риваль

	— Бяцхан Мадлена ч зүгээр хүүхэн шүү. Айхтар зальтай эм дээ! Ойртон танилцахын цагт сэтгэл татдаг байж таарна. Харин энэ Дю Руа маань албан ёсоор гэрлэлтээ цуцлуулчхаад ингэж сүмд гэрлэх ёслол дахин хийж байдаг нь ямар учиртай байна аа? Үүний учрыг хэлж өгөөч гэв.

	— Сүм хийд түүнийг эхнэргүй гэж үзсэн дээрээс ингэж сүмд гэрлэх ёслол үйлдэж байгаа юм гэж Норбер де Варен тайлбарлахад,

	— Яагаад тэр бил ээ? гэв.

	— Манай Хонгор найз шашин бурханд элэггүйдээ ч юм уу, аягүйтвэл харамчаасаа болоод Мадлена Форестьетэй суухдаа ганцхан хотын захиргаанд ороод л болсон юм. Нэг үгээр хэлбэл лам багшийн ном сонсолгүй өнгөрсөн юм, тэгэхлээр одоо тэр нь зөвхөн цуг амьдарч байснаар л эх болсон сүмийн нүдэнд үзэгдэж байгаа хэрэг. Ийм маягаар, өнөөдөр сүм хийдийн өмнө ирэхдээ эхнэр аваагүй хүн шиг харагдаж, сүм хийд ч элбэг тансаг ёслол үйлдэх гэж байна шүү дээ. Энэ их хөрөнгө зарсан нь өвгөн Вальтерт тийм ч хямдхан тусахгүй байх даа гэж Норбер ярив.

	Улам бүр нэмэгдэн олшрох хүмүүсийн шуугиан дуганы баганад цуурайтан хүнгэнэнэ. Зарим хүн бараг чангаар ярих болов. Нэртэй хүмүүс, олон түмэн тэднийг харж, тэднийг бие биедээ заалцаж байгааг мэдээд бүр ч сэтгэл хангалуун болж, хэвшил болсон хөдөлгөөнөө ягштал мөрдөн баримталж, өөрсдийгөө энэ олны дотор байвал зохих чимэг, нэгэн зүйл уран гоёор хийсэн эдлэлд тооцож, бусад баяр ёслолын үед гайхуулдагтайгаа адил бардамнан гайхуулж зогсоцгооно.

	— Эрхэм минь, та эзнийд үргэлж очдог. Вальтер авгайг Дю Руатай нэг ч үг зөрөхгүй байна гэдэг үнэн үү? гэж Ривалийн асуухад өвгөн,

	— Үнэн шүү. Авгай охиноо түүнтэй суулгах дургүй байсан. Гэвч Дю Руа Мароккод хөдөөлүүлсэн ямар нэг хүүрийн ачаар эцгийг нь гартаа авчихсан юм. Товчоор ярихад урьд өнгөрсөн айхтар муухай юмыг нь илрүүлнэ гэж өвгөнийг айлгасан хэрэг. Өвгөн ч Ларош-Матьегийн хувь заяаг санаад дав даруй бууж өгсөн. Гэтэл эх нь эм хүн гэсэндээ зөрүүдэлж, хүргэнтэйгээ хэзээ ч үг ярихгүй гэж тангараглажээ. Тэр хоёрыг нэг дор байхыг нь харахад инээхгүй байхын аргагүй. Авгай өшөө хорслын хөшөө шиг байхад, Дю Руа маш эвгүй байгаа нь мэдэгдсэн ч авсаар ил мэдэгдүүлдэггүй юм. Биеэ барьж чадахын хувьд Дю Руа хүн хүнээс илүү шүү дээ! гэж ярив.

	Утга зохиолчид ирж тэдэнтэй мэндлэв. Улс төрийн ярианы зах зух дуулдана. Харин сүмийн орох хаалган дээр бөөгнөрсөн олны шуугилдах нь нарны гэрэлтэй хамсраад далайн бүдэг түрхрэх чимээ алсаас дуулдах лугаа адил сонсогдож, баганад хадан цуурайтах нь сүм дотор цугларсан урилгатай хүмүүсийн томоотой намбатай яриаг даран дуулдуулахгүй болгоно.

	Тэгтэл хаалгач, барьсан сүхнийхээ ишээр модон шалыг гурвантаа түг түг хийлгэн цохилоо. Хүмүүс цөм эргэж, сандлаа хөдөлгөн, платиа сэрчигнүүлэв. Нарны гэрэл туссан хаалган дээр аавтайгаа сугадалцсан залуу бүсгүй гарч ирлээ.

	Бүсгүй урьдын хэвээр өнөөх үсэндээ жүржийн цагаан цэцэг хатгасан цагаан шаргал үст хөөрхөн хүүхэлдэйг санагдуулав.

	Тэр, хаалган дээр хэдэн хором тээнэгэлзэн саатсанаа урагш алхмагц, бадралт баг бишгүүр гэр бүл бологсод ирснийг мэдэгдэн хахир чанга дуугаар пижигнэн нүргэллээ.

	Хөөрхөн тоглоом шиг сайхан бүсгүй үл мэдэг сэтгэл догдлон, доогуур ширтэн явах боловч айсан нь огт үгүй. Авгай хүүхнүүд түүнийг харж, инээмсэглэн хөгжиж. жиг жуг болцгооход, харчуул «Яасан хөөрхөн, яасан цэвэрхэн юм бэ» хэмээн шивгэнэлдлээ. Вальтер гуай нэлээд цонхийж, туйлын ихэмсэг байдал үзүүлэн, нүднийхээ шилийг сүртэйеэ гялалзуулж явав.

	Энэхүү хүүхэлдэй шиг авхайг хөөрхөн дөрвөн найз охин нь ягаан хувцас өмсөөд бараа болон дагажээ. Маш нарийнаар сонгон авсан, энэ үүрэгтээ бүрнээ зохицсон дөрвөн эр бүжиг дэглэгчид удирдуулсан юм шиг яв цав алхалсаар орж ирлээ.

	Вальтер авгай тэдний араас, өөр нэг хүргэнийхээ аав, де Латур-Ивелен гэдэг далан хоёр настай худ өвгөнтэйгөө сугадалцан явав. Авгай арай ядан хөлөө чирч явааг үзэхэд халтихан боловч хүрвэл үхэтхийн унамаар ажээ. Түүнийг харахад, хөл нь газраас салж өгөхөө больж, зүрх нь цээжин дотроо булгилах нь яг л баригдсан зэрлэг араатан торны ханыг мөргөн үсчих шиг байгаа болов уу гэж санагдмаар.

	Вальтер авгайн зовж шаналаад царай алдан цонхийж цайсан нүүрийг нь буурал үс нь улам ч тодруулжээ.

	Авгай хэнийг ч харахгүйн тул эгц урагшаа ширтэн явлаа. Тэр шаналган зовоосон бодлоосоо салахгүйг хичээн тийнхүү эгц урагшаа гөлрөн явсан ч байж болох юм.

	Дараа нь Жорж Дю Руа ямар нэгэн үл мэдэгдэх хижээл авгайтай орж ирэв.

	Дю Руа хараа дээгүүр, хөмсгөө ялимгүй зангидан, цэх урагшаа их л хянамгай чанд ширтжээ. Сахлын нь үзүүр дээшээ эргэсэн нь аймаар сүртэй ч цөм маш сайхан эр байна гэлцэв. Биеэ авч яваа ихэмсэг байдал, нарийхан бэлхүүс, шулуун цэх хөл нь бүхний анхаарлыг татав. Хүндэт легионы одонгийн улаан тууз хадсан фрак нь маш сайхан зохижээ.

	Түүний сүүлээр Роза, сенатч Рисолен хоёрыг цөм харцгаав. Роза сар хагасын өмнө хүнтэй суусан байжээ. Де Латур-Ивелен гүн де Персмюр дэд гүнжинг сугадан орж ирлээ.

	Цувааны эцэст Дю Руагийн шинэ төрөл төрөгсөдтэй танилцуулах гэсэн анд найз нар нь буюу Парисын эрээнтэй бараантай олон дунд нэрд гарсан, нүд ирмэх зуурт дотнын хүн болчхож чаддаг, тэр ч байтугай хэрэгцээ гарвал суга баяжигчдын үеэл хаяал нь ч болчхож дөнгөдөг есөн шидийн хүмүүс, хоосорч үгүйрсэн хохь тайж нар, аль ч талаараа базаахгүй болсон хэр нь эхнэртэй тайж язгууртан нар дагалдан иржээ. Тэдний дунд де Бельвинь гуай, де Банжолен бэйл, Кравалов ноён, Вальреали морьтон болон Вальтерын урьсан де Герш ноён, де Террачини засаг ноён хатны хамт, де Дюн гэдэг үзэсгэлэн гоо бэйлийн хатан мэтийн хүмүүс байлаа. Энэ ёслолд оролцож буй Вальтер авгайн хамаатан садны хүмүүс хөдөө газрын заншил ёсоор маш төлөв горим журамтай явав.

	Бадралт баг бишгүүр уянгалсан хэвээрээ, хорвоогийн баясал гунилыг зарлан тунхагласан бүрээний гялгар гялгар ам энэ асар том сүмийн дотор хүнгэнэсэн сайхан дуугаа тархаана.

	Хоёр хавтастай нүсэр хүнд хаалгыг хаахад хэн нэг хүн нарны гэрлийг хөөн зайлуулсан юм шиг сүм дотор харанхуй боллоо.

	Тодоос тод гэрэлтүүлсэн бурхан шүтээний өмнөх тав цан дээр Жорж эхнэрийн хамт сөхрөн суужээ. Шинээр томилогдсон Танжерийн хамба лам титэм малгайтайгаа таягаа барьсаар гэрлэгч хоёрыг бурхан тэнгэрийн ивээл дор нийлүүлэхээр гарч ирэв.

	Хамба лам тэднээс ердийн хэдэн зүйл асууж, бөгжийг нь сольж зүүлгээд, баахан үг урсгаж, христосын ёсны сургаал сонсголоо. Эр эмийн үнэнч байх тухай удтал гоё үг сүржин гэгч нь хэлэв. Энэ бол өндөр чилгэр биетэй, полдойсхийсэн гэдэс нь улам сүртэй болгодог ганган харчуулын нэг билээ.

	Нэгэн хүн эхэр татахад зарим нь эргэн үзвэл Вальтер авгай хоёр гараараа нүүрээ таглаад уйлж байв.

	Авгай бууж өгөхөөс өөр замгүй болжээ. Өөр яах ч вэ дээ? Охиныхоо эргэж ирэхэд үнсэхээс татгалзан өрөөнөөсөө хөөж гаргасан тэр өдөр, Дю Руагийн эелдгээр мэхийн ёслоход «Та бол миний мэдэх хүмүүсээс хамгийн балай амьтан, над руу хэзээ ч битгий хандаарай, би таны үгэнд хариу хэлэхгүй» гэсэн яг тэр өдрөөсөө хойш, түүний бүх амьдрал нь дан ганц тэсэхүйеэ бэрх там болон хувирчээ. Авгай охиноо туйлаас үзэн яджээ. Энэ бол ухаан алдан дурласан дурлал нь зовуурьтай хардлагатай зэрэгцээд учир нь олдоход хэцүү болсон оюун бодол, нэг талаар эх хүн, нөгөө талаар дурлалт хүүхний ер бусын хардлага нь ангайсан шарх шиг өвчинтэй, битүү далд, хайр найргүй болсон хэрэг байлаа.

	Одоо хамба лам тэднийг нь гэрлүүлж, явдаг хар хүүг нь түүний охинтой хоёр мянган хүний нүдэн дээр өөрийн нь харсаар байтал сүмд гэрлүүлж байгаа нь энэ ээ! Гэтэл авгай юу ч хэлэх аргагүй байжээ! Энэ бүхэнд саад хийх чадалгүй болжээ! «Энэ чинь минийх, наад хүн чинь надтай явдаг юм! Та нар ичгүүртэй муухай холбоог дэмжин сайшааж байна!» гэж хашхирч чадахгүй байжээ.

	Зарим нэгэн авгай нар сэтгэл уяран

	— Хөөрхий ээж нь мөн ч их зовж байх шив! гэлцлээ.

	— Та нар бол энэ ертөнцийн сонгомол хүмүүсийн нэгэн хамгийн хүндтэй, баян хүмүүсийн тоонд орж байна. Эрхэм хар хүн таны авьяас чадал энэ олон хүнээс хавьгүй илүү, та олон түмнийг сургаж таниулж, зааж зааварлан хойноосоо дагуулж байна, тийм ч учраас танд хүндтэй үүрэг ноогдож байна, та сайн сайхны үлгэр жишээ үзүүлбэл зохино гэж хамба лам айлдав.

	Дю Руагийн зүрх бахархах сэтгэлээр бялхан булгилав. Энэ бүхнийг өөрт нь ром-католикийн сүмийн томчуулын нэгэн хэлж байгаа хэрэг! Намайг л харах гэж ирсэн олон түмэн шүү дээ гэж хойноо байгаа хүмүүсийг бодлоо. Үл мэдэгдэх нэг хүчин түүнийг түлхэж, өөд нь өргөж байх шиг санагдав. Би хорвоо ертөнцийн нэг эзэн болно, тэр нь Кантле тосгоны нэргүй нэгэн айлын хүү би шүү дээ! гэж бардамнан бодов.

	Тэрхэн зуур эх эцэг хоёр нь Руаны өргөн хөндийн хажуудах толгойн орой дээрх өнөө муу мухлагтаа төрөлх нутгийнхаа хүмүүст хэрхэн үйлчилж байгааг тодхон дүрслэн үзлээ. Водрекийн өвийг аваад тэдэндээ таван мянган франк илгээсэн юм сан. Одоо тавин мянгыг илгээнэ дээ, тэд минь эзэмшил газар авна биз, тэгээд жаргалтай сайхан аж төрнө гэж бодлоо.

	Хамба лам сургаал үгээ дуусгаж, алт мөнгөн чимэгтэй жанчаа гялруулсаар шүтээний газар луугаа ороход, бадралт баг бишгүүр шинэ гэр бүл бологсдыг дахин ерөөн аялгуулж гарлаа.

	Бадралт баг бишгүүр байн байн аянга нүргэлэх мэт үргэлжилсэн чанга дуу гаргаж, далайн давлагаа шиг хүчтэй бүрэн төгс дууг хөөрөгдөх лүгээ адилаар оргилуулах нь одоохон байшингийн дээврийг ховх үлээж, хөх тэнгэрт хөөргөн хийсгэх нь гэмээр боллоо. Тэрхүү долгилох нүргэлээн сүм дуганыг дүүргэж, хүмүүсийн бие сэтгэлийг хөндөн хөдөлгөв. Тэгснээ гэнэт нам гүм болмогц нь аясын салхи шиг эвлэг зөөлөн аялгуу доороос ундран гарсан нь зүгээр нэг сайхан болж ирээд, нэгэн үе жижгэрэн тархах мэт, нэгэн үе шувуу шиг хөөрөн нисэж, дэгдэн дэрвэлзэх мэт ажээ. Удалгүй энэ маягтай аялгуу бүхэл бүтэн ертөнцийг бүрэлдүүлчхэж болдог ширхэг элс лүгээ адил дахинаа сүрлэг аялгуут хүчийг олж өргөсөн тэлэв.

	Түүний дараа хурсан олны толгой дээгүүр хүний дуу хадсан нь дуурийн гоцлол дуучин Вори, Ландек нар дуулсан хэрэг байлаа. Ариун хүжсийн үнэр анхилж, шүтээний газар бурханд өргөл өргөх ёслол эхлэв. Энэ нь бурхны бүрэлбаатай хүн, лам багшийн дуудлагаар газар дээр Жорж Дю Руа бароны баяр ёслолыг гийгүүлэн соёрхохоор бууж ирсэн гэж үзэцгээлээ.

	Хонгор найз, Сюзаннын дэргэд өвдөг сөхрөн суугаад толгойгоо бөхийлгөв. Энэхэн үес Жорж өөрийгөө бараг л сүсэгтэн, бараг л бурханд биширдэг хүн шиг санаж, өөрийг нь ингэж их хамгаалан нигүүлсэж, ингэж их өршөөн хайрласан бурхан тэнгэрийн хүчинд итгэл төгс байжээ. Тийн чухам хэнд хандаж байгаагаа сайтар мэдэлгүй, ингэж их явдал бүтэмжтэй болсонд баярлан, талархал дэвшүүлж суув.

	Ёслолын ажил дуусахад босож, эхнэртээ гараа өгөөд лам нарын жанч нөмрөгөө хадгалдаг байр луу орлоо. Тэгтэл олон түмэн түүнд баяр хүргэхээр цуварч эхлэв. Жорж магнай хагартал баярлаж, ард түмнээр баяр хүргүүлж байгаа хаан болсон юм шигээр санав. Тэр нахилзаж бөхөлзөж, гар барьж, юүхэн хээхэн хэлсэн болж, баяр хүргэсэн хүний урдаас «Би их баярлаж байна, миний сэтгэл их хөдөлж байна» гэж хэлнэ.

	Тэгснээ гэнэт де Марель авгайг хараад хэрхэн түүнтэй үнсэлдэж үнгэлцэн, томоогүйтэн эрхэлж нялуурч байснаа бодож, түүний дууны өнгө, уруулын амтыг санамагцаа, энэ хүүхнийг дахин эзэмдэх сэн гэдэг тачаангуй хүсэл нь оргилон бадарч, хамаг бие нь халуу оргин махбод нь сэргэжээ. Де Марель авгай өнөө л сайхан ганган хэвээрээ, нүд нь өнөө л сэргэлэн галтай хэвээрээ байж байлаа.

	«Ёстой л сэтгэл булаам хүүхэн юм аа даа!» гэж Жорж бодлоо.

	Клотильда жаахан хулгаж, болгоомжилсхийн дөхөж ирээд гараа өгөв. Жорж гарыг нь атгав. Тэрхэн агшинд хүүхний хуруу энхрий зөөлнөөр атгахдаа нэг талаар уучилсан шинжтэй, нөгөө талаар дахиад өдөн дуудсан шинжтэй зориглож ядан аяархан базсан учир Жорж ч тэр бяцхан гарыг нь хариу атгахдаа «Би чамдаа урьдын хэвээр дурлаж байна, би чинийх шүү!» гэж хэлэх мэт байлаа.

	Тэр хоёр бие биеэ хайрлаж дурласан учиртай нүдээр тормолзтол ширтэлцэн зогсохдоо:

	— Эрхэм минь, мөдхөн уулзталаа баяртай! гэж хүүхэн нь эелдэг эвтэй хэлэхэд,

	— Эрхэм авгай минь, мөдхөн уулзталаа баяртай гэж эрэгтэй нь хөгжилтэйеэ хариу дуугарчээ.

	Де Марель авгай ч яваад өглөө.

	Бас бус баяр хүргэгсэд чихэлдэн ирсээр л байв. Түүний өмнүүр өнгөрөх олон түмэн усны урсгал шиг байснаа сая нэг шингэрэв. Хамгийн сүүлд баяр хүргэсэн хүмүүс холдоход Жорж Сюзанныг сугадан тэндээсээ гарав.

	Сүм олон хүнтэй хэвээрээ, тэр бүх хүн цөм хуучин байрандаа эргэж очоод, шинэ гэр бүлийнхний хэрхэн явж өнгөрөхийг дахин харах гэж зогсжээ. Дю Руа алгуурхан итгэл төгс гишгэлж, толгойгоо гэдийлгэн, сүмийн хаалгаар гадагш алсыг ширтэн гарав. Энэхэн үед түүний бие хүйт даагаад авсан нь хязгааргүй баярласнаас болжээ. Жорж хэнийг ч харсангүй, зөвхөн өөрийгөө л бодож явав.

	Гарах хаалганд тулж ирээд зөвхөн өөрийг нь, Жорж Дю Руаг харах гэж бөөгнөрөн шуугилдаж бараантан байгаа олон түмнийг харлаа. Бүх Парис тэр аяараа түүнийг харж, атаархан зогссон нь энэ байжээ.

	Тэгснээ Дю Руа хараагаа дээгүүр болгож, тэртээ холд Итгэлтийн талбайн цаана байх депутатын танхимыг ширтэв. Тийн харахад Мадлены сүмийн хаалга дээрээс ганцхан үсрээд Бурбоны ордны13 хаалган дээр буучхаж болмоор санагджээ.

	Түүнийг өндөр довжооны гишгүүрээр алгуурхан уруудахад хоёр талаар нь үзэгч олон битүү хүрээлсэн байв. Гэвч Дю Руа тэдэн рүү харсангүй. Түүний сэтгэл нь хойно хоцорч, хөнжилд хэвтэхийн цагт үргэлж хоёр санчигт нь задраад ирдэг буржгархан үсээ толины өмнө янзлан байх де Марель авгайн дүрийг хурц нарнаас гялбасан нүдээрээ тэр чигээр нь үзсэн мэт байж билээ.

	 

	1885

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Өөрийнхөө авгайг «Дю Руа» гээд л хоёр үг болгочих — Францад овгийнхоо өмнө «дю», «де» юм уу «Д» угтвар залгадаг нь тухайн хүн тайж язгууртай гэдгийг батлан үзүүлдэг заншилтай




	[←2]
	 Хеопс хааны пирамид шиг — Эртний Египетийн энэ пирамид, 146 метр өндөр юм




	[←3]
	 Поль, Виржини хоёр — 1737—1814 онд байсан Францын зохиолч Бернарден де Сен-Пьерийн романы баатрууд




	[←4]
	 Холимог комисс — 1851 оны арван хоёрдугаар сарын төрийн эргэлтийн дараа III Наполеоны байгуулсан комисс




	[←5]
	 Ойн цагдаа гэдгийг францаар Форестье гэдэг юм




	[←6]
	 Ватто (1684—1721) — Францын зураач




	[←7]
	 Эск гэдэг нь английн эскуайр буюу эзэн, тайж гэсэн үгнээс үүсжээ




	[←8]
	 Оран — Алжир мужийн баруун хэсэг




	[←9]
	 Жюльеттийн нулимстай биш Дидоны нулимстай — Вергилийн «Энеида» гэдэг найраглалын гол баатар Эней, Карфаген хотыг үндэслэн байгуулсан домогт хатан Дидонд дурлаж, Дидон нь ч хариу дурлажээ. Гэтэл Эней дахин тэнүүчлэн явахаас өөр аргагүй болсонд Дидон амиа хорлосон гэж гардаг. Жюльетт бол Шекспирийн эмгэнэлт зохиолын баатар. Мопассан, нас бие гүйцсэн хүүхэн залуу хүүхнээс хавьгүй хүчтэй дурладаг гэж бичжээ




	[←10]
	 Камброны хараал — 1770—1642 онд байсан Пьер Камброн гэдэг генерал. Энэ хүн Ватерлоогийн тулалдаанд Наполеоны хуучин гвардийг командалж байхдаа бууж өг гэсэн шаардлага дуулаад ам хэлэнд багтамгүй үг хэлсэн гэдэг




	[←11]
	 Эртний францын хүндийн хэмжүүр. Нэг ливр нь барагцаалбал 500 грамм болно




	[←12]
	 Яг англи цэрэг шиг — Энэ нь тэр үеийн англи цэрэг цөм ув улаан хувцастай байсантай зүйрлэсэн үг




	[←13]
	 Бурбоны ордон — Депутатын танхим чуулдаг газар

